
	ЭX - 1

	(тэргүүн хэсэг)

	“УЛСЫН ХЭВЛЭЛИЙН ГАЗАР” Улаанбаатар хотноо 1982 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Пролетарийн агуу их зохиолч, социалист реализмын утга зохиол, зөвлөлтийн утга зохиолыг үндэслэгч Максим Горькийн «Эх» гэдэг энэ тууж нь дэлхийн утга зохиолд шинэчлэл хийсэн суут бүтээл гэдгийг бүгд мэдэх билээ. Оросын пролетари нарын тэмцэлд идэвхтэй оролцож, тэдний хүсэл эрмэлзлийг илэрхийлэгчийн хувьд Горький энэ бүтээлдээ орос оронд бий болж байгаа тэмцэгч хамт олон, хувьсгалч бодгалийг гол зохиомжоо болгосон бөгөөд, энэ нь урлаг утга зохиолд урьд өмнө байгаагүй зохиомж юм. Түүхэнд анх удаагаа жирийн хүн, ерийн хөдөлмөрчин амьдралын нөхцөл байдлыг өөрчлөхийн төлөө тэмцэгч, түүхийг бүтээгч болохоо тунхаглаж байна. Горький баатруудаа амьдралынх нь бүх талаас үзүүлж байна. Баатруудын амьдрал, аж төрөл нь хувийн эрмэлзэл, нийгмийн хөгжлийн явц, бодгалийн давтагдашгүй хувь заяа, бүрэлдэн тогтнож байгаа пролетарийн хамтач үзлийн эх үүсвэрийг хамарсан үнэхээрийн өргөн дэлгэр юм. Чухамдаа нийгмийн зөрчил зохиолд гарч буй үйл явдлыг удирдан залагч хүч нь болж, зохиолын баатар тус бүрийн зан төлөв, үзэл бодлын хувьсалд илэрлээ олж байна. Энэ хувьсал нь огтоос өөр өөр хүмүүсийн хөгжилд, тухайлбал, үзэл бодол үйлс ажлаараа мэргэжлийн хувьсгалч болсон большевик Павел, эхийн хайр энэрэл нь тэмцэлд оруулсан Ниловна авгай, социал-демократ сэхээтнүүд, Рыбиний мэтийн тариачдын дундаас гарсан хувьсгалчид зэрэг янз бүрийн хүмүүсийн хөгжилд тусаж байна.

	«Илүүдэл хүмүүс» бус, харин нь жинхэнэ баатрууд «Эх» зохиолын хуудаснаас шинэ нийгэм, шинэ аж төрлийн төлөө тэмцэлд улам улам хатуужин босож улмаар уран сайхны хөгжлийн шинэ заагийг тунхаглан байна. Туужийн баатрууд болох хуучин нийгмийн байгууллыг бүхэлд нь эсэргүүцэн үгүйсгэгч хувьсгалт тэмцэгчид тэмцлийнхээ явцад өөрсдийн үг хэл, үйл ажиллагаагаараа оюун санааны болон зан суртахууныхаа дуртам сайхан шинж чанарыг уншигчдадаа нээж байна. Эдгээр тэмцэгчид нэг нэгнийхээ зовлон, жаргалыг хамтран хуваалцаж, хамтран тэмцэж, тэмцэлдээ ажилчин олныг татан оролцуулж байгаа нь хувь заяагаа ард түмний хувь заяатай нэгтгэн улам улмаар хүчирхэгжин батжих хувьсгалчдын, хувьсгалч хамт олны үүсэж, бүх л нийгмийн хувь заяаг удирдан жолоодох болтлоо өсөж өндийсний илрэл юм. Намаг хамаах нэрийдлээр ажилчдын хөлсний рубль тус бүрээс нэг копеек хураан авч өөрсдийнхөө эрх ашигт завших гэсэн үйлдвэрийн захиргааныхны шахалтыг эсэргүүцсэн ажилчдын цуглаан, таван сарын нэгний жагсаал, шүүх ажиллагааны үеэр хувьсгалчдын эрэлхэг зоригтой байгаа байдал, олны өмнө галт тэрэгний буудал дээр Ниловнагийн хэлсэн бат итгэлтэй үг энэ бүхэн нь үүнийг илтгэж байна. Большевикуудаас өргөн олны дунд нэвтрүүлсэн санаа тэднийг эзэмдэн авч, хувьсгалчдын үлгэр жишээ саяхан болтол нүдэн балай чихэн дүлий байсан үй олон ажилчдыг нэгтгэн нягтруулж байгааг бид эл туужаас сэтгэл бахдан олж үздэг.

	«Эх» хэмээх энэ зохиол нь уран сайхны болон улс төрийн гарамгай ач холбогдол бүхий бүтээл болсон бөгөөд Ленин Горькийтой ярилцаж байгаад «Эх» нь «хэрэгтэй ном, олон ажилчид хувьсгалт хөдөлгөөнд ухамсарлалгүйгээр, урсгалаар оролцож байлаа. Тэгвэл одоо тэд «Эх»ийг уншиж, өөртөө их тусыг олж байна» гэж хэлсэн байдаг.

	Горький энэ туужаа 1906 онд бичсэн бөгөөд 1902 онд болсон Сормовын таван сарын нэгний жагсаалын үеэр болсон хэрэг явдал, уг жагсаалд оролцогчдыг шүүсэн шүүх ажиллагаа үүнийх нь материал болжээ.

	Ирээдүйд, хувьсгалын ялалт, чөлөөлөгдсөн ард түмний хязгааргүй боломжид итгэх итгэлээр төгс энэ зохиолтой манай уншигчид анх 1952 онд танилцсан бөгөөд Горькийн эл гайхамшигт зохиолын үзэл санаагаар бүхэл бүтэн үе хүмүүжсэн билээ. Энэ удаад уг зохиолын орчуулгыг улам сайжруулан, Горькийн гол гол бүтээлүүдийг орчуулж уншигчдадаа танилцуулсан манай ахмад зохиолч, орчуулагч С. Бадраагийн орчуулгаар хэвлэж байна.

I

	Өдөр бүр ажилчны хорооны дээгүүр тос үнэртсэн утаат агаарт үйлдвэрийн яндан чичирхийлэн орилоход нойр авч цуцсан булчин шөрмөсөө амрааж амжаагүй уруу царайтай хүмүүс жижигхэн бор бор байшингаас үргэсэн жоом адил яаран гарч ажилдаа явцгаадаг билээ. Ажилчид өглөөний хүйтэн, харанхуйгаар ажлын газрыг чиглэн ядуухан гудамжаар алхахад үйлдвэрийн өндөр чулуун байшингийн тос ис болсон олон дөрвөлжин цонх балчиг замыг гэрэлтүүлэн, тэднийг их л итгэл дүүрэн хүлээж байдаг болой. Хөлийн доор балчиг шавар нялцганан, нойрмог улсын сөөнгө дуу гарч, элдэв бүдүүн хараалын үг агаарыг зүсэж байхад урдаас нь үйлдвэрийн машин түчигнэн, уур ус шуугих хахь ондоо дуу чимээ тэднийг угтан тосох бөлгөө. Үйлдвэрийн өндөр хар хар яндан гунигтайгаар өлийлдөх нь газар зоож орхисон бүдүүн бүдүүн шон адил үзэгдэнэ.

	Орой нар тонгойж, нарны улбар туяа айлуудын байшингийн цонхны шил дээр яршигтайяа тусахуй доор мөнөөхөн үйлдвэрийн газар чулуун байшингийн гүн дотроос ажилчдыг шаар шавхруу адил буцаан гаргахад тос ис болсон бараан царайтай ажилчид машины өмхий тос ханхлуулан, гэдэс өлөн, шүдээ гялалзуулан бас л гэр гэрийн зүг цувж гармуй. Тэд өглөөнийхийгөө бодвол дуутай шуутай болж, ажлын нэг бэрх өдрийг давав, одоо гэртээ харьж хоолоо идээд амрах болно гэж их л баяртай хөөртэй явцгаах нь үзэгдэнэ.

	Үйлдвэрийн хүнд ажил нэг өдрийг ингэж залгиж үйлдвэрийн машин ажилчин хүний булчин шөрмөсийг тас шавхан соржээ. Хүний аж амьдралаас нэг өдөр ийнхүү ул мөргүй хасагдаж, хүн булшиндаа тийнхүү нэг алхам дөтөлж байх атал гэртээ хариад тамхины утаа суунагласан архины газар очиж цэнгэн жаргах болно гэж бодоход сэтгэл дүүрэн тардаг болой.

	Сайн өдөр болбол өглөөний арван цаг хүртэл унтаж босоод эхнэр хүүхэдтэй, томоотой нэг нь сайн хувцсаа өмсөөд өдрийн мөргөлд очихоор явах замдаа идэр залуусыг сүмд мөргөдөггүй гэж зэмлэж байх нь үзэгдэнэ. Сүмээс харьж ирээд бялуу энэ тэрхэн идэцгээж, дахин үдэш болтол унтана.

	Олон жилийн хур ядраа хүнийг хоолонд дургүй болгох тул хоол идэхийн эрхэнд архины халуун охиор гэдэс ходоодоо дарвигнуулан, баахан архидах нь бий.

	Үдэш оройн цагаар (гутлын) дугтуйтай нэг нь газар хуурай байсан ч дугтуйгаа углаж, борооны шүхэртэй нь нартай цэлмэг байсан ч шүхрээ бариад гадуур зугаацан залхуутай алхлан явах нь харагдана.

	Гадаа гудамжнаа уулзалдахаараа үйлдвэр, машинаа ярилцан, мастер дарга нараа элдвээр муулна. Ер ажил хөдөлмөрийн зүйлээс ондоо юм ярилцах нь үгүй. Нэг хэвийн гунигт өдрүүдэд ямар ч тэнхээ чадалгүй санаа бодлын ижилхэн гал оч тийнхүү жирвэлзэн өнгөрдөг байлаа. Гэртээ хариад эхнэртэйгээ хэрүүл үүсгэж, эхнэрээ хайр найргүй жанчих нь олонтой. Залуучууд нь архины газар архидах юм уу, эсвэл нэг нэгнийдээ цуглаад баян хуур бархируулан, элдвийн шалиг завхай дуу дуулж, бүжиг хийж, олхио муу үг ярилцан архидна. Ажил хөдөлмөрт дарагдан шалчийтлаа ядарсан улсын согтох нь амархан. Хүн бүрийн дотор учир тодгүй эмзэг уур цухал бадарч цээжинд нь багтан ядан байхад тэр уур цухлаа гаргах өө сэв эрэлцэн, шальгүй юман дээрээс хэрэлдэж, бие бие рүүгээ улангассан араатан адил дайран бөөн хэрүүл зодоон үүсгэн цус нөжөө холилцох нь тэр. Тийнхүү их зодоон үүссэнээс заримдаа хэн нэгийгээ хүндээр бэртээх юм уу заримдаа бүр хүн амины хэрэг гардаг авай.

	Тийм улс юм л бол өө сэв эрэлцэн уурлалцах бөгөөд тэр нь ужид алжаасан булчин шөрмөс шиг нь эдгэшгүй хууч болдог байжээ. Ер эхээс төрөхдөө сэтгэлийн тийм өвчин эцгээс өвлөн төрдөг мэт агаад тэр нь үхэн үхтэл нь сүүдэр мэт дагалдаж, хэрэггүй юман дээр хий дэмий уур хилэнгээ бадруулан, элдвийн хэрэг төвөгт ордог байжээ.

	Баярын өдөр болбол залуучууд нь тийм зодоон нүдээн хийж хамар амаа тас цохиулан, хувцас хунараа урж, шавар шавхайд холилдоод шөнө дүл болсон хойно сая гэртээ хариад үерхдэг нөхрөө хэрхэн зодож жанчсанаа сайрхан ярих бөгөөд эсвэл харин шал согтуу үзэшгүй муухай юм бусдад зодуулсандаа хорсон гомдож уйлж харих нь бий. Зарим үед эцэг эх нь явж олж ирнэ. Тийм үед хөвгүүд нь архины мухлагт юм уу, гадаа гудамжнаа шал согтуу ухаан мэдээгүй унасан байхыг олж элдэв муугаар хараан зүхэж, архинд түлэгдсэн булбарай биеийг нударгалан жанчих боловч өглөө эрт үйлдвэрийн яндангийн дуу харанхуй тэнгэрт хадахын төдий тэднийгээ сэрээж ажилд нь явуулах хэрэгтэй тул бас ч их бага ч гэсэн санаа тавьж чирч аваачин унтуулдаг авай.

	Өвгөн болсон эцгүүд үр хүүхдээ тийнхүү загнаж жанчих авч тэдний архидаж зодолддог нь бас ч аргагүй юм даа гэж үздэг мэт бил ээ. Юү гэвэл тэд идэр залуудаа өөрснөө мөн архидаж нүдэлдэж явсан агаад эцэг эх нь тэднийг мөн зодож нүддэг байжээ. Аж амьдрал гэдэг жилийн жилд тийнхүү булингартай урсгал адил ямар нэгэн зүг жигд алгуурхан урсаж юм бүхэн өнийн бат хэвшил болоод өдөр болгон нэгэн янзын юм бодож, нэгэн янзын ажил оролдох ажгуу. Тэр байдлыг өөрчлөх эрмэлзэл нэгээхэн бээр хүнд байсангүй.

	Ажилчны хороонд хааяа гаднын хүн ирэх нь бий. Тэд анхандаа нэг их онц үзэгдэхгүй авч удалгүй ажил хийж явсан газар нутгийнхаа тухай ярихад нь хүмүүс өнгөц хөнгөн сонирхох атал төдхөн сонь буурч, сонирхохгүй болдог бил ээ. Тэдний ярианаас үзвэл ажилчин хүний аж байдал хаана ч өөрцгүй. Нэгэнт тийм бол юугаа ч ярилцах бил ээ!

	Гэвч зарим нь ажилчны хорооныхны дуулаагүй сонсоогүй юм бас ярих нь бий. Тийм үг ярьдаг улстай маргах нь үгүй боловч тэр хачин яриаг нь нэн ч итгэл муутай чагнан суух нь үзэгдэнэ. Тийм жигтэй үг дуулаад зарим ажилчин дотроо битүү зэвүүцэх агаад зарим нь сэтгэл түгшинэ. Заримд нь бол ямар нэг тодгүй юманд горилох итгэл найдварын хөнгөн сүүдэр сүүмэлзэн сэтгэл санааг зовоох бөлгөө. Эл учир тэд аж төрөхөд садаа болсон тэрхүү сэтгэлийн түгшүүрийг мартахын тул улам ихээр архидах нь бий.

	Ажилчны хорооныхон гаднын хүний тийм жигтэй явдлыг ажиж мэдвэл удтал эс умартана. Тэд ер өөрсөдтэйгөө адилгүй хүнийг ямар ч учир шалтгаангүй хардаж зэвүүцдэг бил ээ. Тиймэрхүү хүмүүс аж амьдралд нь ямар нэг явдал гаргаж, хэдийгээр хүнд бэрх боловч амар амгалан аж байдлын нь улиг болсон замыг нь эвдэж орхих вий гэж үнэндээ айдаг байжээ. Аж амьдрал хэзээд нэгэн жигд хүчээр дарж байхад хүмүүс дасаад ер аж амьдрал гэдэг сайжирна гэж огтхон ч боддоггүй байв. Аливаа өөрчлөлт гагцхүү дарлалыг их болгоно гэж тэд үздэг байв.

	Мөнөөхөн аж амьдралын тухай шинэ сэргэг юм ярьдаг улсаас ажилчны хорооныхон сэмхэн дайждаг бил ээ. Цаадуул нь ч аль нэг тийш алга болох агаад сайх үйлдвэрийн газар ажилд орсон нэг нь мөнөөхөн ажилчны хорооны олонтой нийлж эс чадвал мөн тэднээс хөндийхөн суудаг байлаа.

	Хүн ер нь энэ мэтээр явж тавь хүрэв үү, үгүй юү мажийдаг байлаа.

	
II

	Төмрийн дархан Михаил Власов ч мөн ийнхүү амжирч иржээ. Власов бол онигор нүдтэй, үс сахал болсон баяргүй царайтай нэгэн бил ээ. Өтгөн хөмсөгний доороос цухуйх тэр онигор нүдээрээ бусдыг их л сэжигтэй бөгөөд дооглонгуй харна. Власов бол ажлын газартаа хамгийн сайн дархан, тэр хавьдаа хамгийн сайн дархан хамгийн бяртай тэнхээтэй хүн болой. Дарга нартайгаа баахан хэрцгий харилцдаг учраас цалин мөнгөө үргэлж хасуулна. Баярын өдөр болгон хэн нэгнийг нэвширтэл жанчих тул хүн бүхэн түүнд дургүй, бас айдаг ажээ. Власовыг өөрийг нь зодох гэж оролдсон удаа бий боловч тусыг эс олжээ. Гадаа гудамжнаа урдаас нь улс ирж явбал Власов мод, чулуу, төмөр гартаа аль тааралдсаныг шүүрэн авч хөлөө алцайн зогсдог байлаа. Түүний нүднээсээ аваад хүзүүгээ хүртэл ургуулсан бавгар сахал, мөн үс ноос болсон гарыг хараад хүн болгон айна. Ялангуяа бусдыг ган өрөм адил нэвт шувт ширтдэг мөнөөхөн хурц онигор нүдний нь харцнаас ихэд далдирах бөлгөө. Түүний харцтай тулгарсан хүн ямар нэг зэрлэг араатан үзсэн шиг болно. Тийм зэрлэг амьтан бол өөрөө айхыг үл мэдэх агаад бусдыг хайр найргүй балбахыг юман чинээ эс бодно.

	— Зайлцгаа муусайн хогууд! гэхэд нь өтгөн сахал дотроос нь том том шар шүд яралзан харагддаг болой. Хүмүүс айж амандаа гонгинон хараасаар арга буюу зайлан одно. Манай хүн хойноос нь

	— Хог! гэж харааж, нүдээ шөвөг адил хурцлан харж мушилзан инээмсэглэснээ мөн өдөж хойноос нь,

	— Алий, аминдаа хайргүй хүн байна уу? гэдэг бил ээ.

	Гэтэл аминдаа хайргүй хүн гэж нэг ч байхгүй.

	Власов бол дуу цөөтэй, «хог» гэдэг хараал бол түүний ганц дуртай үг юм. Үйлдвэрийн дарга нар, харгис цагдааг боловч ялгаагүй хог гэж хараах агаад эхнэртээ үг хэлсэн ч мөн хог гэнэ.

	— Чи муу хог миний өмд урагдсан байхыг харахгүй байна уу! гэдэг авай.

	Павел хүүгээ арван дөрөв хүрсэн хойно Власов нэг удаа үсдэх гэтэл цаадах нь том балт шүүрэн авч,

	— Надад бүү гар хүр... гэжээ.

	— Юү гэнэ ээ чи! гэж эцэг нь хус модны сүүдэр шиг туялзсан хүүгийн дээрээс өнгийтөл Павел,

	— Гайгүй ээ! Одоо би таны доор орохгүй болсон шүү... гээд балтаа далайжээ.

	Эцэг нь хүүгээ сүрхий харж, үс ноос болсон гараа ардаа далдлан,

	— За яах вэ... гэснээ их л доороос авч санаа алдаад, — Ай муу хог! гэжээ.

	Чингээд үүнээс хойш удалгүй эхнэртээ,

	— Чи энэнээс хойш надаас битгий мөнгө нэхээрэй. Одоо чамайг Павел тэжээнэ биз... гэхэд нь эхнэр нь

	— Чи тэгээд хамаг олсныгоо архинд өгөх нь үү? гэж зориглон дуугарав.

	— Тэр чамд падгүй, хог минь. Би ондоо амраг хүүхэнтэй болно гэжээ.

	Гэвч Власов ондоо амрагтай болсон нь үгүй. Түүнээс хойш үхэн үхтлээ бараг хоёр жил тойрон хүүгээ огтхон ч анзаарахгүй болж, түүнтэй ганц ч удаа үг сольсонгүй бил ээ.

	Власов бас өөр шигээ адилхан сэгсгэр том нохойтой бил ээ. Өглөө ажилдаа очиход нь нохой нь дагаж, үдэш ажлаас тарахын алдад яг үйлдвэрийн хашааны хаалган дээр эзнийгээ хүлээж байдаг авай. Власов баярын өдрөөр архины мухлаг хэсэж, хэн нэгнийг эрсэн шиг хүн болгоны нүүр өөд ширтэн явах нь бий. Тэгж явахад нь нохой нь том гэгчийн сагсгар сүүлээ унжуулаад эзнийгээ дагаж явна. Власов орой согтуу харьж ирээд нохойтойгоо нэг тавгаас хоол идэх агаад нохойгоо эс зандарч зодовч хэзээ ч энхрийлж эрхлүүлдэггүй авай. Хоолоо идээд хэрэв эхнэр нь таваг аягыг амжин хураахгүй бол бүгдийг газар түлхэж орхиод нэг лонх архи гаргаж тавиад хана налж, амаа ангайн нүдээ тас аньж ямар нэг гунигт дуу гүнгэнэн суудаг ажээ. Өнөө аягүй муухай гунигт дуу нь сахал үсэнд нь тээгэлдэн, сахалд нь наалдсан талхны үйрдсийг үлээн хийсгэж байхад манай дархан бахим бүдүүн хуруугаар сахал үсээ илбэн засаж байгаад дуулна. Дууны үг нь эс ойлгогдох бөгөөд ая нь өвлийн чоно улихтай адил дуулдана. Өнөө лонхтой архиныхаа ёроолыг гартал дуулж дуулж нэг бол вандан сандал дээр ойчоод өгнө, эсвэл ширээ бөгтөрч маргааш өглөөний яндан дуугартал унтах нь тэр. Нохой нь хажууд нь сахин хэвтэнэ.

	Власов ивэрхий өвчнөөр нас барав. Таван хоног пад хар царайлж, нүдээ тас аниад шүдээ хавиран орондоо эргэн хөрвөн хэвтэв. Заримдаа эхнэрээ дуудаж,

	— Надад хүнцэл өгөөд хордуулаад аль... гэдэг байжээ.

	Доктор ирж үзээд халуун жин тавь, даруй мэс засал хийлгэх хэрэгтэй, өнөөдрийн дотор эмнэлэгт аваачиж хэвтүүл гэхэд Власов

	— Арил цаашаа! Би өөрөө үхнэ! Хог! гэжээ.

	Докторыг явсан хойно эхнэр нь уйлж унжиж, эмнэлэгт хэвтээд мэс засал хийлгэчих гэж ятгасанд Михаил нударга зангидан занаж,

	— Би эдгэвэл чамд л муу болно шүү!.. гэжээ.

	Чингээд маргааш өглөө нь яг үйлдвэрийн яндан дуугарах үеэр нас барах нь тэр! Авсан дотор орсон хойноо ч амаа ангайлгаад, хөмсгөө ууртайяа зангидаад байсан бил ээ. Түүнийг эхнэр нь, хүү нь, нохой нь мөн ажлаас хөөгдсөн хөгшин архичин, хулгайч Данил Весовщиков, хорооны хэдэн гуйлгачин аваачиж оршуулав. Эхнэр нь хэсэг чимээгүй уйлж Павел уйлсан нь үгүй. Талийгаачийг хөдөөлүүлээр гаргаж явахад гадаа гудамжнаа тааралдсан нэг нь зогсож, загалмайлан наманчилж,

	— Хөөрхий энэ хүн нас барж Пелагея л амарч дээ гэж өвөр хоорондоо ярилцан байхад зарим нь

	— Тэр чинь нас барсан биш үхсэн юм гэж засаж хэлжээ.

	Авсыг булж улс явахад нохой нь ганцаар үлдээд булшийг үнэрлэн үнэрлэн малтсан шороон дээр оцойн суусаар байжээ.

	Хэд хоноод мэдвэл нохойг нэг хүн алсан байлаа.

	 


III

	Павел Власов эцгийг үхсэнээс хойш хоёр долоо хоноод нэг бүтэн сайн өдөр шал согтуу харив. Гуйвсаар ширээний мухарт суугаад эцэг шигээ ширээ шааж

	— Хоол! гэж бархирав.

	Эх нь очиж хажууд нь суугаад хүүгээ тэврэн толгойг нь элгэндээ наалдуулав. Гэтэл хүү эхийгээ түлхэж

	— Ээж ээ, хоол түргэл! гэхэд

	— Ай тэнэг жаал! гэж гунигтай авч эелдэг дуугарав.

	— Би тамхи татаж сурна, эцгийн модон гаансыг аваад ир! гэж Павел хэл амаа ээдрүүлнэ.

	Павел анх удаа архи балгачихжээ. Архинд хамаг биеийн тэнхээ алдравч ухаан мэдээ тавьсан нь үгүй, «Би согтож байна гэж үү? Согтож байна гэж үү?» хэмээн бодож байжээ.

	Эхийнхээ энхрийлэн таалахад ичиж, эхийн харцанд уйтгар гуниг хурсныг харахдаа сэтгэл уяран уйлмаар санагдавч уйлахгүйн тулд худлаа цаана согтуу хүний дүрийг эсгэх гэж оролдож байв.

	Гэтэл эх нь хөлстэй, даахирсан үсийг нь илж

	— Чи ингэх хэрэггүй л юм сан даа... гэжээ.

	Павел бөөлжиж, эх оронд нь хэвтүүлж, алчуур норгож духан дээр нь жин тавив. Павел бага зэрэг сэргэсэн авч юм бүхэн үл мэдэг дайвалзсаар байжээ. Бас зовхи нь анилдаж, ам нь муухай гашуу оргино. Сормуусны завсраар эхийнхээ малигар нүүрийг хараад, «Бусад хүн архи уугаад зүв зүгээр байхад би бөөлжив. Миний архи уудаг арай эртэджээ» гэж бодов.

	— Чи одоогоос архи балгадаг болбол намайг яаж ч тэжээх юм билээ дээ... гэж ээжийн нь энхрий зөөлөн дуу гарахад Павел нүдээ тас аниад

	— Хүн болгон л балгах юм байна шүү дээ... гэжээ.

	Эх их л доороос авч санаа алдав. Хүүгийн хэлдэг үнэн юм. Архины мухлагаас ондоо хүний баясах цэнгэх газар байхгүйг эх бэлхнээ мэдэх бил ээ. Хэдий тийм болов чиг

	— Гэсэн ч чи архи уух хэрэггүй! Чиний оронд эцэг чинь балгаж балгаж өнгөрсөн биш үү. Эцэг чинь намайг их зовоосон... Тэгэхлээр одоо чи муу эхийгээ өрөвдөх юм биш үү, аан? гэв.

	Энэ энхрий, гунигтай үгийг дуулаад эцгийн амьд байхад эх нь гэрт байсан байгаагүй нь мэдэгдэхгүй, хэзээ зодуулах бол гэж үргэлж сэтгэл түгшин дув дуугай суудаг байсныг санав. Павел ч эцгээсээ дайжиж ялангуяа сүүлийн үед гэртээ цөөн ордог байсан болохоор эхээсээ нэлээдгүй хөндийрсөн тул харин одоо ухаан эрүүл болж ээжийгээ ширтэв.

	Павелын эх бол нуруу өндөр, яльгүй бөгтөр эхнэр бил ээ. Олон жил ажилд дарагдан бас, эр нөхөртөө зодуулсаар бие эрэмдэг болжээ. Эл учир хөдлөх барихдаа ямар нэг юм дайрч унагуузай гэсэн шиг ямагт өрөөлдөж явах нь бий. Нэлээдгүй сэлхэрсэн өргөн гонзгой нүүрэнд нь гүн гүн үрчлээ атираа сууж, хархан нүдэнд нь ажилчны хорооны олонх эхнэрүүдийн нэгэн адил уйтгар гуниг хуржээ. Баруун нүднийхээ хөмсгийг тас цохиулж гүн сорви тогтсоноос тэр талын хөмсөг нь яльгүй дээш сөлийгөөд баруун чих нь нөгөөгөөс арай дээхэн харагдах нь үргэлж айж чимээ чагнаж байсан шиг янзтай болгожээ. Бас өтгөн хар гэзэг үсэнд нь буурал оржээ. Ер харваас номхон дорой, уйтгар гунигтай ийм нэгэн бил ээ.

	Эхийн хацрыг даган нулимс бөмбөрч байхыг Павел үзээд

	— Битгий уйл даа... Надад уух юм өгөөч гэж аяархан хэлэв.

	— Би чамд мөстэй хүйтэн ус авчирч өгье...

	Эх ус авч ирэхэд хүү хэдийн унтсан байлаа. Эх шанагатай ус барьсаар дэргэд нь зогсож байхад гар нь чичирч хүйтэн усан дотор хөвөх мөс шанаганы ирмэгийг үл мэдэг цохилон байжээ. Эх шанагатай усаа ширээн дээр тавиад шүтээний өмнө очиж сөхрөв. Гадаа согтуу хөлчүү улсын дуу гарч, намрын чийг татсан харанхуй үдэш баян хуур хөгжим хангинана. Нэг хүн чанга дуулах нь сонстоно. Хэн нэгэн бас олхиогүй хараал тавьж байхад эмсийн цухалдсан, алжаасан дуу хадаж байх нь сонстоно...

	Власовын жижигхэн гэрт аж байдал урьдынхаас нам тайван, хорооны бусад айлуудыг бодвол арай ондоо янзтай болов. Тэдний байшин намаг руу хатгасан намхан хүр дээр байдаг болой. Байшингийн гуравны нэг хувийг гал тогоо эзлэх бөгөөд гал тогооны өрөөг нимгэн банзаар таслан бас нэг бяцхан өрөө гаргаад эх унтдаг байв. Байшингийн үлдэх гуравны хоёр хувь болох хоёр цонхтой том дөрвөлжин тасалгааны нэг буланд Павелын ор, үүдэн талд нэг ширээ хоёр вандан сандал тавьжээ. Эдний эд хогшил гэвэл хэдэн матмал сандал, дотуур хувцасны намхан эргэнэг, хувцасны авдар юм. Бас байшингийн туурганд цаг өлгөж, мөнөөхөн эргэнэгийн дээр бяцхан толь тавиад буланд хоёр шүтээн тахижээ.

	Павел залуу хүний хэрэглэдэг бүхнийг зэхэж төхөөрч, баян хуур хөгжим, цардмал заамтай цамц, хурц тод өнгийн зангиа, галош, таяг тэргүүтэн худалдан авч үе тэнгийн залуустай яг адилхан явдаг болов. Үдэш цэнгэлийн газраар явдаг болж, кадриль, польк мэтийн бүжиг сурчээ. Баярын өдрөөр баахан халамцуу харьдаг бөгөөд харин маргааш нь шартаж толгой нь өвдөж их л зовж өнждөг байв.

	Нэг өдөр эх нь

	— За чи өчигдөр хэр цэнгэв? гэсэнд Павел,

	— Шал дэмий! Тэрэнд орвол загас дэгээдэж суувал дээр. Аль эсвэл нэг буутай болмоор байна гэж их л уруу царайтай, уцаарлангуй өгүүлжээ.

	Павел ер ажил таслахгүй, торгуульд орохгүй, ажлаа их л хичээнгүйлэн хийх авч түүнээс хойш улам дуу шуугүй болж эхийн нь нүд шиг том цэнхэр нүдэнд нь сэтгэл дундуур байдал илэрдэг болов. Гэвч Павел буу ч худалдан авсан нь үгүй, загасанд явсан нь үгүй, ер олон бүгдийн явдаг замаас нэг л зайлсхийдэг болов. Үдшийн цэнгэлд очих нь цөөрөөд баярын өдрөөр хааяа гадагш гаравч цоо эрүүл харина. Павелын хүрэн бор царай шөвийж, нүдний нь харц улам томоотой дөлгөөн болоод уруулаа хачин чанга жимийж явах болжээ. Энэ бүхнээс үзвэл ямар нэг юманд битүү уурлаад юм уу, аль эсвэл өвчинд шаналж явдаг шиг санагдах ажгуу. Урьд ажлын нь газрын нөхөд их ирдэг байв. Гэтэл одоо Павелыг гэртээ байдаггүй болохоор ирэхийг байжээ. Хүү нь үйлдвэрийн ажилчин залуусаас ондоогоор явах болсонд эхийн сэтгэл аятай байвч аж амьдралын мөнөөхөн харанхуй замаас ондоо тийш тэмүүлэх болсныг ажиж мэдэхдээ сэтгэл баахан тавгүй байдаг бил ээ.

	— Хүү минь, бие чинь зүгээр биз? гэж хааяа асуухад Павел,

	— Миний бие зүв зүгээр! гэнэ.

	Тэгэхэд эх санаа алдаж,

	— Чи айхавтар тураад байх юм гэдэг бил ээ.

	Павел баахан ном олж ирээд сэмхэн сэмхэн их л хичээнгүйлэн уншдаг болов. Уншсан номоо далд нууна. Заримдаа номоос тусгай цаасан дээр тэмдэглэн хуулж аваад түүнийгээ бас далд дам нуух нь бий...

	Эх хүү хоёр үг ярилцах нь ч цөөрөв. Бие биеийнхээ барааг бараг олж харахгүй болов. Павел өглөө босоод дув дуугай сууж цайгаа уугаад ажилдаа яваад өгнө. Өдөр хоол идэхээр ирэхдээ яль шальгүй ганц нэг юм ярилцан суугаад орой үдэш болтол алга болно. Үдэш орой ажлаас хариад гар нүүрээ сайтар угааж, оройн хоол идмэгц өнөө олон номоо уншаад суучихна. Баярын өдөр болбол өглөө эрт гэгч гараад үдэш орой болсон хойно харина? Павелыг хот орж, шийний газраар явдаг гэж эх мэдэвч хотоос хүүтэй нь уулзах гэж ганц хүн ирдэггүй бил ээ. Өдөр ирэх тутам хүү улам дуугай болж, үг яривч эс ойлгогдох шинэ шинэ үг хэрэглэх болов. Ер гүжир эрс үг хэлж сурсан зангаа яваандаа огоорч, зан байдалд нь олон жижиг өөрчлөлт орж, гоёж гангалахыг болиод харин биеэ, хувцсаа ямагт ариун цэвэр авч явахыг хичээдэг болжээ. Хөдөлж барих нь сул чөлөөтэй, ер гадна байдал нь туйлын энгүүн эелдэг зөөлөн болов. Энэ бүхнийг ажиглан мэдсэн эх дотроо баахан санаа зовох болов. Павел эхтэйгээ харьцахдаа ч шал өмнөө болж, заримдаа өрөө тасалгааны хог шүүрдэнэ. Баярын өдөр ор дэрээ өөрөө хураана. Ер эхийнхээ гэр орны ажилд их л туслахыг хичээх болжээ. Тэр хороонд ондоо тэгдэг залуус байдаггүй бил ээ...

	Нэг өдөр гурван хүн үг ярилцан, их л хөнгөн сэргэлэн явж буй зураг авчирч туургандаа өлгөөд

	— Энэ бол Христос дахин амилаад Эммаус орох гэж яваа зураг шүү дээ гэж тайлбарлажээ.

	Тэр зураг эхийн сэтгэлд аятайхан санагдавч миний хүү «Христос шүтдэг байж яагаад сүмд очиж мөргөдөггүй юм бол?.. » гэж боджээ.

	Павелын найз нэг мужааны хийж өгсөн номын тавиур дээр дүүрэн ном хурааж, өрөө тасалгаа нь ч цэвэрхэн аятайхан харагдах болов.

	Эхийгээ «та», «ээж минь» гэдэг болсон агаад заримдаа

	— Эх ээ, чи бүү санаа зовоорой. Би өнөөдөр нэлээн оройхон ирэх байх шүү гэдэг бил ээ.

	Ингэж хэлэхэд нь эх дуртай авай. Түүний үг ярианд ямар нэг сүрхий ултай суурьтай юм байх шиг санагдана.

	Гэвч эхийн сэтгэл улам зовох болов. Ер бусын нэг явдал болох вий гэсэн бодол эхийн сэтгэл зүрхийг айхавтар гижигдэх авч өдөр хоног өнгөрсөөр байхад уул явдал учир тод болох нь үгүй. Эл учир эх заримдаа хүүгээ голж

	«Бусад хүн цөм хүн шиг байхад манай энэ гэлэн шиг яасан ч нарийн чанд болов доо! Тэгэх нас нь арай болоогүй байлтай... » гэж бодно. Гэтэл заримдаа бас

	«Энэ маань нэг хүүхэнтэй болсон юм болов уу?» гэж бодно.

	Хүүхэнтэй явдаг бол мөнгө хэрэгтэй, гэтэл Павел цалин мөнгөө бараг цугийг нь эхдээ авчран өгнө.

	Тийнхүү хачин дуугай болж, сэтгэл санаандаа огтоос битүүлэг далд юм бодож сэрэмжилсээр суутал өдөр сар өнгөрч, нэг мэдэхэд хоёр жил тойрчээ.

	
IV

	Нэг өдөр Павел оройн хоол идээд цонхны хөшиг татаж, буланд төмөр лампыг өлгөөд ном уншиж суув. Эх таваг саваа хурааж, гал тогооны өрөөнөөс гарч хүүгийн дэргэд сэмхэн очсонд Павел өлийж, юу болов гэсэн янзтай харахад нь эх

	— Зүгээр зүгээр, би юм хэлэх гэсэн юмгүй гээд сэтгэл нь зовохдоо хөмсгөө өргөсөөр яваад өгөв. Гэвч гал тогооны тэхий дунд зогсон юм бодож байснаа гараа сайтар угаагаад хүүгийн хажууд дахин очиж

	— Үгүй, би чамаас нэг юм асуух гэсэн юм. Чи юун ном уншин суудаг болоо вэ? гэжээ.

	Павел номыг хамхиж,

	— Ээж та суу л даа... гэв.

	Эх хажууд нь хүнд маягаар лагхийтэл сууж, ямар нэг чухал юм дуулах гэж чих тавин чагнав. Павел эх өөдөө харсан ч үгүй, хэдий намуухан авч яагаад ч юм их л сүртэй өгүүлсэн нь

	— Би хориотой ном уншдаг юм аа. Энэ номд ажилчин бидний аж амьдралын тухай үнэнийг бичсэн болохоор уншихыг хориглодог байна. Ийм номыг сэмхэн сэмхэн нууцаар дармалддаг юм. Хэрэв энэ номууд надад буйг мэдэх юм бол намайг шоронд хийнэ. Үнэнийг олж мэдэх гэлээ гэж шоронд хийх болно. Та ойлгов уу? гэжээ.

	Энэ үгийг дуулаад эхийн амьсгаа бачимдах шиг болж, нүдээ дүрлийлгэн хүүгээ ширтэв. Хүү нь шал ондоо болсон шиг санагджээ. Юу гэвэл дуу хоолой нь нам, бүдүүн, цуурайтай юм шиг дуулджээ. Павел өтгөн жирвэгэр сахлаа имэрч, булан тийш духаараа жигтэй ширтэн суув. Эх нь хүүгийнхээ төлөө сэтгэл зовох, өрөвдөх зэрэгцэн

	— Паша, тэгвэл чи юунд тийм ном уншина вэ? гэж асуухад, Павел дахин өлийж, эхийгээ хараад намуухан тайван дуугаар

	— Би үнэнийг олж мэдэхийг хүснэ гэжээ.

	Ингэж хэлэхдээ хэдий намуухан авч бат шийдэмгий хэлэв. Нүд нь мөн шийдэмгий гялбалзаж байв. Хүү нь ямар нэг нууц, аймшигтай юманд салшгүй орооцолджээ гэж эх сэтгэл зүрхнээсээ ойлгов. Павелын эх амьдралд байдаг юм бүхэн зайлшгүй байх ёстой юм гэж санаж, ямар ч бодолгүй дагаж сурсан болохоор энэ удаа юу ч хэлж чадсангүй дэмий л сэмхэн уйлж суув. Ер эхийн зүрх сэтгэл уй гашуунд дарагдан гүйцсэн ажээ.

	— Битгий уйл даа! гэж их л энхрий зөөлөн дуугарах нь хагацлынхаа үгийг хэлж байх шиг эхэд санагджээ.

	— Бид ямаршуу амьдарч байна? Та бод л доо. Та одоо дөч хүрлээ. Гэтэл амьдрал гэдгийг үзсэн үү? Эцэг таныг их зоддог байлаа. Одоо учрыг ойлговол тэр хүн амьдралын гашуун зовлон эдлэн цөхрөхдөө уураа танд гаргадаг байжээ. Гашуун зовлонд дарагдавч тэр гашуун зовлон хаанаас гарч ирдгийг ойлгодоггүй байжээ. Манай эцэг гучин жил ажил хийсэн. Эцгийг анх ажилд ороход бүх үйлдвэр хоёрхон байшинд багтдаг байжээ. Одоо тэгвэл долоон байшинтай болоод байна шүү дээ!

	Энэ яриаг сонсоход аймшигтай авч шуналтай чагнаж байв. Хүүгийн нүд үзэсгэлэнтэй цогтой гялбалзаж байв. Павел ширээ тэгнэн эхийн нулимс бөмбөрөх нойтон нүүрэнд өөрийн нүүрийг бүр ойртуулж байгаад үнэн мөн гэдэг юу байдаг тухай өөрийн ойлгосныг анх удаа ингэж ярьсан бил ээ. Павел өөрийн ухаж мэдсэнийг тийнхүү ярихдаа эрдэм номд бахархан, эрдэм номын үнэнд ариунаар бишрэгч сурагчийн адил омог төгөлдөр, идэр залуугийн бүхий л хүчин чадлаар ярьж байв. Заримдаа үг орж ирэхгүй түгдрэхийн төдий эхийн улам алдарсан янзтай царайг харахад нигүүлсэнгүй усгал нүдийг бүрхсэн нулимс бүдэгхэн гялтганаж байжээ. Эхийн харцанд эмээсэн, гайхсан байдал илэрнэ. Тэгэхээр нь эхийгээ өрөвдөж, өөрийн нь тухай, аж амьдралын нь тухай дахин ярьж,

	— Та ямар баяр баясгалан үзсэн бэ? Нэгэнт өнгөрсөн амьдрал байдлаасаа дурсах юм танд байна уу? гэж асуув.

	Хүүгийнхээ яриаг чагнасаар байтал хөндүүрлэн явсан зүрхийг нь урьд үзээгүй ямар нэг шинэ, эмгэнэлтэй, баясгалантай юм аяархан илэн таалах шиг болоход эх их л гунигтайгаар толгой сэгсрэн суув. Өөрийн тухай, аж амьдралынхаа тухай тийм эрс үг анх удаа сонсжээ. Тэрхүү үг яриа аль хэдийн мартагдсан учир тодгүй бодлыг нь сэрээж, аж амьдралдаа дургүйцэн явсан сэтгэлийг нь, идэр залуугийн нь бодол, сэтгэлийг аяархан үлээн хөөрөгдөж байв. Эх урьд залуудаа аж амьдралын талаар, ер юм бүхний талаар үе тэнгийнхээ бүсгүйчүүдтэй зөндөө ярилцдаг байсан боловч тэд бүгдээрээ зөвхөн гомдол зовлон тоочихоос бус аж амьдрал гэдэг яагаад тийм бэрх хэцүү байгааг учир тайлбарлан ярьдаг хүн нэгээхэн бээр үгүй бил ээ. Гэтэл одоо хүү нь өөдөөс нь харж суугаад эхийнхээ аж амьдралыг туйлын зөвөөр ойлгож, эхийнхээ зовлон зүдүүрийг ярьж, эхийгээ өрөвдөн хайрлаж байхад эхийн зүрх сэтгэл хөндүүрлэн, хүүдээ бахархах сэтгэл төрж байв.

	Эхийгээ ингэж өрөвдөж хайрладаг хүн байдаггүйг эх сайн мэднэ. Эх хүний амьдрал ямар байдаг тухай хүүгийн ярьсан болгон цөм зөв, яах аргагүй үнэн болохоор эх тэр үгийг дуулаад сэтгэл урьд хожид үзэгдээгүйгээр хайлан хачин уярч байв. Хүүгийн тийнхүү ярьж суух хоорондуур эх нь

	— Чи тэгээд яах бодолтой байгаа юм бэ дээ? гэж гэж асуув.

	— Юм сурах хэрэгтэй байна. Тэгээд бусдыг сургах хэрэгтэй байна. Бид бол бидний хувьд аж амьдрал яагаад ийм хүнд бэрх байгааг олж мэдэх, ойлгох хэрэгтэй байна гэжээ.

	Хүүгийн хөөрхөн цэнхэр нүдний харц урьд ямагт ширүүн дориун, эрс асан бол одоо их л эелдэг ялдамхан нүднээ дулаахан харагдах агаад эхийн үрчгэр нүүрэн дээгүүр хэдий нулимс бөмбөрөвч хүүгээ хараад үл мэдэг инээмсэглэх аядав. Эхийн сэтгэл хоёрдон, аж амьдралын гашуун зовлонг тийм сайн мэдэж буй хүүдээ бахдах сэтгэл төрөвч бас хүү нь даанч идэр залуу болохоор бусдаас ондоогоор ярьж, хүн бүхний хувьд, эхийн хувьд ижил дасал болчихсон сайх аж амьдралын өөдөөс ганцаараа маргаж тэмцэхээр шийдсэнийг нь бас санаад «Хүү минь, чи юу чадах юм билээ дээ?» гэж хэлэх гэснээ болив.

	Эхийн хувьд хэдийгээр баахан гаж авч тийм ухаантай үг гэнэт ярьсан хүүгээ хараад баймаар байжээ.

	Эх царайгаа төв болгоод инээмсэглэн, харцаараа хайрлан байхыг Павел үзээд өөрийн олж мэдсэн үнэнийг эхдээ ойлгуулж чадав гэж өөртөө итгэх идэр залуугийн омог бардах сэтгэл төрж байв. Павел ингэж ярьж суухдаа сэтгэл ихэд хөөрч, нэгэн үе инээвхийлэн, нэгэн үе хөмсөг атируулах агаад түүний тийнхүү ярих үгний дотор үзэн ядаж хорсох аялгуу дуулдаж байхад тэрхүү хангинасан гүдэс хатуу үгийг эх дуулах бүрий аймсан, толгой сэгсрэн

	— Тийм юм байдаг гэж үү, Павел аа?! гэж аяархан асуухад

	— Байдаг аа! гэж хүү нь бат чанга хариулав. Ард олонд сайныг хүсэж тэдэнд үнэний үрийг тарьж явдаг хүмүүсийн тухай Павел яриад гэтэл амьдралын дайснууд тийм хүмүүсийг араатан гөрөөс шиг барилан, шорон гянданд хорьж, хүнд ажилд хөөдөг гээд

	— Би тийм улсыг үзсэн, тэд бол энэ дэлхий дээр хамгийн сайн улс мөн гэж цогтойгоор өгүүлэв.

	Тийм улс байдаг гэж дуулахдаа эхийн дотор айх сэтгэл төрж, «Тийм улс бас байдаг юм уу?» гэж дахин асуух гэсэн болов чиг зүрхэлсэнгүй. Хүүг нь тийм осолтой юм ярьдаг болгосон мөнөөхөн учир эс ойлгогдох улсын тухай яриа дуулаад эхийн дотор палхийжээ. Чингээд

	— Мөд үүр хяраалах нь байна, хүү минь хэвтэж амар даа гэв.

	— Би одоо унтлаа гээд Павел эхийн дээрээс тонгойж, — Миний ярьсныг ойлгов уу? гэв.

	— Ойлголоо! гэж эх санаа алдахыг үзвэл хоёр нүднээс нь бас л нулимс бөмбөрөн өмөлзөж, — Чи л сүйд болох байгаа даа! гэжээ.

	Павел босож, тасалгааны дотуур холхиж

	— За тэгвэл та миний хаана, юу хийж явдгийг одоо мэдлээ. Би танд бүгдийг ярилаа. Тэгэхлээр эх минь хэрэв та надад хайртай бол миний ажил явдалд битгий саад хийгээрэй гэсэнд эх дуу алдан

	— Хуу минь, би юу ч мэдэхгүй хэвээрээ суусан бол дээр юм сан! гэжээ.

	Павел эхийн гарыг чанга атгав.

	Үг ярихдаа «эх минь» гэж цогтойгоор өгүүлэн урьд нь тэгдэггүй атал гарыг нь чанга атгахад хачин санагдан

	— Би юу ч хэлэхгүй! Ганцхан чи л биеэ бодож яваарай гэж тасалдангуй өгүүлээд юу болов гэж биеэ бодох ёстой болсныг ч мэдсэн юмгүй мөртөө

	— Чи улам ихээр турж байна шүү... гээд хүүгийн гоолиг, чийрэг биеийг чанга тэвэрч, усгал зөөлөн нүдээр харж,

	— Тэнгэр чамайг тэтгэх болтугай! Чи дураараа л бол. Би чамд саад хийхгүй. Харин ганцхан гуйх юм байна, чи хүнтэй аймшиггүй бүү үг ярь. Улсаас сэрэмжилж яваарай. Хүн болгон бие биеийгээ хорсон занаж явдаг юм шүү. Хүн гэдэг чинь ховдог шунал, атаа хорслоор амьдарч явдаг юм шүү. Муу үйл хийхэд хүн болгон дуртай. Чи тэднийг илчилж шүүж эхлэхтэй зэрэг тэд чамайг хорсон занаж, хорлох гэнэ шүү! гэж намуухан дуугаар их л бачимдан өгүүлэв.

	Павел үүдэнд зогсоод эхийн гунигтай үгийг чагнаж байснаа инээмсэглэн

	— Хүн муу гэдэг бол үнээн. Гэхдээ энэ хорвоод үнэн гэж нэг юм байдгийг олж мэдсэнээс хойш хүн гэдэг илүү сайхан санагдах болов гээд мөн инээмсэглэн

	— Би бол бага хүүхэд ахуйдаа хүн болгоноос айдаг байлаа. Хожим өсөж том болоод хүн болгоныг жигшин занадаг болсон юм. Зарим хүнийг бузар булай явдалтай болохоор нь жигшинэ, заримыг яагаад ч гэх юм бүү мэд зүгээр л жигшдэг болчихсон юм. Ер нь яагаад ингэдэг болсноо би өөрөө ч ойлгохгүй юм. Гэтэл одоо бол хүн болгон надад ондоо харагдах боллоо. Хүн болгоныг өрөвдөөд байгаа юм уу даа? Тийм муу муухай явдаг нь улс амьтан болгоны буруу биш юм гэдгийг олж мэдсэнээс хойш миний сэтгэл уяраад явчихсан... гэж яриад сэтгэл зүрхээ чагнаж байх шиг хэсэг дуугай болсноо

	— Үнэн гэдэг ийм л байдаг байна! гэж их л бодлогошрон өгүүлэв.

	Эх хүүгийнхээ нүүр өөд харж

	— Тэнгэр минь, чи ер аюултай ондоо болжээ гэж амандаа өгүүлэв.

	Павелыг унтсан хойно эх сэмхэн босож хажууд нь очив. Павел гэдрэгээ хараад унтаж байхыг үзвэл зоримог чанга борхон нүүр нь цав цагаахан дэрэн дээр онц тодхон харагдаж байжээ. Эх нь дан цамцтай, хөл нүцгэн, элгээ тэврээд хүүгийн орны хажууд зогсож байхдаа уруул амаа чимээгүй хөдөлгөн, том том бор нулимс нэгэн жигд бөмбөрүүлж байвай.

	Эх хүү хоёр аанай авиа чимээгүй, хэдий хөндий авч элгэн дотно суудаг бил ээ.

	Павел долоо хоногийн дундуур тохиолдсон нэг баярын өдөр гэрээс гарч явахдаа

	— Ирэх хагас сайн өдөр манайд хотоос зочид ирнэ шүү гэжээ.

	— Хотоос улс ирнэ ий? гэж эх уулга алдаж өмөлзсөнд Павел

	— Ээж, та юу бодов? гэж сэтгэл дундуур өгүүлэв.

	Эх хормогчоор нулимсаа арчиж,

	— Юу бодсоныг ч мэдэхгүй нулимс хар аяндаа... гэхэд Павел!

	— Та айж байна уу? гэв.

	— Айж байна гэж эх үнэнээ хэлэв.

	Тэгэхлээр Павел эхийн нүүрэнд нүүрээ ойртуулан

	— Хүнээс айдгаас болж бид цөм хэцүүдэж байна! Манийг захирдаг улс бидний ингэж айдгийг далимдуулан улам ихээр сүрдүүлдэг гэж яг эцэгтэйгээ адилхан ууртайяа зандран өгүүлэв. Эх их л гунигтайгаар гиншин

	— Битгий уурла! Би яаж айхгүй байх юм! Насаараа айсаар явтал сэтгэл зүрхэн дотор айдас хурчихсан юм гэв.

	Павелын дуу зөөлөрч

	— Намайгаа уучлаарай, ондоо арга байхгүй гээд гарч оджээ.

	Түүнээс хойш гурав хоног эхийн сэтгэл түгшин, ямар нэгэн танихгүй, аймшигтай улс ирнэ гэж бодох бүрий зүрх палхийх шиг болж байлаа. Тэд л хүүд нь зам мөрийг нь заасан байж таарна...

	Хагас сайн өдрийн орой Павел ажлаас тарж ирээд гар нүүрээ угааж хувцас хунараа солиод нэг тийш гарч явахдаа эх өөдөө харсан ч үгүй

	— Улс ирвэл намайг одоохон ирнэ гээрэй. Тэрнээс гадна та бүү айж үзээрэй... гэжээ.

	Эхийн тэнхээ алдарч вандан сандал дээр лагхийтэл суухад хүү нь царайгаа барайлгаад эхийгээ харж

	— Эсвэл та нэг тийш очно уу? гэв.

	Энэ үгийг дуулаад эхийн сэтгэл гомдож, толгой сэгсрэн

	— Явахгүй ээ, явж яах юм? гэжээ.

	Намрын адаг сар шувтарч байв. Өдөр хөлдүү цэвдэг газар унасан хярмаг цас сая гарч одсон хүүгийн хөлийн доор чахарч байх нь сонстоно. Цонхоор харахад гадаа айдас хүрмээр таг харанхуй. Эх гараараа вандан сандал тулж, үүд рүү ширтэн суув...

	Сайх харанхуйн дунд жигтэй хувцастай, олиггүй улс хүглийлдэн, ийш тийш сэрэмжлэн харсаар тэдний рүү сэмхэн ирж явах шиг санагдах ажгуу. Нэг хүн байшин тойрч хана туургыг тэмтэрч байх шиг.

	Гэтэл хүн исгэрэх чимээ гарав. Тэр чимээ гунигт, уянгат горхины урсгал адил нам гүмийн дотор мурилзан одоод эзгүй харанхуйн дунд хэн нэгнийг эрэн их л бодол болон тэнүүчилснээ ойртон ирээд байшингийн хана туурганд шигдсэн адил цонхон тушаа гэнэт алга болжээ.

	Үүдний пинд хүний хөлийн чимээ гарахад эх цочиж хөмсгөө өргөн сүрхий харж босов.

	Үүд тайлтал урьдаар том гэгчийн сэгсгэр малгайтай толгой цухуйж нэг өндөр хүн тонгойсоор алгуурхан орж ирээд эгц болж, баруун гараа яаралгүй өргөж, шуугьтал амьсгаа аваад хүнгэнэсэн аргил дуугаар

	— Амар сайн уу! гэжээ.

	Эх дуугай мэхийн ёслов. Өнөө хүн

	— Павел ирээгүй юү? гэж асуугаад үстэй хүрмээ яаралгүй тайлж, өрөөсөн хөлөө өргөж гутлын дээр тогтсон цасыг малгайгаар гүвж, мөн нөгөө хөлөө гүвээд малгайгаа буланд чулуудаж, жигтэй найгалзсаар дотогш оров. Түшлэгтэй сандлын хажууд очиж, энэ сандал намайг даах болов уу гэсэн янзтай харж байснаа сууж, амаа таглан эвшээлгэнэ. Тэр хүн бол үсийг гялайтал хуссан бөв бөөрөнхий толгойтой, мөн хацар нүүрээ хусаж, урт гэгчийн сахлынхаа хоёр үзүүрийг доош унжуулсан хүн байв. Хөлөө ачиж, сандал дээр найгалзан суух зуур том бүлтгэр бор нүдээр тасалгааны дотоод байдлыг ажиглан

	— Энэ танай амины байшин уу, хөлсний байшин уу? гэв.

	Эх өөдөөс нь харж ширээнээ суугаад

	— Энэ хөлснийх өө гэв.

	— Тусгүй орон байна.

	— Паша удахгүй ирнэ, та хүлээ л дээ гэж эхийн аяархан хэлэхэд нөгөө хүн

	— Би хүлээж байна аа! гэж их л тайван дуугарав.

	Тэр хүний амгалан байдал, уяхан дуу, жирийн царай янзыг үзээд эх нэлээдгүй зориг орж байв. Тэр хүн Павелын эхийг сайн санааны үүднээс эгцлэн харж байхыг үзвэл тунгалагхан нүдний нь гүнд зугаатай алиа оч гялбалзана. Харваас жигтэй урт хөлтэй, бөгтөрдүү, болхидуу ер бүх байдал төрхөөрөө инээд хүрмээр атал бас хүний сэтгэлийг татах нэгэн чанар илэрнэ. Тэр хүн хөх цамц өмсөж, хар шалбуур өмдний түрийг гутлын түрийнд чихжээ. Та хэн гэдэг хүн бэ, аль нутаг вэ, манай хүүтэй танилцаад удаж байна уу гэж эх асуух гэтэл өнөө хүн харин өөрөө гэнэт бүх биеэрээ найгалзаад

	— Авгай таны духыг хэн ингэж хага цохичихсон юм бэ? гэв.

	Ингэж асуухдаа үзтэл нүдээрээ инээвхийлэн их л эелдэг зөөлөн асуусан авч эхийн сэтгэлийг хөнджээ. Эх шазуур зууж дуугай сууснаа хэдий эелдэг боловч хүйтнээр

	— Эрхэм минь, энэ танд ямар хүртээлтэй юм бэ? гэв.

	Нөгөө хүн эхийн өөдөөс өнгийж

	— Үгүй ээ, та бүү уурла! Намайг өргөж авсан эхийн духан дээр яг таныхтай адилхан сорви байдаг болохоор би асууж байна. Манай тэр эхтэй хамт сууж байсан нэг гуталчин хүн гутлын модон хэвээр хага ярчихсан юм гэнэ бил ээ. Намайг өргөж авсан эх угаалгачин, нөгөөдөх нь гуталчин байсан юм. Манай тэр эх бол уг нь намайг үрчилж авснаасаа хойш тэр согтуу золигийг гудамжнаас олж аваад өөртөө гай зовлон хураасан байхгүй юу. Тэр хүний зодох жанчих гэдэг хэлэхийн аргагүй! Би бас айгаад үнхэлцэг хагарах шахдаг сан гэж ярив.

	Нөгөө хүнийг тийнхүү илэн далангүй үг ярихад эхийн сэтгэл мохож, энэ хачин хүнд нийцгүй үг хэлэв гэж Павел ч уурлаж юунаа магад гэж бодоод гэмшингүй инээмсэглэн

	— Би уурлаагүй. Харин та... дэндүү шуудхан асуулаа л даа. Миний эр нөхөр адис тавьчихсан юм, тэрийг минь тэнгэр өршөөг! Харин та татаар хүн биш биз? гэв.

	Нөгөө хүн хоёр хөлөөрөө тийчлэн, хоёр чихээ ар шилдээ гартал дарвайтал инээж, төв төвшнөөр

	— Арай ч биш дээ гэв.

	Эх тэр хүний хошигнож байгааг мэдэж мөн инээмсэглэн,

	— Таны яриаг үзвэл арай орос хүн биш шиг байх юм гэж учир хэллээ. Зочин толгойгоо их л зугаатай дохиж

	— Оросоос ч илүү шүү! Би Канев хотын хохоол гэв.

	— Энд ирээд удаж байна уу?

	— Энэ хотод ирээд жил тойрч байна. Танай энэ үйлдвэрт ороод сар болж байна. Танай хүү мэтийн сайн сайн улстай танил боллоо. Энд нэлээн сууна аа! гэж зочин хүн сахлаа имрэн суув.

	Тэр хүн эхэд аятайхан харагдаж, ялангуяа хүүг нь сайн хүн гэсэн болохоор дайлмаар санагдан

	— Та халуун цай ууж суухгүй юү? гэсэнд нөгөө хүн дал мөрөө хавчиж,

	— Би ганцаар идэж уугаад ч яах вэ дээ? Харин цөмөөрөө цуглаад ирэхээр л та цай идээ барина биз дээ гэжээ.

	Энэ үгийг дуулаад эх бас л айж «Цаад ирэх улс нь цөм энэ хүн шиг бол ч яамай!» гэж бодов.

	Үүдний пинд аанай хүний хөлийн чимээ гарч үүд аяархан онгойход эх мөн өндөсхийв. Гэтэл бүдүүн гэгчийн цайвар гэзэгтэй, хөдөөгийн янзын жирийн царайтай намхан бүсгүй орж ирэхэд эх ихэд гайхав. Бүсгүй

	— Би хожимдоогүй биз? гэж асуухад хохоол1 цаад өрөөнөөс шагайж.

	— Хожимдоогүй ээ, харин явган ирэв үү? гэв

	— Тэгэлгүй дээ! Та Павелын эх үү? Сайн байна уу! Миний нэр Наташа!

	— Эцгийнхээрээ хэн гэдэг вэ?

	— Васильевна. Таныг хэн гэдэг вэ?

	— Намайг Пелагея Ниловна

	— За танилцлаа...

	— Тэглээ, тэглээ гэж эх аяархан санаа алдаад бүсгүйг харж инээмсэглэв. Хохоол нөгөө хүүхнийг гадуур хувцсаа тайлахад нь туслаад

	— Гадаа хүйтэн байна уу? гэв.

	— Хээр их хүйтэн, салхитай байна...

	Тэр бүсгүй бол хурц тод дуутай, болцгор жижигхэн амтай, ер бүх бие байдал болцгор бөөрөнхий, эрүүл саруул царайтай нэгэн байв. Хувцсаа тайлаад даарч улайсан бяцхан гараараа улаан ягаан хацраа чанга үрж, тов тов чанга алхлан дотор өрөөнд орохыг эх хараад «Ийм хүйтэнд дугтуйгүй гуталтай явдаг байна шүү!» гэж гэнэт бодов.

	Хүүхэн чичирч

	— Тий тий, бүр бээрч хоцорлоо гэж сунжруулан өгүүлэхэд эх сандран,

	— Би та нарт одоохон цай халаагаад орхиё, одоохон! гээд гал тогооны өрөө рүү оров.

	Пелагея Ниловна тэр бүсгүйг хэдийн таньдаг, эх хүний энхрий хайраар хайрлан явдаг юм шиг инээмсэглэн тэдний яриаг чагнаж байв.

	— Находка, та уйдаж байна уу? гэж нөгөө хүүхнийг асуухад хохоол

	— Үгүй ээ зүгээр. Энэ бэлэвсэн авгай сайхан нүдтэй хүн байна. Миний эжий мөн ийм нүдтэй болов уу? гэж би бодлоо. Би эхийгээ үргэлж санах юм. Эх минь амьд яваа шиг надад санагдаад байдаг юм гэв.

	— Эхийгээ үхсэн гэж та ярьсан биш үү?

	— Намайг өргөж авсан эх үхсэн юм. Би бол төрсөн эхийгээ ярьж байна. Киев хотод нэг газар гуйлга гуйж яваа болов уу гэж санагдаад байдаг юм. Архи уудаг болов уу даа. Согтуу явахад нь цагдаа нар лав алгаддаг биз.

	«Хөөрхий зайлуул!» гэж эх санаа алдав.

	Наташа нэг юм аяархан дуржигнатал ярьсанд хохоолын тод сайхан дуу гарч

	— Нөхөр минь, та нар юм үзээгүй шал залуугаараа байна. Төрүүлэх гэдэг хэцүү, хүнийг сайн юманд сургах гэдэг бол бүр ч хэцүү... гэж ярих нь сонсогдоно.

	«Хараач!» гэж эх дотроо бахдан биширч, тэр хохоол хүнд ямар нэг эелдэг зөөлөн үг хэлмээр санагдтал бас үүд аяархан онгойж хөгшин хулгайч Данилын хүү Николай Весовщиков орж ирэв. Энэ хөвгүүн бол тэр хороонд нэртэй зожиг хөвгүүн бөгөөд ямагт уруу царайлан бусдаас дайжиж явдагт нь улс шоо үздэг бил ээ. Пелагея Ниловна гайхаж

	— Николай чи чинь юу гэж явна? гэсэнд Николай ясархаг цоохор нүүрээ палбигар алгаар шувтарч

	— Павел бий юу? гэв.

	— Павел байхгүй гэсэнд цаадах нь нөгөө өрөө рүү шагайснаа орж

	— Сайн байна уу, нөхөд өө... гэхэд нь эх «Энэ маань юу ч вэ?!» гэж их л доор үзэж байтал харин Наташа түүнтэй их баяртай, эелдэг гар барьж байхыг үзээд бүр ч гайхаж хоцорчээ.

	Бас бараг хүүхдээрээ хоёр залуу ирэв. Нэгийг нь Пелагея Ниловна таньдаг байв. Тэр бол үйлдвэрийн хуучин ажилчин Сизовын ач хүү Федор гэгч өргөн магнайтай, буржгар үстэй шөвгөр хөвгүүн байв. Нөгөө нь үсээ гялайтал самнасан залуу байв. Пелагея Ниловна тэр хүүг эс таних авч тийм ч аймаар эс харагджээ. Хамгийн сүүлд Павел, хоёр ажилчин залуугийн хамт ирэв. Павел

	— Цай чанаж байна уу? Баярлалаа гэж эхдээ их л эелдэг өгүүлээд, эх нь юугаа ч мэдээгүй байж тэднийг дайлах юм бодож

	— Жаал зугаа архи авах уу? гэхэд нь

	— Хэрэггүй, тэр илүү явдал гэж инээмсэглэжээ. Миний хүү надаар наадам хийж, тийм осолтой айхавтар хурал болно гэж сүр бадруулсан байна шүү гэж эх гэнэт бодоод

	— Нөгөө сүрхий цаазтай улс гэдэг чинь эд юм уу? гэж аяархан асуув.

	— Тийм ээ, эд! гэж Павел хэлээд цааш ороход эх хойноос нь

	— Ай зайлуул аа! гэж дуу алдаад бас «Мөн ч хүүхдээрээ байна даа» гэж өмөгшин бодов.

	
VI

	Цай буцалж, Пелагея Ниловна халуун тогоотой цай өргөж, ирэв. Зочид ширээ тойрон шахалдан суужээ. Наташа ганцаар ном барьж буланд дэнгийн гэрэл доор суужээ.

	— Ямар учраас хүмүүс ийм муу аж төрж буйг ойлгож мэдэхийн тул гэхэд хохоол өлгөн авч

	— Бас хүмүүс өөрснөө ямар учраас хариугүй дорой байдгийг... гэж нэмж хэлэв.

	— ... Ер хүн анх яаж аж төрж эхэлснийг үзэх хэрэгтэй... Гэтэл Пелагея Ниловна цайны ханд хутгаж байх зуураа

	— Үзэцгээ, хонгорууд минь үзэцгээ! гэв.

	Цөм таг дуугүй болов. Павел хөмсөг атируулан

	— Ээж ээ, та юу болж байна? гэв

	— Би юу? гээд харвал хүн бүхэн өөрийг нь харж байхад баахан ичингүйрэн, — Би зүгээр дотроо бодож байснаа дуугарч орхив гэв.

	Наташа инээд алдаж, Павел ч мушилзав. Харин хохоол

	— Сайхан цай чанаж өгсөнд тань танд баярлалаа! гэв.

	— Уугаагүй байж юунд нь баярлах билээ гээд эх хүү өөдөө харж, — Би та нарт садаа болоогүй биз? гэлээ. Гэтэл Наташа

	— Гэрийн эзэгтэй зочдодоо садаа болдог юм гэж үү? гээд хүүхэд адил гонгинон

	— Хайрт минь, надад шалавхан нэг аяга цай хийж өгөөч! Хамаг бие чичрээд хөл хөлдөх нь! гэхэд эх

	— Одоохон, одоохон! гэж мэгдэн дуу алдав.

	Наташа аяга цай уугаад хангинатал амьсгаалж, гэзгээ ар тийш хаялан нэг шар хавтастай, зурагтай ном уншиж гарав. Эх цай аягалж байхдаа аяга халбага хангинуулахгүйг хичээн бас бүсгүйн намуухан унших үгсийг чих тавин чагнаж байв. Наташийн яруу дуун халуун тогооны шийхнах чимээтэй өнгө хослон урьд эрт цагт агуйд сууж, зэрлэг ан амьтныг чулуугаар цохин алж идэж явсан зэрлэг хүмүүсийн тухай их л аялгуу сайхан урсгаж байв. Номын дотор гарч буй зүйлс үлгэр домогтой ихэд адилхан дуулдах тул эх хүүгээ харж, мөнөөхөн хориотой ном гэдэг чинь энэ юм уу? гэж асуумаар санагдаж байжээ. Ном чагнасаар түдэлгүй ядраад хүүдээ мэдэгдэлгүйгээр, зочдод мэдэгдэлгүйгээр зочдыг сэмхэн сэмхэн ширтэн суув.

	Павел хүү нь Наташа хүүхэнтэй зэрэгцээд суусныг харахад тэр дотор хамгийн хөөрхөн харагдаж байжээ. Наташа номын дээрээс тонгойн санчгийн үсийг байн байн засан, хааяа толгой сэгсрэн дуу хоолойгоо нам болгоод номоо харалгүй ямар нэг юм хэлээд нөгөөдүүлээ их л эелдэг ялдам харна. Хохоол ханхар цээжээрээ ширээний өнцөг тэгнээд сахлынхаа мушгимал үзүүрийг олж харах гэж оролдон нүдээ хялайн сууна. Весовщиков өвдгөө тулаад модоор зорж хийсэн адил шув шулуухан суух бөгөөд нимгэхэн уруултай, хөмсөггүй цоохор нүүр нь цамын баг адил хөдөлгөөнгүй гөлийжээ. Халуун тогооны гялгар гуулин дотор тусах нүүрээ харж онигор нүдээ огтхон ч цавчилгүй ширтэх нь амьсгаагүй юм шиг санагдах ажгуу. Жаахан Федя ном уншихыг чагнан, номын үгийг аман дотроо давтаж байсан шиг уруулаа сэмхэн хөдөлгөн суухад нөгөө нөхөр нь тонгойж, өвдгөө тохойлдон шанаа тулж юм бодон инээмсэглэн суув. Павелын хамт ирсэн хоёр хөвгүүний нэгэн болох буржгар улаан үстэй, зугаатай ногоон нүдтэй хүү ямар нэг үг хэлэх гэж байгаа бололтой тэсгэлгүй хавчин суухад нөгөө цайвар үсээ богинохон хайчилсан хөвгүүн толгойгоо илэн шал ширтэн суух тул царай зүс нь эс харагдана. Гэрийн дотор нэг л онцгой сайхан авай. Тийм онцгой аятай байдлыг Власова эхнэр урьд хожид үзээгүй агаад Наташагийн ном уншихыг чагнан суухдаа идэр залуудаа үдшийн шуугиант цэнгэлээр явдаг байснаа санав. Тэнд идэр залуус ямагт архи ханхлуулан, элдэв гүжир бүдүүн үг хэлж, ичгүүр сонжуургүй алиа тохуу хийж явдаг асныг санахдаа эх өөрийгөө ихэд өрөвдөн сэтгэл уярав.

	Мөн талийгаач болсон эр нөхрийн нь хадамласан явдал санагдав. Тэгэхэд Власов тийм нэгэн үдшийн цэнгэл дээр үүдний харанхуй пин дотор барьж аваад хамаг биеэрээ хана туурганд шахаж байгаад

	— Чи миний эхнэр болох уу? гэж сүрхий эрсхэн асууж бил ээ.

	Тэгэхэд нь Пелагея айхавтар гомдож бил ээ. Гэтэл Власов дэлэн хөхийг нь өвдтөл базлан, шуухитнан, нүүр амыг нь халуун нойтон уур амьсгаагаар үлээж байхад тэврээс нь мултран гарах гэж хажуу тийш булттал

	— Хүүе чи хаачих нь вэ? Чи хариу хэлнэ үү үгүй юү? гэж бархирчээ.

	Тэгэхэд Пелагея ичиж хорсон яаж ч чадахгүй байтал гаднаас хүн орж ирэх чимээгээр ашгүй тавьж

	— Бүтэн сайн өдөр танай руу зууч явуулна шүү... гэжээ.

	Чингээд үнэхээр зууч явуулсан бил ээ.

	Эх хангинатал санаа алдан нүдээ анив.

	— Хүн яаж амьдарч байсныг мэдэх хэрэг байхгүй, харин хүн яаж амьдарвал зохихыг мэдэх хэрэг бидэнд байна гэж Весовщиков гэнэт сэтгэл дундуур өгүүлэв.

	— Яг зөв өө! гэж шар толгойт хүү босож байгаад дэмжсэнд Федя

	— Үүнийг би зөвшөөрөхгүй гэж бархирав.

	Бөөн маргаан дэгдэж, тэдний мэтгэлцэх үгс түүдэг галын дөл адил дүрэлзэн ирэв. Тэд юү гэж бархиралдаж буйг эх ойлгохыг болив. Хүн болгоны сэтгэл хөөрөн царай улайвч хэн ч эс уурлах агаад эхийн бишгүйдээ дуулсан мөнөөхөн эрс гүдэсхэн үгийг хэлэх хүн нэгээхэн ч үгүй.

	«Эд эм хүний дэргэд тийм үг хэлэхээс ичиж байгаа ажээ» гэж эх бодов.

	Тэр хэдэн идэр залуусыг бага хүүхэд адил үзэж байгаа мэт хүн болгоныг их л анхааралтай харж суугаа Наташийн төв төлөв байдал эхэд нэг л аятайхан санагдаж байжээ.

	— Байзнаарай нөхөд өө! гэж Наташаг хэлэхэд цаадуул нь дуугай болж, өөдөөс нь харав.

	— Бид бол юм болгоны учрыг олж мэдэх ёстой гэж хэлдэг нь зөв өө! Харанхуй мунхаг хүмүүсээс ялгарахын тулд бид өөрсдөө оюун ухаанаа бадруулах ёстой. Юм бүхэнд шударга зөв хариулт өгөх хэрэгтэй байна. Үнэн бүхнийг, худал хуурмаг бүхнийг олж мэдэх хэрэгтэй юм... гэж Наташаг ярьж байхад хохоол түүний үгний хэлэх ая данд тааруулан толгой дохиж суув. Харин Восовщиков, өнөө шар толгойт, мөн Павелын дагуулан ирсэн ажилчин гурав нэгэн бүлэг болж шахалдан зогсох нь яагаад ч юм эхийн сэтгэлд зохисгүй харагдав.

	Наташаг үгээ хэлж дуусмагц Павел босож

	— Бид зөвхөн гэдэс цатгалан явахыг хүсэж байна гэж үү? гэж их л тайвнаар асуугаад, — Тийм биш ээ! гэж өөрөө хариулан, онцгой зогсон буй гурвыг харж, — Бид юм бүгдийг харж байгаагаа хүзүүн дээр маань мордож, бидний нүдийг таглан буй хүмүүст үзүүлэх ёстой. Бид бол тэнэг мангуу улс биш, зэрлэг адгуус биш! Бид зөвхөн идэхийг бодож байгаа биш, хүн яаж аж төрөх ёстой бол тэр ёсоор аж төрөхийг хүсэж байна! Тэдний бидэнд тулгасан зовлонт амьдрал оюун ухааны хувьд бид тэдэнтэй адил болох юм уу, тэднээс илүү гарахад саад болохгүй гэдгийг дайснуудад үзүүлэх ёстой! гэв.

	Энэ үгийг дуулаад эх омог бардам болж ямар зохистой эвлэг ярина вэ гэж бишрэн суув.

	— Цатгалан хүн цөөнгүй байтал шударга хүн алга! Бид энэ ялзарсан аж амьдралын балчиг намаг дээгүүр гүүр тавьж, үнэнхүү сайн сайхан ирээдүйд хүрэх ёстой. Энэ бол бидний үйл хэрэг мөн! гэж хохоолын ярихад Весовщиков

	— Нүдэлдэх цаг болоод байхад гараа эмчлүүлж суух зав алга гэв.

	Тэднийг тарахад шөнө дүл өнгөрч байв. Весовщиков, нөгөө шар толгойт хоёр хамгийн түрүүнд гарч явахад эх дотроо аанай таагүй «Юун ч их яарах юм бэ дээ!» гэж бодоод их л дурамжхан мэхийн ёсолж үдэв.

	— Находка, та намайг хүргэж өгөх үү? гэж Наташаг асуухад хохоол

	— Тэгэлгүй яах вэ! гэв.

	Наташаг гал тогооны өрөөнд хувцаслаж байхад Павелын эх,

	— Ийм цагт таны оймс даанч нимгэхэн юм. Би танд нэг ноосон оймс нэхэж өгвөл яана вэ? гэв.

	— Баярлалаа, Пелагея Ниловна! Ноосон оймс хөл үрээд байдаг юм

	— Би танд үрэхгүйгээр юм нэхээд өгнө өө.

	Наташа нүдээ яльгүй онийлгоод эхийн өөдөөс ширтсэнд эх баахан улсхийж

	— Би дэмий юм донгосож байгаа бол та уучлаарай, гэхдээ би үнэн голоосоо л хэлсэн юм гэж аяархан өгүүлсэнд Наташа

	— Та яасан сайн хүн бэ? гэж мөн сулхан дуугарч Власова авгайн гарыг яаран атгав.

	Хохоол ч эхийн өөдөөс харж

	— Буурай, сайхан нойрсоорой! гээд Наташийг дагаж гарав.

	Эх хүүгээ үзвэл тасалгааны үүдэнд зогсоод инээмсэглэн байв.

	— Чи чинь юү гэж инээгээ вэ? гэвэл

	— Зүгээр хөгжилтэй байна! гэжээ. Эх нь яльгүй гоморхож

	— Би хөгшин, тэнэг амьтан, гэхдээ юмны сайн мууг ойлгоно гэв.

	— Их сайн байна! Орой болжээ, та одоо унт даа!

	— Одоо унтлаа! гэж эх ширээ тойрон бөгтгөнөн аяга таваг хурааж байхдаа сэтгэл дүүрнээр үл барам бүр хөөрч хөлс нь чийхарч байв. Ер юм бүхэн гэмгүй сайхан өнгөрөв гэж эх туйлын баяртай байв.

	— Павел минь, сайн арга сүвэгчилсэн байна? Тэр хохоол тун аятайхан хүн юм. Эмэгтэй нь ч гэсэн яасан ухаантай бүсгүй вэ! Ямар ажил хийдэг юм бол?

	— Багш гэж Павел товчхон хариулж тасалгааны дотуур холхино.

	— Тийм байлгүй, хөөрхий зайлуул! Даан ч хувцас муутай юм. Мөд ханиад хүрэх юм байна даа! Эцэг эх нь хаана байдаг юм бол?

	— Москвад гэснээ Павел эхийн өөдөөс харж зогсоод их л төв төвшнөөр

	— Эцэг нь төмрийн наймаа хийдэг, хэд хэдэн байшинтай их баян хүн. Тэгээд охиныгоо энэ замаар оров гэж гэрээсээ хөөчихсөн юм байна. Багадаа дулаан гэрт юм бүхнээр эрх танхил байсан хүн одоо болоход шөнө ганцаар долоон мод газар явган явдаг болж дээ... гэж ярихад эх ихэд гайхжээ. Тасалгааны төв дунд зогсоод хөмсгөө жигтэй өргөж, хүүгээ дуугай ширтэж байснаа

	— Хот орох юм уу? гэж аяархан асуув.

	— Хот орох юм

	— Ай зайлуул! Тэгээд айдаггүй юм уу?

	— Айхгүй л юм даа гэж Павел инээмсэглэн хэлэв.

	— Хот явж яах нь вэ дээ? Эндээ унтаад өгөхгүй, надтай цуг унтана биз!

	— Тэр эвгүй ээ! Маргааш өглөө хүн харж магадгүй, тэгвэл бидэнд тусгүй юм болно.

	Эх бодол болж цонхоор харснаа

	— Би нэг юмны учрыг ойлгохгүй юм, Павел аа, та нарын ярьдаг зүйлд осолтой, цаазтай юм юу байгаа юм бэ? Ер болохгүй муу юм алга шиг л байх юм, аан? гэж аяархан асуув.

	Энэ явдал тийм осолтой гэхэд эх эс үнэмших тул хүүгээс мөн тийм хариу үг дуулахыг хүсэж байв. Павел гэтэл эхийн өөдөөс тайван ширтэн

	— Муу юм байхгүй. Гэхдээ бидний хэн маань ч шорон гянданд орох бол дуун дээр хэрэг. Та үүнийг л мэдээрэй гэв.

	Эхийн гар чичирч, дуугаа нам болгоод

	— Тэнгэр тэтгэж гэмгүй өнгөрдөг ч үгүй байгаа даа?.. гэхэд Павел.

	— Тийм биш. Би таныг хуурахгүй, гэмгүй өнгөрөхгүй гэж эелдэг зөөлөн өгүүлэн инээмсэглээд, — Та унт даа, лав ядарсан биз. Сайхан нойрсоорой! гэв.

	Эх ганцаар үлдээд цонхны дэргэд очиж гадагш шагайвал гадаа хүйтэн, бүрхэг харанхуй. Салхи наадан таг чиг нойрсох бяцхан байшингуудын дээврийн цасыг үлээн хийсгэж, байшингийн хана туургыг мөргөн, тэгснээ хуурай цас бужигнуулан гудамж уруудуулан хийсгэж байв.

	— Есүс Христос, биднийгээ өршөөх болтугай! гэж эх шивгэнэн залбирав. Хүүгийн бат тайван өгүүлсэн тэр аймшигт зовлон хэзээ ирэх бол гэдэг бодол дэнгийн эрвээхэй адил сэтгэл санаанаас нь эс ховхрон зүрхэн дотор нь нулимс оргилмуй. Эхийн нүдний өмнө хавтгай цагаан тал тодров. Тэгээд хүйтэн салхи исгэрэн цагаан цас хуйлран шуурах хээр талд нөгөө бяцхан хүүхэн цорын ганцаар найгалзан яваа даа хөөрхий гэж бодов. Салхи хүүхний хөлийг ороож, хормой хотыг хийсгэн, ширүүн жихүүн цас нүүр нүдгүй хаялан байгаа болов уу. Чүүчгэр хөл нь цасанд шигдээд явахад тойвтой даарах, айх гэдэг жигтэйхэн байгаа даа. Тэр бүсгүй урагш тонгойгоод хээр талын дунд үлдсэн ганц ширхэг өвс намрын салхины аясаар найгахтай адилхан харагдаж байгаа болов уу. Өнөө бүсгүйн баруун гар талд их ой бараагнан, тэнд нүцгэн гоолиг хус, улиас гунигтайяа шуугин байх ёстой. Тэртээ цаана хотын гал гэрэл бүдэгхэн сүүмэлзэн байх ёстой.

	Энэ бүхнийг бодохоос эхийн сэтгэл зарсхийж,

	— Тэнгэр бурхан өршөө! гэж амандаа залбирав.

	 


VII

	Өдөр хоног эрих эргүүлэх адил нэг нэгээр нэмэгдсээр хэдийн долоо хоног, сар өнгөрнө. Павелынд хагас сайн өдөр болгон нөхөд нь цуглаж, хурал бүр нь ямар нэг урт налуу шатанд нэг гишгүүр нэмж байгаа юм шиг болж, тэр гишгүүр хүмүүсийг нэг шат ахиулан ямар нэгэн алсын зорилгод удирдан хөтөлсөөр авай.

	Шинэ шинэ хүн ирдэг болж, Власовын бяцхан гэр зайгүй бүгчим байдаг болов. Наташа ямагт даарсан бээрсэн, ядарсан янзтай ирэвч үргэлж зугаатай сэргэлэн байдаг бил ээ.

	Павелын эх түүнд ноосон оймс нэхэж бяцхан хөлд нь өөрөө өмсгөж өгсөнд Наташа анхандаа учиргүй инээж байснаа гэнэт дуугай болж юм бодоод

	— Миний өрлөг эх мөн тан шиг гайхалтай сайн хүн байсан юм, Пелагея Ниловна, ажилчин ардын аж амьдрал ийм бэрх, ийм гомдмоор байтал гэж ихэд алс холын зүг зааж, — Нөгөө тэднийг бодвол сэтгэл дотор сайхантай, их нигүүлсэнгүй улс байх юм гэжээ.

	— Үгүй ээ ер, хараач! Та эцэг эх, хамаг юмнаасаа салаад... гэж Власова санаагаа гүйцэд хэлж чадсангүй Наташийн нүүр өөд харж, яагаад ч юм баяр талархал хүргэмээр санагджээ. Пелагея Ниловна Наташийн өмнө шал дээр суугаад дув дуугүй санаа алдахад Наташа юм бодож инээмсэглээд бөхийж

	— Эцэг эхээсээ салаад гэв үү, та? Тэр яах вэ. Миний эцэг бол жигтэй хэрцгий хүн. Ах ч өөрцгүй, нэг архичин юм! Эгч минь ч золгүй амьтан хөөрхий... Өөрөөсөө олон ах хүнтэй суусан юм. Цаадах нь тун баян атлаа их ховдог шунахай, уйтгартай хүн дээ. Ганцхан ээжийгээ л өрөвдөх юм. Миний ээж тантай адилхан их хээгүй хүн. Миний ээж хариугүй жижигхэн биетэй, хулгана шиг бушуу түргэн явдалтай хүн. Тэр юм болгоноос дандаа айж явдаг. Ээжтэйгээ л уулзах юм сан гэж хааяа их бодогдох юм гэж ярихад Власова

	— Иш! Хөөрхий дөө! гэж гунигтайяа толгой сэгсрэв.

	Энэ үгийг дуулаад Наташа давхийтэл өндийж, ямар нэг юм түлхэж байгаа мэт гар сунган

	— Ээ, үгүй ээ! Би заримдаа хамгийн баяр баясгалантай, хамгийн аз жаргалтай шиг санагддаг гэхэд нь царай нь цайрч цэнхэр нүд нь очоор бадрав. Чингээд Пелагея Ниловнын мөрөн дээр хоёр гараа тавиад итгүүлэн хэлсэн нь

	— Бид ямар агуу их үйл хэрэг үүсгэж байгааг та мэддэг ч болоосой, ойлгодог ч болоосой... гэхэд эхийн дотор үл мэдэг атаархах сэтгэл төрж, шалан дээрээс босож,

	— Тийм хэрэгт оролцох нас өнгөрчээ. Би бол бичиг үсэггүй хүн юм... гэж их л гунигтай өгүүлжээ.

	... Павелын үг ярих нь улам олон, улам их, маргалдах нь улам ширүүн болж бүр турж хоцорчээ. Наташатай үг ярих юм уу, Наташаг харахад нь мөнөөхөн ширүүн дориун харц нь зөөлөрч, дуу хоолой нь хүртэл ялдам уяхан, ер бүхий л байдал төрх нь эгэл жирийн болж байх шиг эхэд санагдах ажгуу.

	Тэгэхэд нь «Тэнгэр өршөө!» гэж дотроо залбиран инээмсэглэдэг бил ээ.

	Хурал болгон дээр маргалдаан үүсэж, хэтэрхий ширүүн дориунаар шуугилдахын төдий өнөө хохоол бодож хонхны хэл адил хоёр тийш ганхаж байгаад хүнгэнэсэн тод дуугаар ямар нэг энгүүн хэдэн үг хэлмэгц цаадуул нь цөм тайвширч, томоотой болдог байв. Весовщиков бол ямар нэг юманд бусдыгаа үргэлж шавдуулна. Ер Самойлов гэгч шар толгойт хөвгүүн тэр хоёр л хамаг маргааныг үүсгэдэг бил ээ. Шүлтээр угаасан адил хялман цагаан үстэй, бөөрөнхий толгойтой Иван Букин тэдний үгийг зөвшөөрнө. Яков Сомов гэгч голигор, цэвэрхэн залуу бол дуу цөөтэй, ярив ч намуухан томоотой ярьдаг бөгөөд үгийн тэмцэлдээн гарваас өргөн магнайт Федя, Мазин тэр хоёр ямагт Павел, хохоол хоёрын талд ордог авай.

	Заримдаа Наташийн оронд хотоос Николай Иванович нэртэй эрүүндээ шингэн цайвар сахалтай, нүдний шилтэй хүн ирэх нь бий. Тэр хүн бол аль нэг алс холын хошуу нутгийн хүн бололтой, үг ярихдаа О авиаг онц тод хэлдэг бил ээ. Айл гэрийн аж амьдрал, үр хүүхдийн тухай, худалдаа наймаа, цэрэг цагдаа нарын тухай, мах талхны үнэ цэний тухай ер хүн болгоны өдөр тутмын аж байдлын тухай туйлын энгүүн юм ярина. Тэр бүхнийг ярихдаа элдвийн худал хуурмаг, будилаантай явдал байдаг гэх бөгөөд заримдаа инээд хүрмээр элдэв дэмий явдал, ер хүнд үзтэл ашиг тусгүй зүйлийг гаргаж ярьдаг бил ээ. Тэр хүн аль нэг алс холын ондоо гүрнээс ирсэн, тэр нутагт нь хүн бүхэн шударга, хөнгөн хялбар аж төрдөг байтал харин энэ газар юм бүхэн түүнд хачин гэж санагдаад энд ирээд санаанд нь таарахгүй идээшиж чадахгүй болохоор энэ нутгийн юм бүхнийг санаандаа тааруулан өөрчлөх гэж дотроо үргэлж цөхрөн бодож явдаг шиг Пелагея Ниловнад санагддаг ажээ. Николай Иванович бол шаравтар царайтай, нүдийг нь тойроод нарийхан нарийхан үрчлээ зураас суусан ийм нэгэн бил ээ. Дуу хоолой нь нам тайван, гар нь үргэлж бүлээн явна. Власова авгайтай мэндлэхдээ гарыг нь жигтэй чанга атгах тул ийнхүү гар барьсны хойно эхийн сэтгэл их л хөнгөн, тайван болдог байв.

	Хотоос ирдэг бас бус олон хүний дотроос туранхай цайвар царайтай, том гэгчийн дүрэлгэр нүдтэй, өндөр гоолиг эмэгтэй олонтоо үзэгдэнэ. Түүнийг Сашенька гэж дуудна. Хөдлөх барих нь эр хүний янзтай тэр эмэгтэй өтгөн хар хөмсгөө ууртайяа зангидан явдаг бөгөөд үг ярихад нь шулуун хамрын нь нарийхан нүх ямагт сарталзан байх нь үзэгдэнэ.

	— Бид бол социалистууд мөн... гэж тэр Сашенька анх удаа эрс чанга хэлжээ.

	Энэ үгийг дуулаад эх хэрдхийн цочиж, нөгөө эмэгтэйн нүүр өөд ширтэн байж бил ээ. Хааныг социалистууд алсан гэж Пелагея Ниловна идэр залуудаа дуулсан байжээ. Тэр цагт хаан тариачдыг эрх чөлөөтэй болгов гэж газрын эзэд өширхөж, хааныг алахаас нааш үсээ хайчилж тайрахгүй гэж ам гарсан болохоор тэднийг социалистууд гэж нэрлэдэг юм гэж ярьдаг байжээ. Гэтэл одоо хүү нь, хүүгийн нь нөхөд яагаад социалист болсны учрыг ухаж ойлгосон нь үгүй.

	Бүгдээр тарсны хойно хүүгээсээ

	— Павлуша, чи чинь социалист юм гэж үү? гэж асуужээ.

	Павел эхийн урдаас харж зогсоод

	— Тийм ээ! Юү гэж? хэмээн аанай эрс шууд дуугарав.

	Эх их л доороос авч санаа алдаад газар шагайж

	— Тийм үү, Павлуша? Тэр социалистууд хааныг эсэргүүцэж нэгийг цааш харуулсан шүү дээ гэжээ.

	Павел тасалгааны дотуур явж, хацраа илж мушилзан инээвхийлж

	— Тэгэх хэрэг бидэнд алга гээд их л намуухан төв төвшнөөр олон юм ярьж өгсөнд эх хүүгийнхээ нүүр өөд ширтэн суухдаа «Манай хүү муу юм хийхгүй, хийж чадах ч үгүй» гэж бодож байжээ.

	Гэтэл удалгүй мөнөөхөн аймшигт үгийг дуулсаар байтал тийм ч хурц ёворгон сонсогдохыг больж, учрыг ухаж ойлгодоггүй бас бус олон үгсийн адил чихэнд нь ижил дасал болжээ. Гэвч Сашенька гэгч өнөө хүүхэнд нэг л дургүй, тэр хүүхнийг орж ирмэгц эхийн сэтгэл нэг л тавгүй болж аягүйрхдэг байв.

	Нэг өдөр уруулаа их л дурамжхан шамшийлгаж

	— Тэр Сашенька тун ч чанга хүн юм аа даа. Юм л бол та нар тэгэх ч ёстой, ингэх ч ёстой гэж тушааж байх юм гэж хохоолд ярьсанд цаадах нь чанга гэгч инээж

	— Яг үнэн дээ! Буурай та бүр нүдийг нь олж хэлэв. Тийм ээ, Павел аа? гээд нүд ирмэн инээмсэглэж,

	— Тэр чинь тайж хүн шүү дээ! гэжээ.

	Гэтэл Павел

	— Тэр сайн хүн гэж нэг л ойлгомжгүй өгүүлсэнд хохоол өлгөж

	— Энэ ч үнэн, харин тэр өөрөө бол заавал тэгэх ёстой гэдэг бид бол тэгэхийг зорино, болгоно гэдэг. Энэ хоёрын ялгааг л ойлгодоггүй хүн дээ гэлээ.

	Тэгээд учир эс ойлгогдох нэгэн зүйлээр ихэд маргаж бил ээ.

	Бас Сашенька хүүхэн Павелд сүрхий ширүүн хандаж, заримдаа бүр зандарч байхад Павел дуугай мушилзан инээж, өнөө хүүхнийг Наташаг хардаг шигээ эелдэг зөөлөн харж байхыг эх ажиглажээ. Тэгэхэд нь эх мөн дургүй бил ээ.

	Зарим үдэш тэд гадаад орны үйлдвэрчин ардын тухай сонин бичигт гарсан зүйлийг уншаад цөмөөрөө гэнэт учиргүй баярлалдаж байхад эх нэн гайхдаг байв. Тийм үед хүн болгоны нүд баяр жавхлантайгаар гялбалзан, хүүхэд адил жаргалтай чанга инээлдэн, бие биеийнхээ дал мөрийг алгадаж байх нь үзэгдэнэ.

	— Герман нөхөд их сайн байна! гэж хэн нэг нь цэнгэлдээ мансуурсан мэт бархирчээ.

	Бас нэг удаа

	— Италийн ажилчид мандтугай! гэж дуу алдаж бил ээ.

	Тэднийг танихгүй, тэдний хэлийг мэдэхгүй алс холын хань нөхдөд тийнхүү баяр хүргэж байх нь тэрхүү зүс огт үзээгүй улс тэдний тийнхүү баярлалдаж байгааг сонсож ойлгох болно гэж, итгэж байх шиг байдаг бил ээ.

	Өнөө хохоол бүхнийг энэрэх хайрын сэтгэлээр дүүрэн нүдээ гялбалзуулан

	— Тэдэнд захиа бичих юм сан, аан? Орост тэдэнтэй нэг шүтлэгтэй, нэг зорилготой улс бас байдаг байна шүү гэж тэд мэдэг. Бидний ялалтад баярлаж байдаг байна шүү гэж тэд мэдэг гэв.

	Тэд бүгдээрээ их л сайхан зантай инээмсэглэн жаргал зовлонгоо хуваадаг чин дотно улсынхаа тухай ярьж байгаа шиг франц, англи, шведчүүдийн тухай ярилцах бөлгөө.

	Өнөө Власовын жижигхэн гэрт бүр бүх дэлхийн ажилчин ардын оюун сэтгэлийн ураг барилдаж, тэр ургийн хэлхээ хүн бүхний дотор нэгэн зэрэг ургаж байхад эхийн сэтгэл ч бас хөдлөн сонирхож уг явдлын учрыг хэдийгээр ухаж эс мэдэвч итгэл найдвар төрүүлэгч тэр сайхан сэтгэл санааны идрийн баясгалант хүчинд автан их л сэхүүн додигор болж бил ээ.

	Эх нэг өдөр өнөө хохоолтой үг ярьж суугаад

	— Та нар яасан сайхан дотортой улс вэ! Армян, еврей, австри хэн хүн бүхэн та нарын нөхөд юм! Та нар бүгдийн төлөө гуньж, бүгдийн төлөө баярлаж байх юм аа даа! гэхэд хохоол сэргэж

	— Бид бүгдийн төлөө байдаг шүү, буурай минь! Бидний хувьд бол үндэстэн ястан гэдэг ялгаа байхгүй, харин бидний нөхөд, бидний дайсан гэдэг ялгаа бий. Ажилчин бүхэн бидний нөхөр, баян хүн болгон, засаг бүхэн бидний дайсан юм. Газар орныг сайн харж, бидний ажилчид хэчнээн олуулаа, хэчнээн их хүчин чадалтайг мэдэхэд сэтгэл зүрхийг их баяр баясгалан эзэмддэг юм. Аж амьдралыг харахдаа франц, герман ажилчин ч тэгж боддог, итали ажилчин ч тэгж баярлан явдаг юм шүү дээ. Бид цөм нэг эхийн үр сад, энэ дэлхийн орон бүхний ажилчин ардын ах дүүгийн ёсны дийлдэшгүй санаа сэтгэлтэй улс. Энэ нь биднийг дулаацуулдаг шударга ёсны тэнгэрийн нар юм. Шударга ёсны тэнгэр бол социалист ч бай, хэн ч бай үйлдвэрчин ардын хувьд одоо ч ирээдүйд ч насад бидний санаа нэгтэн мөн гэж ярив.

	Ийм нэгэн хэдий уулгар гэнэн боловч гүн бат итгэл тэдний сэтгэлийн дотор ургаж улам бүр хүчирхэг сүр хүчийг олж байхыг Павелын эх үзэхдээ үнэхээр энэ дэлхийд мөнөөхөн өөрийн нь мэдэх тэнгэрийн наран лугаа адил ондоо нэг агуу их хурц гэгээтэй наран бий болов гэж эрхбиш боддог бил ээ.

	Павелынд цуглагсад байн байн дуу дуулцгаана. Хүн болгоны мэдэх энгүүн дууг их л чанга цогтой дуулах атал заримдаа нэг шинэ, эвтэйхэн мөртөө ая дан нь жигтэй, сэргэлэн биш дуу дуулцгаах нь бий. Тийм дуу дуулахдаа мөргөлийн дуу аялж байгаа мэт намуухан хоолойгоор их л төлөв томоотой дуулж байх нь үзэгдэнэ. Тийм үед өнөө залуусын царай цайран заримдаа улаа бутарч байх нь харагдах агаад аялгуу сайхан үгэнд нь ямар нэг агуу их хүчин зангирч байх шиг санагддаг ажгуу...

	Ялангуяа нэгэн шинэ дуу дуулцгаахад эхийн сэтгэл хөдлөн сонирхол татагддаг бил ээ. Тэр дуунд гаслант бүдүүлгийн харанхуй замд ганцаар төөрч, доромж үзэгдсэн хүний сэтгэлийн гунигт санаашрал эс сонсогдох агаад мөн аюул эндэл, гачигдал зовлонд баригдаад үзэх бие, өнгө зүсээ алдсан хүний сэтгэлийн гаслан эс сонсогддог бил ээ. Мөн уужим чөлөөтэй байх сан гэж битүүхэн гансран шүүрс алдах байдал, сайн муу ялгалгүй эвдэн сүйтгэх гэсэн тийм идэрхэг чадлын бахиралдаан ч эс сонсогдмуй. Тэр дуунд бүхнийг эвдэн сүйтгэж чадах мөртөө юу ч бүтээх чадалгүй хий хоосон өшөө хорслын мухар сохор санаа бодол эс дуулдах бөгөөд ер тэр дуунд хуучин боолын ертөнцөөс өчүүхэн ч зүйл эс дуулддаг бил ээ.

	Тэр эрс үгтэй, догшин аятай дуунд эх нэг л дургүй авч тэр дууны үг, аяны цаана нэгэн үлэмж их хүчин оршиж, тэр нь дууны үг аялгууг хүчээр дараад санаанд багтамгүй нэгэн зүйлийг хүний сэтгэл зүрхэнд сэрээх чадалтай авай. Мөнөөхөн үлэмж хүчин, тэр дуу дуулан суух залуусын нүүр царай, нүдний харцанд илэрч, сэтгэл дотор нь бадран байхыг эх олж харахдаа сайх үг аялгуу хоёртоо багтаж ядсан тэрхүү дууны хүчинд дарагдан түүнийг бусад дуунаас илүүтэй сэтгэл догдлон, онц анхааралтай чагнан суудаг байв.

	Тэд ондоо дууг бодвол сайх дуут их л намуухан дуулах авч тэр дуу бүхнээс илүүтэй хүчтэй цуурайтан, хаврын тэргүүн сарын шинийн нэгний өдрийн урьхан агаар адил хүний сэтгэлийг эзэмдэн авдаг болой.

	— Бид энэ дуугаа гадаа гудамжнаа гарч дуулах цаг болсон биш үү гэж Весовщиков гунигтайяа өгүүлдэг бил ээ.

	Весовщиковын эцэг бас л хулгайн хэргээр шоронд орсон тул Николай

	— Одоо манайд ч цугларч байж болно шүү гэж санаа амарсан янзтай өгүүлжээ.

	Бараг орой болгон ажил тарсны дараа Павелын нөхдийн хэн нэг нь тэднийд хамт ирж хоёул ном уншин, номоос юм хуулан суух бөгөөд заримдаа бүр гар нүүрээ угааж завдаагүй болов. Тэд хоол идэж цай ууж суувч тувт ном бариастай, эхийн хувьд тэдний үг яриа улам бүр ойлгогдохгүй болсоор байв.

	— Бидэнд сонин бичиг хэрэгтэй байна даа! гэж Павел олонтоо ярьдаг болжээ.

	Аж амьдрал улам бачуу давчуу болж Павелын нөхөд ч нэгэн цэцгээс нөгөөд дамжих зөгий адил нэг ном яаран барьж уншин дуусмагц нөгөөг барин авдаг болов.

	Нэг өдөр Весовщиков

	— Бидний тухай улс ярилцах боллоо... Бид мөд удахгүй балрах вий гэхэд хохоол,

	— Торонд баригдахын учир хулжуухай шувуу байдаг гэжээ.

	Находка бол Павелын эхийн сэтгэлд улам аятайхан санагдах болов. Ялангуяа «буурай» гэж дуудах нь бяцхан хүүхдийн булбарай гараар хацрыг нь илж байх шиг санагдана. Бүтэн сайн өдөр Павел хэрэв завгүй бол Находка түлээ хагална. Нэг өдөр банз үүрч ирээд тэдний үүдний довжооны ялзарсан шатыг сольж байхыг үзвэл ажилд тун ч гавшгай, эвлэгхэн ажээ. Бас нэг мэдэхэд яйжийсан хашааг нь овоо сэлбэчихсэн байв. Ажил хийхдээ үргэлж гунигтай хэр нь сайхан ая исгэрэн байдаг бил ээ.

	Нэг өдөр эх хүүдээ

	— Хохоолыг гэртээ суулгая, тэгэх үү? Та хоёр бие бие рүүгээ гүйлдэхгүй амар болно гэжээ. Павел дал мөрөө хавчиж

	— Та өөртөө түвэг ургуулж яах нь вэ дээ? гэхэд

	— Ямар ч учир мэдэхгүй нэг насаараа зовсон байтал сайн хүний тусын тулд болохгүй яах вэ! гэжээ.

	— Тэгвэл та л дураараа бол. Находка манайд ирж суувал би баярлах л байна.

	Тэгээд Находка Власовынд нүүж ирэв.

	
VIII

	Ажилчны хорооны хамгийн захын жижигхэн байшин олны анхаарлыг татах болов. Тэдний тухай элдэв өнгийн цуу үг гарч, хүмүүс тэднийд нуугдан буй зүйлийг олж илрүүлэх, ер айлган цочоох гэж хичээдэг болжээ. Шөнө цонхоор нь шагайж, заримдаа цонхыг тогшин шалавхан зугтаж алга болно.

	Нэг өдөр Власова авгай гудамжнаа явж байтал гуанзны эзэн Бегунцов гэгч хээнцэр, атигар өвгөн тааралджээ. Энэ өвгөн бол үрчгэр улаан хүзүүгээ ямагт хар өнгийн торгон алчуураар ороож, ягаан хөх өнгийн бүдүүн хилэн хантааз өмсөн явна. Гялалзсан шовх хамар дээрээ яст мэлхийн хуяг хүрээтэй нүдний шил тогтоон явдаг тул түүнийг Ясан нүдэт гэдэг бил ээ.

	Бегунцов өвгөн Власова эхнэртэй уулзаад

	— За Пелагея Ниловна мэнд сайн уу? Хүү чинь сайн уу? Хүүгээ гэрлүүлэх болоогүй юу? Танай хүү ч хань бүлтэй болох эрийн цээнд хүрсэн дээ. Хөвгүүдийг эртхэн гэрлүүлбэл эцэг эхдээ амар байдаг. Гэр бүлтэй хүний бие сэтгэл эвдэрдэггүй, ер цуунд дарсан мөөг гэсэн үг шүү. Одоо үед хүний явдлыг чанд хянаж байхгүй бол горьгүй болжээ. Хүн ер дураараа дургих болж шүү. Дэмий юм бодож сэтгэж, буруу явдал үйлдэх болжээ. Залуус бурхны сүмээс хөндийрч, олны газраас дайжиж далдуур сэм цугларч байшин хашааны өнцөг буланд шивгэнэлдэж байх болсон байна. Тэд юү шивгэнэлдэнэ вэ? Хүний нүднээс юунд зугтаана вэ? Жишээ нь, архины газар ч юм уу, хүний дэргэд ярьж болдоггүй тийм ямар үг яриа байдаг юм бэ? Нууц гэнэ! Нууц гэдэг юм манай ариун гэгээний сүмд л байдаг. Тэр гудамжны өнцөг булангаар шивгэнэлддэг нууц юм бүхэн бол ухаан санаа төөрөлдсөнийх юм. За баяртай! гэж нэг амьсгаагаар дуржигнуулаад жигтэй марзан янзаар саравчтай малгайгаа авч далласаар одоход Пелагея Ниловна учрыг олсонгүй гайхан хоцров.

	Власовынхтой айл суудаг бөгөөд үйлдвэрийн хашааны үүдэнд боов боорцог наймаалдаг Марья Корсунова гэгч төмрийн дархны бэлэвсэн эхнэр зах дээр уулзаад бас

	— Пелагея, хүүгээ сайн харж бай! гэжээ.

	— Юу болоов?

	— Цуу үг явж байна аа! Тусгүй байна даа, эх минь! Танай хүү өнөө ташуурчдын адил нэг артель байгуулж байгаа юм шиг ярилцах юм. Ташуурчид гэдэг бол нэг салбар шашин шүү дээ. Тэд бие биеэ ташуурддаг... гэж бусдаас их л нууж хэлжээ.

	— За дэмий юм донгосохоо боль доо, Марья минь! гэхэд

	— Эсгүүрчин нь алддаггүй оёдолчин алддаг гэдэг юм даа гэж өнөө наймаачин эхнэр өгүүлжээ.

	Энэ бүхнийг хүүдээ ярьсанд Павел дэмий л дал мөрөө хавчив. Харин хохоол учиргүй паржигнатал инээсэнд Власова,

	— Бас хүүхнүүд ч та нарт их гомдоцгоож байна шүү! Та нар бол ажилтай бол ажилтай, архи дарс уудаггүй ямар ч охид атаархмаар эрчүүл. Гэтэл та нар тэр хүүхнүүдийг тоодоггүй байна! Харин хотоос ичгүүргүй явдалтай авхай нар та нар дээр ирдэг юм шиг хүмүүс ярьдаг байна шүү гэжээ.

	Павел сэжиглэн ярвайж

	— Тэр тэгэлгүй яах вэ! гэв. Хохоол санаа алдаж

	— Балчиг намгийн юм бүхэн ялзмаг үнэртэй байдаг юм. Харин, буурай та эрд очих гэж ямар байдгийг цаад тэнэг хүүхнүүддээ сайн таниулж өг. Тэгвэл яарч хөлөө хугалчих гэж гүйлдэхгүй болно... гэв.

	— Ай зайлуул! Тэд чинь зовлон гэдгийг үзэж юм ойлгосон улс. Гэхдээ эрд гарахаас ондоо зам мөр тэдэнд алга байна шүү дээ!

	— Тэд юмыг муу ойлгож байна л даа. Тэрнээс зам мөрөө олох л ёстой гэж Павелыг хэлэхэд эх хүүгийн эрс зоримог царай өөд харж

	— Тэгвэл та нар тэдэнд юм сургаад өг л дөө. Ухаантай шигээс нь дуудаад ирэхгүй юү... гэсэнд Павел

	— Тэр эвгүй юм болно гэж их л хүйтнээр өгүүлэв.

	— Ер үзээд алдвал яасан юм? гэж хохоолын дуу гарахад Павел дуугүй сууснаа

	— Хос хосоороо зугаалж эхлээд л хожим нь сууж орхино биз, ондоо яах вэ гэлээ.

	Эх бодол болов. Павелын гэлэн хүн адил хатуу чанд байдал эхийн сэтгэлийг уймруулна. Эхийн харж байхад хохоол мэтийн насаар ах нэг нь ч түүний үгийг дагаж байх боловч цаадуул нь Павелаас цөм эмээдэг, тийнхүү хүйтэн царай гаргахад нь хэн ч дуртай биш байдаг болов уу гэж эхэд санагдана.

	Нэг үдэш эх унтахаар хэвтэж, Павел, хохоол хоёр өнөө номоо л уншсаар суув. Тэр хоёрын үг ярилцан дүнгэр дүнгэр гэж суухыг нимгэн банзан ханын цаанаас чагнан хэвттэл хохоол гэнэт

	— Наташа надад нэг л аятайхан харагдаад байх болов, чи үүнийг мэддэг үү? гэх нь сонсогджээ. Павел хэсэг дуугай сууснаа

	— Мэддэг ээ! гэв.

	Чимээ чагнаваас хохоол яаралгүй босож тасалгааны дотуур явав бололтой шалан дээр нүцгэн хөлийн чимээ гарч, их л гунигтайяа аяархан исгэрэн байснаа бүдүүн дуугаар

	— Миний дуртайг тэр хүүхэн мэддэг болов уу? гэв Павел дуугарсангүй.

	— Чи юү гэж бодож байна? гэж намуухан асуув.

	— Мэдэлгүй дээ! Мэдсэн дээрээс л бидэнтэй хичээллэхгүй гэж байгаа юм гэж Павел дуугарав.

	Шалан дээгүүр хөл нүцгэн алхлах чимээ дахин гарч аанай аяархан исгэрэх нь дуулдана. Тэгтэл

	— Үгүй ер нь өөрт нь хэлбэл яадаг юм... гэхэд

	— Юү?

	— Би чамд... хэмээн хохоол намуухан ярьж байтал Павел үгийг нь тасалж

	— Хэлж яах юм бэ? гэв.

	Хохоол холхихоо больж мушилзан инээж байх шиг санагдав.

	— Хэн нэг хүүхэнд дурлавал тэр учраа өөрт нь хэлэх нь л хэрэгтэй гэж бодож байна. Хэлэхгүй бол ямар ч ашиг тус гарахгүй!

	Павел үзэж байсан номоо тасхийтэл хамхих нь дуулдаж

	— Тэгвэл чи ямар ашиг гарна байх гэж бодож байгаа юм бэ? гэв.

	Тэр хоёр их л удаан дуугай сууцгаав.

	— Тэгээд яах вэ?

	Павел нэн яаралгүй

	— Андрей чи, юү яах гэж байгаагаа сайн бод л доо. Тэр хүүхэн чамд бас сэтгэлтэй гэж бодъё л доо. Гэхдээ би тэгж үзэхгүй байна. Яах вэ, тэгж бодъё л доо. Та хоёр яах вэ, ханилан суу. Нэг нь сэхээтэн, нэг нь ажилчин сонин л гэр бүл болно. Гэтэл хүүхэд цувна, чи ганцаараа ажил хийх хэрэгтэй болно... их хийх хэрэгтэй болно. Тэгэхлээр та хоёр үмх талхны л төлөө аж төрөх болно шүү дээ. Үр хүүхдээ бодно, орон сууцаа бодно, харин олны хэргийн төлөө дахин бодохгүй болно. Хоёулаа бодохгүй л болно доо! гэв.

	Бас л чимээгүй болов. Гэтэл Павелын сэтгэл арай зөөлөрсөн янзтай

	— Андрей чи энэ бодлоо орхивол дээр биз дээ. Цаадхыгаа ч бүү зов оо... гэх нь дуулдав.

	Гэрийн дотор чив чимээгүй, гагцхүү ханын цаг чаг чаг цохилох нь тодхон сонсогдоно.

	— Миний сэтгэл зүрхний нэгэн тал нь тэр хүүхэнд дурлаад нэгэн тал нь үзэн ядах юм, тийм зүрх гэж байдаг юм уу? гэж хохоолын дуу гарав?

	... Павел бас л номоо уншив бололтой номын хуудас шажигнах дуу гарна. Павелын эх хөдлөхгүйг хичээн нүдээ тас аниад хэвтэж байв. Тэр хохоол хархүүг туйлын ихээр өрөвдөвч хүүгээ түүнээс ч илүү их өрөвдөж «Хөөрхий минь дээ... » гэж бодов. Гэтэл гэнэт хохоолын дуу гарч,

	— Тэгээд би дуугай байх уу? гэсэнд Павел

	— Тэгвэл шударга болно биз дээ гэж намуухан хэлэх нь дуулджээ.

	— Энэ л замаараа явцгаана даа! гэж хохоол дуугараад нэг хэдэн хормын төдий дуугай болсноо

	— Паша минь ийм явдал толгой дээр чинь буухын цагт чамд ч мөн хэцүү дээ гэж нэн ч намуухан гунигтайгаар өгүүлэв. Гэтэл Павел,

	— Надад одоо ч хэцүү болоод байна... гэх нь сонстов.

	Гадаа салхи байшингийн хана туурга сүр сархийтэл балбаж гэрт ханын цаг чат чаг цохилох дуун сонсогдоно.

	— Үүгээр тохуурхана гэж саналтгүй! гэж хохоол намуухан хэлэв.

	Павелын эх түрүүлгээ харж, чимээгүй уйллаа.

	Маргааш өглөө нь Андрей улам ч намхан, улам ч хөөрхөн болсон мэт санагдаж хүүгээ харвал аанай л туранхай, шулуун, дуугай хэвээрээ байх шиг бодогджээ. Павелын эх өнөө хохоолыг урьд нь Андрей Онисимович гэж хүндлэн дууддаг байтлаа өнөөдөр харин санамсаргүйгээр

	— Андрюша минь, гутлаа загнуулмаар болчхож дээ, ингэж явж хөлөө хөлдөөчихнө шүү гэсэнд Андрей

	— Цалингаа буухаар шинэ гутал авч өмсөнө! гээд инээж гэв гэнэт урт гэгчийн гараа Власова авгайн мөрөн дээр тавиад, — Та миний төрсөн эх биш байгаа даа? Тэгээд намайг тун ч царай муутай болохоор миний хүү гэж хүнд хэлдэггүй юм биш үү, аан? гэжээ.

	Пелагея Ниловна үг ч хэлж чадсангүй гарыг нь илэн таалав. Тэр хархүүг энхрийлэн өхөөрдөж их л олон юм яримаар санагдсан авч түүнийг өрөвдөх сэтгэл дотрыг нь түгжээд амнаас нь үг гарч өгсөнгүй.

	
IX

	Социалистууд хөх бэхээр бичсэн хуудас тараадаг болов гэж ажилчны хороогоор нэг ярилцах болов. Тэрхүү ухуулах хуудсанд ажлын газрын хатуу дэг журмыг хортойгоор бичиж, Петербург хотод мөн Оросын өмнөд нутагт ажилчид ажил хаяж буйг дурдаад өөрсдийн эрх ашгийн төлөө нэгдэж тэмцэхийг уриалдаг байв.

	Ацаг хөлс их авдаг хижээл насны ажилчид тэр хуудсыг үзээд, ихэд унтууцан

	— Самуун гаргагчид байна! Ингэж хуудас бичдэг улсын намалдгийг нээвэл таарна! гэлцэнэ.

	Сайх ухуулах хуудсыг бүр конторт аваачиж тараадаг байв. Түүнийг залуучууд сонирхон уншиж

	— Ёстой үнэн юм бичжээ! гэлцэнэ.

	Ажил хөдөлмөртөө нэвширтэл дарагдаад ямар ч юм тоохгүй болсон олонх нь

	— Ингээд юу ч болохгүй. Ер ингэж болдог юм уу? гэж их л хойрго хүлээн авдаг байв.

	Гэвч ухуулах хуудас ажилчдын сэтгэлийг эрхбиш донсолгожээ. Мөнөөхөн хуудас нэг долоо хоног үзэгдэхгүй болбол хүмүүс

	— Өнөө бичгээ хэвлэхийг больжээ... гэлцдэг болов.

	Гэтэл даваа гараг болоход өнөө хуудас дахин тарж, ажилчид уншин битүүхэн их л цуугилддаг байв.

	Гуанз, ажлын газраар огт танихгүй улс үзэгдэх болж, хүмүүсээс энэ тэрийг асууж шалгааж, энэ тэрийг үзэж шагайж шиншлэн явдаг боллоо. Тэгсээр тэдний зарим нь хэтэрхий хашир болгоомжтой зарим нь хэтэрхий наалинхай зангаараа даруй хүн болгоны хараанд өртжээ.

	Олны тэр шуугиан бол хүүгийн нь үйлдэн буй ажлын үр гэж эх мэдэж байв. Ажилчид хүүг нь улам бүр тойрон хүрээлж байхад эх хүүгээ юу болдог бол гэж эмээв ч бас хүүдээ бахдах сэтгэл төрдөг бил ээ.

	Нэг үдэш Марья Корсунова гаднаас цонх тогшжээ. Власова цонх нээвэл

	— Пелагея минь тэсэж үзээрэй! Цаадуул чинь болохоо байж ээ. Өнөө шөнө танайхыг Мазиныхыг, Весовщиковынхыг нэгжих гэнэ ээ... гэж их л чанга шивгэнэн хэлжээ.

	Ингэж сандран үг хэлэхийг үзвэл Марьяагийн зузаан уруул учиргүй дарвалзан монцгор хамар нь шуухитнан байх бөгөөд нүдээ цавчран хоёр тийш хялав хялав харж байв. Чингээд

	— Хүн асуувал намайг юу ч мэдээгүй, чамд юу ч хэлээгүй, ер өнөөдөр бид уулзаа ч үгүй гэж хэлнэ шүү. Мэдэв үү? гээд яваад өгөв.

	Власова авгай цонхоо хаагаад сандал дээр яаралгүй суусан авч хүүд нь аюул заналхийлэн буйг ухаарахдаа годхийн босож, яаран хувцаслаад яагаад ч юм толгойгоо зузаан алчуураар сайтар ороож Федя Мазиныд очихоор гарав. Энэ үес Федя бие чилүүр, ажилдаа очихгүй байв. Пелагея Ниловнаг ороход Федя цонхон ташаа суугаад ном уншиж, өрөөсөн гарын эрхий хурууг гозойлгоод нөгөө гараар ганхуулж суув. Саяын явдлыг дуулмагц тэр босон харайж, царайгаа цайруулан

	— Замарсан хэрэг болжээ... гэж амандаа үглэв.

	— Одоо тэгээд яадаг бил ээ? гэж хэлэхдээ Власова нүүрнийхээ хөлсийг арчих гэж салганаж байхыг үзээд Федя эрүүл гараараа буржгар үсээ илээд

	— Байз байз, та бүү ай! гэжээ.

	— Та ч гэсэн бас айгаад байна шүү дээ! гэж эх дуу алдсанд

	— Би юу даа? гэж Федягийн хацар улайж, ичингүйрэн инээвхийлж, — Гайгүй байна аа... Харин Павелд дуулгах хэрэгтэй. Одоохон хүн явуулъя. Та харьж бай, зүгээр! Тэд хүн зодохгүй шүү дээ! гэжээ.

	Власова авгай гэртээ хариад цаадуулынхаа уншдаг баахан номыг цуглуулан цөмийг тэвэрч нуух гэж пийшингийн ам руу, пийшингийн доогуур, тэр ч байтугай устай торх руу шагайвч нуучихмаар газар олсонгүй. Павел ажлаа орхиж шалавхан хүрээд ирэх болов уу гэсэн чинь ирсэнгүй. Пелагея Ниловна ном нуух гэж эргэлдсээр бүр ядарч хоцроод гал тогооны өрөөнд орж вандан сандал дээр өрж дээр нь суув. Босох гэхээс хүн ороод ирдэг болов уу гэж эмээн Павел, хохоол хоёрын ажлаасаа тарж ирэн иртэл яг суугаад байжээ. Цаад хоёрыг орж ирмэгц

	— Та хоёр юм дуулав уу? гэж дуу алдан асуусанд Павел инээмсэглэж

	— Дуулсаан, харин та айж байна уу? гэв.

	— Айхаар барах уу даа!...

	— Айх явдалгүй. Ер айгаад тус болохгүй гэж хохоол дуугарав.

	— Ээж маань цайгаа ч чанаагүй сууж байна уу даа гэж Павел мөн дуугарсанд, эх босож дарж суусан номыг зааж

	— Би энэ хэдэн номыг чинь янзлах гэсээр байгаад гэж гэмшингүй учирлав.

	Павел, хохоол хоёрыг учиргүй инээхэд эхийн дотор сая амрав. Павел хэдэн ном ялгаж аваад гадаа нуухаар гарахад хохоол халуун тогоо тавьж

	— Нэгжлэг гэдэг аймшигтай юм огт биш, харин тэр дэмий юмаар оролдож явдаг улсын төлөөнөөс ичмээр байдаг юм. Ташаандаа сэлэм зүүж, гутлынхаа өсгийд давируул санжгануулсан эрчүүл орж ирээд хамаг юм онгичиж хаяна. Орон доогуур, пийшин доогуур шагайна, зоорьтой бол зооринд орж үзнэ, байшингийн дээвэрт гарч нэгжинэ. Байшингийн дээвэрт гарч аалзны шүлсэнд орооцолдоод муухай тургиж байхыг нь яана! Их уйтгартай, ичгэвтэр ажил болохоор тэд чинь сүрхий муухай ааштай хүний дүр эсгэж, бусдыг загнаж бүр бадруулдаг юм. Өөдөлшгүй булай ажил хийж яваагаа тэд өөрсдөө ч мэддэг юм! Нэг удаа манайхыг нэгжээд юу ч илрүүлж чадалгүй ичээд гараад явчихсан юм даг. Дараа нь нэг ирэхдээ намайг баривчилсан юм. Тэгэхэд би шоронд дөрвөн сар суусан. Шоронд дэмий л суугаад байх нь тэр. Заримдаа буутай цэргээр туулган аваачиж баахан юм асууж байцаадаг юм. Тэд тун ч маанаг улс, шал утгагүй юм ярина. Жаахан ярьж байгаад нөгөө цэргүүдээр буцаагаад шорон руу хүргүүлнэ. Тэгж л нааш нь цааш нь туулгаж л байж тэд цалин авдаг улс шүү дээ. Тэгж байгаад л суллаж орхидог юм. Ондоо яах вэ гэжээ.

	— Андрюша, чи дандаа л юмыг ингэж амархан ярьж байх юм! гэж эх дуу алдсанд хохоол халуун тогооны дэргэд сөхрөн суугаад яндан руу нь шамдан үлээж байснаа өндийхийг үзвэл нүүр нь минчийж улайжээ. Тэр хоёр гараараа сахлаа имрэн засаж

	— Би яаж ярьж байна гэж? гэв.

	— Хэзээ ч хэнд ч хорсон гомдож үзээгүй юм шиг л ярих юм.

	Хохоол босож толгойгоо сэгсрээд инээмсэглэн

	— Хорсож гомдож үзээгүй хүн хорвоод байдаг юм уу? Би бол басамжлагдан доромжлогдсоор байгаад гомдлоо барчихсан хүн. Ондоогоор байх арга мөргүйгээс хойш одоо яая гэх вэ. Хорсох гомдох гэдэг бол явдлын садаа, цаг алдахын нэмэр байдаг. Амьдрал гэдэг тийм байдаг юм байна. Би урьд бусдад уурсдаг байсан, тэгээд бодоод тэгэхийн хэрэггүй юм гэж мэдсэн юм. Хажуугийнхаа хүнийг дэлсээд авах вий гэж ямар ч хүн айж явдаг болохоор өөрөө өрсөж хулхин дундуур нь буулгахыг хичээдэг болчихдог байна. Амьдрал гэдэг тийм юм даа, буурай минь гэж ярив.

	Түүний амнаас тийнхүү сул чөлөөтэй урсан гарах үгс мөнөөхөн нэгжлэг ирэх вий гэсэн сэтгэлийн түгшүүрийг мартагнуулах агаад хохоолын бүлтгэр нүд гэрэлтэн инээмсэглээд ер бүхий л бие байдлаараа хэдий эв хавгүй авч нэн ч уян хатан болсон мэт харагдаж байжээ.

	Власова авгай санаа алдан

	— Тэнгэр чамд зол жаргал заяах болтугай! гэж ерөөхөд хохоол аанай том том алхалсаар халуун тогооны дэргэд очиж явган суугаад

	— Надад зол жаргал заяавал үгүй гэхгүй, заяахгүй бол гуйхгүй дээ гэж амандаа бувтнан суув.

	Гаднаас Павел орж ирээд

	— Хүн олохгүй газар нууж орхилоо! гээд гараа угааж гараа их л дориун шувтран арчиж байх зуураа

	— Ээж та айсан эмээсэн янзтай харагдах юм бол тэд энэ гэрт нэг юм бий юм байна гэж бодох болно. Бид бол муу юм хийх гэж байгаа биш болохыг та хэдийн ухаж мэдсэн хүн. Юмны үнэн зөв бидний талд бий, бид ч тэр үнэн зөвийг олохын тул насаараа зүтгэх болно. Энэ л бидний буруу байх даа. Тэгэхлээр айх юм юу байгаа юм бэ? гэв.

	— За хүү минь, би биеэ барьж чадна гэж эх ам алдан, — Харин шалавхан шиг л ирээд өнгөрөөсэй дөө гэж гунигтайяа өгүүлэв.

	Гэтэл өнөө нэгжлэгийн улс тэр шөнөдөө ирсэнгүй. Маргааш өглөө нь Павелын эх дэмий айж хонов гэж шоолж магадгүй гэхдээ

	— Болоогүй юмнаас би мөн их айв аа! гэж өөрөө өөрийгөө шоолон өнгөрч бил ээ.

	
X

	Мөнөөхөн түгшүүртэй шөнөөс хойш бараг сар болсон хойно нэгжлэг болов. Павелынд Николай Весовщиков, Андрей гурав сонин бичиг гаргах тухай ярьж суув. Бараг шөнө хагасалж байв. Павелын эх хэдийн унтаар орондоо ороод зүүрмэглэн байхдаа тэдний намуухан ярилцан суухыг чагнаж хэвтэв. Гэтэл Андрей босож сэмхэн сэмхэн алхсаар гал тогооны өрөө дамжин гарч үүд аяархан хаав. Үүдний пинд төмөр хувин хан ян унах чимээ гарч, гэнэт үүд онгойж хохоол яаран орж ирээд

	— Давируул хангинах чимээ гарч байна! гэж шивгэнэн хэлэв.

	Власова авгай ухасхийн босож дээлээ шүүртэл нөгөө өрөөнөөс Павел орж ирээд

	— Та хэвтэж бай, аягүй бол бие чинь муудна шүү! гэж их л тайван өгүүлэв.

	Үүдний пинд сэмхэн сэмхэн алхах хөлийн чимээ гарсанд Павел очиж үүдийг түлхэн онгойлгож

	— Хэн бэ? гэв.

	Өндөр саарал хувцастай хүн жигтэй түргэн шууд дайран орж иртэл хойноос нь бас нэг нь орж ирэв. Хоёр харгис цагдаа Павелыг хавчин зогстол өндөр нь

	— Та нарын хүлээсэн улс бид биш байгаа биз дээ? гэж их л доогтойгоор асуув.

	Тэр бол шингэн хар сахалтай, өндөр нарийхан биетэй офицер байв. Хорооны цагдаа Федякин эхийн орны хажууд очиж, өрөөсөн гараа малгайн саравчинд хүргэн ёслоод нөгөө гараар эхийн нүүр өөд зааж нүдээ аймаар гялбалзуулан

	— Эрхэм ноёнтон оо, эх нь энэ байна гээд Павелыг зааж, — Өнөө залуу чинь энэ дээ! гэв. Өнөө офицер нүдээ жартайлгаж

	— Таныг Павел Власов гэдэг үү? гэж асуугаад Павелыг дуугай толгой дохисонд офицер сахлаа мушгин, — Танайхыг нэгжинэ дээ. Энэ эмгэн бос! Тэр өрөөнд хэн байгаа юм бэ? гэж том өрөө рүү тэв тэв алхлан очиж

	— Таны нэр хэн гэдэг вэ? гэх нь сонсогджээ.

	Гаднаас гэрчийн хоёр хүн орж ирэв. Нэг нь өвгөн цутгуурчин Тверяков, нөгөө нь Рыбин гэгч бараан царайтай томоотой хар хүн байв. Рыбин бүдүүн дуугаар

	— Ниловна амар сайн уу! гэж мэндлэв.

	Пелагея Ниловна хувцсаа өмсөөд их л сэргэлэн дүр үзүүлэн

	— Энэ юу болж байна вэ? Шөнө дүл болж, улс унтсан хойно эд ирж байх юм гэв.

	Гэрийн дотор давчуу болж яагаад ч юм гутлын тосны үнэр айхавтар ханхална. Хоёр цагдаа, хорооны цагдаагийн түшмэл Рыскины хамт гурвуул их л сүртэй тэв тэв алхалсаар номын тавиурын дэргэд очиж тэнд өрөөтэй байсан олон номыг офицерын өмнө авчирч ширээн дээр тавив. Нөгөө хоёр нь байшингийн хана туургыг нударгаар дэлдэн үзэж, сандлын доогуур шагайлна. Нэг нь пийшин өөд авирах гэж нэн ч болхи хөдөлж байв. Хохоол, Весовщиков хоёр буланд шахалдаад зогсож байв. Николайн цоохор нүүрт улаан улаан будан тодроод онигор бор нүдээр сайх офицерыг яг ширтжээ. Хохоол сахлаа мушгин мушгин зогсож, Павелын эхийг орж ирэхэд мушилзан инээвхийлж, их л эелдгээр толгой дохино.

	Пелагея Ниловка урьд ямагт өрөөлдөж явдаг байсан бол энэ удаа айж эмээгээгүй хүн болох гэж цээжээ түрээд чиг шулуун алхах нь инээд хүрэм нэн ч ихэмсэг харагдаж байжээ. Эх тийнхүү хэдийгээр чанга чанга алхлавч тэртэй тэргүй хөмсөг нь чичрэн байх нь мэдэгдэж авай.

	Офицер нарийхан хуруутай цагаахан гар гарган номын хуудсыг түргэн түргэн эргүүлж, сэгсэрч үзээд шалан дээр их л сурмаг чулуудна. Гэрийн дотор нэг ч хүн дуу эс гарах агаад гагцхүү хөлс асгаруулан юм нэгжин яваа хоёр цагдаагийн шуухитнах, давируул хангир жингэр хийх нь сонсогдоно. Заримдаа

	— Энд үзсэн үү? гэлцэх нь дуулдана.

	Павелын эх туурганы дэргэд хүүтэйгээ зэрэгцэн хүүгийнхээ нэг адил элгээ тэврээд сайх офицерыг ширтэн байв. Харин өвдөг баахан чичирсхийн, нүд нь яльгүй бүрэлзэн байжээ.

	Хүн бүгд чив чимээгүй байтал гэнэт Николайн чихэнд хадсан чанга дуу гарч

	— Хүний номыг газар хаядаг нь ямар хэрэгтэй юм бэ? гэв.

	Эх давхийн цочив. Тверяков шилэн хүзүү рүү нь түлхээд авсан шиг толгойгоо нугдасхийлгэв. Нөгөө Рыбин нь хоолойгоо засан Николайг сүрхий харав.

	Өнөө офицер нүдээ жартайлгаад Николайн гөлийсөн цоохор нүүр өөд аягүй харснаа номын хуудсыг улам түргэн эргүүлж гарав. Заримдаа том бор нүдээ учиргүй бүлтийлгэн харахыг үзвэл нүд нь арган өвдөж, түүндээ тэсэж ядан уурсан хашхирах гэж байх шиг санагдана.

	— Хүүе цэрэг ээ, наад ном өөд нь татаач гэж Весовщиков бас л дуугарав.

	Харгис цагдаа нар эргэж харснаа офицерынхоо нүүр өөд харцгаав. Цаадах нь ханхар биетэй Николайн янзыг үзсэн мэт өлийж харснаа,

	— Дээш нь тавь... гэж хамраараа гуншгинав.

	Нэг цагдаа тонгойж, Весовщиковыг хялайн хараад газар хаясан номыг цуглуулж гарав.

	— Николай ядахдаа дуугай байгаасай даа! гэж эх хүүдээ шивгэнэсэнд цаадах нь дал мөрөө хавчив. Хохоол ч уруу харчхав.

	— Энэ Библи судрыг хэн уншдаг юм бэ?

	— Би уншдаг юм аа гэж Павел дуугарав.

	— Энэ ном цөмөөрөө хэнийх юм бэ?

	— Минийх ээ гэж мөн Павел хариулав.

	— Тийм бий гэж офицер сандлын түшлэг налж, турьхан гарынхаа хурууг нужигнуулан ширээний доогуур хөлөө жийж, сахлаа имрээд Николайгаас

	— Андрей Находка гэж чи мөн үү? гэв.

	— Би байна гэж Николай давшилтал хохоол мөрнөөс нь татаж

	— Энэ хүн андуурч байна. Андрей гэдэг би байна гэв.

	Өнөө офицер нарийхан хуруугаа гозойлгон Весовщиковыг зангаж,

	— Чи сайхан мэдээрэй! гээд бичиг сачгаа онгичиж гарав.

	Цонхоор сартай шөнийн саруул гэгээ тусаж, гадаа хэн нэгэн хүн цас чахар чахар гишгэлэн яаралгүй алхах нь сонсогдоно.

	— Находка чи улс төрийн хэрэгт холбогдож байсан юм аа даа? гэж офицер асуув.

	— Ростовт татагдаж байсан, Саратовт ч мөн... Харин тэнд цагдаа нар намайг «та» гэдэг байсан юм шүү...

	Офицер өрөөсөн нүдээ анивчин арчаад ирийсэн жижигхэн шүдээ ярзайлган

	— Находка, ганцхан танаас асуухад ямар өөдөлшгүй амьтан энэ үйлдвэрийн газар хортой ухуулга тараагаад байна, та мэдэх үү?

	Хохоол биеэ ганхуулан, байдгаараа инээмсэглэн үг хэлэх гэтэл Николай аанай шаралхаж

	— Тэд өөдөлшгүй амьтад гэдгийг бид одоо ч харж байна... гэв.

	Нэг хормын төдий цөм дув дуугай болов. Эхийн духны сорви цайраад өрөөсөн хөмсөг нь өргөгдөв. Рыбины эрүүний сахал жигтэй чичгэнэв. Тэр газар шагайж, сахлаа яаралгүй маажиж байв.

	— Энэ малыг аваад гар! гэж офицер хэлэхэд хоёр цагдаа Николайн хоёр талаас сугадаад чирч гаргатал гал тогооны өрөөнд хүрээд хоёр хөлөөрөө цахдаж

	— Байз... би хувцсаа өмсье! гэж бархирчээ. Хорооны цагдаагийн түшмэл гаднаас орж ирээд

	— Бүгдийг нэгжив, юу ч гарсангүй гэхэд офицер мушилзаж,

	— Энд ийм хашир туршлагатай хүн байхад аргагүй дээ гэв.

	Власова тэр офицерын сул дорой дууг сонсон, хужин шар царайг нь аймсан харахдаа, хүнийг үзэж чаддаггүй, бусдыг энэрэх сэтгэлгүй дайсан гэдэг энэ хүн мөн байна гэж бодов. Павелын эх бол ер тийм улсыг цөөн үзсэн бөгөөд тийм улс байдаг гэдгийг бараг мартсан байжээ. Эл учир «Ийм л хүн садаа болдог байжээ» гэж бодов.

	— Бутчийн хүү эрхэм Андрей Онисимов Находка таныг баривчилна даа!

	— Яалаа гэж тэр бил ээ? хэмээн хохоол их л тайван асуусанд офицер

	— Учрыг би танд сүүлд хэлнэ ээ гэж эелдэг мэт боловч хортойгоор өгүүлж, Власова авгайд хандаж, — Чи бичиг үсэг мэддэг үү? гэв.

	— Мэддэггүй юм аа! гэж Павелын дуу гарахад

	— Чамаас асуугаагүй байна. Аль вэ, эмгэн хариул! гэжээ.

	Тэр офицерыг үзэн ядах сэтгэл эхийн дотор өөрийн эрхгүй төрж, гэнэт хүйтэн усанд үсрэн орсон шиг хамаг бие нь дагжин, духныхаа сорвийг улайтал цухалдан, хөмсгөө аягүй атируулан

	— Та битгий загнаад бай! Та бол яагаа ч үгүй залуу хүн байна, зовлон гэдгийг үзээгүй, гэтэл Павел

	— Ээж ээ, аяар... гэв.

	— Байз, Павел! гэж ширээ тийш давшлан, — Та яагаад энэ улсыг барьж байгаа юм бэ? гэсэнд

	— Энэ явдал танд падгүй, дуугаа тат! гэж зандраад, — Баривчлагдсан Весовщиковыг оруулаад ир! гэлээ. Чингээд өнөө офицер ямар нэг бичиг гаргаж сохолзон уншиж гарав.

	Николайг оруулж ирмэгц өнөө уншиж байснаа түр больж

	— Малгайгаа ав! гэж мөн зандрав.

	Рыбин эхийн хажууд очиж мөрөөрөө аяархан нударч,

	— Ниловна, бүү цухалд! гэв.

	— Хүний хоёр гарыг бариад байхад би яаж малгайгаа авдаг юм? гэж Николай бархирахад офицерын унших үгс дуулдахгүй болов. Офицер бичгийг ширээн дээр чулуудаж,

	— Гарын үсэг, зур! гэв.

	Тогтоолд гарын үсэг зурахыг Ниловна үзээд давчидсан сэтгэл нь дарагдаж зүрх мохоод нүдэнд нь хорсол гомдол, чадал мөхсийн нулимс бүрхэв. Энэ эхнэр бол эрд гарснаасаа хойш хорин жил тувт ингэж уйлж унжиж байсан бил ээ. Харин сүүлийн хэдэн жил тийнхүү бачимдан уйлахын зовлонг бараг умартсан байв. Өнөө офицер эхийн уйлж байхыг хараад аягүй ярвайж,

	— Авгай та яагаа ч үгүй эрт орилж байна даа. Эцэстээ нулимс тань хүрэлцэхгүй болно шүү гэв. Власова авгай дахин хилэгнэж

	— Эх хүний нулимс бүхэнд хүрэлцэнэ. Хэрэв та эхтэй бол цаад эх чинь тэр зовлонг мэднэ дээ гэв.

	Офицер бичиг сачгаа хурааж гялгар цоожтой бичгийн саванд яаран чихэж

	— Яваад! гэж командлав.

	Павел нөхдийнхөө гарыг барьж

	— Дараа баяртай Андрей, дараа баяртай Николай! гэсэнд өнөө офицер аягүй мушилзаж

	— Ёстой л дараа баяртай даа! гэв.

	Весовщиков учиргүй шуухитнан уухилж байв. Бүдүүн хүзүү нь минчийтэл улайж, нүд нь догшин хорслоор гялбалзана. Хохоол яралзтал инээвхийлэн толгой дохиж, Павелын эхэд нэг юм шивгэнэн хэлсэнд Ниловна урдаас нь наманчлан залбираад

	— Үнэн зөв явдалтныг тэнгэр харна аа... гэв.

	Саарал шинельтэнгүүд бөөнөөрөө үүдний пинд далд ормогц давируулаа хангинуулсаар алга болов. Рыбин хамгийн сүүлд гарахдаа Павелыг нэгэнтээ ажиглан хараад

	— За баяртай! гэж санаашрангуй өгүүлээд сахлаа даран ханиалгаж, яаралгүй гарч одов.

	Павел нуруугаа үүрээд шалан дээгүүр тараан хаясан ном, хувцас хунарын дээгүүр алхан алхан тасалгааны дотуур холхих зуур

	— Нэгжих гэж яадгийг харав уу даа? гэж их л гунигтай өгүүлэв.

	Павелын эх урвуулж орхисон гэрийн хамаг юмыг гайхаш тасарсан янзтай тойруулан харж

	— Николай ядахдаа тэр хүнд юунд тэгж хэдэрлэнэ вэ? гэж мөн гунигтай өгүүлсэнд Павел

	— Лав айж орхисон биз гэж аяархан өгүүлжээ.

	— Ингээд ирээд, бариад, аваад явчихдаг байна аа! гэж эх гараа дэлгэн амандаа үглэнэ.

	Хүүг нь барьж яваагүй болохоор эхийн зүрх тайван цохиловч саяын болсон явдал санаа сэтгэлээс нь эс ховхрох учир хүүгээ тэврэн үнсэх завдалгүй байжээ. Эл учир

	— Тэр шар царайт элэг доог хийж, бас далайлгаж... гэж үглэсээр байхад Павел гэнэт

	— За яах вэ эх минь, энэ юм хумаа өөд татъя гэж эрс шийдэмгий өгүүлэв.

	Павел эхдээ их л энхрий дотно үедээ тийнхүү «эх минь» гэж хэлдэг бил ээ. Эх хүүгийн хажууд дөхөж очоод нүүр өөд нь харж

	— Чи их хар бууж байна уу? гэж аяархан асуув.

	— Тэгэлгүй яах вэ. Их хэцүү байна. Тэдэнтэйгээ хамт явсан бол дээр байх сан...

	Хүүгийн нь нүдэнд нулимс хуран байх шиг санагдсанд хүүгийнхээ сэтгэлийн зовуурийг илбэн засахыг хичээн, гүнээ санаа алдаад

	— Чамайг ч гэсэн аваад явна даа! гэлээ.

	— Аваад явна аа!

	Павелын эх хэсэг дуугай болсноо ихэд гунигтайгаар өгүүлсэн нь

	— Пээ, Паша минь, чи яасан хатуу чанга хүн бэ! Хэзээ нэгэн цагт миний сэтгэлийг амраадаг болоосой. Намайг аймшигтай юм хэлэхэд чи бүр ч аймшигтай юм хэлэх юм гэв.

	Павел эхийгээ харж дэргэд нь очоод их л намуухнаар

	— Үгүй, би зөөлөн байж чадахгүй. Харин та миний хатуу чанга занд дасах хэрэгтэй байна гэжээ.

	Эх санаа алдаж, хэсэг дуугай болсноо биеэ барьж

	— Тэд эрүү шүүлт тулгаж зовоодоггүй байгаа даа? Махыг нь урж, ясыг нь хэмхчдэггүй байгаа даа? Тэгж бодохоос л Паша минь, айдас хүрэх юм! гэсэнд Павел

	— Үгүй, тэд хүний сэтгэлийг их мохоодог. Хүний сэтгэлийг бузар аргаар хугалах гэдэг бол яс мах таслахаас ч илүү хөндүүр юм гэжээ.

	
XI

	Маргааш нь мэдвэл Букин, Самойлов, Сомов, өөр бас таван хүн баригджээ. Үдэш Федя Мазин ирэв. Тэднийхийг бас нэгжсэн гэнэ. Гэтэл Федя тэр явдалд сэтгэл дүүрэн, өөрийгөө баатар болсон юм шиг санажээ.

	— Тэгээд Федя, чи айв уу? гэж Ниловнаг асуухад Федягийн царай шөвийж цайраад, хамар нь сарталзан

	— Тэр офицерыг дэлсээд авдаг юм болов уу гэж айж байлаа. Манайхыг нэгжсэн тэр офицер бол хар сахалтай, гар хуруу нь дан үс ноос болсон их бүдүүн эр. Хамар дээрээ хар шил тогтоосон нь яг нүдгүй хүн шиг харагдсан шүү. Хашхичиж, дэвсэлсэн сүрхий эр бил ээ! Шоронгийн тав болгоно гэж занасан шүү! Би бол эцэгтээ ч, эхдээ ч зодуулж үзээгүй юм. Би айлын ганц хүү болохоор аав ээж минь надад хайртай байдаг юм гэж яриад агшин зуур нүдээ тас аньж, уруулаа жимийгээд хоёр гараараа үсээ хурдан хурдан илж, улаан нүд гарган Павелыг харж

	— Хэрэв хүн намайг зодох гэвэл би хутга адил шигдэн орж, тас хазаж орхино. Нэгмөсөн юм болбол болог! гэв.

	— Чи ийм шалчгар туранхай хүүхэд яаж зодолдож чадах юм бэ? гэж Павелын эхийн хэлэхэд Федя

	— Чадна даа! гэж муухан дуугарав.

	Федяг явсан хойно Павелын эх хүүдээ,

	— Энэ хүү бүхнээс урьдаар хотойх хүү шүү гэсэнд Павел үг дуугарсангүй.

	Хэдэн минутын дараа гал тогооны өрөөний үүд аяархан нээгдэж Рыбин орж иржээ.

	— За сайн байна уу? гэж Рыбин инээвхийлэн

	— Би бас л хүрээд ирлээ. Өчигдөр завшаан тохиолдож ирсэн юм сан, өнөөдөр өөрөө хүрээд ирлээ... гэж Павелын гарыг чанга атган мэндлээд эхийн дал мөрийг илж

	— Цай барих уу? гэв.

	Павел Рыбины өтгөн хар сахалтай өргөн бараан нүүр, хар нүдийг дуугай ажиглан үзвэл түүний тайван амгалан харцанд нэг учиртай санаа гэрэлтэн байв.

	Ниловна цай чанаар гал тогооны өрөөнд оров. Рыбин ширээ тохойлдон сахлаа илээд хархан нүдээр Павелыг харж

	— Тэгэхээр ийм байна... гэж тасарсан яриагаа залгаад ярьж байгаа мэт, — Чамтай ний нуугүй үг ярих гэж ирлээ. Би чамайг ажигладаг болсоор нэлээн удлаа. Бид ч бараг айл улс. Хараад байвал танайд их олон хүн ирэх юм. Гэтэл агсан согтуу тавих юм уу, элдэв дүрсгүй явдал ер гарахгүй юм. Нэгдүгээрт энэ. Тэгэхлээр хэрэв улс дүрсгүй дэггүй явдал гаргахгүй бол энэ яагаад тэр бил ээ? гэж бусдын анхаарлыг татах ёс бий. Яг тийм! Би ч бас зожиг хүн учраас мөн олны нүдэнд өртдөг хүн гэж ярив. Ингэж ярих үг нь хэдий хүнд боловч чөлөөтэй урсан гарч байв. Рыбин хар гараар сахлаа шувтраад Павелын нүүр өөд ширтэж байгаад

	— Чиний талаар улс их л ярилцах боллоо. Миний суудаг айлын эзэн бол чамайг мөргөлд очдоггүй тэрс номын хүн гэж байна. Би ч бас мөргөлд очдоггүй л дээ. За тэгтэл сүүлдээ ухуулах хуудас тардаг боллоо. Тэр хуудсыг чи санаачилж гаргасан юм уу? гэв.

	— Би санаачилсан юм аа! гэж Павелыг дуугартал эх нь гал тогооны өрөөнөөс цухуйж

	— Би гэнэ шүү! Чи ганцаар гаргасан биш дээ! гэж сандран гүйж иржээ.

	Павел тэссэнгүй инээвхийлэв. Рыбин ч мөн инээмсэглээд

	— За тийм байж! гэв.

	Павелын эх хэлсэн үг тоосонгүй гэж баахан гоморхож, хамраараа шуугьтал амьсгаа авсаар эргээд явчхав.

	— Тэр ухуулах хуудсыг сайхан гаргасан байна. Тэр чинь улсын санаа сэтгэлийг их догдлуулж байна шүү. Арван ес дэх нь гарсан уу?

	— Гарсаан.

	— Тэгвэл би бүгдийг уншсан байна! Дотор нь ойлгомжгүй юм уу, хэрэггүй илүү үг нэлээд байна бил ээ. Хүн ер олон юм ярих тусмаа илүү сул үг төдий чинээ хэлдэг юм чинь дээ. Тэр яах вэ... гэж Рыбин бат цагаан шүдээ яралзуулан инээж

	— Тэгтэл танайхыг нэгжлээ. Энэ явдал юу юунаас илүү миний сэтгэлийг татлаа. Чи ч, өнөө хохоол ч, Николай ч гэсэн нэг юм... гэснээ дуугай болж, ширээ тоншин цонхоор хараад

	— Та гурав цөм санаа бодлоо ил гаргаж орхисон доо. Ингэхэд эрхэм чи хийдгээ хий, бид ч хийдгээ хийнэ. Хохоол бол мөн сайн хүн. Ажлын газар заримдаа тэрний яриаг чагнаж байхад энэ хүнийг үхлээс ондоо юм нугалахгүй юм байна даа гэж эрхбиш бодогддог юм. Шөрмөстэй залуу даа! Павел чи надад итгэх үү? гэв. Павел толгой дохиж

	— Итгэнэ ээ гэв.

	— Би одоо дөч хүрлээ, чамаас хоёр дахин ах, хорь дахин их юм олж үзлээ. Гурван жил гаруй цэргийн жагсаалд алхлаа, хоёр удаа эхнэр авлаа. Түрүүчийн эхнэр нас барсан, сүүлчийнхийг би хаячихсан юм. Кавказад явж үзлээ, тэндхийн нэг салбар шашинтныг мэднэ ээ. Дүү минь, тэд харин аж амьдрал гэдгийг давахгүй улс шүү гэж ярив.

	Рыбины хатуу гүдэс яриаг Павелын эх шуналтайяа чагнаж, ахмад хижээл насны хүн ирж, нүглээ наманчилж байгаа мэт хүүтэй нь үг ярилцан байхыг харахад аятайхан байв. Харин Павел зочин хүнтэй хэтэрхий хөндий ярилцаж байх шиг санагдан, хүүгийн тэр хүнтэй харилцах байдлыг зөөлрүүлэхийн үүднээс

	— Михайло Иванович, хоол хийлгэнэ үү? гэв.

	— Үгүй дээ, баярлалаа! Би хоол идсэн. Тэгэхлээр, Павел чи аж амьдралыг ёсон бус байна гэж бодож байгаа юм шив дээ?

	Павел босож нуруугаа үүрээд тасалгааны дотуур холхиж байгаад

	— Үгүй ээ, амьдрал зөвөөрөө явж байгаа юм. Тэр учраас ч та надад сэтгэлийнхээ үгийг ний нуугүй ярьж байгаа юм. Насаараа ажил хөдөлмөр хийдэг биднийг амьдрал бага багаар нэгтгэж байна. Ер бүхнийг нэгтгэх цаг ирнэ ээ! Бидний хувьд бол аж амьдрал угаасаа шударга бус, хэцүү бэрх байгаа юм. Гэвч аж амьдралын гашуун утга учрыг олж харахад амьдрал өөрөө бидний нүдийг нээж амьдралын явцыг хэрхэн түргэтгэхийг амьдрал өөрөө хүнд зааж байгаа юм... гэж ярив.

	Рыбин тэр ярианы дундуур орж

	— Зөв дөө! Хүнийг шинэтгэх хэрэгтэй юм. Түүхийрсэн хүнийг халуун усанд оруулж зад угаагаад цэвэр хувцас өмсгөж орхивол эдгэрнэ! Мөн биз! Тэгвэл хүний дотрыг яаж цэвэрлэх бил ээ? Энэ л чухал!

	Павел үйлдвэрийн дарга даамлуудын тухай, гадаадад ажилчид эрхээ яаж хамгаалдаг тухай их л эрс цогтой ярьсанд Рыбин заримдаа, цэг тасалгаа тавьж байгаа мэт хуруугаараа ширээ тогшиж, олонтоо

	— Мөн дөө! гэж дуу алдаж суув.

	Бас нэг удаа

	— Ай хөөрхий, чи мөн залуу байна даа! Хүнийг бага мэдэж байна шүү! гэж инээд алдан өгүүлжээ.

	Тэгэхэд нь Павел өөдөөс нь харж зогсоод

	— Хөгшин, залуу гэж ярихыг больё. Харин хэний маань санаа бодол зөв болохыг харвал дээр байгаа! гэлээ.

	— Тэгэхлээр чиний бодлоор бол тэнгэр бурхнаар биднийг хуурч орхижээ дээ? Мөн дөө? Манай шашин хуурамч шашин гэж би бас боддог юм.

	Энэхэн үес эх нь ярианд оролцов. Ер Павелыг тэнгэр бурхны тухай, өөрийн нь сүсэг бишрэлтэй холбоотой, өөрт нь эрхэм нандин аливаа зүйлийг ярих бүрий хүүгийнхээ нүдний харцыг олж харах гэж ямагт хичээдэг бил ээ. Ингэж ярьж бишрэлгүй хүний хурц ёворгон үгээр муу эхийнхээ зүрхийг битгий маажиж бай гэж битүүхэн гуймаар санагддаг авч хүү нь сүсэггүй атлаа ямар нэг бишрэлтэй юм байна гэж бодохдоо сэтгэл тайтгардаг байлаа.

	«Тэрний нь учир утгыг би яахин ойлгох билээ дээ?» гэж боддог байлаа.

	Павелын үгийг чагнахад Рыбин мэтийн ахимаг насны хүнд аягүй, өөнтөглөм байгаа болов уу гэж бодож байтал харин Рыбин өөрөө тэр тухай Павелаас ажиггүй асууж байхад эх тэссэнгүй

	— Тэнгэр бурхны талаар та хоёр арай болгоомжтой яримаар юм. Хэрэв та нар намайг тэнгэрийг бүү шүт гэх юм бол хөгшин болсон би гуниг зовлонгоо ямар юманд айлтгах билээ дээ! гэж товч шаргуу өгүүлэв.

	Эхийн нүдэнд нулимс хураад, аяга таваг угааж байхыг нь үзвэл гар хуруу нь салганан чичирч байв.

	— Ээж ээ, та бидний яриаг ойлгосонгүй гэж Павел зөөлхөн хэлэв...

	Рыбин

	— Эх та уучил гэж бүдүүн дуугаар яаралгүй нэмж хэлээд инээвхийлэн Павелыг харж, — Сурсан юмыг сураар боож болдоггүй гэдгийг би мартжээ гэв.

	— Би бол таны шүтэж биширдэг тэр өршөөлт амгалан тэнгэрийг яриагүй байна. Хар лам нар бороохой шийдэм барьсан адил хүнийг сүрдүүлдэг тэр тэнгэрийн тухай, ер тэнгэрийн нэрийг барьж, бүх хүнийг хэдхэн хорт этгээдийн санаа зоригт захируулах гэдэг тухай ярьж байна гэж Павелыг хэлэхэд Рыбин

	— Юутай хачин юм бэ! гэж дуу алдан хуруугаараа ширээ тогшиж, — Тэд тэнгэр бурхныг маань хүртэл сэм сольж, гартаа орсон бүхнийг бидний өөдөөс чиглүүлдэг байна шүү. Эх та сана л даа, тэнгэр хүнийг өөрийнхөө дүрээр бүтээсэн гэдэг. Тэгэхлээр хүн тэнгэртэй адил төрхтэй юм бол тэнгэр ч хүнтэй адил төрхтэй байх ёстой. Гэтэл бид тэнгэртэй адил ямар ч төрхгүй, харин зэрлэг араатантай адил төрхтэй болжээ. Сүмд бол мануухай тавьдаг болжээ... Тэгэхлээр тэнгэр бурхнаа өөрчилж, ариутгах хэрэгтэй болжээ! Бидний сүнсийг зайлуулах гэж тэнгэр бурханд маань худал хуурмаг гүжир гүтгэлгийн жанч нөмөргөж, нүүр төрхийг нь хүртэл гажуудуулсан байна шүү гэж өлгөн ярив.

	Рыбин хэдийгээр намуухан яривч үг нэг бүр нь эхийн толгойд хүнд лантуу мэт тусаж байв. Ногтон хар сахалтай, гашуудалтай өргөн царайг нь харахаас айдас хүрэх агаад нүдний нь хар аймаар гялалзаж эхийн зүрхийг шархируулна. Павелын эх толгой сэгсэрч

	— Та нараас холдохоос дээр юм үгүй, та нарын яриаг тэсэж чагнах чадал алга гээд гал тогооны өрөө рүү явахад Рыбин

	— Мөн дөө, Павел! Энэ бүхний уг сурвалж нь хүний тархи толгойд байгаа биш зүрх сэтгэлд байгаа юм! Хүний биед зүрх бол ондоо юм бодож санадаггүй эрхтэн шүү дээ... гэж ярьж байв.

	— Гагцхүү оюун ухаан хүнийг эрх чөлөөтэй болгож чадна гэж Павел баттай өгүүлэв. Гэтэл Рыбин татгалзаж

	— Оюун ухаан бол хүнд хүчин чадал өгөхгүй. Хүний зүрх хүнд чадал оруулахаас биш, тархи толгой оруулахгүй! Яг тийм! гэж өөрийн саналыг чанга, шаргуу нотолно.

	Эх бурхандаа ч мөргөсөнгүй, хувцсаа тайлж орондоо оров. Түүний сэтгэл нэг л хүйтэн тавгүй байв. Рыбиныг их томоотой, ухаантай хүн гэж анхандаа бодож байтал одоо үзвэл эхийн дотор харш санаа төрүүлжээ. Рыбины үг ярихыг чагнан хэвтэхдээ «Тэрсүү номт, самуун амьтан байна. Очиж очиж яаж манайхаар ирэв ээ!» гэж бодож байжээ.

	Гэтэл Рыбин

	— Ариун шүтээний байр эзгүй хоосон байж болохгүй. Сүсэг бишрэл гэдэг бол хамгийн хөндүүр эмзэг юм. Хүний сэтгэлээс тэр шүтдэг тэнгэр бурхныг авч хаях юм бол хүний сэтгэл дотор шарх үлдэнэ. Яг тийм! Тэгэхлээр Павел минь, хүн шүтэж биширч байх шинэ юм бодож олох хэрэгтэй байна. Хүн амьтанд хань нөхөр болох тийм нэг тэнгэрийг бүтээх хэрэгтэй байна гэж их л итгэл төгс тайван ярьж байв.

	— Христос яагаа вэ? гэж Павел хэлэв.

	— Христос бол сэтгэл зөөлөнтэй байжээ. Аягыг миний дэргэдүүр өргөөд яв гэдэг байжээ. Кесарь хааныг байх ёстой гэж үзэж байжээ. Хүн хүнээ захирч байх ёстой гэж уг нь тэнгэр үзэж болохгүй юм байгаа юм. Юү гэвэл тэнгэр өөрөө бүгдийн захирагч юм! Тэнгэр бас сэтгэлийг энэ нь тэнгэрийнх, энэ нь хүнийх гэж хуваах ёсгүй... Гэтэл тэнгэр худалдаа наймаа хийхийг, бас ураг барилдахыг зөвшөөрчээ. Инжирийн модонд хараал хийсэн нь буруу юм. Тэр чинь өөрийн дур зоргоор үр жимс төрүүлээгүй юм гэж үү? Сэтгэл ч гэсэн өөрийн дур зоргоор сайн юм бүтээхгүй, сэтгэлийн дотор хорт муу юмыг би өөрөө агуулсан уу? Ийм л байна!

	Гэрийн дотор хоёр хүний сэтгэл булгилан, нэгэн үе эвлэрэн, нэгэн үе эвдрэлцэх дуун тасралтгүй сонсогдоно. Павел модон шал чахруулан тасалгааны дотуур холхих нь дуулдана. Павелын үг ярихад чимээ бүхэн булагдаж, харин Рыбины өтгөн дуу алгуурхан урсаж байхад ханын цагны цохилт тодхон сонстож хурц хумсаараа байшингийн хана туургыг тэмтрэх хүйтэн жаврын бүдэг чимээ хүртэл сонсогдоно.

	— Би өөрийн бодлоор, галч хүний бодлоор хэлэхэд тэнгэр бурхан гэдэг бол галтай адилхан юм. Тийм ээ! Гал бол зүрхэн дотор оршдог юм. Тэнгэр бол үг мөн, үг бол сүнс мөн гэж хэлсэн нь ч бий...

	— Оюун ухаан л чухал гэж Павел өөрийн бодлоор шаргуу зүтгэнэ.

	— Тэгэхлээр тэнгэр бурхан бол зүрхэнд ч, оюун ухаанд ч байхаас сүмд байхгүй нь ээ! Сүм гэдэг чинь тэнгэр бурхны булш юм. Яг тийм!

	Эх унтчихсан тул Рыбины хэдийд явсныг ч мэдсэнгүй.

	Рыбин байн байн ирэх болов. Павелынд хэрэв нөхөд нь байвал Рыбин нэг буланд дув дуугай сууж тэдний үгийг чагнах бөгөөд хааяа нэг

	— Тийм бий! Мөн дөө! гэж дуугарна.

	Нэг өдөр өнөө л буландаа суусан хэвээр бараан нүдээрээ хүн бүгдийг ээлжлэн харж их л гунигтайгаар

	— Та нар одоо байгаа юмыг ярих хэрэгтэй. Ирээдүйд юү болохыг бид мэдэхгүй. Яг тийм! Ард түмэн эрх чөлөөтэй болбол яаж аж төрвөл дээр вэ гэдгийг өөрсдөө үзэж мэдэх болно. Ард олны огтхон ч хүсээгүй нэлээд их зүйлийг хүний тархи толгойд хадсан байна шүү. Ард түмэн өөрсдөө л бодог. Энэ бүхий л амьдрал, энэ бүх шинжлэх ухааныг цөмийг хэрэггүй зүйл гэж үзэж болно. Юм бүхнийг, жишээ нь мөнөөхөн сүм дотор байдаг тэнгэр бурхныг цөм ардын эсрэг чиглэсэн зүйл гэж үзэж болно. Та нар гагцхүү тэр бүх номоо л ард түмэнд өг бусдыг тэд өөрсдөө хариуцах болно. Яг тийм! гэжээ.

	Хэрэв Павел ганцаараа байвал мөнөөхөн эцэс төгсгөлгүй ердийн маргаандаа орчих нь тэр. Павелын эх тэдний яриаг сэтгэл түгшин чагнаж, утга учрыг нь ойлгох гэж ихэд хичээл тавин ажиглан суудаг бил ээ. Заримдаа өнөө ханхар цээжтэй, хар сахалтай Рыбин, гоолиг, чийрэг биетэй хүү нь ч гэсэн хоёул гарах зам мөрөө хайн сохорсон юм шиг ийш тийш тэмтчин, юм бүхнийг сохроор шүүрэн авч сэгсчиж, нэг байрнаас нөгөөд аваачиж тавих гэж яваад газар алдаж, дээрээс нь гишгэлэн байх шиг санагдах ажгуу. Мөн юм бүхнийг дайран унагаж, юм бүхнийг тэмтрэн үзэж, өөрсдөөсөө зайлуулан авч итгэл найдвар хоёрыг огт алдахгүй байх шиг санагдах ажгуу.

	Аймаар шулуун, зоригтой үг ярилцахыг чагнасаар байгаад эхийн чих зөөлөрч, тэр үгсийг анх удаа дуулсан шигээ нэг их цочиж сандрахгүй болов. Ер тийм үгсийг даруй мартаж орхидог болжээ. Заримдаа тэнгэр бурхан гэж байхгүй гэж ярилцахад нь түүнд бат итгэсээр авч бүхнийг нигүүлсэх ялдамхан инээмсэглэлээр инээвхийлдэг байв. Рыбинд хэдийгээр дургүй боловч урьдын адил илт харилхахыг больжээ.

	Павелын эх долоо хоногт нэг удаа хохоолыг эргэж дотуур хувцас, ном тэргүүтнийг хүргэж өгдөг байв. Нэг удаа түүнтэй биеэр уулзахыг зөвшөөрчээ. Гэртээ ирээд сэтгэл уяран

	— Хохоол маань шоронд бүр гэртээ байсан шигээ суух юм. Хүн болгонтой сайхан зантай ярьж, цаадуул нь ч цөм алиа хошин үг ярьж байх юм. Шоронд байх гэдэг бэрх, хэцүү байгаа л даа, тэрийгээ харуулахгүй сэн гэдэг бололтой... гэжээ. Тэгэхэд нь Рыбин

	— Тийм л байх хэрэгтэй. Бид чинь цөм арьсан туламд орсон шиг зовлон дотор сууж, зовлонгоор амьсгалан, зовлонгоор хувцаслан байна шүү дээ. Гайхуулаад байх юм юу байх вэ дээ! Хүн болгоны нүдийг таглаж орхисон биш дээ, зарим нь өөрснөө юмыг олж харахгүй байгаа юм. Яг тийм! Угаасаа тэнэг бол тэвчихээс өөр яая гэх вэ! гэв.

	
XII

	Власовын бяцхан бор байшин олны анхаарлыг улам бүр татсаар байлаа. Тэдний дотор сэжиглэн хардаж, учир мэдэлгүй харилхах хүн олон байвч итгэмтгий сониуч улс ч мөн мэр сэр бий болсоор байв. Заримдаа хэн нэг нь ирж, Павелын царай өөд их л болгоомжтой харж

	— За дүү минь, чи ном их үздэг хүн байна, хууль ёс мэддэг байх ёстой. Чи надад нэг юмны учрыг хэлээд өгөөч... гээд Павелд цагдаагийн газар юм уу, үйлдвэрийн захиргааны ямар нэг ёс бус явдлын тухай ярих нь бий. Тэгэхэд нь Павел чадах зүйлийнхээ учир явдлыг тайлбарлан, хэцүү төвөгтэй асуудал байвал хотод суудаг өөрийн танил өмгөөлөгч дээр очигтун гэж зурвас бичиж явуулдаг байв.

	Павел хүн бүхний нүүрэн дээр юм бүхнийг энгүүн, зоригтой ярьж чадна. Явдал тохиолдол бүхний учир, будилааныг шууд ухаж, олон мянган бөх гэгчийн гогцоогоор хүмүүсийг ороосон эцэс төгсгөлгүй нэгэн урт утасны ээдрээг хаана, хэзээ ч тайлан чаддаг авьяастай бил ээ. Эл учир энэхүү томоотой залуу хүнийг хүмүүс аажмаар ихэд хүндлэн үзэх болов.

	Ялангуяа «намгийн мөнгөний» явдлаас хойш Павел бусдын нүдэнд онц үзэгдэх болов.

	Үйлдвэрээс цааш хус, гачуур ургасан нэгэн их ялзмаг намаг тус үйлдвэрийг бараг тойрон хүрээлж байдаг болой. Зуны цагт тэр балчиг намгаас өтгөн шар уур дэгдэн, тэндээс намгийн шумуул ажилчны хороо руу хар үүл мэт нөмрөн ирж халуун хумхаа өвчин тарина. Тэр намаг үйлдвэрийн харьяа нутагт оршино. Үйлдвэрийн шинэ дарга тэндээс ашиг хонжоо олохыг хүсэж, намгийг хатааж, бас далимд нь хүлэр гаргаж болно гэж ухаан сийлжээ. Нөгөө шинэ дарга тэр намгийг хатааснаар газар нутгийн байдал эрүүлжих, хүний амьдралын нөхцөл сайжрах болно гэж ажилчдад ухуулан, тэр намгийг хатаах зардалд хүн болгоны цалингийн нэг рубль тутмаас нэг мөнгө шимтгэх захирамж гаргасан байв.

	Ажилчин олон үймэлдэж, ялангуяа энэ шинэ маягийн албан татварыг албан хаагчдад оногдуулсангүйд их гомдол гаргав.

	Мөнгө цуглуулах тухай үйлдвэрийн даргын зарлалыг хагас сайн өдөр наасан байжээ. Тэр өдөр Павел өвчтэй, ажилдаа яваагүй байсан тул тэр талаар огт мэдээгүй байв. Маргааш нь өглөөний мөргөлийн дараа ариуч цэмцгэр өвгөн цутгуурчин Сизов, өндөр нуруутай, уцаар зантай төмрийн дархан Махотин хоёр Павелынд ирж, үйлдвэрийн даргын шийдвэрийн тухай ярьжээ.

	— Үйлдвэрийн ахимаг насны бид цуглаж, энэ тухай ярилцсанд нөхөд маань чамаас очиж асуугаад ир гэж бид хоёрыг явууллаа. Чи бол учир мэдэх хүн. Үйлдвэрийн дарга бидний мөнгөөр шумуултай байлддаг тийм хууль байдаг юм уу? гэж Сизов их л төв намбатай ярив.

	Нөгөө Махотин нь онигор нүдээ гялбалзуулан

	— Бод л доо! Энэ луйварчид дөрвөн жилийн өмнө халуун ус барина гэж мөнгө цуглуулсан. Тэгэхэд гурван мянга найман зуун рубль цугласан. Тэр мөнгө одоо хаа байна. Халуун ус ч үгүй салсан шүү дээ гэв.

	Тийм татвар бол шударга бус явдал, ашиг хонжоо олох гэсэн санаа мөн болох учрыг тайлбарлан ярьсанд цаад хоёр хөмсөг атируулсаар оджээ. Ниловна тэднийг гаргаж өгөөд инээмсэглэн

	— Паша, өвгөд хүртэл чам дээр ирж ухаан заалгах болжээ! гэв.

	Павел үг ч дуугарсангүй, ширээнээ суун юм бичиж байгаад түдэлгүй

	— Ээж ээ би таныг нэг юманд гуйя. Та хот орж энэ бичгийг өгөөд ир... гэжээ.

	— Энэ чинь айхавтар аюултай бичиг юм уу?

	— Тийм ээ. Хотод манайханд зориулан сонин бичиг хэвлэн буй. Энэ нэг мөнгөний тухай явдлыг тэр дугаарт оруулах нь чухал байна.

	— За за. Би одоохон явъя.

	Энэ бол хүүгээсээ авсан анхны даалгавар байлаа. Ямар учиртай бичиг болохыг ил хэлсэнд эх дотроо баярлаж байв. Эх хувцаслаж байх зуураа

	— Энэ явдлыг би ч ойлгож байна. Тэд тонож байгаа юм. Тэр хүнийг хэн гэдэг бил ээ, Егор Иванович гэдэг бил үү? гэв.

	Власова авгай бүр үдэш орой болсон хойно хэдий ихэд алжаасан авч сэтгэл дүүрэн буцаж ирэв. Чингээд

	— Өнөө Сашенькатай уулзлаа. Чамд мэнд хүргэж байна. Тэр Егор Иванович гэдэг чинь их энгүүн, алиа хүн байна. Их инээдтэй юм ярих юм гэж хүүдээ хөөрөв.

	— Тэд таны санаанд нийцэж байгаа бол би их баяртай байна!

	— Их энгүүн улс байна. Хүн энгүүн байх шиг сайхан юмгүй. Чамайг их хүндлэх юм...

	Павелын толгой өвдөөд даваа гарагт бас л ажиллаа явсангүй. Гэтэл үдийн алдад Федя Мазин их л баяртай хөөртэй гүйж ирээд амьсгаадан байж

	— За явъя. Цаана чинь бүх үйлдвэрээрээ босоод байна. Чамайг хүрээд ир гэж байна. Чамайг л учир зүйг ярихдаа бусдаас дээр гэж Сизов, Махотин хоёр ярьж байна. Юу болж байгаа гэж санана! гэв.

	Павел үг дуугарсангүй хувцсаа өмсөв.

	— Эхнэр хүүхдүүд хүртэл оччихсон чарлалдаж, шаагилдаж байна бил ээ!

	— Би ч очъё. Тэнд юү болоод байгаа юм бол? Би очих минь гэж эхийн хэлэхэд Павел

	— Оч, оч! гэв.

	Тэд гараад үг дуугүй, их л яаран явцгаав. Эхийн сэтгэл хөөрөөд амьсгаа нь давхцах авч нэг чухал явдал айсуй юм шиг санагдана. Үйлдвэрийн хашааны хаалган дээр баахан эхнэр хүүхэн бөөгнөн шаагилдан зүхэж байв. Манай гурав хашааны дотор ормогц бараан бараан хувцастай улс учиргүй шуугилдан байв. Тэд цөм дархны цехийн хана туурга тийш харцгаана. Тэнд, ув улаан тоосгон туурганы наана хуучин овоолоостой төмрийн дээр Сизов, Махотин, Вялов, ондоо бас нэлээд нөлөө бүхий таван ахимаг ажилчид гар даллан зогсож байв.

	— Власов ирлээ! гэж хэн нэг нь хашхирав.

	— Власов ирэв үү? Аль вэ нааш нь гараад ир!

	— Та минь, чимээгүй! гэж энд тэндээс хашхиралдах дуу гарна.

	Тэрүүхэнд ойрхон Рыбины жигд намуухан дуу хадахыг сонсвол

	— Нэг улаан мөнгөний төлөөнөө энд зогсох биш, үнэн шударга хэргийн төлөө зогсох хэрэгтэй байна. Яг тийм! Улаан мөнгө бидэнд үнэтэй биш. Гэлээ ч гэсэн зоос гэдэг бол бусад юмыг бодвол зөвхөн дугариг юм биш, их хүнд эд. Юү гэвэл тэр нэгтийн зоосонд үйлдвэрийн даргын авдаг олон рублийг бодвол хүний цус ихээр шингэсэн юм. Яг тийм! Тэгэхлээр бид ганц улаан мөнгөө бус улаан цус, үнэн ёсыг эрхэмлэж байна. Яг тийм! гэв.

	Түүний хэлсэн үг олны дээрээс бууж, халуун талархал хүлээв.

	— Рыбины хэлдэг үнэн байна!

	— Галчийн хэлдэг зөв!

	— Власов ирлээ! гэж олон бүгдээр хашхиралдаж байв.

	Олны тийнхүү бахдан орилох дуу хоолой үйлдвэрийн олон машины түржигнэх дуун, халуун уур усны уухилан шийхнах чимээг дарж, их хуй салхи адил шуугьж байв. Зүг бүрээс олон хүн даллан даллан яаран цуглаж, халуун сэтгэлийн ёжтой үг хэлэлцэн бие биеийнхээ сэтгэлийг улам хөөргөнө. Хүмүүсийн алжаасан бие сэтгэлийн дотор нойрмоглон байсан уур цухал сэрж, дэлбэрэн гараад агаар тэнгэрээр жавхлантайяа нисэж, бараан жигүүрээ улам бүр дэлгэн, олон бүгдийг улам бат эзэмдэн, тэднийг хойноосоо дагуулан, бие биеэ түлхлэн, хорслын цогт дөл болон бадарч байв. Олны дээгүүр ис тоос үүл адил суунаглаад ажилчин хүний хөлс цутгасан нүүр улаа бутран, хацрыг нь дагаад хар нулимс урсаж байв. Хүмүүсийн бараан нүүрэнд гагцхүү нүд шүд хоёр гялалзана.

	Мөнөөхөн Сизов, Махотин нарын зогсож байсан газар Павел гарч ирээд

	— Нөхөд өө! гэж хангинатал илтгэв.

	Павелын царай цайран, уруул нь шазвалзан байхыг эх хараад олны дундуур шахцалдан өөрийн эрхгүй урагш тэмүүлэхэд хүмүүс дургүйцэн унтууцаж

	— Чи хаашаа зүтгээд байгаа юм бэ? гэлцэн хойш нь түлхэвч эх зогссонгүй, мөр тохойгоороо зэрэг түлхэлсээр хүүдээ улам ойртсоор байв. Уг нь хүүгийнхээ хажууд очоод зогсчих юм сан гэж туйлын ихээр хүсэж байжээ.

	Энэ завсар Павел сурсан зангаараа гүн чухал утга бүхий үгс цээжнээсээ урсган, дайчин баярын билгээр хоолой нь зангирч ирэхэд үнэн мөнийг олох гэсэн мөрөөдлийн галаар шатаж явдаг зүрхээ сугалан олны дунд чулуудмаар санагдаж байжээ.

	— Нөхөд өө! гэж дахин давтан энэ үгээрээ сэтгэлийг хөгжөөх хүчийг олж аваад цааш нь илтгэсэн нь, — Бид бол дуган сүм, үйлдвэр барилга барьдаг, төмөр гинж, зэс мөнгө ширээдэг улс юм. Бид бол хамаг бүгдийг нялх өлгийтэйгөөс нь аваад авсанд орон ортол нь тэжээн эрхлүүлдэг тийм хүч юм! гэтэл Рыбин хажуугаас

	— Яг тийм! гэж хашхирав.

	— Ажил бол бид хамгийн түрүүнд нь явдаг, амьдрал болохоор бид хамгийн адагт нь орж байна. Бидний төлөө хэн санаа тавьж байна вэ? Биднийг сайн сайхан яваасай гэж хэн хүсэж байна вэ? Хэн ч байхгүй ээ!

	— Хэн ч байхгүй! гэж хэн нэгэн цуурай адил даган бархирав.

	Павел биеэ барихыг больж, туйлын энгүүн, тайван ярьж эхэлмэгц олон бүгд түүний зүг улам бүр тэмүүлэн давшсаар байгаад олон мянган толгойтой ганц бараан бие болсон шиг нягт болов. Тэрхүү нэг бараан биеийн олон зуун нүд Павел дээр тусаж, Павелын хэлсэн үг болгоныг шимэн авч байв.

	— Бид эрхийнхээ төлөө тэмцэх ганц хүслээр бат хэлхэгдсэн хань нөхөд, нэгэн бүл болоогүй цагт сайны хувийг хүртэж чадахгүй юм.

	Эхийн хажуухан талд хэдэн хүн

	— Ажил хэргийн талаар яриач! гэж их л гүжирмэг бархирсанд хоёр ч газраас

	— Битгий садаа хий! гэж аяархан хашхирах нь дуулдав.

	Тос ис болсон олон хүн хөмсөг атируулан итгэл муутай, уруу царайтай зогсох агаад, олон арван нүд Павелыг их л нухацтай, санаашрангуй ширтэнэ.

	— Энэ чинь тэнэг эд биш, социалист хүн гэж хэн нэгэн дуугарахад эхийн хажууд зогсож байсан нэг өндөр дохигор ажилчин Павелын эхийг дал мөрөөрөө нудран

	— Пөөх! Зоригтой хэлж байна шүү! гэв.

	— Дайсныгаа дийлье гэж хүсвэл бидэнд өөрсдөөс минь ондоо хэн ч тус болохгүй гэдгийг нөхөд минь ойлгох цаг болжээ!

	— Та минь, ажил хэрэг ярьж байна шүү! гэж Махотин хашхиран гараа байдгаараа далайн нударга зангидан занаж байв.

	— Тэгэхлээр одоо үйлдвэрийн даргыг дуудах хэрэгтэй байна гэж Павелын хэлсэн үг олны дээрээс хуй салхи адил буув. Олон бүгдээр дайвалзаж, хэдэн арван хүн нэгэн зэрэг

	— Даргыг аваад ир!

	— Түүнийг авч ирэх төлөөлөгч гаргая! гэж бархиралдав.

	Павелын эх чихэлдсээр хамгийн нүүрэнд гарч хүүгээ доороос нь их л бахдан харав. Павел хүндтэй ахмад ажилчдын дунд зогсож байхад хүн бүхэн үгийг нь дуулж, ярилцан зөвшилдөж байв. Павел бусдын адил цухалдан, элдвээр харааж зүхэхгүй нь эхэд тун ч аятайхан санагдаж байв.

	Эрс тасархай орилох дуун, хараал ширээл, элдэв хортой үгс төмөр дээвэр дээр мөндөр бууж байгаа мэт асгарч байв. Павел олны дээрээс ямар нэг юм эрж байх шиг нүдээ бүлтийлгэн тэднийг ширтэнэ.

	— Төлөөлөгч томилъё!

	— Сизоныг явуулъя!

	— Власовыг явуулъя!

	— Рыбиныг явуулъя! Наадхын чинь шүд нь хүн аймаар шүү! гэж хашхиралдан байтал гэнэт олны дотор

	— Өөрөө хүрээд ирлээ!

	— Дарга ирлээ! гэж аяархан шуугилдав.

	Хурсан олон хүн ярагдаж, эрүүндээ шөвгөр сахалтай, гонзгой царайтай өндөр хүнд зам тавьж өгөв.

	— Аль вэ, хойшоо бай! гэж хоёр гараа огцом огцом хөдөлгөн өөрийн мөр дээрээс ажилчдыг зайлуулах авч тэдэнд гараа үл хүргэнэ. Тэр бээр нүдээ жартайлгаад хүн захирч сурсан хашир эзний ёсоор ажилчдын царайг нэвт шувт ширгэн өнгөрнө. Ажилчид малгайгаа авч тонгойн тонгойн ёслох авч цаадах нь хариу мэнд ч үгүй шууд дайран өнгөрч байв. Олон бүгд чимээгээ намдаад баахан сэтгэл зовж, царайгаа улайлган инээвхийлэх аядах агаад тэр олны дотор зүггүйтсэн хүүхдүүд гэмээ мэдээд гэмшиж байгаа мэт аяархан шивгэнэлдэх үг яриа сонстож байв.

	Үйлдвэрийн эзэн тийнхүү шуудхан явсаар Павелын эхийн хажуугаар өнгөрөхдөө нүүр өөд нь нэг айхавтар ширүүн хараад өнгөрөв. Чингээд өнөө овоолоостой төмрийн өмнө очиж зогсоход хэн нэг нь татаж гаргах санаатай гараа өгсөнд эзэн тоосонгүй өөрөө огцом ухасхийж их л чөлөөтэй дээш гараад Павел, Сизов хоёрын өмнө очиж зогсон

	— Энэ юун хурал болж байгаа юм бэ? Яагаад ажлаа орхисон бэ? гэв.

	Хэдэн хормын төдий нам гүм болов. Хурсан олны толгой тариан түрүү адил найгалзана. Сизов саравчтай малгайгаа авч хий даллаад дал мөрөө хөдөлгөн уруу харчхав.

	— Яагаад ажил орхисон бэ гэж би асууж байна шүү? гэж эзэн зандрав.

	Павел урагш алхаж үйлдвэрийн даргатай зэрэгцэн зогсоод Сизов Рыбин хоёрыг зааж

	— Бид гурав ажилчдын бүрэн эрхт төлөөлөгчид байна. Ажилчдаас мөнгө хасах тухай гаргасан захирамжаа хүчингүй болгохыг бид шаардаж байна... гэж эрс чанга хэлэв. Үйлдвэрийн дарга Павелыг тоож харсан ч үгүй

	— Яагаад тэр вэ? гэв.

	— Энд тийм татвар оногдуулахыг бид шударга бус явдал гэж үзэж байна гэж Павел мөн эрс чанга хэлэв.

	— Энэ их намгийг хатаах гэсэн миний санал бодлыг ажилчдын ахуй байдлыг сайжруулах гэж санаа тавьсан зүйл биш, ганцхан ажилчдыг мөлжих гэсэн хүсэл гэж та үзэж байгаа юм уу? Тийм үү?

	— Тийм ээ! гэж Павел хариулав.

	— Та мөн тэгж үзэж байна уу? гэж Рыбинээс асуув.

	— Бид цөм санал нэгтэй байна гэж Рыбин хариулав.

	— Эрхэм хүндэт та юү гэж үзэж байна вэ? гэж Сизовоос асуув.

	— Биднийхээ хэдэн мөнгийг хураахгүй байхыг би мөн нэг адил танаас гуйж байна гээд Сизов гэмээ хүлээсэн мэт инээвхийлэн дахин уруу харав.

	Үйлдвэрийн дарга хурсан олныг баахан тойруулан харж байснаа дал мөрөө хавчиж, Павелыг сонжин хараад

	— Харваас та нэлээн сэхээтэн маягийн хүн байна. Энэ арга хэмжээний ач тусыг ойлгохгүй байна гэж үү дээ? гэв.

	— Хэрэв энэ намгийг үйлдвэрээс зардал гаргаж хатаавал учрыг хүн болгон ойлгох болно.

	— Үйлдвэр бол тэтгэврийн газар биш гэж их л хүйтнээр дуугарч, — Одоо нэн даруй ажилдаа орохыг цөмд чинь би тушааж байна! гээд бусдыг харалгүй гагцхүү мөнөөхөн арзгар төмөр дээгүүр хөлөөрөө их л болгоомжтой тэмтэрсээр доош буув.

	Олон бүгдийн санал алдагдаад дороо шуугилдахад үйлдвэрийн дарга зогсоод

	— Юү гэнэ ээ?! гэсэнд аанай цөм чив чимээгүй болж, гагцхүү тэр араас нэг хүн

	— Өөрөө л хийхгүй юү! гэх нь сонстов.

	— Арван таван минутын дараа ажлаа эхлэхгүй бол би цөмд нь торгууль бич гэж тушаал гаргана шүү! гэж дарга нэн ч хүйтнээр тод хэлэв.

	Үйлдвэрийн даргыг олны дундуур дахин явж өнгөрөхөд олон бүгд өгүүлэл тавин шуугилдаад даргыг холдох тусам улсын дуу улам чангаран

	— Энэнтэй ярилц л даа!

	— Үгүй ээ мөн эрхээ хамгаалав аа! Ай зайлуул! гэж бархиралдаж байв.

	3арим нь Павелын зүг хандаж

	— Хүүе хуульч аа, одоо яах вэ?

	— Чи яриад л байсан, яриад л байсан, цаадах чинь ганц ирээд л арчаад хаячихлаа шүү дээ!

	— Аль вэ, Власов аа, одоо яамаар байна? гэж хашхиралдав.

	Олны хашхиралдах дуун улам шаргуу болоход Павел

	— Нөхөд өө! Үйлдвэрийн даргыг мөнгө хураахаа больё гэж хэлтэл нь ажил хаях санал байна гэтэл тал талаас

	— Ийм тэнэг амьтан бас байх гэж!

	— Ажил хаях гэж үү?

	— Нэг улаан мөнгөний төлөө юү?!

	— Юү гэж? Ажил хаясан ч яадаг юм!

	— Ажил хаявал хүн болгоны хүзүүг...

	— Тэгээд хэн ажил хийх юм бэ?

	— Тийм хүн олдоно оо!

	— Урвагч Иуд уу? хэмээн бархиралдсаар авай.

	
XIII

	Павел доош бууж эхийнхээ хажууд зогсов.

	Тал талд олон бүгд шуугилдан, өвөр хоорондоо маргалдаж, дооглон хашхиралдана. Рыбин Павелын дэргэд ирж

	— Ажил хаялтад энэ олныг цугийг нь нэгтгэж чадахгүй шүү! Эд чинь ховдог харамч мөртөө хулчгар улс. Чиний талд гурван зуугаад л хүн орно биз, илүү орохгүй! Ийм бөөн новшийг нэг ацаар өлгөж даахгүй шүү гэв.

	Павел үг дуугарсангүй. Бараан бараан царайтай асар олон хүний нүүр яралзан, Павелыг их л шаардангуй ширтэцгээнэ. Власовын зүрх түг түг цохилно. Түүний хэлсэн үг ган болсон газар борооны хэдэн дусал унасан шиг олны дотор оргүй алга болсон мэт санагдана.

	Павел гэртээ харихаар их л гунигтай, алжаасан янзтай алхан, араас нь эх нь Сизовын хамт дагаад явав. Харин Рыбин Павелтай зэрэгцээд

	— Чи сайхан ярьж байна, гэхдээ хүний сэтгэл зүрхэнд нь хэлж чадахгүй юм. Хүний зүрхэнд, бүр гүнд нь оч хаях хэрэгтэй юм. Ганцхан оюун ухаанаар хүнийг татаж чадахгүй, таараагүй гутал хөл хавчдаг шүү гэж Павелын чихэнд хүнгэнэнэ.

	Сизов Павелын эхэд

	— Хөгшин болсон бид хадан гэртээ очих цаг болжээ. Ниловна! Шинэ хүмүүс гарч ирлээ дээ. Бид ямарiуу аж төрж байсан билээ дээ? Юм л бол сөхөрч, юм л бол газар мөргөж байлаа шүү дээ! Гэтэл одоогийн улс нэг бол ухаантай ч юм уу, нэг бол бүр манаасаа доор ч юм уу ямар ч гэсэн бидэнтэй л адилгүй юм. Залуу улс гэхэд үйлдвэрийн эзэнтэй эн сацуу юм шиг үг ярилцаж байна шүү! За дараа баяртай. Павел Михайлов чи дүү минь, бусдын төлөө байдаг чинь сайн байна! Чамайг тэнгэр тэтгэх болтугай! Чи гарах зам мөр олж ч юуны магад! гээд яваад өгөв.

	Гэтэл Рыбин хойноос нь

	— Та нар мажийцгаа л даа! Та нар одоо хүнээ байж, шаваас болж гүйцэж дээ. Та нар элдвийн завсар заалхай шавбал таарна. Чамайг төлөөлөгчөөр явуулъя гэж хэн хашхирч байсныг Павел чи харсан уу? Чамайг социалист, үймээн гаргагч гэж ярьдаг улс бархиралдаж байсан даа. Яг тийм! Тэр чинь чамайг явдаг замаараа яваг гэж хөөж байгаа ёоз нь тэр юм гэж ярив.

	— Тэдний бодлоор бол зөв юм! гэж Павелыг хэлэхэд

	— Чоно бол ижлээ ноцдог нь бас зөв... гэж Рыбины царай барайж, хоолой нь жигтэй зангиран, — Нүцгэн цулгай үгэнд хүн итгэж өгөхгүй ээ, зовж зүдэрч, тэр хэлэх үгээ цусаар угаах хэрэгтэй... гэв.

	Тэр өдөр Павел хачин ядрангуй, гутрангуй, сэтгэл туйлын тавгүй өнжив. Ямар нэг юм олж харах гэж эрж байгаа мэт нүд нь оч галаар бадарч байв. Энэ байдлыг эх нь ажаад

	— Паша, чи яагаа вэ? гэж аяархан асуусанд

	— Толгой өвдөөд гэжээ.

	— Тэгвэл орондоо орж хэвтэх сэн дээ. Би эмч залж ирэх үү?

	Павел эхийгээ харж

	— Үгүй ээ, хэрэггүй гэж сандрангуй өгүүлээд гэв гэнэт намуухан ярьсан нь

	— Би залуудаж, бас чадал мөхсөдөж байна даа! Улс надад итгэсэнгүй, үнэн мөний төлөө яваа миний хойноос дагасангүй. Тэгэхлээр би л тэр үнэнийг ойлгуулж чадсангүй дээ. Би тун тусгүй, өөртөө гомдож байна гэв.

	Эх хүүгийн гутрангуй царайг харж, сэтгэлийг илбэн засах санаатай

	— Чи хүлээж бай! Тэд чиний үгийг өнөөдөр ойлгоогүй бол маргааш ойлгох болно... гэсэнд Павел

	— Уг нь ойлгох л ёстой юм даа! гэж дуу алдав.

	— Чинийх зөв гэдгийг би хүртэл мэдэж байгаа юм чинь...,

	Павел эхийн хажууд очиж

	— Ээж та сайн хүн юм аа! гээд буруу харчхав. Тийм зөөлөн үг дуулахдаа эх энхрийлэгдсэн мэт цочиж зүрхэн тус гараараа дарж хүүгийн энхрий хайрыг нандигнан өвөртөлсөөр цааш оров.

	Тэр шөнө Власова унтаж, Павел орондоо ороод ном уншиж хэвттэл харгис цагдаа нар ирж, тэдний гэр орон хашаа саравч, байшингийн дээврийг хүртэл их л ууртай унтуутай ухаж онгичжээ. Өнөө шар царайт офицер түрүүн ирсэнтэйгээ адил их л даажинтай инээмсэглэн, бусдыг доромжлон байгаадаа бах тав нь ханаж, зүрхийг нь улам ихээр шимшрүүлэхийг хичээж байв. Эх нэг буланд суугаад хүүгээ нүд салгалгүй ширтэнэ. Павел сэтгэл зовнин байгаагаа эс мэдэгдэхийг хичээвч өнөө офицерыг инээхэд гарын нь хуруу жигтэй хөдөлж байхыг эх нь хараад харгис цагдаагийн асуултад хариулахгүй байх хэцүү, түүний даажинг тэсвэрлэх хэцүү байгаа ажээ гэж боджээ. Анхны нэгжлэгийг бодвол эхэд тийм ч аймшигтай санагдсангүй агаад гуталдаа давируул бүхий тэр зэвхий саарал шөнийн зочдыг улам бүр үзэн ядахад тэр үзэн ядах хорсол нь сэтгэлийн түгшүүрийг арилгах бөлгөө.

	— Намайг барина шүү... гэж Павел амжин шивгэнэхэд эх толгойгоо ойртуулан

	— Би ойлгож байна гэжээ.

	Өдөр ажилчдын өмнө үг хэлсэн гэж хүүг нь шоронд хийх гэж буйг эх ойлгож байв. Гэвч хүүгийн үгийг хүн бүхэн зөвшөөрч байсан болохоор түүнийг хүн бүхэн өмгөөлөх болно. Тэгэхлээр хүүг нь шоронд удаан хорьж чадахгүй гэдгийг мөн ойлгож байв.

	Эх хүүгээ тэврэн авч цурхиртал уйлмаар санагдавч нөгөө шар офицер нүдээ жартайлгаад хараад байв. Тэр офицерын уруул нь татвалзан, сахал нь сөрвөлзөн байхыг үзвэл эхийн нулимсыг үзэж, царай алдуулах санаатай байх шиг санагджээ. Эл учир хамаг биеэ хөвчлөн барьж, аль болохуйц бага ярихыг хичээнэ. Хүүгийн гарыг чанга атгаж, амьсгаагаа дарж байгаад туйлын тайван намуухнаар

	— Паша минь, баяртай! Хэрэгтэй юмаа цөмийг авсан уу? гэв.

	— Цөмийг авсаан, та бүү гуньхар...

	— Христос өршөөтүгэй!..

	Хүүг нь аваад явсан хойно эх вандан сандал дээр суугаад нүүрээ даран сэмхэн гиншин уйлав. Хана налаад хүчин чадал мөхсөө мэдрэн ихэд гуньхран гомдож, толгойгоо гэдийлгэж нэгэн жигд аяар баахан гиншин гэгэн уйлав. Урьд эр нөхөр нь ийн байдаг байсан сан. Ингэж уйлах дуунд нь зовлонгоор шарх олсон зүрхнийх нь шаналан шингэжээ. Гэтэл өнөө шингэн сахалтай, шар царайтай офицер нүдээ жартайлгаад бах тав нь ханасан янзтай хараад байх шиг санагдаж, үнэн зөвийг эрэв гэж үр хүүхдийг нь эхээс нь салган аваачдаг тэр бузар улсыг занах хорсол нь эхийн цээжинд багтаж ядан зангирч ирэв.

	Гадаа хүйтэн, цонхны шил рүү бороо шавшина. Урт гартай, нүдгүй хавтгай улаан нүүртэй, саарал хувцастай улс шөнө гэрийг нь тойрон харуулдаж байх шиг, тэдний давируул үл мэдэг хангинаад байх шиг санагдах аж..

	«Намайг аваад явсан ч болоосой... » гэж эх бодов.

	Яндангийн дуу хангинаж, хүмүүсийг ажилд дуудав. Тэр өдөр яндангийн дуу нэг л бүдэг сулхан, итгэл муутай хангинаж байжээ. Хаалга онгойж Рыбин орж ирээд сахалдаа тогтсон борооны усыг алгаараа шувтраад

	— Аваад явчихсан уу? гэв.

	— Хараал идмэрүүд аваад явсан гэж эх санаа алдав.

	Рыбин жуумалзаж

	— Тийм юм болсон бий! Урьд шөнө намайг ч гэсэн нэгжиж, тэмтэрч үзлээ шүү дээ. Харааж загнаж сүйд болж л байна, гэхдээ арай аваад явчихсангүй. Тэгэхлээр Павелыг маань аваад явсан юм биз дээ! Үйлдвэрийн дарга нүд ирмэж, харгис цагдаа толгой дохиод л нэг хүн алга болж байгаа юм биз дээ? Тэд чинь их ходий улс. Нэг нь ардыг сааж, нөгөө дэх нь цагдаж байдаг юм даа гэв...

	— Та нар Павелыгаа өмгөөлмөөр юм даа! Тэр чинь бүхний төлөө явж байгаад л ингэчихлээ шүү гэж эхийг хэлэхэд,

	— Хэн өмгөөлөх гэж? хэмээн Рыбин асуув.

	— Бүгдээрээ

	— Мөн дөө! Тэгж таарахгүй шүү! гээД Рыбин мушилзан инээвхийлж, майжганасаар гарч одов. Рыбины тэр найдваргүй эрс үг эхийн гашуудлыг улам хүндрүүлэв.

	«Хүүг зодвол, тамлавал яана даа?»

	Хүү нь нэвширтэл жанчуулж цус нөждөө холилдоод хэвтэж байх шиг санагдан аюулхай цээжинд нь хүйтэн шавар хийсэн мэт дотор нь аягүй болж, нүд нь аргаж өвдөв.

	Власова тэр өдөр гал ч түлсэнгүй, хоол хийсэнгүй, цай чанаж ч уусангүй. Гагцхүү үдэш орой болсон хойно нэг хэрчим талх иджээ. Унтаар хэвттэл амьдралдаа ингэж орь ганцаар байсан удаа огт үгүй санагджээ. Сүүлийн жилүүдэд үргэлж л ямар нэг чухал юм, сайхан юм үзнэ гэж хүлээж дассан ажээ. Гэрт нь сэргэлэн залуус үргэлж шуугилдаж, хэдийгээр сэтгэл түгшим авч сайн сайхан аж амьдралыг бүтээгч хүүгийнхээ томоотой түвшин царайг дандаа харж суух гэдэг сайхан байжээ. Гэтэл одоо хүү ч алга, юу ч алга болов.

	Тэр өдөр, тэр нойргүй шөнө арайхийн өнгөртөл маргааш өдөр нь бүр ч өнгөрч өгдөггүй. Власова авгай хэн нэгэн хүн ирэх болов уу гэж бодовч хэн ч ирсэнгүй. Үдэш болов. Шөнө болов. Хүйтэн бороо шаагин байшингийн хана туурга шавшина. Зуухны яндан хүнгэнэж, шалан доор ямар нэг амьтан ноололдоно. Байшингийн дээврээс борооны ус гоожиж, тийнхүү гунигтайяа дуслах чимээ нь ханын цагийн цохилттой хачин нийлж байжээ. Байшин тэр чигээрээ дайвалзаж,

	эргэн тойрон хамаг юм уйтгар гунигт дарагдан мэдээ алдсан шиг санагдах ажгуу.

	Цонхыг сэмхэн нэг хоёр тогшив. Ингэж тогших чимээнд эх дассан болохоор урьд огт цочдоггүй байв. Гэтэл энэ удаа давхийн цочсон нь баярын совин зүрхийг нь хатгасных юм. Ямар нэгэн юманд битүү горилон яаран босож, алчуураа нөмрөн очиж хаалгаа тайлав.

	Самойлов орж ирэв. Хойноос нь пальтоныхоо зах заамыг босгож нүүрээ таглаад саравчит малгай духдуулсан хүн орж ирэв. Самойлов мэндэлсэн ч үгүй

	— Таныг сэрээж орхив уу даа? гэв. Самойлов ердийнхөөсөө ондоо нэг л санаа зовонги, царайгаа барайлгажээ. Власова авгай

	— Би унтаагүй байна аа гээд тэд юү хэлэх нь вэ гэсэн. янзтай харав.

	Самойловтой хамт ирсэн хүн их л хэрчигнэн амьсгаадаж, малгайгаа аваад могдгор богинохон хуруутай, өргөн палбигар гараа сарвайн хэзээний танил мэт найрсгаар

	— Авгай сайн уу? Намайг танихгүй байна уу? гэв.

	Власова гэв гэнэт юунд ч юм баяр хөөр болж

	— Энэ чинь та Егор Иванович уу даа? гэв.

	— Тиймээ гэж украйнаар хэлээд даяанчийнх шиг урт үстэй том толгойгоо мэхийн ёслов. Махлаг дүүрэн царайдаа сайхан инээмсэглэл тодруулан онигор бор нүдээр эхийн нүүр өөд их л ялдам, тодхон харж байв. Егор Иванович бол намхан бүдүүн биетэй, богинохон хүзүүтэй, бүдүүн ахархан гартай тул халуун тогоотой адилхан харагдана. Толигор нүүр нь гялалзаад шуухитнан амьсгаалахад нь цээжин дотор нь нэг юм үргэлж хол холхийн хэржигнэж байв.

	— Тэр өрөөнд орцгоо, би одоохон хувцаслаад орхиё гэж эхийн хэлэхэд Самойлов духаараа харж

	— Бид тантай уулзах хэрэгтэй ирлээ гэв.

	Егор Иванович цаад өрөөнд орж, тэндээсээ

	— Авгай, таны танил Николай Иванович өнөө өглөө шоронгоос гарсан шүү дээ... гэхэд эх

	— Үгүй ээ, тэр чинь шоронд орсон юм уу? гэв.

	— Шоронд хоёр сар арван нэг хоноод гарч байгаа юм. Тэнд бас өнөө хохоолтой тааралдлаа, танд мэнд хүргэсэн. Бас Паша танд мэнд хүргэж таныг санаа зовох хэрэггүй гэж байна билээ. Одоо хүний жаал амрах газар бол шорон болжээ, бидний халамжит дээд дарга нар ингэж тогтоосон байна шүү гэж танд яриарай гэсэн. За ингээд уг ярилцах юмандаа оръё. Урьд шөнө эндээс хэчнээн хүн баригдсаныг та мэдэж байна уу? гэв.

	— Мэдээгүй! Пашагаас ондоо хүн баригдсан юм уу?

	— Паша бол дөчин ес дэх хүн. Дээд дарга нар бас дахиад арваад хүн баривчилж магадгүй гэж бодож байх хэрэгтэй. Жишээ нь энэ эрхмийг ч бас... гэж Егор Иванович их л тайван ярьж байхад Самойлов

	— Тийм ээ, намайг ч бас барих гээд байгаа юм гэж хөмсөг зангидав.

	Власова авгайн дотор онгойх шиг болж, «Миний хүү шоронд ганцаар орсон биш байна» гэсэн бодол зурсхийв.

	Павелын эх хувцсаа өмсөөд нөгөө өрөөнд орж зочдыг харж их л цовоо сэргэлэн инээмсэглэн

	— Тийм олон хүнийг аваачсан юм бол тэд шоронд нэг их удаахгүй байх аа... гэсэнд Егор Иванович,

	— Зөв! Хэрвээ бид аргыг нь олж хэрэг явдалд нь чөдөр тавьж чадвал тэд бүрмөсөн мангуурч орхино. Юү гэвэл, хэрвээ бид одоо үйлдвэр дээр ном хуудас тараахыг больчихвол харгис цагдаа нар одоо хоригдож байгаагаар нь Павел, түүний нөхөдтэй зууралдаж, тэдэнд ял тулгах болно... гэж ярихад эх сэтгэл зовнин

	— Яагаад тэр бил ээ? гэв...

	— Яах юу байх вэ. Заримдаа харгис цагдаа ч гэсэн юмыг зөв бодно шүү. Та бод л доо, Павелыг байхад ном товхимол, ухуулах хуудас тарж байлаа. Павелыг үгүй болохоор мөнөөхөн ном, хуудас үзэгдэхгүй болчихвол тэрийг чинь Павел тарааж байсан байна шүү гэж мэдэх болно биз дээ, аан? Тэгээд л бүгдийг идэж гарна шүү дээ. Харгис цагдаа нар бол хүнийг тартагт нь тултал шалчийлгах дуртай улс юм...

	— Одоо би ойлголоо, ойлголоо. Ай тэнгэр минь! Одоо тэгээд яах вэ? гэж эх их л гунигтай өгүүлэв.

	Гал тогооны өрөөнөөс Самойловын дуу гарч

	— Манайхныг бараг цөмийг барьж дууслаа шүү, чөтгөр алгадмарууд! Тэгэхлээр одоо бид зөвхөн ажлын эрх ашгийн тулд бус нөхдөө аврахын тулд уг ажил хэргээ урьдын янзаар цаашид явуулах хэрэгтэй байна гэв.

	— Тэгэхлээр ажил явуулах хүнгүй болчхоод байна гэж Егор Иванович мишилзэж, — Бидэнд өөрсдийн маань (бичсэн ёстой гоц сайхан бичиг зохиол байна! Гэтэл түүнийг үйлдвэрт яаж аваачиж тараах вэ гэдэг хэцүү болоод байна гэв.

	— Хүн болгоныг хашааны хаалган дээр нэгжиж оруулдаг болсон байна билээ гэж Самойлов дуугарав.

	Надаас л ямар нэг юм хүсэж хүлээж байна даа гэж эх бодоод

	— Тэгээд юү гэж? Яах вэ? гэж яаран асуув.

	Самойлов тасалгааны үүдэнд ирж зогсоод

	— Пелагея Ниловна, та наймаачин эхнэр Корсуноваг таних уу? гэв.

	Танина, тэгээд юу гэж?

	— Бидний ухуулах хуудсыг үйлдвэр рүү оруулаад өгч байхгүй юу гэж та түүнтэй яриач.

	— Пээ, болохгүй! Тэр чинь их чалчаа эхнэр! Манай гэрээс надаар дамжиж гарч гэдгийг бүгд мэдэх болно! Болохгүй, болохгүй! гээд бүр хавьтуулсангүй.

	Чингэснээ гэнэт нэг ухаан сийлэв бололтой

	— Тэр тараах, бичиг цаасаа надад аль! Би арга замыг нь олж өөрөө бүтээе! Харин намайг туслахаараа аваач гэж би өөрөө Марьягаас гуйя. Би ажил хийх хэрэгтэй, идэх юмаа олох хэрэгтэй байна шүү дээ! Тэгэхлээр үдийн хоол тийш нь зөөж байя. Тэгээд л учрыг нь олно доо... гэж энэ ажлыг хүнд мэдэгдэлгүй сайнаар бүтээж чадна хэмээн амлан амлан өгүүлээд эцэст нь баяр хөөр болон

	— Тэгвэл манай Павел байхгүй ч гэсэн гар нь тэртээ шорон гяндангаас энд хүрч байгаа ажээ гэж ажилчид мэдэх болно! гэв.

	Гурвуул сэтгэл сэргэж Егор бүр хоёр гарын алгыг чанга гэгч үрж байгаад

	— Гайхалтай сайн арга байна, авгай! Энэ ямар эрхэм чухал болохыг та мэдсэн үү? Гайхмаар шүү гэв. Самойлов мөн гараа үрчин

	— Энэ хэрэг бүтвэл би шоронд зөөлөн сандал дээр сууж байгаа мэт суух болно гэв.

	— Та ч ёстой сайхан эмэгтэй юм аа! гэж Егор сөөнгө дуугаар чанга хэлэв.

	Павелын эх сайхан мишилзэж байв. Өнөө ухуулах хуудас дахин үйлдвэрээр нэг тарж эхлэхэд тэрийг хүү нь тарааж байсан юм биш байна гэж дарга нар нь ойлгох болно гэдэг бол тодорхой юм. Түүнээс гадна эх өөрийгөө ямар нэг үүрэг даалгавар биелүүлж чадахтайгаа юм байна гэж мэдэхдээ баярлан хамаг бие нь догдлон байлаа.

	— Павелыг эргэж очихдоо, чи сайхан ээжтэй юм гэж намайг хэлж байна гээрэй... гэж Егор хэлэв.

	— Би арай түрүүнд уулзах байлгүй гэж Самойлов инээвхийлэн хэллээ.

	— Тэгвэл юү хэрэгтэй бүхнийг эх чинь гүйцэтгэж чадна гэж байна билээ гэж Павелд минь хэлээрэй. Энэ явдлыг тэр мэдэж байг!

	Егор Самойловыг зааж

	— Энэ маань шоронд орохгүй бол яана? гэхэд

	— Тэгвэл одоо яая гэх вэ дээ! гэжээ.

	Эхийн ингэж хэлэхэд Самойлов, Егор хоёр хөхрөлдөв.

	Эх үг алдсанаа мэдэж баахан ичингүйрэн мөн инээж бас булзааруулан

	— Өөрийн хүний цаана байгаа хүний хүнийг муу хардаг гэдэг болох нь шиг вэ гэжээ,

	— Тэр аргагүй ээ! Павелын талаар та санаа бүү зов, битгий гутар! Бүр сайн болоод шоронгоос гарч ирнэ. Тэнд жаал зугаа амарч, ном үзнэ шүү дээ. Манайханд гадуур байхад тийм цаг зав олддоггүй юм. Би бол шоронд гурав дахин орсон хүн. Тэнд байхад баахан баяр цэнгэлгүй хэдий боловч ухаан, сэтгэлийн хувьд заавал нэг ашиг гардаг юм даа гэж Егор ярив. Павелын эх Егорын жирийн сайхан царайг их л эелдэг найрсгаар харж

	— Та нар ч хэцүүхэн л байдаг улс юм даа! гэв.

	— Тэгж суухаас ондоо мөргүй онц шалтгаан бий юм даа гэж Егор хуруугаа гозойлгож, — Тэгэхлээр бид ярилцан тохирох шиг вэ дээ! Маргааш бид танд тараах зүйлийг өгнө. Үеийн үеийн харанхуй бүдүүлгийг эвдэх оньсон хөрөө дахин эргэж эхэлнэ. Эрх чөлөөт үг мандтугай! Эх хүний зүрх сэтгэл мандтугай! За дараа баяртай гэв. Самойлов ч эхийн гарыг чанга атгаж

	— За баяртай! Би бол эхдээ ийм хэргийн талаар үг цухуйлгаж ч чадахгүй дээ! гэв. Самойловын сэтгэлийг сэргээх гэж эх

	— Ийм хэрэг явдлын учрыг хүн бүхэн ойлгоно шүү гэв.

	Тэр хоёрыг явмагц Власова авгай үүдээ түгжээд тасалгааны голд сөхрөн сууж борооны шаагих чимээ чагнан чагнан мөргөл үйлдэв. Тийнхүү тэнгэрт мөргөхдөө Павел хүүг нь амьдралын замд оруулсан хүмүүсийн буян хишгийг бодож үг дуугүй сэтгэлээрээ залбирч байв. Тэр хүмүүс шүтээний өмнүүр харагдан өнгөрч, хоорондоо жигтэй адилхан эгэл жирийн улс цуван байх шиг санагджээ.

	Власова өглөө эрт босож Марья Корсуноватай уулзахаар явав. Өнөө наймаачин эхнэр аанай л хамаг юм нь шөл тос болчихсон зогсож. байв. Власоваг үзээд ихэд өрөвдөн дуу шуу болж, мөн л өөх тос болсон гараараа эхийн дал мөрийг алгадан

	— Хүүгээ их санаж байна уу? Санахаа боль доо! Шоронд ороо л биз. Тэрэнд муу юм огт байхгүй. Урьд хүнийг хулгай хийв гэж шоронд хийдэг байсан бол одоо үнэн мөнийг эрэв гэж гянданд хийдэг болжээ. Павел магадгүй буруу зөрүү юм хэлсэн байж болно, гэхдээ олны төлөө хэлсэн шүү дээ. Хүн болгон тэрийг нь ойлгоно, тэгэхлээр чи санаа зовох явдалгүй. Хүний сайныг хүн болгон мэддэг боловч хүн болгон ярьдаггүй шүү! Би танайд очих юм сан гэж бодовч зав болдоггүй! Бусдын хоол унд зэхэж наймаалсаар яваад гуйлгачин хэвээр мажийх юм байна даа. Амрагийн холбоотой улс бас зовоож байна аа! Жоом талх мэрэх адил намайг бүр мэрж гүйцлээ! Арваад рубль цуглуулж ядаж байтал нэг тэрсүүд юм ирээд л ховх сорчих юм. Энэ хорвоод эм хүн болж төрөх шиг шившгийн, хэцүү юм үгүй. Ганцаар суух гэдэг бэрх, ханьтай суух гэдэг хаширтай юм аа гэж ярив.

	Власова түүний чалчаа яриан дундуур орж

	— Би чиний туслах болж хамжилцах гэж гуйхаар ирлээ! гэв.

	— Тэр юү гэсэн үг вэ? гэж Марья гайхсан авч эмэгтэй нөхрийн учир зовлонг дуулаад зөвшөөрч

	— Тэр болно! Чи намайг миний эр нөхрөөс хоохойлж байсан, одоо би чамайг гачигдал зовлонгоос хоохойлно... Чамд хүн болгон тус болох ёстой, яагаад гэвэл чиний хүү олны төлөө явж байгаад шоронд орсон. Чиний хүү сайн хүү. Хүн болгон тэгж ярьж байна. Хүн болгон нэг амьтай юм шиг цөм өрөвдөж байгаа юм. Дээд дарга нар энэ олон хүнийг барьж тавиад сайнаа үзэхгүй ээ. Үйлдвэр дээр юү болж байгааг чи үзээрэй дээ! Улс тун тусгүй муу юм ярьж байна шүү. Дээд дарга нар хэдэн хүнийг хонгодов гэж бодож байгаа байх, тэр хол явахгүй ээ! Нэг үхрийн эвэр дэлсэхэд мянган үхрийн эвэр доргино гээч юм болж байна! гэв.

	Ийнхүү ярьж ярьж маргааш үдэд Марьягийн хийсэн хоёр том хөнөг хоолыг Власова үйлдвэрийн газар аваачиж зарах, Марья өөрөө зээлийн газар очиж наймаалахаар тогтов.

	
XV

	Хоол худалдагч шинэ хүн болсныг ажилчид дор нь мэдээд авав. Зарим нэг нь

	— Ниловна, та ажилтай болсон уу? гэж сайшаан хэлнэ.

	Зарим нэг нь Павел шоронгоос удахгүй гарна гэж сэтгэлийг нь илбэн засна. Зарим нэг нь уруу татаж эхийн уйтгарт зүрхийг түгшүүлнэ. Зарим нэг нь үйлдвэрийн дарга, харгис цагдаа нарыг хорсон харааж байхад эх ч мөн дотроо даган хараадаг байв. Гэтэл бас эхийг зовлон үзэв гэж бах тав нь ханах хүн ч бий. Жишээ нь тоо бүртгэгч Исай Горбов шазуур зуун

	— Би жанжин захирагч байсан бол танай хүүг ардын тархи толгойг битгий эргүүлээд бай гэж дүүжлэн алах сан! гэжээ.

	Энэ заналтай хортой үгийг дуулаад эхийн хамаг бие хүйт оргив. Гэвч хариу үг дуугарсан нь үгүй, зөвхөн Исайн сэвхэнд баригдсан бяцхан нүүр өөд аягүй харж, санаа алдан газар шагайв.

	Үйлдвэрийн газар тайвангүй, ажилчид энд тэндгүй бөөн бөөнөөр цуглаад өвөр хоорондоо аяархан үг ярилцана. Мастерууд санаа зовнин ийш тийш өлбөлзөн гүйлдэнэ. Заримдаа хараалын үгс сонсогдон, хортойгоор инээлдэх нь дуулдана.

	Хоёр харгис цагдаа Самойловыг туугаад эхийн хажуугаар өнгөрөв. Самойлов өрөөсөн гараа хармаандаа хийгээд нөгөө гараараа хонгор шар үсээ илж явна. Зуугаад ажилчин хойноос нь дагаж өнөө хоёр цагдааг элдвээр харааж, даажигнаж байв.

	— Гриша салхинд гарч зугаацах нь ээ! гэж хэн нэг нь ёжлон хашхирна.

	— Манайхан гадуур явахдаа бие хамгаалагчтай явдаг их хүндтэй болжээ! гэж бас нэг нь цаашлуулна.

	Нэг өндөр дохигор ажилчин

	— Хулгайчийг бариад ашиг олохгүй болохоор үнэн шударга, улсыг тууж явдаг болж... гэж их л хорсолтойгоор бархирч байв.

	Олны дотроос нэг хүн

	— Ядахдаа шөнө аваачдаг болоосой. Өдөр хүн туугаад явахдаа яасан ичдэггүй новшнууд вэ! гэнэ.

	Хоёр цагдаа уруу царайлан тэдний тийнхүү хашхиралдахыг дуулаагүй юм шиг явна.

	Нэг том хавтгай төмөр дамжилсан гурван ажилчин урдаас нь чиглэн ирж

	— Хүүе загасчид, дайруулав аа гэж хашхирав.

	Самойлов эхийн хажуугаар өнгөрөхдөө мишилзэж., толгой дохиод

	— Ингээд л чирээд явлаа даа! гэв.

	Власова авгай үг дуугарсангүй их л доор мэхийн ёслов. Шоронд орох гэж инээмсэглэн явдаг энэ мэт үнэн шударга, эрүүл ухаантай залуус эхийн сэтгэлийг их л уяраадаг билээ. Тэр хүүг эх хүний халуун хайраар өрөвдөн хайрлав.

	Власова тэндээс тараад гэртээ харьсангүй, Марьягийнд очиж ажил төрөлд нь хамжилцан, элдэв дэмий юм донгосохыг нь чагнаж өнжив. Үдэш орой болсон хойно харивал гэр нь эзгүй, хүйтэн, тохьгүй. Эх юү хийхээ мэдэхгүй, орох байх газраа олж ядан тасалгааны хоёр булангийн хооронд хий холхисоор байв. Одоо ингээд шөнө болно гэж бодохоос сэтгэл тавгүй. Өнөө Егор Иванович бичиг хуудас авчирч өгнө гэсэн боловч байдаггүй.

	Гадаа намрын сэвсгэр цас орж цонхны шил дээр шавж доош гулган хайлж байв. Эх хүүгээ бодож суув...

	Хаалга сэмхэн тогших чимээгээр Власова ухас хийн очиж тайлбал өнөө Сашенка хүүхэн байв. Тэр бүсгүйг ойрдоо олж хараагүй агаад одоо үзвэл эв хавгүй бүдүүн хүүхэн шиг харагджээ.

	Хүн ирэв, шөнийн нэг хэсгийг ч болсон ганцаар суухгүй нь гэж эх баярлан

	— За сайн уу! Таныг хэдийнээс хойш олж харсангүй. Ийш тийшээ явсан уу? гэв. Бүсгүй инээвхийлэн

	— Үгүй ээ, би шоронд байгаад гарлаа. Николай Ивановичтай хамт орсон юм, та тэр хүнийг санаж байна уу? гэв.

	— Саналгүй яах вэ. Түүнийг шоронгоос гарсан гэж өчигдөр Егор Иванович ярьсан. Харин таныг тэнд гэж би огт дуулаагүй шүү...

	— Тэр тухай яриад яах вэ. Харин би Егор Ивановичийг ирэхээс өмнө хувцсаа солиод орхиё гэж ийш тийш харав.

	— Та бүр шалба норчхож...

	— Би ухуулах хуудас, ном товхимол авчирлаа.

	— Аль вэ хаана байна нааш нь өгөөд орхи! гэж эх яаран өгүүлэв.

	Сашенька пальтоныхоо товчийг тайлж биеэ сэгсэрсэнд баахан цаас модны навч унаж байгаа мэт шалан дээр асгаран унав. Власова инээж шалан дээр тарсан бичгийг хумьж аваад

	— Таныг их бүдүүн болсон байхыг хараад хүнтэй суугаад хүүхэдтэй болж дээ гэж би бодож байлаа шүү. Пээ, ямар их юм бэ? Та явган ирэв үү? гэв.

	— Явган ирлээ.

	Өнөө хүүхнийг одоо харвал урьдын адил нарийхан гоолиг харагдах агаад гагцхүү хацар нь унжиж, нүд нь улам ч дүрлийгээд нүдний нь доор хөх хөх толбо суужээ.

	— Та саяхан шоронгоос гарсан байж жаал амармаар юм даа, гэтэл ингэж явах гэж дээ! гэж эх толгой сэгсрэн санаа алдаад Сашенька

	— Явахаас ондоо аргагүй! Харин Павел Михайлович зүгээр үү? Их сандрав уу, гайгүй юу? гэж Сашенька ярихдаа эхийн өөдөөс харсангүй, толгойгоо гудайлгаад үс гэзгээ засаж байхыг үзвэл гар хуруу нь салганаж байв.

	— Зүгээр зүгээр! Тэр чинь ямар байгаагаа бусдад мэдэгдэх биш дээ.

	— Ер нь бие сайтай хүн юмаа?

	— Ер өвчин хүрч үзээгүй юм. Та бүр чичирч байх шиг вэ. Аль вэ би шалавхан бөөрөлзгөнийн чанамалтай халуун цай уулгая...

	— Халуун цай уувал сайхан л байна. Харин танд ажил удчих юм биш үү? Шөнө орой болсон шүү! Би өөрөө чаная...

	— Чи ингэтлээ ядарсан байж уу? гэж эх зэмлэнгүй өгүүлээд халуун тогоо галлахаар бөгцгөнөж байхад Сашенька мөн гал тогооны өрөөнд орж, вандан сандал дээр суугаад гараа толгойныхоо ард салаавчлан

	— Шоронд суухад ямар ч гэсэн бие сулрах юм аа. Хийх юмгүй гиюүрэн суухаас шаналгаатай юм үгүй. Хийх ажил зөндөө байтал хүний гарт баригдсан хээрийн амьтан шиг торонд сууна гэдэг бэрх гэж ярив.

	— Ингэж явлаа гэж та нарыг хэн шагнах юм бол доо? гэж эх санаа алдаад өөрөө

	— Тэнгэрээс ондоо хэн байх вэ дээ. Та чинь ингэхэд тэнгэрийг шүтдэггүй юм уу даа, гэв.

	— Би шүтдэггүй! гэж бүсгүй толгой сэгсрэв.

	— Тэгвэл би та нарт итгэхгүй дээ гэж эх сэргэж, гарынхаа хөөг хормогчиндоо арчаад их л итгэл дүүрэн, — Та нар өөрсдийнхөө шүтдэг юмыг ойлгохгүй байна. Тэнгэрт шүтэхгүйгээр ийм хэрэг үүсгэж яаж болох вэ дээ гэв.

	Үүдний пинд хүний хөлийн чимээ гарахад эх цочив. Сашенька босон харайж

	— Үүдээ битгий тайл. Харгис цагдаа байвал намайг танихгүй гээрэй. Айл андуурч орж ирээд сая ухаангүй уначихсан юм. Хувцсыг нь тайлтал баахан ном гарлаа гээрэй, мэдэв үү? гэхэд эх

	— Хонгор минь, тэгэхийн хэрэг юү байна гэж эелдэг өгүүлэв. Сашенька чимээ чагнаж

	— Байзнаарай! Энэ чинь Егор шиг вэ дээ... гэв.

	Гэтэл Егор мөн байжээ. Шалба норж, удтал явган явсан бололтой амьсгаадан байв. Тэгээд

	— Уухай! Цай чанаж байна уу? Амьдралд энэ чинь л хамгийн сайхан юм шүү дээ. Өө, Сашенька та энд байгаа юм уу? гэж паржигнатал ярихад Власовын жаахан гэр дүүрэн дуу хадаж байв. Егор норсон хүнд пальтогоо яаралгүй тайлж

	— Авгай, наадах чинь шоронгийн дарга нартай таардаггүй хүн дээ! Энэнийг нэг хуяг доромжилсон байжээ. Тэгэхлээр тэр хүнийг буруугаа хүлээхгүй бол би өлсөж үхнэ гэж найман хоног хоосон сууж мажийх шахсан хүн дээ. Яггүй хүүхэн байгаа биз? Энэ гэдэс дотор яачихаа вэ гэсээр охорхон гараараа шалхайсан гэдсээ дарсаар том тасалгаанд орж хаалга хаан тэндээсээ мөн юм ярьсаар байв.

	— Та үнэхээр найм хоног хоосон байсан юм уу? гэж эхийн асуухад Сашенька

	— Тэгэлгүй яах вэ, тэр хүн миний өмнө буруугаа хүлээх ёстой байсан юм! гэв. Тэр бүсгүйн нэн тайван, хатуу, шаргуу байдал эхийн дотор баахан зэмлэх сэтгэл төрүүлжээ.

	«Тийм бий!.. » гэж эх бодоод

	— Тэгж байгаад турж үхвэл яана? гэсэнд өнөө хүүхэн

	— Одоо яая гэх вэ! Тэр хүн ямар ч гэсэн буруугаа хүлээсэн дээ. Хүн гомдоосон хүнийг зүгээр өнгөрөөх ёсгүй гэв.

	— Тийм дээ... Бидний эмс насаараа хүнд доромжлуулж явдаг юм чинь. Егор үүд нээн

	— Бие жаал амрав. Цай бэлэн болсон уу? Би аваад явъя гээд халуун тогоотой цай өргөж нөгөө тасалгаанд аваачаад

	— Миний төрсөн эцэг өдөрт хорь гаруй аяга цай уудаг байсан юм. Тэр учраас ч өвчин хуучингүй далан гурав хүрээд нас барсан юм сан. Зуу гаруй кило татдаг хүн байсан даа. Воскресенский тосгоны лам ухаантай байсан юм сан гэж ярив.

	— Та чинь Иван ламын хүү юм уу?

	— Яг мөн, та яаж мэддэг бил ээ?

	— Би ч бас Воскресенскийн хүн.

	— Бид нэг нутгийн юм уу? Та хэнийхний хүн бэ?

	— Танай айлын Серегинынх!

	— Хазгар Нилагийн охин юм уу? Тэрийг би сайн танина. Миний чихийг олон мушгисан хүн дээ.

	Тэр хоёр урд урдаасаа харж зогсоод ингэж ярилцан байхыг Сашенька харж инээмсэглээд босож цайны ханд хутгаж байв. Аяга халбага дуугарах чимээгээр Власова авгай сая сэхээ авч

	— Пээ, уучлаарай, үг олдов! Нутгийнхаа хүнийг харахад яасан аятай вэ!. гэхэд Сашенька

	— Харин гэрийн эзэн шиг аашилсандаа би уучлал гуймаар байна. Одоо арван нэг боллоо. Би хол явахаараа... гэв.

	— Хаашаа явах гэж? Хот уу? гэж эх гайхан асуусанд

	— Хот орно гэв.

	— Юү гэсэн үг вэ! Гадаа харанхуй бороотой. Та их ядарсан байна. Эндээ хоноод яв! Егор Иванович гал зууханд унтана биз, хоёулаа энэ өрөөнд унтъя.

	— Үгүй ээ, би явалгүй горьгүй!

	— Нутаг минь, энэ хүүхэн явалгүй горьгүй! Энийг улс танина. Маргааш өглөө энд харагдвал тусгүй юм болно гэж Егор хэлэв.

	— Тэгээд энэ чинь яаж явах юм? Ганцаар явах юм уу?

	— Ганцаараа л явах болно доо!

	Сашенька өөртөө цай аягалан нэг зүсэм хар талхан дээр давс үрж идэх зуур эхийг их л санаашрангуй харж байв.

	— Та нар яаж явдаг юм бэ? Та ч гэсэн Наташа ч гэсэн. Би бол ч айж үхэх юм байна!

	— Энэ ч гэсэн айдаг. Саша чи айдаг биз дээ? гэж Егорын асуухад

	— Айлгүй яах вэ? гэж хүүхэн хариулав.

	Эх тэр Саша, Егор хоёрыг ээлжлэн харж

	— Та нар ч чангахан улс юм даа! гэв.

	Сашенька цайгаа уугаад Егортой гар барьж гал тогооны өрөөнд ороход эх хойноос нь дагаж оров. Саша

	— Та Павел Михайловичийг эргэж очихдоо намайг мэнд хүргэж байна гэж хэлээрэй! гэв. Чингээд явахаар завдан хаалганы бариулаас барьснаа гэнэт эргэж, — Таныг үнсэж болох уу? гэжээ.

	Эх үг дуугарсан ч үгүй, тэр бүсгүй тэврэн аваад халуунаар үнсэв. Саша

	— Баярлалаа! гэж толгой дохиод гарч одов.

	Павелын эх том өрөөнд орж санаа зовсон янзтай цонхоор шагайв... Харанхуйн дотор том том ширхэгтэй нойтон цас лавсан бууж байв.

	— Та Прозоровынхныг таних уу? гэж Егор асуув. Егор алцайн суугаад аягатай халуун цай учиргүй үлээж байв. Сэтгэл ихэд дүүрэн бололтой хамаг нүүр нь хөлөрч улайжээ.

	— Танина, танина гэж эх өрөөсөн талаараа өрөөлдсөөр ширээ хүрч Егорыг их л гунигтай харж Ай яа-яа? Сашенька маань яаж ганцаараа хот орно доо?! гэв.

	— Саша ядарчээ!! Уг нь их чийрэг хүүхэн байсан юм, шорон ч хүний биеийг алах юм аа!.. Тэгээд ч бас энхэр өссөн хүн. Миний бодоход уушгиндаа сэвтэй болсон шиг байна.

	— Уг нь ямар айлын хүүхэд юм бол?

	— Газрын эзний охин юм. Өөрийнх нь ярьдгаар бол эцэг нь их зальхай амьтан бололтой. Эдний гэрлэх санаатай байгааг авгай та мэдсэн үү?

	— Хэнийг?

	— Энэ Саша, Павел хоёрыг... Тэгэхдээ нэг л бүтэхгүй байгаа бололтой. Павелыг наранд явахад цаадах нь шоронд, цаадхыгаа гараад ирэхээр Павел шоронд орчих юм даа...

	— Би тэр талаар мэдэхгүй шүү. Паша өөрийнхөө явдал учрыг ердөө ярьдаггүй юм.

	Павелын эх саяын үгийг дуулаад өнөө хүүхнийг улам ихээр өрөвдөж, зочныг аягүй харж

	— Та л хүргээд өгчихмөөр юм! гэв.

	— Тэр болохгүй! Би маргааш зөндөө ажилтай, өглөөнөөс аваад өдөржин шогшино. Энэ над шиг амьсгаа давхацдаг хүнд тун зохихгүй ажил юм.

	— Энэ тун сайн хүүхэн юм! гэж эх хэнд ч зориулалгүй хэлээд Егорын саяын ярьсныг бодож суув. Энэ явдлыг хүүгээсээ биш, ондоо хар элгийн хүнээс дуулахад баахан гомдолтой мэт байжээ. Эх уруулаа чанга жимийгээд хөмсгөө буулган сууж байв. Егор толгой дохиж.

	— Сайн хүн шүү! гэж зөвшөөрөн, — Та их өрөвдөж байх шиг байна. Тэр бол дэмий юм! Бидний мэтийн хуйвалдагчдыг цугийг нь өрөвдөөд байвал таны сэтгэл хүрэлцэхгүй шүү. Үнэнийг хэлбэл хүн болгон хэцүү байна. Миний нэг нөхөр саяхан цөллөгөөс буцаж ирэв. Тэр хүнийг Нижный хотоор дайрч явахад эхнэр хүүхэд нь Смоленскт хүлээж байж. Смоленскт ирэхэд нь цаадуул нь Москвад шоронд орсон байж. Одоо эхнэр нь Сибирьд цөлөгдөх болчхоод байдаг. Би ч бас эхнэртэй байсан, их ч сайн хүн. Гэтэл иймэрхүү амьдралаар таван жил болоход л булшинд орчхож байгаа юм шүү дээ гэж ярив.

	Егор даруй аяга цай ууж, шоронд, цөллөгт байсан сар жилээ тоолж, элдэв золгүй явдал тохиолдож байсныг дурдан, шоронд зодуулж жанчуулж, цөллөгт өлсөж цангаж явснаа ярив. Зовлон зүдүүр, мөрдөлт мөшгөлт, тамлан доромжлолоор дүүрсэн хүний аж амьдралын тухай тийнхүү жирийн тайван ярьж суухыг үзээд эх ихэд гайхаж байв...

	— За одоо ажил төрлөө ярилцъя даа гэхдээ Егорын дуу хоолой ондоо, царай нь төв түвшин болов. Мөнөөхөн ном товхимлын зүйлийг үйлдвэр дотор яаж нэвтрүүлэн оруулах гэж бодож байна даа гэж эхээс асууж мэдэв. Тэр хүн элдвийн аар саар юмыг нэн ч нарийн сайн мэдэж байхад эх хачирхан гайхаж байв.

	Тэд ажил төрлөө яриад аанай төрсөн тосгоныхоо тухай дурсан ярилцав. Егор алиалж, эх өнгөрсөн явдлаа дотроо дурсан санаж суув... Эхийн өнгөрүүлсэн үе нь салхинд чичрэн найгах турьхан улиас, намхан гацуур ургасан дан дов сондуул бүхий нэг их намаг балчигтай жигтэйхэн адилхан юм шиг санагдах ажгуу. Тэрхүү намагт хааяа сондуулын хоорондуур цагаан хус ургах бөгөөд тэдгээр хус мод ихэд алгуур ургаад мөнөөхөн ялзмаг, зөөлөн нялцгай хөрсөнд таван жил болов уу үгүй юү ялзран унадаг билээ. Энэхүү зураг байдал санаанд нь ортол ямар нэгийг жигтэй харуусах сэтгэл төрөв. Эрс гөжүүн царайтай нэг залуу хүүхэн нүдний нь өмнө илхэн харагдаад тэр бээр цорын ганцаар ихэд ядраад нойтон цасан шамарга дундуур явж байх нь нүднээ илхэн тусах ажээ. Гэтэл хүү нь орон шоронд сууж байдаг. Магадгүй одоо хүү нь ч унтаагүй юм бодож хэвтээ болов уу. Гэвч Павел тэр хүүхнийг бодож хэвтээгүй эхийгээ бодож хэвтээ биз. Юү гэвэл Павел тэр хүүхнээс илүү эхдээ хайртай. Иймэрхүү хүнд санаа бодол эхийн дотор огторгуйд тэнэх цоохор үүл адил нүүж, зүрх сэтгэлийг нь базлан байв...

	— Авгай та их ядарчээ! Одоо унтацгаая даа гэж Егор инээмсэглэв. Эх Егорыг сайхан нойрсоорой гээд гилжийсээр гал тогооны өрөө тийш сэмхэн сэмхэн алхлан явахдаа мөнөөхөн гашуун уйтгарт бодлоо зүрхэндээ хадгалсаар явав.

	Маргааш өглөө нь Егор цай ууж суугаад

	— Хэрэв таныг барьж энэ их тэрс ном зохиол хаанаас авсан бэ гэвэл та юү гэх вэ? гэв.

	«Энэ та нарт падгүй!» гэж хэлнэ дээ.

	— Тэгж хэлээд юу ч болохгүй. Тийм хэрэг бол чухам тэдэнд хамаатай гэдгийг бүр гүнзгий итгэсэн улс. Тэгэхлээр их удаан, их хичээнгүйлэн байцаах болно.

	— Тэгвэл би юү ч хэлэхгүй дээ

	— Тэгвэл шоронд хийж орхино шүү дээ!

	— Яадаг юм? Тэнгэрийн ивээлээр тэрэнд чинь ороод сууж байвал барав. Би ер хэнд хэрэгтэй юм? Хэнд ч хэрэггүй амьтан. Харин тэр шоронд чинь хүнийг нэг их тамлаж зовоодоггүй гэсэн байх аа...

	— Хм! Тамлах ч үгүй ээ. Гэхдээ ийм сайн хүн биеэ бодох ёстой гэж Егор түүнийг нэн няхуур ажиглан байж хэлэв.

	— Үүнийг би арай та нараар заалгахгүй ээ гэж эх инээмсэглэв.

	Егор дуугай болж тасалгаа дундуур холхиж байснаа эхийн дэргэд ирж

	— Нутгийн хүн минь, хэцүүхэн л байдаг юм байна. Танд ер тун хэцүү байгаа бололтой гэв.

	— Хүн болгонд бэрх байна. Юмны учир ойлгосон хүмүүст жаал хөнгөн байж магадгүй. Сайн санаатай улс юу хийх гээд байгааг би ч бас жаал зугаа ойлгодог юм шүү....

	— Тэрийг л ойлгож байгаа бол та хүн бүхэнд хэрэгтэй хүн байна! гэж Егор үнэн голоосоо хэлэв.

	Эх өөдөөс нь харсан боловч үг хэлсэнгүй дуугай мишилзэв.

	Үдийн алдад эх өнөө олон нууц ном товхимлоор цээжин биеэ өвч ороотол тэр нь их л аргатай, эвтэйхэн болсонд Егор сэтгэл дүүрэн шогширч

	— Зер гут! Сайн герман хүн нэг хөнөг шар айраг уугаад хэлдэг үг дээ. Авгай та энэ олон ном өвөртлөв гээд таны байдал төрх ондоо болсон юм ер үгүй. Харин тарган цатгалан, өндөр нуруутай, сайхан авгай харагдаж байна. Таны энэ санаачилгыг тэнгэр бурхад тэтгэх болтугай! гэв.

	Түүнээс хагас цагийн дараа эх үйлдвэрийн хашааны хаалган дээр зогсож байв. Хүнд дамнуургад хэдий нуруу нь бөгцийвч сэтгэл зовсон юмгүй их л тайван, итгэл дүүрэн байв. Ажилчдад элэглүүлсээр байгаад бүр эгдүү нь хүрч хоцорсон хоёр манаач орсон хүн болгоныг нэн ч ширүүн дориун нэгжиж цаадуул нь мөчөөгөө өгөхгүй хэрэлдэн хараалцан байв. Хажуухан талд нэг харгис цагдаа, мөн улаан царайтай, сэлбэлзсэн харцтай, чүүчгэр нарийхан шилбэтэй нэг хүн зогсоно. Власова хүнд дамнуурга нэг мөрөөс нөгөөд сэлгэж байх зуураа тэр хүнийг лав тагнуул мөн гэж бодоод духаараа хялайн харж байв.

	Малгайгаа ар шил рүүгээ дарж өмссөн буржгар үстэй, өндөр залууг нэгжихэд цаадах нь

	— Золигууд аа, хүний өвөрт эрэхээр... толгойд эрээч! гэж бархирч байхад нэг манаач нь

	— Чиний толгойд бөөснөөс ондоо юу байх юм! гэж хэдэрлэв.

	— Та нар бөөс л олохоос ондоо тэрс юм юу ч олж чадахгүй!

	Өнөө тагнуул тэднийг хялавхийж хараад газар нулимж байв.

	— Намайг ч гэсэн оруулчхаач дээ! Хүнд юм үүрээд мөр тасрах нь гэж эхийг гуйхад

	— Ор ор! Бас олон юм ярих нь... гэв.

	Эх байрандаа хүрээд савтайгаа газар тавьж хөлсөө арчиж ийш тийш харав.

	Тэр даруй, төмрийн дархан ах дүү хоёр Гусев хүрч ирэв. Ах Василий нь хөмсөг атируулан

	— Хуушуур байна уу? гэж чанга асуув.

	— Хуушуур маргааш авчирна!

	Энэ бол тэдний болзсон нууц дохио байжээ. Ах дүү хоёрын царай гэрэлтэн, Иван нь тэссэнгүй

	— Эх та яасан шударга сайн хүн бэ! гэж дуу алдав.

	Василий явган суугаад өнөө хоолны сав руу өнгийсөн болж бөөн хуудас товхимол түрийлэх зуураа

	— Хүүе Иван, хоёулаа өнөөдөр үдийн завсарлагаар харих явдалгүй, энэ авгайгаас хоол идчихье! Энэ шинэ худалдаачныг дэмжих хэрэгтэй шүү! гэнэ.

	— Дэмжих хэрэгтэй! гэж Иван тас тас хөхөрч байв.

	Эх ийш тийш сэмхэн харуулдах зуураа

	— Ногоотой шөл, гурилтай шөл аваарай! гэж дуудаж байв.

	Өнөө ном хуудсыг ах дүү хоёрт бөөн бөөнөөр нь сэмхэн авч өгөх бүрий харанхуй тасалгаанд чүдэнзний толгойн гал улбалзах шиг нөгөө офицерын шар царай эхийн нүдний өмнө илхэн харагдаж байхад дотроо их л бах тав нь ханаж «Май чи хар л даа гайгүй!» гэж амандаа үглэн байв.

	Чингээд хамгийн сүүлчийн боодлыг өгч

	«Май чи ингээд хар... » гэж сэтгэл дүүрэн өгүүлэх нь тэр!

	Ажилчид хоол идэхээр аяга барьсаар хүрч ирэхэд Иван Гусев тас тас хөхөрч байв. Власова авгай нөгөө ном зохиолоо санаа амар далд оруулсан болохоор хоол аягалж, Гусев ах дүү хоёр хошигнон

	— Ниловна, та ч сэргэлэн ажиллаж байх чинь вэ! гэнэ. Гэтэл нэг галч эр

	— Тэгэлгүй яах вэ, нохой хамартаа хүрэхээрээ усч гэдэг. Тэжээдэг хүнийг нь бариад явчхаж л дээ хогууд! Аль вэ гурван мөнгөний гурилтай шөл авъя. Авгай, гайгүй ээ, амь зуухдаа л зууна! гэхэд эх инээмсэглэж

	— Сайхан үг хэллээ, баярлалаа! гэсэнд цаадах нь хоол аваад явахдаа

	— Сайн үгээ үнэрхэх юү байх вэ... гэж бувтнаад одов.

	Власова

	— Ногоотой, гурилтай халуун шөл, бантан аваарай! гэж хашхирч байхдаа, анхныхаа энэ наймааг хүүдээ ярих юм байна гэж бодов. Гэтэл өнөө шар царайт офицер нүдэнд нь бас л харагдах шиг болж, энэ явдлын учрыг олж чадахгүй их л ууртай байх шиг. Хар сахал нь гозолзож, дээд уруулаа их ууртай шазав татав хийлгэж бат цагаан шүдээ тас зуугаад байх санагджээ. Эхийн дотор сэм сэм баяр ургаж, хөмсгөө зальтайхан жирвэгэнүүлэн, уг ажлаа их л эвлэгхэн гүйцэлдүүлж байхдаа дотроо

	— Гайгүй ээ чи харж л бай! гэжээ.

	
XVI

	Үдэш Власова цайгаа ууж суутал гадаа морин тэрэг шавар шавхай шалчигнуулах чимээ гарч танил хүний дуу дуулдав. Эх ухасхийн босож үүдэнд очтол нэг хүн түргэн түргэн алхан иржээ. Эхийн нүд харанхуйлах шиг болж, үүдний хавтас түшиж байгаад үүдээ хөлөөрөө өшиглөн нээсэнд

	— Буурай эх, мэнд сайн уу? гэсэн хэзээний танил дуу гарч, хоёр мөрөн дээр нь урт ясархаг гараа тавив. Эхийн урам хугарав. Гэвч Андрейг үзээд учиргүй баярлажээ. Эх тийнхүү нэгэн зэрэг гунин, баяссанаас сэтгэлийн нэгэн их тэсэшгүй төөнөм халуун долгион үүсэж хамаг биеийг нь тэвэрч хөөргөхөд эх нүүрээ Андрейн цээжинд наалдуулав. Андрей ч чичирхийлсэн гараар эхийн биеийг чанга тэврэн авав. Власова авгай чимээгүй мэгшин уйлсанд Андрей үсийг нь илж

	— Битгий уйл, зүрхээ бүү шаналга, буурай минь? Павел мөд суллагдана, үүнийг би үнэн голоосоо хэлж байна. Павелд ял тулгах ямар ч юм гараагүй, ер манайхан цөм загас шиг л дуугай байгаа гэж эхийг тэвэрсээр дотогш оров. Эх Андрейн цээжинд толгойгоо наалдуулсан хэвээр хэрэм самар цөмж байгаа мэт хурдан хурдан хөдлөн нүднийхээ нулимсыг арчиж, Андрейн хэлэх үгийг сэтгэл цээжиндээ их л ховдгоор шингээн тогтоож байв.

	— Павел танд мэнд хүргэж байна, бие нь сайн, тун сэргэлэн байгаа шүү! Шоронд хүн дүүрэн! Манай эндээс, хотоос зуу гаруй хүн барьж хийсэн байна. Нэг омгор өрөөнд гурвуул, дөрвүүл байдаг юм. Шоронгийн дарга даамал нар ч овоо сайн байдаг! Харин золигийн харгис цагдаа нар хүн барьж баахан ажил удаж цаадуул нь баахан ядарч байгаа бололтой. Шоронгийн дарга нар нэг их сүрхий захирах зандрахаа байсан. «Эрхмүүд ээ, та нар аяар л байж үзээрэй, биднийг бүү хөөдөөрэй» гэдэг болсон. За тэгэхлээр иймээ тиймээ ч байхгүй, хоригдлууд өвөр хоорондоо үг ярилцан, бие биедээ ном дамжуулан уншиж, хоолоо ч хувааж идэж байдаг юм даа! Шорон нь ч овоо юм! Хуучин, бохир юм, гэхдээ журам дэг нь гайгүй зөөлөн шүү. Эргүүгийн хэрэгтнүүд нь ч гайгүй сайн улс, бидэнд их тус болдог юм. Намайг, Букиныг, бас дөрвөн хүнийг суллав. Одоо Павел мөд удахгүй суллагдана, Харин Весовщиков л нэлээн суух байх, түүнийг л их занаж зүхдэг. Тэр өөрөө хүн болгоныг зогсоо зайгүй харааж суудаг хүн юм. Харгис цагдаа нар Николайг бүр үзэж чаддаггүй юм. Нэг бол шүүхэд шилжих байх, нэг бол нэг сайн нэвширтлээ нүдүүлэх байх! «Боль доо. Николай минь, чи тэднийг хараалаа гээд сайнаа үзэхгүй дээ» гэж Павелыг ятгахад, «Тэднийг би хатги шахаж байгаа шиг энэ газар дэлхийгээс шахаж хаяна» гэж орилдог юм. Павел бол харин сэтгэл түвшин чанд барилтай байдаг юм. Мөд удахгүй суллагдана... гэж Андрейг ярихад эхийн сэтгэл тайтгарч, эелдгээр инээвхийлэн

	— Мөд гарна! Үүнийг би ч мэдэж байгаа юм! гэв.

	— Та мэдэж байгаа бол сайн байна! За тэгвэл цайгаа чана! Ямаршуу сууж байв даа, одоо ярь даа... гэж их л дотно инээмсэглэхийг үзвэл дугариг нүд нь яльгүй гунигтай авч энэрэл хайрын оч бадарч байжээ.

	— Андрюша, би чамд тун ч хайртай юм гэж эх хангинатал санаа алдаад Андрейн үс сахал ургасан нүүрийг өлийн харав.

	Би өчүүхэн юманд баярладаг хүн. Та надад их хайртай гэдгийг би мэдэж байна. Та бол маш агуу уудам сэтгэлтэй хүн болохоор хүн бүхнийг нэгэн зэрэг хайрлаж чадна! гэж хохоол сандал дээрээ найгалзан хэлэв.

	— Үгүй би танд онцгой хайртай юм... Танай эх байсан бол ийм сайхан хүүтэй юм гэж хүн болгон тэр хүнд атаархах байсан биз...

	Хохоол толгой сэгсэрч, хоёр гараар нүүрээ чанга илж

	— Миний эх хаа нэг газар яваа даа... гэж аяархан өгүүлэв.

	— Намайг өнөөдөр ямар ажил хийсэн гэж бодож байна? гэж Власова мөнөөхөн хориотой бичиг зохиолын зүйлийг үйлдвэрийн дотор хэрхэн сэм нэвтрүүлэн оруулснаа бага сага чимж байгаад сандран ярьсанд хохоол анхандаа хачирхаж нүдээ бүлтийлгэн байснаа сүүлдээ тачигнатал хөхөрч, хоёр хөлөө тийчилж, толгойгоо тоншин байгаад

	— Хэ-гээ! Энэ ч наадам биш шүү! Ёстой их ажил гүйцэтгэсэн байна! Павел дуулаад их баярлана даа! Сайн байна, буурай минь! Энэ чинь Павелд ч хэрэгтэй, бусад хүн бүхэнд тустай юм! гэв.

	Хохоол сэтгэл хөөрөн хуруугаа шадхийлгэн дуугаргаж, бүх биеэрээ найгалзан исгэрч, баяр хөөрөөр бялхаж байхад эхийн сэтгэл бүр ч хүчтэй оргилон догдолж, — Эвий хонгор Андрюша минь! гэж сэтгэл зүрхээ дэлгэж орхиод тэндээс нь баярласан хүний сэтгэлийн сайхан үгс булгийн ус адил ундран гарч байгаа мэт, — Есүс Христос багш минь, би яажшуу аж төрж ирснээ бодож үзлээ! Би ер юунд амьд явсан юм бэ? Зодуулж нүдүүлж... хар ажилд нухлуулж явлаа. Эр нөхрөөсөө ондоо юу ч харсангүй, айх эмээхээс ондоо юү ч олж үзсэнгүй. Павел маань ч яаж өсөж торнисныг мэдэх юм алга. Эр нөхрийгөө сэрүүн тунгалаг байхад би хүүгээ хайрлаж байсан юм уу, мэдэх юм алга. Миний ганц бодож санаж явсан юм бол зэрлэг зантай ч гэсэн эр нөхөртөө амттай шимтэй хоол хийж гэдэс цатгалан явуулах юм сан, сэтгэл санааг нь гонсойлгохгүй, ая талыг нь засаж явах юм сан, намайг зодож жанчиж битгий айлгаасай, намайг ганц удаа ч билээ өрөвдөж хайрлаасай гэдэг байлаа. Гэтэл намайг өрөвдөж хайрлаж байсан цагийг би мэдэхгүй. Намайг зодохдоо эхнэрээ гэж ер бодохгүй, бусад хэн хүнд уураа гаргаж байгаа мэт жанчдаг байсан юм. Би хорин жил тэгж амьдарсан хүн дээ. Эрд гарахаас урьд би ямар явснаа санахгүй байна. Дурсан саная гэж бодовч санаанд орох юм огтхон ч байдаггүй. Манай нутгийн Егор Иванович гэж нэг хүн тийм ийм байж билээ гэж их л ярьдаг юм. Би бол тийм байшин хашаа байсан, тийм улс байсан гэж санахаас биш, тэр хүмүүс яаж аж төрж, юу ярьж, ямар явдал учрал болж байсныг цөмийг мартжээ. Хоёр удаа их түймэр гарсныг санаж байна. Миний бүхий л бодол санааг хуу цохиж гаргасан юм шиг сэтгэл санаа ч битүү, нүд ч сохор чих ч дүлий болсон юм шиг... гэж яриад уснаас гаргаж хаясан загас адил их л шунамгай агаар амьсгалан, урагшаа бөхийн суугаад бүр нам дуугаар

	— Гэтэл эр нөхөр ч бие барлаа, би ч ганц хүүгээ гэх боллоо. Гэтэл хүү ийм замаар орчихдог байгаа! Бас л миний сэтгэл өвдөж, хүүгээ ихэд өрөвдөх боллоо. Энэ маань нэг тийш алга болчихвол би яаж аж төрдөг бил ээ? гэж боддог боллоо. Би ёстой сэтгэлийн их зовлон эдэлсэн хүн шүү. Хүү маань ямаршуу явдаг бол гэж бодохоос зүрх дэлбэрэх шиг болж байсан даа... гээд толгой сэгсрэн цааш нь их л утгатай ярьсан нь

	— Бидний эмсийн хайр сэтгэл тийм ч ариун тунгалаг байдаггүй. Бид өөрсдөдөө хэрэгтэй юмыг хайрлана. Гэтэл та нарыг хараад байвал эхийгээ их санадаг бололтой. Та нарт эхийн хэрэг юу байна? Харин эхээс ондоо улс л ардын төлөө зовж, шорон оронд орж Сибирь нутагт цөлөгдөж үхэж үрэгдэж байх юм. Залуу хүүхнүүд шөнө ганцаар шавар шавхай, цас бороон дундуур хотоос долоон мод газар гахай явган явж манайд ирэх юм. Тэд хүнийг энхрийлж хайрладаг байна! Ариун хайр гэдэг тэдэнд л байна! Тэр хэрэгтээ үнэнээс итгэдэг байна! Андрюша минь! Би бол тэгж чадахгүй юм. Би бол ойр дотнынхондоо хайртай!

	— Та чадна аа! гэж хохоол буруу харж аанай хоёр гараар толгой түрүү хацар нүдээ чанга үрж арчаад, — Хүн болгон ойр дотнынхоо хүнд хайртай байдаг боловч агуу дэлгэрэнгүй сэтгэлтэй хүнд холын ойрын ялгаагүй! Та бол ихийг чадна! Эх хүний сэтгэл тань агуу их... гэв.

	— Тэнгэр өршөө! Ингэж амьдрах гэдэг сайхан юм шиг надад санагддаг боллоо. Би бол танд их хайртай юм. Магадгүй Пашагаас ч илүү хайртай байж мэднэ. Паша бол битүү, дуугай хүн... Паша маань Сашенькатай ханилах суух санаатай юм байна. Гэтэл тэрийгээ надад, эхдээ хэлдэггүй байна шүү...

	— Тэр худлаа. Бид мэднэ! Тэр худлаа үг!. Павел тэр хүүхэнд хайртай, тэр хүүхэн ч Павелд үнэнч юм. Гэхдээ гэрлэхгүй! Тэр хүүхэн хүссэн ч Павел тэгэхгүй хүн...

	— Нээрэн тийм гэж үү? хэмээн эх өнөө хохоолыг их л гунигтай харж нээрэн тийм гэж үү? Хүн ер өөрөөсөө... гэсэнд хохоол

	— Павел бол их ховор хүн. Төмөр мэт хатуу хүн... гэв.

	— Павел маань одоо шоронд сууж байдаг! Шоронд орно гэдэг сэтгэл өвдмөөр, аймаар юм. Гэтэл одоо тэгж санагдахгүй болжээ. Амьдрал гэдэг шал ондоо болсон байна. Айна гэдэг ч ондоо болж, бүхний төлөөнөө өр өвдөхийн нэр болжээ. Хүний сэтгэл санаа ч ондоо болж, санаа ондоо болохоор хүний нүд нээгдэж хэдий гунигтай ч бас баяр баясгалантай болох юм! Би бол их юм ойлгодоггүй хүн, гэхдээ та нарыг тэнгэрт сүсэггүй болохоор гомдмоор ч юм шиг их хэцүү байх юм. Гэвч нэгэнт сүсэггүйгээс хойш одоо яая гэх вэ. Ямар ч гэсэн та нарыг их сайн улс гэж би боддог. Юү гэвэл, та нар ардын төлөө, үнэний төлөө хамаг хүнд бэрх амьдралыг нуруундаа үүрэх улс юм. Би та нарын ярьдаг тэр үнэнийг мөн ойлгодог, баяд ноёд байсан цагт ард олон юу ч олж чадахгүй, үнэнийг олж үзэж чадахгүй, баяр баясгалан ч олж эдэлж чадахгүй. Би бол одоо та нарын дунд байна, зарим шөнө өнгөрөөсөн явдлаа дурсан санахад бие хүчээ гишгэчүүлж, залуу сэтгэлээ нухчуулан өнгөрчээ! Үүнийгээ бодоход өөрийгөө өрөвдмөөр, гашуун бэрх санагддаг юм. Гэвч ямар ч гэсэн одоо аж төрөхөд дээр сайхан боллоо. Би өөрөө өөрийгөө ихэд хардаг боллоо... гэж эх ярив.

	Хохоол босож их чимээ гаргахгүйг хичээн тасалгааны дотуур сэмхэн сэмхэн алхлан явахыг үзвэл бие өндөр туранхай, их л бодол болсон харагдана.

	— Та их сайхан ярьж байна! Сайхан! Керчид нэг залуухан еврей хүү байсан юм сан. Тэр шүлэг зохиодог, нэг удаа

	 

	Өөрийн буруугүй хохирогсдыг

	Үнэний хүчин амилуулдаг...

	 

	гэж шүлэглэж билээ. Тэрийг Керчид харгис цагдаагийн газар алчихсан юм. Алагдах нь ч яах вэ. Тэр идэр хөвгүүн бол үнэн гэдгийг олж мэдээд тэрхүү үнэнийг бусдад мэдүүлэх гэж их юм хийсэн хүн. Тэрэнтэй адилхан та бол өөрийн буруугүй байж хохирсон хүн юм... гэв.

	— Би яах вэ, одоо ярьж л байна. Юу яриа вэ гэж өөрийгөө чагнахад өөрөө боловч өөртөө нэг л итгэдэггүй юм. Би бүх насаараа нэг өдрийг яаж өнгөрөөдөг билээ, бусдад мэдэгдэхгүй харагдахгүй явах юм сан, хүн надад гар хүрэх вий гэж л боддог байлаа. Одоо бол би юм бүхнийг бодож үздэг. Та нарын зорьж байгаа хэрэг явдлыг би сайн ойлгодоггүй байж болно, гэхдээ та бүгд надад их л ойр дотно санагддаг юм. Та бүгдийг би их өрөвддөг, хүн болгоныг сайн сайхан яваасай гэж хүсдэг. Ялангуяа Андрюша таныг сайн сайхан яваасай гэж. боддог...

	Хохоол дэргэд нь ирж

	— Их баярлалаа! гэж гарыг нь барьж чанга атгаад гэнэт буруу харчхав. Эхийн сэтгэл хөөрснөөс бие алжаагаад дуугай болж, аяга тавгаа яаралгүй угааж зогсоход дотор уужран сэтгэл сэргээд зүрх бүлээцэх шиг болжээ.

	Хохоол тасалгааны дотуур холхисон хэвээр,

	— Буурай эх та, нэг удаа ч гэсэн Весовщиковыг энхрийлж ингэж яримаар юм. Эцэг нь орон шоронгоос салдаггүй булай өвгөн юм. Николай эцгийгээ цонхоор хараад харааж суудаг юм. Тэр бол тусгүй хэрэг! Цаадах нь уг нь сайн хүн. Николай өөрөө нохой, хулгана, элдвийн өт хорхойд хүртэл хайртай мөртөө хүнд хайргүй амьтан! Хүн ингэтлээ эвдэрдэг байна шүү дээ! гэв.

	— Эх нь сураггүй алга болчихсон юм. Эцэг нь ч хулгайч, архичин юм гэж Власова их л санаашрангуй өгүүлэв,

	Андрейг унтахаар явахад эх хойноос нь сэмхэн загалмайлан наманчлав. Чингээд хагас цаг хэртэй хэвтэж байснаа

	— Андрюша, чи унтаж байна уу? гэж аяархан асуужээ.

	— Унтаагүй, юу гэж?

	— Сайхан нойрсоорой!

	— Баярлалаа, буурай эх ээ, баярлалаа! гэж Андрей талархан өгүүлжээ.

	
XVII

	Ниловна маргааш нь тээшээ дамнасаар үйлдвэрийн хашааны хаалган дээр очиход манаач нь сүрхий ширүүн зогсоож, дамнуургатайгаа газар тавь гэж тушаагаад их л нарийн нэгжин үзжээ.

	— Та нар хоол хөргөчих нь ээ дээ! гэж эхийн нэн ч тайван өгүүлэхэд

	— Дуугай бай! гэж дүнсгэрдүүхэн зандарч, хувцас хунарыг нь мөн ширүүн дориун барилан үзжээ.

	Нөгөө манаач нь Ниловнагийн дал мөр рүү нударч

	— Тэр хуудсыг хашаан дээгүүр давуулж хаяад байгаа юм аа гэж би эс хэл лүү! гэж нэлээд итгэл дүүрэн өгүүлэв.

	Хамгийн түрүүн Сизов өвгөн уулзаж ийш тийш харж байгаад

	— Юм дуулсан уу? гэж аяархан асуув.

	— Юү тэр вэ?

	— Өнөө ухуулах хуудас чинь дахиад гараад ирсэн. Талхан дээр цацсан давс адил энд тэндгүй тарсан байна. Өнөө хүн бариад, нэгжээд байсан нь аль вэ дээ! Миний ач Мазиныг барьж шоронд хийчихсэн, гэтэл юу болов? Танай хүүг ч ялгаагүй, тэгэхлээр тэр хуудсыг тэд тарааж байсан биш гэдэг одоо ил боллоо шүү дээ гэж яриад сахлаа шувтарч, эхийн царай өөд хараад явахдаа

	— Чи манайхаар яагаад очихгүй байна? Ганцаараа уйдаж байгаа... гэхэд нь Ниловна Сизов өвгөнд тал өгөөд халуун хоол аваарай гэж хашхиран байх зуур үйлдвэрийн газар жигтэй бужигнаан болж буйг соргог ажиглан байв. Хүн болгон хөөрчихсөн, энд тэнд цуглаж тарж, нэг тасгаас нөгөө рүү гүйлдэж байв. Агаар салхинд ис тортог бужигнаж, ямар нэг сэргэлэн, зоригтой юм хийсэж явах шиг санагдах ажгуу. Энд тэнд ямар нэг юм сайшаан хэлэлцэж, бас шоолон хошигнох нь сонсогдоно. Ахмад ажилчид дотроо сэмхэн инээвхийлж байх нь үзэгдэнэ. Дарга нар сандран өөд сөргөө сүлжилдэж, харгис цагдаа нар гүйлгэн байхад ажилчид тэднийг хараад яаралгүй тарж одох юм уу эсвэл цугласан газраа зогсоцгоон, харин өвөр хоорондоо үг хэлэлцэхийг больж, хорсон уурссан цагдаа, дарга нарыг дуугай ажиглана.

	Ажилчид цөм нүүр гараа сайтар угаасан юм шиг санагдана. Өндөр зэгзгэр ах Гусев нүдний үзүүрт харагдаж, хойноос нь дүү нь нугас адил паацганан тас тас хөхөрч байх нь дуулдана.

	Мужааны тасгийн мастер Вавилов, тоо бүртгэгч Исай хоёр эхийн хажуугаар яаралгүй өнгөрөв. Сульдгар жижигхэн тоо бүртгэгч толгойгоо гэдийлгэн гилжийгээд мастерын гөлийсөн ярвагар нүүр өөд харж, сахлаа шөрвөлзүүлэн байж

	— Иван Иванович, эдний хөхрөлдөж байхыг үзэв үү! Үйлдвэрийн даргын хэлдгээр төрийг эвдэх хэрэг эдэнд тийм аятайхан санагддаг байжээ. Эднийг нэг нэгээр нь зулгаах биш, цөмийг газар хагалж байгаа мэт анжистаж орхивол таарах юм!.. гэж ярьж явав.

	Вавилов нударгаа чанга гэгч зангидаад нуруу үүрээд алхан явах зуур

	— Золиг чи, дураараа л хэвлэж бай, харин миний тухай ам ангайвал уу! гэж чанга хэлэв. Энэ зуур Василий Гусев эх дээр ирж

	— Өнөөдөр танаас бас л үдийн хоол иднэ, амттай байдаг шүү! гээд нүдээ онийлгож, дуугаа нам болгоод

	— Мэргэн оносон байна шүү... Ай даа авгай та тун сайн байна! гэв.

	Ниловна их л эелдгээр толгой дохив. Хорооны хамгийн дүрсгүй тэр хөвгүүн боловч эхийг та гэж хүндлэн бас нууц хэрэг ярилцаж байхад тун аятайхан санагджээ. Ер үйлдвэрийн газар нийтээрээ тийнхүү үймж бужигнаж байхыг үзэхдээ их додигор болж «Хэрэв би... » гэж боджээ.

	Тэрүүхэн ойрхон зогсож байсан гурван хар ажилчны нэг нь

	— Би эрээд ер олсонгүй... гэж харамсан өгүүлэхэд нөгөө дэх нь

	— Тэрийг чинь хүн уншиж байхыг чагнамаар эд байна шүү! Би бичиг үсэг мэдэхгүй ч гэсэн чагнаад байвал голыг нь олж хэлсэн байна шүү! гэв.

	Бас нэг нь ийш тийш сэлбэлзэн

	— Гурвуулаа зуухан тасагт очъё... гэв.

	Тэдний яриаг дуулаад Гусев нүд ирмэж

	— Олныг ч аргагүй хөдөлгөж байна шүү! гэв.

	Ниловад их л сэтгэл сэргэлэн гэртээ харив. Хариад,

	— Үйлдвэр дээр зарим ажилчин бичиг мэдэхгүй тусгүй байна гэж харамсаж байна. Би залуудаа уншиж чаддаг байсан, тэгээд мартчихжээ гэж Андрейд ярьсанд цаадах нь

	— Заалга л даа! гэжээ.

	— Миний насанд уу? Тэгж хүний инээдэм болох ямар... гэтэл Андрей номын тавиураас нэг ном авч, хавтасны үсгээс хутганы үзүүрээр зааж

	— Энэ юу гэж байна? гэв.

	— Рцы гэж байна.

	— Энэ?

	— Аз...

	Эхийн сэтгэл эвгүй, гомдмоор болов. Андрейг харвал дотроо шоолон инээж байх шиг санагдан, өөдөөс нь харахад аягүй. Гэвч Андрейн дуу хоолой нам тайван, царай байдал нь их л төв түвшин харагдаж байжээ. Ниловна өөрийн эрхгүй инээвхийлэн

	— Андрюша, чи үнэхээр намайг бичигт сургах гэж бодоод байна уу? гэв.

	— Тэгэхэд яадаг юм? Та урьд уншиж байсан бол одоо сэлбэхэд амархан. Гайхамшиг үгүй бол муу юм үгүй, гайхамшиг бий болбол муугүй дээ.

	— Бурханд мөргөснөөр богд болдоггүй! гэж ч бас ярьдаг.

	— Ай даа! гэж Андрей толгой дохиж, — Зүйр цэцэн үг их байна. Эрдэмгүй хүний нойр их гэдэг юугаараа буруу гэж? Хүний тархи зүйр үгээр юмыг бодож, хүний сэтгэлийг хөтөлж явахад амар гэж зүйр цэцэн үгээр сэтгэлийн хазаар зангиддаг юм даа. Энэ ямар үсэг вэ? гэв.

	— Олон хүн гэж байна

	— Зөв! Олон арвайсан юм байгаа биз. Тэгвэл энэ юү гэж байна? гэж үг үсэг асуусаар авай.

	Власова хараагаа хурцлан, хөмсгөө арайхийн хөдөлгөн хөдөлгөн номын мартсан үсгийг чадан ядан санах агаад тийнхүү их чармайсандаа бүхнийг мартах ажгуу. Тэгсээр суутал төдхөн нүд чилж, нулимс бүрхэж байтал сүүлдээ сэтгэл гутраад нулимс нь бүр дуслан эхлэхэд

	— Ном сурна аа гэж! Дөч хүрээд сая ном үзэж ч байх гэж дээ... гэж өмөлзөн байхад хохоол

	— Уйлаад яах юм! Та бол өөрөөр амьдрах аргагүй байсан, харин ч та тийм арчаагүй муу амьдарч явснаа ойлгодог шүү. Өчнөөн олон мянган хүн танаас дээр амьдарч болох л байсан. Гэвч мал адгуус адил амьдарч байгаа атлаа сайхан амьдарч байна гэж сайрхахыг нь яана! Тэр сайн нь юу байгаа юм бэ? Хүн өнөөдөр ажил хийлээ, олсныг идэж орхилоо, маргааш хийлээ, идэж орхилоо. Насаараа ажил хийгээд л идээд байх хэрэг үү? Тэр хооронд үр хүүхэд цувна. Анхандаа үр хүүхдээ өхөөрдөж эрхлүүлнэ. Тэд нар нь их иддэг болоод ирэхээр бас унтууцаж, хоолны савнууд шалав өсөж өндийж, ажил хийх цаг чинь болсон гэж загнаж зандарч эхлэх нь тэр. Хүн үр хүүхдээ гэрийн адгуус адил зарахыг бодно, гэтэл цаадуул нь гэдсээ тэжээхийн эрхээр арга буюу ажил хийх хэрэгтэй болж ирдэг. Гагцхүү хүний оюун ухааны хүлээсийг тас цохидог улс бол ёстой жинхэнэ хүн гэдэг тэр мөн. Одоо бол та ч гэсэн чадлынхаа хэрээр энэ ажилд орлоо доо... гэж их л эелдэг намуухан ярьсанд эх санаа алдаж

	— Би юү дээ? Надад тийм чадал яаж байх вэ? тэхэд Андрей

	— Байлгүй яах вэ! Энэ бол хур бороотой адил дусал бүр нь ширхэг будаа усалдаг юм... гэж инээгээд босож аанай тасалгааны дотуур алхлан

	— Та ном сур! Павел маань гараад ирнэ тэгэхлээр та... гэтэл эх Андрюша минь! Залуу хүнд юм болгон амархан, хөгшрөөд ирэхээр зовлон их, чадал мөхөс, ухаан санаа бүр ч байхгүй болох юм байна шүү дээ гэжээ. 


XVIII

	Үдэш хохоол гадагш явав. Эх дэнгээ бариад оймс нэхэхээр ширээнээ суусан авч түдэлгүй босож дэмий холхиж байснаа гал тогооны өрөөнд орж гадаа үүдээ түгжээд хөмсгөө арайхийн хөдөлгөсөөр том тасалгаанд дахин орж цонхны хөшгийг буулгаж, тавиур дээрээс нэг нам авч ширээнээ эргэж суугаад ийш тийш харснаа амандаа уншиж гарав. Гадаа ямар нэг чимээ гарахын төдий цочиж, номоо алгаар дарж чимээ чагнана. Тэгснээ, нэгэн үе нүдээ аньж, нэгэн үе нээж

	— Амьдрал, газар, манай... гэж амандаа үсэглэн суутал гэнэт хүн хаалга тогшив. Эх босон харайж, өнөө номоо тавиур дээр тавиад ихэд сандран

	— Хэн бэ? гэв.

	— Би... гэж Рыбин нэн ч тохитой янзтай сахлаа илсээр орж ирээд

	— Урьд хүнийг асуулгүй оруулдаг байсан даа. Чи ганцаараа байна уу? Хохоолыг гэртээ байгаа юм бодлоо. Хохоолтой би өнөөдөр уулзсаан. Шоронд оров гээд хүний бие мууддаггүй л юм байна гэж ширээнээ сууж

	— Хоёулаа юм ярья даа... гэж нэг л битүүлэг учиртай харахад нь эхийн сэтгэл тавгүй болов. Рыбин мөнөөхөн нүсэр дуугаар

	— Юм бүхэн мөнгө. Хүн дэмий төрж, дэмий үхдэггүй. Тэр ном зохиол, хуудас гаргахад мөнгө орно. Тэр номын мөнгө хаанаас гардгийг чи мэдэх үү? гэв. Энэ нэг л осолтой юм ярих нь гэж бодоод эх

	— Мэдэхгүй ээ гэж сулхан дуугарав.

	— Мөн дөө. Би ч бас мэдэхгүй байна. Хоёрт тэр номыг хэн зохиодог вэ?

	— Эрдэмтэд...

	— Тэр нь ов мэх юм! Би ов мэх гэж бодож байна. Би бол юу ч мэдэхгүй, гэхдээ ов мэх бий дээ. Мөн дөө! Тэр эрхэм ноёд аль нэгийг цэцэрхэнэ. Гэтэд надад үнэнийг олж мэдэх хэрэгтэй байна. Би ч төр үнэн мөн гэж юу байдгийг ойлгосон. Тэгэхлээр би тэр эрхмүүдтэй цуг явахгүй. Тэд чинь хэрэгцээ гарвал намайг урдаа оруулж, миний ясаар гүүр тавьж гараад цаашаа явчих улс юм...

	Ийм уруу үг дуулаад эхийн зүрх хүлэгдэх шиг болж

	— Тэнгэр минь, манай Паша тийм юмыг ойлгохгүй байна гэж үү? Тэд цөмөөрөө... гэх гэтэл өнөө Егор, Николай Иванович, Сашенькийн төв шударга царай нүднээ илхэн тусаж эхийн зүрх дэлсэж

	— Тийм биш байлгүй! гэж толгой сэгсрэн, — Би үнэмшихгүй. Тэд чинь чин үнэн сэтгэлээсээ яваа улс гэв.

	— Чи хэнийг хэлээд байна? гэж Рыбин санаашрангуй асуув.

	— Цөмийг! Би өөрийн үзсэн харсан хүн бүгдийг хэлж байна.

	— Чи тэднийг харах явдалгүй, тэднээс цааш хол хар! Тэр бидэнтэй ойртоод наалдаад байгаа улс чинь өөрснөө ч юм мэдэхгүй байж болно. Тэд бол тэгэх хэрэгтэй гэдгийг л итгэчихсэн улс: Гэтэл тэдний цаана зөвхөн ашиг харсан улс байж болно биз дээ? Хүн өөрийнхөө эсрэг дэмий талаар явахгүй шүү... гээд ёстой хөдөөгийн хөдөх эрийн хүнд дүнсгэр итгэлтэйгээр

	— Тэр эрхмүүдээс хэзээ ч ямар ч сайн юм гарахгүй гэж нэмж хэлэв.

	Эх бас л ихэд эргэлзэх сэтгэл төрж

	— Чи бас ямар юм бодож орхив? гэсэнд Рыбин

	— Би юү? гэж Ниловнагийн нүүр өөд харж дуугай сууснаа, — Тэр эрхэм ноёдоос холхон явсан нь дээр. Мөн биз гэжээ.

	Хэсэг дуугай сууснаа ихэд гунигтайгаар

	— Би уг нь энэ хөвгүүдтэй наалдаж, эдэнтэй хамт явах юм уу гэсэн юм. Би бол энэ хэрэгт бас ч тэнцэх хүн, юү гэвэл, би бусдад юу гэж ярихыгаа мэднэ. Мөн биз. Гэтэл одоо би, эндээс зайлах минь. Эдний явдалд би итгэхгүй байна. Эндээс зайлахаас горьгүй нь... гээд тонгойн сууж бодоод

	Ганцаараа гацаа тосгоноор тэнэх минь. Хөдөөгийн ардыг баахан бужигнуулъя. Ардууд уг нь өөрснөө босох хэрэгтэй юм. Хөдөөгийн ардууд нэг учраа мэдвэл өөрснөө замаа олж чадна. Та нар өөрсдөдөө итгэж найдахаас ондоо хэнд ч найдалтгүй, та нарын өөрсдийн чинь ухаан бодлоос ондоо ухаан гэж байхгүй гэдгийг би тэдэнд ойлгуулахыг бодно. Ийм байна! гэв.

	Ниловна энэ хүнийг гэнэт ихэд өрөвдөв. Энэ хүний төлөө айх аж. Уг нь нэг л аягүй санагддаг байсан бол энэ удаа гэнэт их л дотно юм шиг бодогдоод

	— Чамайг бариад авна шүү дээ... гэж аяархан хэлэв.

	Рыбин эхийн нүүр өөд харж тайвнаар

	— Бариад бариад яах вэ дээ, тавьж л орхино биз. Тэгэхлээр би дахиад л... гэв.

	— Тэр хөдөөгийн тариачид өөрснөө чамайг барьж өгнө дөө. Тэгэхлээр чи шоронд суух болно.

	— Сууна, тавигдана, би дахиад л хөдөө гараад өгнө. Хөдөөгийн тариачид нэг барьж өгнө биз, хоёр барьж өгнө биз. Сүүлдээ энэ хүнийг барьж өгөхөөр үгийг нь дуулах хэрэгтэй юм байна гэж ойлгох болно. «Та нар надад итгэх явдалгүй, зүгээр л миний үгийг чагна» гэж би хэлнэ. Тэгээд миний үгийг дуулаад чагнаад ирэхээрээ итгэх л болно доо.

	Рыбин ингэж ярихдаа үг нэг бүрээ цэгнэж байгаа мэт нэн ч айвуу тайвуу ярьж байв.

	— Би сүүлийн үес их юм олж үзлээ. Бага сага юмны учрыг ойлголоо...

	Ниловна их л гунигтайгаар толгой сэгсэрч

	— Михайло Иванович, баларна даа гэв.

	Рыбин хөнхөр бараан нүдээр эхийг юү гэнэ вэ? гэсэн янзтай харав. Чийрэг бадируун биеэ бөхийлгөж, сандлын суудлыг гараар тулаад сууж байхыг үзвэл хар ногтон сахалтай бараан нүүр нь цагаан цайвар болсон шиг харагдана.

	— Тариа будааны тухай Христос юу хэлснийг дуулсан уу? Хатаж үхээгүй будаа дахиад шинэ түрүүнд амилдаггүй юм даа. Үхэх гэдэг өдий байна. Би бол зальтай хүн шүү гээд Рыбин суудал дээрээ хавчганан яаралгүй босож

	— Архины газар очиж улс амьтны дунд жаахан сууя байз. Өнөө хохоол ирэхгүй нь ээ? Бас ажил ундраа юм болов уу? гэв.

	— Тэгэлгүй дээ! гэж эх инээмсэглэв.

	— Тэгэх л хэрэгтэй! Намайг ирээд явлаа гээрэй...

	Ниловна, Рыбин хоёулаа зэрэгцэн явж гал тогооны өрөөнд орж ганц нэг үг ярилцан байгаад Рыбин

	— За сайн сууж байгаарай! гэв.

	— За сайн яваарай! Ажлаасаа халагдсан уу?

	— Халагдсан.

	— Тэгвэл хөдөө хэзээ явах вэ?

	— Маргааш өглөө эрт мордоно. Сайн сууж байгаарай! гээд Рыбин нэн ч эв хавгүй тонгойн дуртай дургүй гарч одов. Ниловна түүний тантар тунтар алхах хөлийн чимээ, өөрийн сэтгэлд ургасан эргэлзлийг битүү чагнан үүдэнд жаахан зогссоноо сэмхэн эргэж том тасалгаанд ороод цонхны хөшгийг сөхөж цонхоор шагайв. Гадаа хав харанхуй дүнсийж байхад «Би шөнө орой болтол суудаг болжээ!» гэж бодов.

	Саяын ханхар өргөн цээжтэй, лут их бяртай намбатай гамбагар, хөдөх эрийг дотроо их л өрөвдөж байв.

	Андрей нэн сэргэлэн зугаатай ирэв.

	Ниловна авгай өнөө Рыбины ярьсныг ярьсанд Андрей дуу алдан

	— Хөдөө тосгоноор тэнэж, үнэн мөний тухай ярьж ардуудыг сэрээж явбал яваг л даа! Энд бидэнтэй таарахгүй ээ. Тэр чинь өөрөө хөдөөгийн хөдөх хар ухаантай хүн бидэнтэй таарахгүй, бид хавчигдана гэв.

	— Бас дээгүүр байдаг эрхэм ноёдын тухай нэлээдгүй жоготой юм ярилаа. Тэд чинь та нарыг мэхлэх бий дээ! гэж их л болгоомжтой ярьсанд Хохоол, хөхөрч

	— Дайрыг нь тоншиж байна уу? Ээ, буурай ижий минь, мөнгөө гэж! Тэр их мөнгө бидэнд байдаг ч болоосой! Бид бол одоо хүртэл бусдын мөнгө цаасаар явдаг юм шүү дээ. Жишээ нь, Николай Иванович сард далан таван рубль авдаг, түүнээсээ тавийг нь бидэнд өгдөг юм шүү дээ. Бусад улс ч ялгаагүй. Өлөн хороон явдаг оюутнууд хүртэл тав арван мөнгө хуримтлуулж заримдаа цөөн хэдэн юм бидэнд илгээдэг юм. Тэр ноёдын тухай гэвэл, янз янзын л улс байдаг. Зарим нь залилж мэхэлнэ, зарим нь сугарч хоцорно, гэхдээ хамгийн сайн улс нь бидэнтэй нэг байдаг юм гээд алгаа ташиж

	— Манай баярт бүргэд шувуу боловч нисэн хүрэхгүй ч гэсэн бид Майн нэгнээр нэг хөөрхөн жагсаал хийчих санаатай байна. Их зугаатай юм болно доо гэв.

	Андрейг тийнхүү сэргэлэн зугаатай байхад эхийн дотор саяын Рыбины ярианаас үлдсэн түгшүүр аяндаа арилах агаад Андрей тасалгааны дотуур холхиж, хоёр гараар нүүрээ үрж, газар ширтэн ширтэн,

	— Заримдаа хүний дотор хачин сайхан юм бодогдох юм! Хаана ч явсан газар сайгүй дандаа хань нөхөд, тэд цөм гал дөлөөр бадран, цөм сэргэлэн, цөм гайхалтай сайн улс шиг санагдах юм. Тийм хүмүүс бие биеэ үг хэлгүй ойлголцох юм аа... Бүгдээрээ нэгэн дуугаар аж төрж, зүрх сэтгэл нь тус тусынхаа эгшиг дууг дуулж байхад тэр бүх эгшиг дуу нь гол горхи адил урсаж, нэгэн их мөрөн болоод өргөн чөлөөтэй урссаар шинэ амьдралын баяр баясгалангийн гэгээн тэнгист цутгаж байх шиг санагддаг юм гэж ярив.

	Андрейг юм ярихад эх яриаг нь таслахгүйн тулд огтхон ч хөдлөхгүйг хичээн суудаг билээ. Ер түүний яриаг бусдынхаас хэзээд илүү анхааралтай чагнах агаад Андрей ч юмыг туйлын ойлгомжтой сайхан ярих тул түүний үг сэтгэл зүрхийг хүчтэй догдлуулан чадна. Павел бол ирээдүйд юү болох тухай бодсоноо хэзээ ч ярьдаггүй билээ. Гэтэл Андрейн зүрх сэтгэлийн тал нь ямагт ирээдүйд хүрээд байгаа мэт санагдах бөгөөд түүний үг яриа нь, энэ дэлхийн бүх хүний ирээдүйн их баярын тухай үлгэр зохиол адил сонсогддог ажээ. Тэрхүү сайхан үлгэр нь эхийн хувьд аж амьдралын утга санаа, Павелын хийгээд түүний нөхдийн ажил үйлсийг улам тод томруун болгодог авай.

	— Гэтэл уг байдал юү билээ гэж сая сэхээ авч үзэхүл хамаг юм бахь байдаг нүдэнд хүйтэн, муу муухай хэвээрээ л байх юм. Хүн болгон алжаасан, унтууцсан байх юм... гэж халаглан толгой сэгсэрч

	— Энэ бол гомдолтой юм. Тийм учраас хүнд итгэхгүй, хүнээс айдаг, тэр ч байтугай хүнийг үзэн ядах хэрэгтэй болдог байна. Хүний сэтгэл айхавтар хоёрджээ. Хэн ч гэсэн хүнийг дандаа энэрэн хайрлах гэвэл тэр яаж бүтэх вэ? Хүн чамайг амьтай голтой амьтан гэж үзэхгүй, урдаас чинь зэрлэг араатан адил дайрч, өрөвдөхөөр ор рүү өшиглөж байхад хүнийг өршөөж болно уу? Өршөөж болохгүй! Ганц хүний хувьд бол өршөөж болох юм биз, юү гэвэл тэр бүх өшөө хорслыг би дааж чадна. Гэтэл эзэрхэг түрэмгий хүнийг эрэмшүүлэхийг би хүсэхгүй. Тэр миний хүзүүн дээр мордчихоод бусдыг жанчиж байхыг би хүсэхгүй гэхдээ Находкийн нүдэнд хорслын оч гялалзан тэргүүнээ улам духайлгаж, — Надад хор хүргээгүй ч гэсэн хорт муу явдлыг би хэзээд өршөөн өнгөрүүлэх ёсгүй. Энэ дэлхийд би ганцаар биш. Өнөөдөр хүн намайг гомдоовол би түүнд доромжлогдов гэж огт тоохгүй дуугай өнгөрч болно. Тэр намайг ямар хатгах юм биш. Гэтэл тэр гомдоогч этгээд өнөөдөр надаар бяр чадлаа шалгаад маргааш ондоо хүний арьсыг өвчих болно. Тэгэхлээр хүмүүсийг янз янзаар харж, зүрхээ чанга барьж, олон хүнийг энэ миний талын хүн, тэр бусдын талын хүн гэж ялгаж чадах хэрэгтэй юм. Энэ бол шударга юм, гэхдээ хүний сэтгэлийг бас л илбэн засаж чадахгүй гэж ярив.

	Гэтэл яагаад ч юм, өнөө офицер, Сашенька хоёр эхийн санаанд орж эх шүүрс алдан

	— Тарьж ургуулаагүй тариагаар ямар ч талх барих билээ дээ! гэсэнд

	— Үүнд л хамаг зовлон байгаа юм! гэж хохоол дуу алдах нь тэр.

	— Тийм дээ! гэж Власова авгай аялдан дуугартал талийгаач нөхрийн нь хөвд ургасан том бул хар чулуу адил овор, том баргар дүр сэтгэлд нь буухад энэ хохоол Наташа хоёр, манай Павел Сашенька хоёр хоорондоо ханилан суувал ямаршуу гэр бүл болох бол гэж бодов.

	Хохоол яриандаа улам халаад, — Яагаад тийм байдаг вэ? гэж өөрөөс асуугаад, — Энэ бол тун ил, тэр ч байтугай инээд хүрмээр юм байгаа юм. Юү гэвэл, хүн бүгдээрээ адил тэгш биш учраас юм. Тэгэхлээр хүн болгоныг адил тэгш болгох хэрэгтэй байна. Хүн оюун ухаанаар хийсэн бүхнийг, хүний гараар бүтээсэн бүхнийг хүн бүрд адил тэгш хуваадаг болох хэрэгтэй байна. Нэг нэгийгээ нөгөөгийн хараат, боолын байдалд байлгахгүй, хүнийг ховдог шунал, тэнэг мунхгийн хүлээсэнд байлгахгүй, түүнээс гаргах хэрэгтэй байна гэж ярив.

	Тэд ер иймэрхүү юм ярилцах нь олон болсон билээ.

	Находка үйлдвэрийн газар дахин, ажилдаа орсон тул цалин хөлсөө аваад цөмийг Власовад өгдөг байв. Власова авгай ч хүүгээсээ авч байсан шиг огт юм бодохгүй авдаг авай.

	Андрей заримдаа нүдээрээ инээвхийлэн, — Буурай ижий минь, номоо жаал унших уу даа? гэдэг билээ...

	Тэгэхэд нь Власова хэдий алиа хошин үгээр авч илэрхий татгалздаг байв. Учир юу гэвэл, Андрейг тийнхүү инээмсэглэн хэлэхэд ичиж, тэр ч байтугай яльгүй гомдох аятай болох тул, «Чамайг шоолж байхад тэгж суух хэрэг юун?» гэж боддог байв.

	Гэвч ном дотроос өөрийн дуулаагүй энэ тэр үгний утга учрыг асууж лавлах нь улам олон болж, тийнхүү үг асуухдаа буруу харж суугаад их л тоомсоргүй маягтай асуудаг билээ. Тэгэхлээр Андрей энэ авгай өөрөө ганцаараа бага багаар ном үзэж байгаа ажээ гэж гадарлан, бас бүрэг ичимтгийг нь мэдсэнээс хойш хамт сууж ном уншъя гэхийг больсон билээ.

	Гэтэл эх өөрөө,

	— Андрюша, миний нүдний хараа муудаад байна. Нүдний шилтэй болмоор байна гэжээ. Тэгэхэд Андрей

	— Энэ нэг хэрэг шүү! Ирэх бүтэн сайн өдөр таныг дагуулж хот орж докторт үзүүлж шил тааруулж өгөмз... гэжээ.

	Ниловна хүүтэйгээ уулзах зөвшөөрөл авахаар гурван удаа очжээ. Түүнийг очих бүрий харгис цагдаагийн газрын генерал болох улаан хацартай, монцгор хамартай, атигар буурал өвгөн их л эелдгээр татгалзаж, — Авгай минь, долоо хоногоос нааш чадахгүй, долоо хоноод ирээрэй. Бид байдлыг үзье, одоо болохгүй гэдэг байжээ.

	Тэр генерал бол их тарган бөөрөнхий биетэй тул баахан дарагдаад гадуур нь үстэй хөгц суусан лис адил харагдана. Тэр бээр ирийсэн цагаан шүдээ хурц шовх үзүүртэй чигчлүүрээр үргэлж чигчийлэн суух агаад онигор ногоовтор нүдээр ялдамхан инээмсэглэж, их л эелдэг найрсгаар ярьдаг хүн байв.

	— Тэр генерал үргэлж инээмсэглэсэн эелдэг зөөлөн хүн юм гэж эх хохоолд ярьсанд цаадах нь

	— Тийм дээ! Тэд ер нь зүгээр, их эелдэг инээмсэглэн байдаг улс. Гэхдээ дээд газраас « Наад хүү чинь их ухаантай, шударга хүн, бидэнд аюултай хүн, тэгэхлээр эртхэн дүүжилж орхи» гэж тэдэнд хэлэх л юм бол тэд чинь инээмсэглэж байгаад л дүүжилж орхиод мөн л инээвхийлэн суудаг улс даа гэв.

	Тэр манайхыг нэгжихээр ирсэн офицер бол нүдэнд ил хүн юм. Нохой шиг амьтан болох нь даруй танигдаж байсан шүү...

	— Тэд бол цугаараа хүн биш, хүнийг дүйнгэ болгодог том балт гэсэн үг. Биднийг мэхлэх гэж тэднийг бидний мэтийн улс болгож харуулах гэдэг юм. Тэд өөрснөө бол биднийг захирдаг улсын бүр гарт нь орчихсон болохоор дээдчүүлийгээ юү гэнэ вэ, тэр ямар учиртай юм гэж бодох ч үгүй, асуух ч үгүй ёсоор нь гүйцэтгэж чаддаг улс юм.

	Павелтай уулзах зөвшөөрөл Ниловнад сая нэг юм олдов. Ниловна нэг сайн өдөр шоронгийн захиргааны тасалгааны өрөөсөн буланд их л даруухан сууж байв. Намхан адартай давчуу бохир тасалгаанд Ниловнагаас гадна мөн эргэлтээр ирсэн хэд хэдэн хүн байв. Тэд урьд нь олон удаа ирж байсан бололтой бие биеийгээ таньж байв. Тэд өвөр хоорондоо аалзны шүлс адил унжирсан, залхуутай яриа дэлгэж дүнгэр дүнгэр гэлцэх нь сонсогдоно. Өвдөг дээрээ хумбагатай юм тавьсан «нэг шалхгар бүдүүн эхнэр)

	— Өнөө өглөөний мөргөлөөр сүмийн дуганч мөргөлийн дууч жаал хүүгийн чихийг тас мушгичхаж гэж дуулав уу? гэнэ.

	Бэлтгэл цэргийн даргын мундиртай, ахимаг насны нэг эр чанга гэгч ханиалгаж

	— Сүмийн дуучид цөм дүрсгүй жаалууд! гэв.

	Ээтгэр эрүүтэй, урт гартай, балтгар намхан, халзан хүн огт суухгүй өнөө тасалгааны дотуур үргэлж холхин, бачим хахир дуугаар

	— Идэх уух юмны үнэ их болж, хүмүүс их ууртай уцаар болжээ! Үхрийн хоёрдугаар мах нэг фунт нь арван дөрвөн мөнгө, талх бүр хоёр хагас хүрсэн байна... гэж үглэнэ.

	Заримдаа нэгэн ижил саарал хувцастай, хүнд арьсан шаахайтай хоригдлууд орж ирэх нь үзэгдэнэ. Тэд харанхуйгаар тасалгаанд орж ирээд нүдээ цавчирч байна. Нэгний нь хөлд дөнгө хангинаж байв.

	Мөнөөхөн захиргааны өрөөнд цуглагсад жигтэй тайван, аягүй санаа амар байхыг үзвэл аль хэдийнээс тэгж байж сурсан мэт санагдах агаад зарим нь санаа амар сууцгааж, зарим нь залхуурсан янзтай энэ тэрийг харуулдан бас зарим нь хоригдол улстай уулзан сууна. Энэ бүхнийг харахдаа эхийн зүрх түгшин, ийм хүнд бэрх газар ямар гайхалтай санаа амар байдаг юм бэ гэж орчин тойрныг гайхаш тасран ажиглаж суув.

	Власовын хажууд хэдий үрчгэр нүүртэй авч залуу сайхан нүдтэй атигар эмгэн сууж байв. Турьхан хүзүүгээ гохилзуулан бусдын яриаг чагнаж, хүн бүхнийг жигтэй шазруун харна.

	— Танайхаас ямар хүн энд хоригдож байгаа юм бэ? гэж Власова асуув.

	— Миний хүү, оюутан гэж эмгэн яаран хариулаад

	— Танайхаас? гэв.

	— Бас миний хүү. Ажилчин юм.

	— Нэрийг нь хэн гэдэг юм?

	— Власов.

	— Дуулаагүй юм байна. Ороод удаж байгаа юм уу?

	— Долоон долоо хоног болж байна.

	— Миний хүү арван сар сууж байна! гэж эмгэний хэлэх үгний аялгуунд ихэд бахдах мэт аяс дуулджээ.

	— Тийм ээ! Одоо чинь тэсвэр алдаж байна шүү! Хүн болгон эгдүүцэж хүн болгон бархиралдаж, юм болгон үнэд орлоо. Харин хүн л үнэгүй болж байх шив. Эв зүйгээр ярих хүн нэг ч үгүй боллоо гэж өнөө халзан Өвгөн яаран өгүүлэхэд цэргийн хувцастай хүн.

	— Таны хэлдэг тун зөв! Булай муухай юм болж байна! Нэг ширүүхэн хүн л та нар дуугай байцгаа! гэж чанга хашхирмаар болоод байна. Нэлээдгүй ширүүн хүн шүү... гэв.

	Цөм сэргэж бүгдээрээ үг ярилцан, хүн бүр амьдралын талаар санал бодлоо хэлэх гэж шамдах авч хэтэрхий аяархан сэмхэн ярилцах нь нэг л гаж санагдана. Ниловна бол гэртээ туйлын энгүүн байдалтай ойлгомжтой, чанга ярилцдаг билээ.

	Дөрвөлжин улаан сахалтай бүдүүн хуяг ирж, Власова гэж дуудаад хөлөөс толгойг хүртэл нэгэнтээ ажиглаад хазганаж

	— Намайг дагаад яв гэжээ.

	Ниловна хуягийн араас дагаж явахдаа бушуу яваач гэж араас нь түлхмээр санагдаж байжээ. Нэг жижигхэн өрөөнд Павел гараа сунгаад инээвхийлэн зогсож байв. Эх хүүгээ тэврэн авч инээгээд нүдээ байн байн анивчин, хэлэх үгээ олж ядаад

	— За сайн уу даа... гэв. Павел эхийн гарыг чанга атгаж

	— Ээж, та бүү сандар! гэв.

	— Би зүгээр

	— Хүүе авгай, та хоёр салж хоорондоо зайтай зогсоод ярь гэж өнөө хуяг хэлээд хангинатал эвшээлгэж байв. Павел эхийн эрүүл мэнд, гэр орныхоо тухай асууна... Ондоо юм асуух нь уу гэж эх нь хүүгийнхээ нүдний харцыг ажиглавал ондоо юм асуух шинж алга. Павел аанай их л тайван байх агаад гагцхүү царай нь цайгаад нүд нь том болсон юм шиг санагджээ.

	— Сашенька мэнд хүргэж байна билээ гэж эх хэлэв.

	Энэ үгийг дуулаад Павелын зовхи чичгэнэн, царай нь уярч инээмсэглэв. Айхавтар гашуун гуниг эхийн зүрхийг хатгах шиг болж, эгдүү нь хүрээд

	— Эд чамайг удахгүй суллах юм уу! Ер чамайг ямар хэрэг хийв гэж хорьж байгаа хэрэг вэ? Өнөө ухуулах хуудас бас тардаг болсон... гэтэл Павелын нүд баясгалантай цахилан

	— Бас тарж байна уу? гэв.

	— Тийм юм ярьж болохгүй шүү! Ганцхан гэр бүлийн тухай юм ярьж болно! гэж хуяг залхуу нь хүрсэн янзтай хэлэв.

	— Энэ гэр орны тухай яриа биш гэж үү?

	— За би мэдэхгүй, ямар ч гэсэн тийм юм ярихыг хориглосон байгаа гэж хуяг тоомсоргүй шаардав. Павел

	— Ээж, гэр орныхоо талаар ярь, та юу хийж байна? гэсэнд эхийн дотор идэр залуугийн шазруун хор шар хөдлөн

	— Үйлдвэрийн газар өнөө олон... гэснээ больж инээмсэглээд, — Өнөө Марьягийн хийдэг ногоотой шөл, зутан элдэв өнгийн хоол хошны зүйл хүргэдэг болсон шүү гэв.

	Тэр үгийг Павел ухаж ойлгожээ. Инээдээ барьж ядан, үсээ илж, урьд хожид дуугараагүй ялдам зөөлөн дуугаар

	— Та ажилтай болсон чинь сайн байна. Одоо уйдахгүй болно! гэв.

	— Өнөө ухуулах хуудас дахин тардаг болсноос хойш намайг хүртэл нэгждэг болсон гэж эх биеэ сайрхан өгүүлсэнд хуяг бас л дургүйцэж

	— Бас нөгөөхийгөө яриад унав уу? Тийм юм ярьж болохгүй гэж би хэлээд байна шүү дээ. Энэ хүнд юу ч мэдүүлэхгүй гэж энд хориод байхад та харин мэдүүлэх гээд байдаг. Юү ярьж болохгүй вэ гэдгийг ойлгох хэрэгтэй гэв.

	— Ээж, боль доо. Энэ Матвей Иванович сайн хүн байгаа юм. Энэ хүнийг уурлуулаад яана! Бид хоёр их сүрхий байдаг юм. Өнөөдрийн эргэлтээр харин энэ хүн санамсаргүй тааралдав, тэрнээс биш голцуу даргын туслах харж хянаж байдаг юм гэв.

	Хуяг цагаа харж

	— Уулзалтын цаг дууслаа! гэв. Павел

	— Баярлалаа, хайртай ээжийг минь! Та санаа бүү зов. Намайг мөд удахгүй суллах байх... гээд эхийгээ чанга тэврэн үнссэнд эх сэтгэл уяран баярлахдаа уйлав.

	— Тарцгаа! гэж хуяг хэлээд эхийг гаргаж өгч явахдаа, — Битгий уйл, хүүг чинь суллана. Ер цөмийг суллана... Хоригдлууд багтахгүй болоод хэцүү байна гэж амандаа бувтнан явав.

	Ниловна гэртээ хариад хөмсгөө түргэн түргэн хөдөлгөж, сайхан зантай инээж байгаад

	— Би эвтэйхэн хэлчихсэн чинь манай Павел ойлгоод авсан шүү! гээд гунигтайгаар санаа алдаж, — Ойлгоод авсан! Ойлгоогүй бол намайг тэвэрч үнсэхгүй байсан, ер тэгдэггүй юм гэв. Хохоол инээж

	— Ай хөөрхий! Хүн хүн онд ондоо юм хүсдэг байхад харин эх хүн хэзээд энхрийлэл... гэсэнд эх гэнэт гайхсан мэт болж,

	— Үгүй ээ, Андрюша, би ондоо улсыг ярьж байна. Ер хүн энэ явдалд бүр дасчихсан байна шүү. Үр хүүхдийг нь салгаж, орон шоронд хийчхээд байхад гэр орныхон нь тэдэнтэйгээ уулзах гэж очоод зүв зүгээр хүлээж, сууж, өвөр хоорондоо үг ярилцаж байх юм. Эрдэмтэй номтой улс тэгж сурчихсан байхад эгэл борчуулын тухайд юу ч ярих вэ дээ? гэв.

	Хохоол аанай л жуумалзан инээмсэглэж

	— Энэ бол ойлгомжтой юм. Тэдэнд чинь манийг бодвол хууль арай энэрэлтэй байдаг, биднийг бодвол тэдэнд тэр нь илүү хэрэгцээтэй байдаг юм. Тэгэхлээр тархин дундуур нь татаад авсан ч хэдий ярвайвч онцын юм болдоггүй. Чоно үүрэндээ өлзийтэй байдаг... гэжээ.

	Нэг үдэш Ниловна ширээнээ суун оймс нэхэж, хохоол ромын боолчуудын бослогын тухай ном чангаар уншиж байтал хүн хаалга цохив. Хохоол очиж хаалга тайлбаас Весовщиков орж иржээ. Тэр нэг ваадантай юм сугавчлан, малгайгаа ар шил рүүгээ даржээ. Өвдгөө хүртэл шавар шавхай болжээ.

	Гадаа явж байгаад танайхыг гэрэлтэй байхаар мэнд мэдэх гэж ороод ирлээ. Би шууд шоронгоос гараад явж байна гэж Весовщиков жигтэй дуугарч, Власова авгайн гарыг чанга гэгч атгаад

	— Павел мэнд хүргэсэн гээд сандал дээр сэмээрхэн сууж баргар сэжигтэй харцаар тасалгааны доторхыг тойруулан харав.

	Власова авгай Весовщиковт нэг л дургүй, түүний тайрмал үстэй болхидуу толгой, онигор нүдийг харахдаа айдас хүрдэг байсан атал одоо үзээд харин баярлан, дотроо их л энхрийлж, инээмсэглээд сэтгэл сэргэж

	— Чи бүр царай алдчихаж! Андрюша, энэнд цай чанаж өгье... гэсэнд хохоол гал тогооны өрөөнөөс

	— Би цай чанаж байна... гэв.

	— За Павел хэр байна? Ганцхан чи тавигдаа юу ондоо ямар улс тавигдаа вэ?

	Николай духайж суугаад

	— Павел тэсэж л байна. Би ганцаараа тавигдлаа гээд өөдөө болж, Ниловнаг харж, хөмхий зуун, — Та нар намайг сулла, тэгэхгүй бол та нарын нэгийг алаад өөрийгөө хорооно гэж би хэлсэн юм. Тэгээд суллалаа гэв.

	— За тийм байж! гэж эх хойш болж, Николайн жартайсан хурц харцтай тулгарахдаа өөрийн эрхгүй нүдээ цавчрав.

	— Федя Мазин ямаршуу байна? Шүлэг бичиж байна уу? гэж гал тогооны өрөөнөөс хохоолыг хашхирахад Николай

	— «Бичиж байна! Тэрийг нь би ойлгодоггүй юм гээд толгой сэгсэрч, — Тэр чинь ногоолзой гэдэг шувуухай юм уу даа? Торонд орчхоод л дуу дуулаад суудаг юм. Миний ганц мэдэж байгаа юм гэвэл, би гэртээ харимааргүй байна гэв.

	— Хариад ч яах юм билээ дээ? Гэр чинь эзгүй, галгүй, хамаг юм нь тас хөлдчихсөн биз дээ гэж эх санаашрангуй өгүүлэв.

	Николай нүдээ жартайлгаад дуугай сууж байснаа өврөөсөө тамхи гаргаж яаран асаагаад нүүрнийхээ өмнүүр суунаглах бөөн утааг ширтэн хэдэр номхон нохой адил шазайн инээвхийлж

	— Гэр хүйтэн байх ёстой! Шалаар нэг үхсэн жоом хэвтээ биз. Бас муусайн хулгана ч лав хөлдөж үхсэн дээ. Пелагея Ниловна өнөө шөнө намайг гэртээ хонуулна уу, болох уу? гэв.

	— Бололгүй яах вэ! гэж эх мэгдэн өгүүлэв. Түүнийг байхад эх дотроо нэг л эвгүй, тавгүй байв.

	— Одоо цагт үр хүүхэд нь эцэг эхийнхээ төлөө нүүр улайж явдаг болоо шив... гэхэд нь Ниловна цочиж

	— Юү гэнэ ээ? гэсэнд

	— Үр хүүхэд нь эцэг эхийнхээ төлөөнөө ичдэг болж байна аа гэж Николай шуугьтал амьсгаа авч, — Павел бол таны төлөөнөөс хэзээ ч нүүр улайхгүй. Би бол эцгийнхээ төлөөнөөс ичиж байна. Би эцгийн гэр голомтод дахин орох ч үгүй. Одоо надад эцэг үгүй, гэр орон ч үгүй болсон. Намайг харгис цагдаагийн харгалзалганд өгчихлөө л дөө, тэрнээс биш Сибирь явчихмаар байна. Тэнд очиж цөллөгийн улсыг сулламаар байна. Тэднийг тэндээс оргуулмаар байна гэв.

	Энэ хүн их л бэрх зовлонтой байгаа ажээ гэж эх тэр даруй ойлговч төдийлөн өрөвдсөн нь үгүй. Гэвч үг дуугарахгүй сууж хүний сэтгэлд юм оруулахгүйн эрхээр

	— Хэрэв тийм л юм бол... зайлсан нь дээр юм даа гэв.

	Андрей гал тогооны өрөөнөөс гарч ирээд инээж

	— Чи юү гэж номноод байна вэ, аан? гэв. Власова босож

	— Би жаахан хоол хийгээд орхиё гэж явав. Весовщиков хохоолыг ширтэн байснаа гэнэт

	— Зарим хүнийг алж байвал таарах юм гэж би бодлоо гэв.

	— Уухай! Яаж байгаа нь тэр вэ?

	— Тэднийг үгүй болгох гэж...

	Өндөр туранхай Андрей хоёр гараа хармаандаа хийж тасалгааны дотуур найгалзан Николайн дээрээс өнгийн харна. Цаадах нь сандал дээр лав суугаад баахан тамхины утаа суунаглуулна.

	Николайн бор нүүрэн дээр улаан улаан толбо тодорчээ.

	— Би Исай Горбовын толгойг авна даа! Харж л байгаарай!

	— За яалаа гэж тэр вэ?

	Весовщиков Андрейг өширхсөн мэт гунигтай харж,

	— Хүнийг заншлан тагнахаа байг, алтан хошуу өргөж явдгаа байг! Тэрнээс болж эцэг сүйрсэн, тэрнээс болж одоо тэр тагнуул болох гэж санаархдаг боллоо гэв.

	— Уухай, тийм дээ тулсан уу! Гэвч чамайг тэр хэргийн төлөө хэн яллах юм бэ дээ? Тэнэг амьтад л...

	Тэнэг ч бай, цэцэн ч бай ялгаагүй нэг хорвоод байгаа юм гэж Николай бат өгүүлэн, — Жишээ нь, чи бол ухаантай хүн, Павел ч өөрцгүй, гэтэл би бол та нарын хувьд Федька Мазин юм уу, Самойлов аль эсвэл найз болцгоосон та хоёр шиг хүн гэж үү дээ? Худлаа, тэртэй тэргүй би үнэмшихгүй. Та нар намайг харилхаж, ондоо газар... гэхэд нь хохоол хажууд нь очиж зэрэгцэн суугаад,

	— Николай, чиний сэтгэл мэдрэл оёгтой болжээ! гэв.

	— Оёгтой! Та нарынх ч оёгтой доо. Харин та нарын тэр сэтгэлийн өвчин та нартаа минийхээс эрхэм санагддаг биз. Бид бол бие биедээ хог новш юм, би бол ингэж л хэлнэ. Тэгвэл чи надад юу гэж хэлэх вэ? Аль вэ хэлээд орхиоч? гэж Николай Андрейн нүүр өөд шөвөгдөх мэт ширтэж, шүдээ ярзайлгаад хариу хүлээн суухыг үзвэл цоохор нүүр нь гөлийгөөд халуун юманд халсан түлэгдсэн мэт зузаан уруул нь шазав татав хийж байжээ. Весовщиков тийнхүү өширхсөн мэт харж байхад Андрей урдаас нь цэнхэр нүдээрээ гунигтай инээмсэглэн халуун дотноор энхрийлж,

	— Би чамд юу ч хэлэхгүй ээ! Хүний зүрх шархлаад цус нь ч тогтоогүй яваа тийм үед хүнтэй маргана гэдэг бол тэр хүнийг зөвхөн гомдооно гэсэн үг. Үүнийг би мэднэ, дүү минь! гэв.

	— Надтай маргах хэрэггүй, би чадахгүй гэж Николай уруу харав.

	Хохоол цааш нь

	— Бидний хэн маань ч хутганы ирэн дээр явсаан, бидний хэн маань ч харанхуй цагтаа чам шиг ингэж цухалдаж байсан гэж би бодож байна... гэтэл Николай

	— Чи надад юу ч яриад нэмэргүй. Би бүр цөхрөнгөө барсан амьтан гэж аажуухан өгүүлэв.

	— Би чамд юм хэлэхийг хүсэхгүй байна! Ганцхан, чиний энэ өвчин гайгүй болно, бүр эдгэрэхгүй ч гэсэн гайгүй болно гэдгийг би мэдэж байна гээд хохоол Николайн дал мөрийг алгадаж — Чиний наадах чинь эсэргэн адил нялхсын яльгүй өвчин юм. Бид бол цөм ийм өвчнөөр өвчилсөн улс. Тэнхээтэй нэгд нь хөнгөн, сул дорой нэгд нь хүндхэн тусдаг л юм. Хэрээ мэдээгүй, амьдралд байр сууриа олж хараагүй цагт энэ өвчин хэнийг маань ч дийлнэ. Чи өөрийгөө энэ хорвоод ганц амттай хэмх, чамайг хүн болгон идэх сэн гэж хорхой нь хүрдэг гэж санаж байгаа байх. Чиний сэтгэлд тийм өчүүхэн ч гэсэн сайн тал байхад бусдын дотор ч мөн тэрнээс дооргүй сайн сэтгэл байдгийг чи олж мэдэхтэйгээ зэрэг чамд хялбар хөнгөн болно. Тэгэхлээр жаахан даруухан явах хэрэгтэй юм. Чиний хонх баярын өдрийн тэр олон хонхон дуун дотор дуулдахгүй тийм өчүүхэн бага байхад их хонхны байр өөд зүтгэх ямар хэрэг байна. Олон хонхон дотор чиний хонхон дуу дуулдаад байдаг атал ганцаараа болохоор мөнөөхөн хуучин олон том хонхны нижигнээн дунд тосонд унасан батгана адил дарагддаг гэдгийг чи яваандаа олж мэдэх болно. Миний хэлж байгаа ярьж байгааг чи ойлгож байна уу? гэв. Николай толгой дохиж

	— Ойлгож болох юм аа! Харин би итгэхгүй гэв.

	Хохоол инээж, босон харайж тэжиг тэжиг шогшиж

	— Би ч бас мөн үнэмшдэггүй байсан юм. Ай даа чи ч чухал ачаа юм аа! гэв.

	— Яагаад чухал ачаа гэж? хэмээн Николай царайгаа барайлган инээж хохоолыг харсанд цаадах нь

	— Чи адилхан байна! гэв.

	Весовщиков гэнэт амаа учиргүй дарвайлгаад тас тас хөхрөв. Хохоол өмнө нь очиж зогсоод гайхаж

	— Чи яав? гэв.

	— Чамайг гомдоосон хүн тэнэг байхаас зайлахгүй гэж бодлоо.

	Хохоол дал мөрөө хавчин

	— Чи намайг яаж гомдоох юм бэ? гэв.

	— Үүнийг би мэдэхгүй байна гэж Весовщиков сэвгүй сэтгэлийн үүднээс инээгээд, — Чамайг гомдоосон хүн бол сүүлдээ их ичдэг байх даа гэж зүгээр л ярьж байна гэв.

	— Чи шоронд ороод айхавтар болжээ! гэж Андрей инээж байтал гал тогооны өрөөнөөс

	— Андрюша! гэж дуудсанд тэр яваад өгөв.

	Весовщиков ганцаар хоцроод нүсэр хүнд гуталтай хөлөө жийж хараад хөлийнхөө бүдүүн булчинг барилан үзэв. Бас хоёр гараа нүүрэндээ аваачиж ар өвөргүй эргүүлж тойруулж хараад шар үс бүрхсэн могдгор хуруутай бүдүүн бахим гараа сэгсрэн босов. Андрейг халуун тогоотой цай өргөсөөр орж ирэхэд Николай толины өмнө зогсоод

	— Нүүрээ толинд харалгүй уджээ... гэж мушилзаж, толгой сэгсрэн, — Би ч үзэшгүй муухай царайтай хүн юмаа! гэв.

	Андрей түүнийг сонирхон харж

	— Царайны сайхан муухай ямар хамаатай юм бэ? гэсэнд Николай

	— Царай бол хүний сэтгэлийн толь юм гэж Сашенька хэлсэн юм гэв.

	— Тэр худлаа! Тэр чинь өөрөө махир хамартай, гозгор шанаатай тийм ч хөөрхөн хүүхэн биш атал сэтгэл нь тэнгэрийн од шиг тунгалаг гэж хохоолын ярихад Николай харж мушилзан инээмсэглэв.

	Тэд цай уухаар сууцгаав.

	Весовщиков нэг том бөөрөнхий төмс авч, зүсэм талх дээр баахан давс үрж, үхэр адил тайван зажлах зуур,

	— Ажил хэрэг ямаршуу явж байна даа? гэв.

	Ажилчдын дунд ухуулан таниулах ажил улам их өрнөж буй тухай Андрей их л хөгжилтэй ярьсанд Николайн царай бас л барайж

	Бүх явдал их удаан байна! Түргэлэх хэрэгтэй юм... гэв.

	Эх Николайг харахдаа энэ хүнийг харилхан үздэг сэтгэл нь үл мэдэг хөдөлнө,.

	— Амьдрал гэдэг бол морь биш, ташуурдаж шавдуулж болдоггүй юм! гэж Андрейг хэлэхэд Николай толгойгоо эрс сэгсрэн,

	— Удаан байна! Миний тэсвэр хүрэхгүй нь. Одоо яадаг шуу юм бил ээ? гэж бүр арга тасарсан янзтай гараа дэлгээд хохоолыг харж хариу хэлэхийг хүлээн суув.

	— Бид бүгдээрээ урдаар юм сурч, бусдыгаа сургах хэрэгтэй. Энэ бол бидний гол ажил мөн.

	— Тэгээд бид хэзээ нүдэлдэх юм бэ?

	— Тэр цагийг болтол бид олонтоо нүдүүлэх болно гэдгийг би сайн мэдэж байна. Харин хэзээ бид тулалдахыг би сайн мэдэхгүй. Юү ч гэсэн урьдаар тархи толгойгоо цэнэглээд дараа нь гартаа зэвсэг барих хэрэгтэй гэж би бодож байна гэж Андрей мишилзэв.

	Николайг хоол идэж байхад эх өргөн хавтгай нүүрийг нь сэмхэн сэмхэн ажиглан харж, Весовщиковын тэг дөрвөлжин хүнд маягийн биед ер зохисон юм юу байна гэсэн шиг ширтэж байв. Гэтэл Николайг өөдөө харахад түүний онигор нүдний ширүүн харцтай тулгарахдаа эх зүрх алдан дэмий л хөмсгөө өргөнө. Харин Андрей их л амгалан тайван байх агаад үг ярьж инээж хөхөрч байснаа гэнэт больж хангинатал исгэрч байв.

	Андрей нэлээдгүй сэтгэл түгшин байх шиг. Гэтэл Николай бол дув дуугай суух бөгөөд хохоолын юм асуувал ганц нэг үгээр дурамжхан хариулж байв.

	Тэр жижигхэн байшинд амьдран суудаг хоёрт их л давчуу бүгчим болсон шиг санагдах тул зочныг ээлжлэн хялам хялам харж суув. Гэтэл Николай босож

	— Би унтмаар байна. Шоронд сууж сууж гэнэт тавигдаад нааш ирэх гэж ядрав гэжээ.

	Николай гал тогооны өрөөнд орж хэсэг шуухитнаж байснаа үхсэн мэт таг болоход эх чимээ чагнаад,

	— Николай ч аймаар юм бодож явдаг юм байна... гэж шивгэнэхэд

	— Хүнтэй нийцгүй залуу даа! гэж Андрей толгой сэгсэрч, — Гэвч тэр зан нь сүүлдээ гайгүй болно оо. Би ч тийм байсан юм. Хүний сэтгэл зүрх гал дөлөөр бадран яваагүй цагт ис тортог дарах нь их байдаг юм. За буурай ижий минь унт даа, би жаахан ном уншъя гэжээ.

	Ниловна орондоо орж унтахаар цоохор даавуун хөшигний цаана оров. Андрей ширээнээ сууж ном уншиж байхад эхийн амандаа залбирал уншиж урт уртаар шүүрс алдах дуун авиа сонсогдсоор байжээ. Андрей намын хуудсыг түргэн түргэн эргүүлж, сэтгэл хөөрснөөс духаа илж, урт урт хуруугаар сахлаа имрэн, хөлөө хөдөлгөх нь мөн дуулдсаар байжээ. Ханын том цагны дүүжин тиг тиг цохилон гадаа салхин уухилна.

	— Еэ тэнгэр минь, энэ хорвоод өчнөөн төчнөөн хүн дор бүрнээ л гасалж гангинаж суух юм даа. Ер баяр баясгалантай суудаг улс байдаг юм болов уу? гэж эхийн дуу гарахад Андрей

	— Баяр баясгалантай суудаг улс бий! Тийм хүн удахгүй асар олон болно шүү гэж даган өгүүлэв.

	Аж амьдрал түргэн орчиж, хорвоогийн алаг өдөр өнгөрөх бүрий ямар нэг шинэ шинэ явдал болох тул эхийн сэтгэл тэр бүрий түгшихийг больжээ. Үдэш шөнөөр үл таних улс ирэх нь улам олширч тэд Андрейтэй энэ тэрийг намуухан ярилцан суугаад шөнө орой болмогц зах заамаа босгож, малгайгаа духдуулан тавиад их л сэрэмжтэй чимээгүй гарч оддог байв. Тэд цөм хөөрсөн сэтгэлээ дарж, цөм дуулж инээлдэн шуугилдахыг бодовч тийм зав байхгүй, ямар нэг юманд хэзээд яарч явдаг шиг санагдана. Тэдгээрийн зарим нь алиа шогч, төлөв томоотой, зарим нь ёстой идрийн гал дөлөөр бадарсан сэргэлэн, зарим нь санаашрангуй дуугай харагдавч цөм нэгэн адил юманд шаргуу, итгэл төгс харагддаг билээ. Тэдний царай тус тусдаа ондоо хэдий боловч цөм нэгэн адил туранхай, тайван, шийдэмгий тод агаад хархан хархан нүдний нь харц яг Эммаусын замд яваа Христосын харцтай адилхан ялдамхан мөртөө ширүүн харагддаг болой.

	Власова тэднийг тоолж, дотроо Павелыг тойруулан зогсооход тэр олны дотор хүү нь дайсны нүдэнд өртөхөөргүй санагдах бөлгөө.

	Нэг өдөр хотоос буржгар үстэй, цовоо сэргэлэн бүсгүй ирж, Андрейд нэгэн боодолтой юм өгөөд буцахдаа Власоваг харж, сэргэлэн нүдээ гялбалзуулан

	— Дараа баяртай, нөхөр! гэхэд нь эх инээдээ барьж ядан

	— За сайн яваарай! гэж билээ.

	Чингээд тэр бүсгүйг гаргаж өгөөд цонхон дээр очиж, сая эхийг нөхөр гэж хэлсэн тэр хаврын цэцэг адил хурц, эрвээхэй шиг хөнгөхөн бүсгүй гудамжаар хэрхэн шожиг шожиг алхлан явахыг харж инээн зогсов. Чингээд саяын түүнийг далд ормогц

	— Нөхөр гэнэ шүү! Хөөрхий хонгор минь! Тэнгэр чамд нэг насны үнэнч шударга нөхөр заяатугай! гэж ерөөжээ.

	Хотоос ирдэг хүмүүс цөм нэг л хүүхдэрхүү, их л зөөлөн ивээнгүй инээмсэглэж байх нь үзэгдэх авч тэдний нэг юманд итгэж биширч байгаа нь сэтгэл уярам, баярлам сайхан байдаг болой. Тэдний юунд тийнхүү итгэн биширдгийг эх улам бүр ойлгосоор авай. Үнэн шударга явдлын ялалтын мөрөөдөл нь эхийн сэтгэлийг энхрийлэн бүлээцүүлэх тул тэдний үгийг чагнан суухдаа өөрийн эрхгүй нэгэн үл үзэгдэх уйтгарт дарагдах бөлгөө. Ялангуяа тэдний эгэл жирийн байдалтайн дээр өөрсдийн биеийг бодохгүй бусдыг боддог өгөөмөр сайхан сэтгэлтэйд нь эх ихэд уярдаг билээ.

	Ниловна аж амьдралын тухай тэдний ярианаас их юм ойлгодог болсон тул тэд хүний зол жаргалгүй аж төрдгийн цаад эх сурвалжийг олж нээж байх шиг санагдах тул яваандаа тэдний санаа бодлыг дотроо зөвшөөрдөг болсон билээ. Гэвч тэд аж амьдралыг өөрсдийн санаснаар өөрчлөн зохиож чадна гэдэгт эх дотроо итгэдэггүй байв. Бүх ажилчин ардыг өөрсдийн талд татах хүчин тэдэнд байхгүй гэж боддог байв. Хүн бүхэн өнөөдөр л гэдэс цатгалан байхыг бодно. Одоо хоол олдож байвал үдийнхээ хоолыг маргаашийн өдөрт нөөцөлье гэж бодох хүн нэгээхэн бээр Үгүй. Тэр хэтийн явдлын учир ойлгодог хүн цөөн, хожим хойно хүмүүсийн хооронд ах дүүгийн сайхан ёс тогтоно гэдгийг олж харах хүн мөн цөөн. Эл учир тэр сайхан залуус хэдий сахал үс ургасан, заримдаа ихэд алжаасан царайтай харагдавч эхийн сэтгэлд жижигхэн хүүхэд мэт санагдах тул, «Аяа хөөрхий хонгорууд минь!» гэж толгой сэгсрэн суудаг авай.

	Гэвч тэд ухаантай, томоотой сайнаар аж төрж хэзээд сайн сайхны тухай ярилцах агаад өөрсдийн олж мэдсэнийг бусдад зааж сургахыг хүсэн, өөрсдийн бие махбодыг хайрлалгүйгээр тэр ажлаа хичээн оролддог байв. Тэдний ажил явдал осолтой аюултай боловч хүн тийм явдлаар оролдон суух гэж дурлаж болно гэдгийг Ниловна ойлгох тул урьд өөрөө даанч харанхуй, явцуу замаар явж өдий хүрснээ нэхэн санахдаа санаа алддаг билээ. Власова нэг мэдэхэд тэрхүү шинэ маягийн амьдралд өөрийгөө хэрэг болно гэдгийг хэдийнээ ухамсарласан байлаа. Урьд нь өөрийгөө хэн нэгэнд хэрэгтэй хүн гэж хэзээ ч бодож байгаагүй бол одоо олон зүйлийн талаар хэрэгтэй хүн гэдгээ тод олж мэдсэн нь нэгэн шинэ зүйл даруй мөн. Энэ шинэ, аятай байдал Власова авгайн тархи толгойг өндийлгөжээ...

	Власова мөнөөхөн ухуулах хуудаснуудыг үйлдвэрийн газар их нямбай хүргэх бөгөөд тэгж явахыгаа өөрийн үүрэг хэмээн үздэг болов. Үйлдвэрийн газар дандаа очдог болсноос хойш өнөө заншлан тагнадаг улсын нүдэнд өртөх болжээ. Түүнийг хэдэн удаа барьж нэгжсэн авч тэр нь дандаа мөнөөхөн хуудас хүргэж тараасны маргааш нь тохиолддог байв. Ухуулах хуудас хүргэхгүй, зүгээр хоол зарах гэж очих өдрөө мөнөөхөн тагнуулчид, манаач нарт зориуд сэжиг төрүүлэх гэж оролдох тул тэд нар дор нь барьж нэгжин үзэх бөгөөд тэгэхлээр нь худлаа цаана гомдсон дүр эсгэн, тэдэнтэй хэрэлдэж, царайг нь улайлгаад өөрийгөө аргатай овтой болов гэж бахархан их л маадгар харьдаг байв.

	Весовщиковыг дахиад үйлдвэрийн газар ажилд авсангүй тул модны худалдаачныд ажилд орж, гуалин, банз, түлээ тээж ажилчны хороон дундуур явдаг болсон билээ. Ниловна түүнтэй бараг өдөр болгон тааралддаг байв. Николай толгой нь гунигтайяа санжсан, нүд нь зүдрэлтэйеэ анивчсан хоёр хөгшин, яндан халиун морь хөллөөд заримдаа урт урт нойтон гуалин, заримдаа бөөн их банз ачаад сажлуулан өөрөө хажууд нь уранхай бохир хувцастай, хүнд савхин гуталтай, малгайгаа ар шил рүүгээ дарчихсан их л уруу царайтай ёстой сая урвуулан хаясан хожуул аятай юм явдаг амуй. Николай ч өөрөө толгойгоо санжуулан, газар ширтээд морьд нь ч урдаас нь яваа тэрэг хөсөг, хүн амьтны өөдөөс сохор юм шиг чиглэн явахад замын улс үхэр хэдгэнэ шиг шуугилдан хортой муугаар хараал ширээл тавьж байвч Николай хариу дуугарах нь байтугай хүний урамд өлийж эс харна. Гагцхүү огцом чанга исгэрч

	— Чүү чүү! гэж морьдоо шавдуулна.

	Андрейн нөхөд цуглан гадаадын сонин бичгийн шинэ дугаар юм уу ном товхимол унших үдэш Николай алдалгүй ирж, хоёр нэг цагаар дув дуугай чагнан суудаг байв. Уг зүйлийг уншиж дуусаад залуус их л удаан маргалдах авч Николай оролцох нь ер үгүй. Харин бусдаас хамгийн сүүлд тарж Андрейтэй хоёулхнаа үлдвэл

	— Бүхний дотроос хамгийн буруутай нь хэн болж байна аа? гэсэн гунигтай асуулт тавих нь бий.

	— Хамгийн буруутай хүн бол энэ миний юм гэж анх дуугарсан хүн байх ёстой юм. Гэтэл тэр хүн үхээд хэдэн мянган жил болсон байхад тэр хүнийг одоо хараагаад хараагаад нэмэргүй гэж хохоол хэдийгээр алиалан өгүүлэвч нүдний нь харц тайван бус аж.

	— Баячууд яагаа вэ? Тэдний төлөө явагсад яагаа вэ?

	Андрей толгой салаавчлан, сахлаа шувтарч байгаад аж амьдрал, хүмүүсийн тухай их л удаан ярих авч явж явж бүх хүний буруу болж таардаг тул энэ үгэнд Николайн сэтгэл эс ханадаг билээ. Николай зузаан уруулаа чанга зууж, толгой сэгсрэн, тэр тийм биш ээ гэж их л итгэл муутай өгүүлээд сэтгэл дундуур царайгаа барайлгасаар явдаг болой.

	Нэг өдөр

	— Буруутай улс заавал байх ёстой, тэд энүүхэнд бий! Би чамд хэлье. Хогийн ургамалтай талбайг хайр найргүй дахин хагалдаг шиг бүх аж амьдралыг хагалах хэрэгтэй байна гэхэд нь Власова

	— Өнөө тоо бүртгэгч Исай нэг өдөр та нарын тухай бас ингэж ярьсан шүү гэж сануулан хэлтэл Николай дуугай сууснаа

	— Исай гэнэ ээ?! гэж аягүй асуужээ.

	— Тийм ээ, тэр чинь их хортой хүн юм. Хүн болгоны улыг шагайж, шалгааж явдаг юм. Бүр сүүлдээ манай энэ гудамжаар явдаг болж, цонхоор шагайдаг болсон шүү...

	— Шагайдаг гэнэ ээ?! гэж Николайг бас асуухад эх хэдийн унтахаар хэвтсэн тул түүний царайг олж харсангүй авч илүү үг дуугарав гэдгээ даруй ойлгов. Юү гэвэл хохоол их л тал засах аялгуугаар

	Тэр явж л байг, шагайж л байг! Их завтай болоод л зугаалж яваа биз... гэж яаран өгүүлэв.

	— Үгүй байз, тэр чинь л гэмтэй хүн дээ! гэж Николайг сулхан дуугарахад Андрей

	— Ямар юмны гэмтэй гэж? Тэнэг гэж үү? хэмээн яаран асуусанд Николай хариу үг дуугарсангүй яваад өгчээ.

	Хохоол аалзны хөл адил чүүчгэр хөл гарган шалан дээгүүр сэмхэн сэмхэн их л ядарсан янзтай алхлан байв. Андрей бол чимээ гаргаж эхийн сэтгэлийг чилээхгүй гэж ямагт гутлаа тайлчихдаг зантай билээ. Гэсэн ч Власова авгай унтаагүй байгаад Весовщиковыг гармагц

	— Би энэнээс айгаад байх чинь вэ гэв.

	— Аргагүй ээ! Энэ их шартай хүү шүү! Исайн талаар энэнд битгий юм ярьж бай. Исай үнэхээр тагнаж явдаг нь үнэн...

	— Гайхах юм юу байна? Тэрний чинь загалмай зүүлгэсэн эцэг нь харгис цагдаа юм чинь.

	— Николай түүнийг тонших вий! гэж хохоол сэжиглэн, — Бидний аж амьдралыг захирдаг ноёд доод хүмүүсээ яаж хүмүүжүүлсэн байна даа! Николай мэтийн ийм улс шар нь хөдөлж, тэсвэр алдвал юу болно? Тэнгэрийг ч цусаар будаж, газрыг ч цусанд живүүлж орхино шүү! гэв.

	— Андрюша минь, аймаар юм! гэж эх аяархан дуу алдсанд

	— Овоо босгоогүй бол шаазгай хаанаас суух вэ гэж үг байдаг. Буурай ижий минь, ямар ч гэсэн тэдний цусны дусал бүхэн ард олны нулимсан далайд аль хэдийн угаагдсан юм шүү гэж Андрей гэнэт аяархан инээж, — Уг нь шударга юм, гэхдээ сэтгэл засахгүй л дээ гэжээ.

	Нэгэн баярын өдөр Ниловна мухлагт очоод харьж, гэртээ ортол цаад тасалгаанд Павелын бат чанга дуу гэнэт сонсогдсонд зуны бүлээн бороонд шавшуулсан мэт эхийн хамаг бие нь тавигдаж дотор нь баяр хөөр оргилон иржээ.

	— Эх чинь ч ирлээ! гэж хохоол чанга дуугарав.

	Павел түргэн гэгч эргэн харахыг үзвэл эхдээ нэг л баярласан янз царайд нь тодорно.

	Гэнэт уулзсандаа мэгдэн тэвдсэн эх.

	— Гэртээ... хүрээд ирэх нь энэ үү! гэж амандаа үглэн лагхийтэл. суув. Павел дээрээс нь тонгойгоод байхыг үзвэл царай нь цайж, нүдний нь буланд нулимс мэлтгэнэн, уруул нь чичирхийлэн байв. Павел үг ч дуугарч чадахгүй дэмий л өөдөөс нь харж байхад эх ч мөн дуугай ширтэж байв.

	Хохоол аяархан исгэрсээр тэдний хажуугаар өнгөрөн гадаа гарав.

	— Танд баярлалаа, ээж ээ! гэж Павел их л цаанаас сулхан дуугарч эхийнхээ гарыг чанга чанга атган, — Баярлалаа, энхрий хайрт эх минь! гэлээ.

	Эх хүүгийнхээ царайг харж, уянгат сайхан дууг нь сонсохдоо учиргүй баярлан толгойг нь илж байгаад хөөрсөн зүрхээ дарж аяархан өгүүлсэн нь

	— За юу болоо вэ? Яалаа гэж баярлаж байгаа хэрэг вэ?

	— Бидний үүсгэн буй агуу их хэрэгт тус болсонд тань баярлалаа! Эх үрийн сэтгэл санаа яв цав нийлнэ гэдэг бол ховор зол тохиол юм! гэв.

	Эх хүүгийн хэлэх үгийг үнэн зүрхнээсээ тогтоон шингээж, хүүгээ харвал хүү нь гялалзсан сайхан царайтай, туйлын элгэн дотно харагджээ.

	— Олон юманд таны сэтгэл хөндүүрлэн, бэрх зовлонтой байсан гэдгийг би мэднэ! Таныг бидэнтэй хэзээ ч нийлэхгүй, бидний санаа бодлыг зөвшөөрөхгүй, гагцхүү насан турш тэвчиж тэсвэрлэн явсан шигээ дуугай тэсвэрлэн суух болов уу гэж би бодож билээ. Энэ бол их хүнд бэрх байсан шүү!

	— Андрюша л надад их учир мэдүүлсэн дээ...

	— Андрей таны тухай ярьсаан гэж Павел инээв.

	— Егор ч өөрцгүй надад их юм ойлгууллаа даа. Тэр бид чинь нэг нутгийн юм байна. Тэр ч байтугай Андрюша надад, бичиг заах гэсэн

	— Та Андрейгээс ичиж зовоод өөрөө л бага сага үздэг юм шиг вэ дээ?

	— Тэр чинь хүнийг сэмээрхэн хараад байдаг юм чинь гэхдээ эх нүүрээ улалзуулан, ихэд баярлан хөөрснөөс сэтгэл дэгдгэнэж, — Цаадхыгаа дуудах юм сан! Бидний ярианд саад болохгүй гэж зориуд гараад явчхаж байгаа юм. Тэр чинь хөөрхий эх гэж байхгүй... гэтэл Павел хаалгаа онгойлгоод

	— Андрей, чи яачхав аа? гэж хашхирав.

	— Би энд түлээ хагалах гэж байна.

	— Ороод ир!

	Андрей жаахан байзнаж байснаа гал тогооны өрөөнд орж ирээд их л аж ахуйч янзтай

	— Жаахан түлээ буулгаад аль гэж Николайд хэлэх юм байна. Манай түлээ бага болжээ. Павел маань ямар болж вэ дээ? Дээд дарга нар хүн залхаах гээд самуун гаргагчдыг бордож орхих юм даа... гэв.

	Эх инээв. Эхийн зүрхэн аанай догдлон баяр хөөр бялхан байвч хүүгээ урьдынхаа янзаар тайван аятай байгаасай гэсэн хүслэн сэмхэн сэмхэн төрнө. Эхийн дотор нэгмөсөн уужраад амьдралдаа анх удаа үзэж буй энэхүү агуу их баяр жавхланг тэр амьд хүчтэй хэвээр нь зүрх сэтгэлдээ үүрд хоногшуулан хадгалахыг хичээж байв. Эл учир энэ олдсон зол жаргалаа дахин алдуузай гэж эмээхдээ сэтгэл зүрхэндээ тогтоон шингээхийг эрмэлзэх нь шувуучин хүн санамсаргүй ямар нэгэн ховор шувуу бариад түүнийгээ алдуузай гэж яаран тороо түгжихтэй чанар адил байлаа.

	— Аль вэ, хоолоо идэцгээе! Павел чи юу ч идээгүй яваа биз дээ? гэж эх тэвдэн өгүүлэв.

	— Намайг суллах болсон гэж өчигдөр хуягаас дуулаад өнөөдөр юү ч идэж уусангүй явна... гээд Павел ярьсан нь — Сая ирж яваад хамгийн түрүүнд Сизов өвгөнтэй тааралдлаа. Тэр намайг хараад зориуд зам хөндлөн гарч ирээд мэндэлж байна. Би «Та надтай болгоомжтой байгаарай. Би цагдаагийн хяналтад байдаг аюултай хүн шүү» гэсэн чинь, «Зүгээр» гэж байна. Тэгээд ач хүүгээ асууж, «Федор биеэ хэр барьж байна даа?» гэж байна. «Биеэ барина гэдэг юү гэсэн үг вэ?» гэж би асуулаа. «Яах вэ, нөхдийнхөө талаар элдэв илүү дутуу юм чалчихгүй байгаа биз дээ?» гэнэ. Федя бол их шударга, ухаантай хүн гэж намайг хэлэхэд сахлаа шувтарч, «Манай Сизовынхонд муу хүн байдаггүй л юм сан!» гэж их бардам ярьж байна гэв.

	— Тэр чинь тархитай өвгөн дөө гэж Андрей толгой дохиж, — Бид нэлээн юм ярьдаг юм, сайн хүн байгаа юм. Федя нь мөд суллагдах нь уу? гэв.

	— Цөмийг суллах байх гэж би бодож байна. Тэдний талаар Исайн мэдүүлсэн зүйлээс ондоо авч хэлэлцэх юм байхгүй, тэгэхлээр тэр хүн юү хэлэх юм бэ?

	Эх тасалгааны дотуур өөдөө сөөргөө аяга таваг зөөж гүйхдээ хүүгээ харсаар байв. Андрей цонхны дэргэд нуруу үүрч зогсоод Павелын яриаг чагнана. Павел аанай тасалгаа дотуур холхино. Эрүүний нь сахал ургаад хоёр хацрыг нь дагаж нарийхан ногтон хар сахал жирвийж борхон царайг нь улам ч аятай харагдуулна.

	Эх ширээнээ халуун хоол авчирч

	— Хоолоо идэцгээ! гэв.

	Андрей хоолон дээр Рыбиныг ярьсанд Павел амаа барьж

	— Би гэртээ байсан бол тэр хүнийг явуулахгүй байсан юм. Тэр хүн энд тархи толгойгоо эргүүлж эргүүлж бөөн уур хорсол л явж дээ гэв.

	— За даа, олон жил юм бодчихсон дөч хүрсэн эрийн санаа бодлыг хувиргах ч хэцүү дээ.

	Чингээд мөнөөхөн эхийн ойлгодоггүй хэл үгээр хэлэлцдэг маргааны нэг нь эхлэх нь тэр. Хоолоо идэж дууссан атал босолгүй үгээр тэмцэлдэж, бие биедээ мэргэн цэцэн үгс мөндөр адил буулгаж байв. Заримдаа мөн энгүүн үг ярилцана. Павел

	— Бид энэ замаараа л явах ёстой, ганц ч алхам хазайж болохгүй гэж хатуу өгүүлэхэд хохоол

	— Бид энэ замдаа биднийг дайсан адил үзэх хэдэн арван сая хүнтэй тааралдана шүү... гэнэ.

	Эх тэр маргааныг чагнаад Павел хөдөөгийн тариачдад дургүй юм байна гэж мэдэв. Хохоол бол хөдөөгийн тариачдыг л сайн үйлсэд сургах хэрэгтэй гэж нотлон тариачин ардыг өмөөрнө. Эх бол Андрейн ярьсныг илүү сайн ойлгодог болохоор түүний ярьсан болгон зөв шиг санагдах авч Павелд хохоол ямар нэг үг хэлэх бүрий хүү нь юү гэж хариулдаг бол, хохоолын үгэнд гомддог болов уу гэж амьсгаа даран чагнадаг билээ.

	Гэвч тэд хэдий ихээр бархиралдавч бие биедээ юм санах нь огт үгүй. Эх заримдаа

	— Тэр тийм юм уу, Паша? гэхэд Павел инээж

	— Тийм ээ! гэж эрс шууд хэлдэг билээ.

	— Эрхэм та цадтал идээд сайн зажилдаггүй болохоор хоолны чинь зарим нь хоолойд чинь тээглэчихдэг байна. Хоолойгоо сайн зайлж бай! гэж хохоол хэдий эелдэг авч их л ёжтойгоор өгүүлэхэд Павел, — Битгий дэмий юм ярь! гэнэ.

	— Би ч яах вэ, хойлгийн найран дээр байгаа шиг л байдаг хүн!..

	Тэднийг ингэж ярихад эх аяархан инээж, толгой сэгсэрч суудаг амуй.

	Хаврын урь орж цас хайлаад цасан доор байсан шавар шавхай, ис тортог цөм ил гарав. Өдөр ирэх тутам юү болов гэмээр их шавар шавхай үүсэж, ажилчны хороо нүүр гараа ч угаагаагүй, ноорхой хувцастай хүн адил санагдана. Өдөр байшингийн дээврээс ус гоожиж, айлуудын бор бор байшингийн хана туурганаас чийгтэй уур савсална. Шөнөдөө байшингийн дээврээс унжиж хөлдсөн мөс энд тэндгүй цайлалзан харагддаг авай. Тунгалаг нартай өдөр улам олон болж горхины ус намгийн тийш үргэлж хоржигнон урсах болов.

	Майн нэгний өдрийг ёслон тэмдэглэхээр бэлтгэж байв.

	Энэ баярын утга учрыг тайлбарласан ухуулах хуудас үйлдвэрийн газар ажилчдын хороогоор тарж, тэр ухуулгыг тоодоггүй залуучууд ч гэсэн

	— Майн баярыг тэмдэглэх хэрэгтэй юм гэлцдэг байлаа.

	Весовщиков бол их л гунигтай мушилзаж

	— Цаг нь болсон доо! Гэвч бултаж булзааруулаад өнгөрнө дөө! гэдэг билээ.

	Федя Мазин ихэд баярлана. Федя эцэж тураад торонд орсон болжмор адил ярих, хөдлөх нь хачин аймхай болжээ. Яков Сомов үргэлж Федяг дагаж явна. Сомов бол хотод ажилтай бөгөөд бага хүүхэд атлаа жигтэй няхуур дуугай залуу билээ. Самойлов шоронд суугаад бүр хонгор шар болжээ. Тэр Самойлов, Василий Гусев, Букин, Драгунов, бас бус хэдэн хүн баяраар буутай жагсах нь чухал гэж нотлох авч Павел, хохоол, Сомов, бусад нь тэдэнтэй маргадаг билээ.

	Үргэлжийн дөрвөн цагт ядарч, хөлөрч, амьсгаадаж явдаг Егор нэг өдөр орж ирээд алиалан

	— Одоогийн байгууллыг өөрчилнө гэдэг бол агуу их ажил юм, нөхөд өө! Гэвч энэ ажлыг амжилттай гүйцэтгэхийн тул би нэг шинэ савхин гутал өмсөх хэрэгтэй байна гэж уранхай, нойтон бажийнхаа харуулаад, — Миний гутлын дугтуй мөн яаж ч аргалахын замгүй, урагдаад өдөр болгон хөл шал нойтон явж байна. Бид хуучин ертөнцийг олон нийтээд илэрхий огоорон хаяхаас өмнө газрын гүнд нэвтрэн орохыг хүсэхгүй байна. Ийм учраас зэвсэгт жагсаал хийе гэсэн нөхөр Самойловын саналыг хүчингүй болгож, намайг бөх савхин гутлаар зэвсэглэх санал тавьж байна. Юү гэвэл энэ нь тэгж хамгийн ихээр намалдгаа нээлцсэнээс социализмын ялалтад илүү ашигтай болно гэж би гүнээ итгэж байна гэв.

	Янз бүрийн орны ард түмэн аж амьдралаа хөнгөн болгох гэж хэрхэн тэмцдэг тухай Егор ажилчдад иймэрхүү марзан сонин үгээр ярьдаг байв. Власова бол түүний яриаг чагнах маш дуртай. Егорын нэг ярьсан зүйлээс, ард түмнийг айхтар хатуу ширүүн нухчин, тэднийг үргэлж хуурч мэхэлж байдаг хамгийн зальтай ардын дайсан гэж нэг тийм цүндгэр гэдэстэй, улаан нүүртэй, атигар жижигхэн улс байдаг. Тэд бол жигтэйхэн ичгүүр сонжуургүй ховдог шунахай, ов мэхтэй, харгис хатуу улс байдаг. Тэгээд хааны засаг захиргаанд байх гэдэг тэдэнд бэрх болж ирэхээр хааны засгийн эсрэг харц ардыг турхиран, ардууд хөдөлж, өнөө хаанаас засгийн эрхийг булаан авахтай зэрэг өнөө атигар жижигхэн хүмүүс ардуудыг хуурч мэхлээд засгийн эрхийг өөрсдийнхөө гарт оруулж авмагц ардуудыг урц гэрт нь хөөн тараагаад цаадуул нь урдаас нь үг хэлэх гэвэл хэдэн зуу, мянгаар нь балбадаг ажээ гэсэн хачин бодол буужээ.

	Власова нэг өдөр зориг гарган, мөнөөхөн Егорын ярианаас төрсөн хачин жигтэй сэтгэгдлээ өөрт нь ярьж, баахан ичингүйрэн инээж

	— Тиймэрхүү юм уу даа, Егор Иванович аа? гэсэнд цаадах нь хоёр гараараа хэнхдэгээ үрж, амьсгаадан, нүдээ эргэлдүүлж байгаад учиргүй тас тас хөхөрч

	— Нээрэн тиймэрхүү юм даа, авгай! Та түүхийн бүр хар халзанд нь халджээ! Тэр явдлын дэвсгэр нь тийм шаргалдуу өнгөтэй юм. Түүн дээр зарим хээ угалз өөрөөр хэлбэл хатгамал оёсон явдал бий. Гэхдээ тэр нь уг байдлыг ондоо болгож чадахгүй. Чухамхүү тэр цүдгэр атигар хүмүүс бол нүглийн гол эзэд, ард түмнийг хаздаг хамгийн хортой шавж юм! Франц хүмүүс тэднийг буржуа2 гэж их онож нэрлэдэг юм. Буржуа гэж та тогтоож ав. Тэр чинь биднийг хэмлэн, сорж суудаг улс шүү дээ гэв.

	— Тэгэхлээр тэд чинь өнөө баячуул юм шив дээ? — Яг мөн. Их золгүй улс даа. Хүүхдийн хоолонд жаахан жаахан зэсийн зүйл нэмээд байвал яс нь өсөхгүй болж, тэр хүүхэд тарваган хүн болдог ёстой. Хүнийг хэрэв алтаар хордуулбал сэтгэл гэж байхгүй, таван зоосны үнэтэй резин бөмбөг адил жижигхэн, үхмэл бор юм болчихдог байна...

	Нэг өдөр Егорыг ярьж байгаад Павел

	— Андрей, сэтгэл их өвдөж явдаг улс л их алиа байх юм... гэхэд хохоол дуугай сууснаа

	— Чинийхээр бол бүх Орос улс инээсээр байгаад үхэх байж дээ... гэлээ.

	Нэг өдөр Наташа ирэв. Наташа бас ондоо нэг хотод шоронд суугаад гарчээ. Гэтэл байдал төрх нь ер ондоо болсон юмгүй, Наташаг байхад хохоол их л хөхиүн зугаатай болж, элдэв алиа хошин үг ярьж, мөнөөхөн өмхий үгээрээ бүгдийг сэмхэн ёжилж байхыг эх ажиглажээ. Тэгэхэд нь Наташа учиргүй инээж хөхөрч байдаг билээ. Гэтэл Наташаг яваад өгөхөөр хохоол гунигтай болж, өнөө олон дуунаасаа их л уйтгартай исгэрэн, тасалгааны дотуур нүцгэн хөлөөр түг түг гишгэлэн үргэлж явж холхиж байх нь үзэгдэнэ.

	Мөн Сашенька байн байн ирнэ. Саша бол ямагт хөмсөг атируулан, ямагт яаран сандран явах агаад яагаад ч юм улам ч болхи, улам ч огцом болсон байв.

	Нэг удаа Павел тэр хүүхнийг гаргаж өгөхөөр гарахдаа үүдээ онгорхой орхижээ. Эх чагнавал үүдний пинд тэд их л мэгдэн үг ярилцаж байжээ.

	— Туг та барьж явах юм уу? гэж хүүхэн аяархан асуух нь сонсогджээ.

	— Би барьж явна аа.

	— Тэгж бүр шийдсэн юм уу?

	— Тийм ээ, энэ бол миний эрх юм.

	— Дахиад л шоронд орох гэж үү?

	Павел дуугарсангүй.

	— Та тэгэхлээр... гэж Саша өгүүлтэл Павел

	— Юү гэнэ ээ? гэв.

	— Ондоо хүнд бариулж болоогүй юм уу?

	— Үгүй ээ! гэж Павел чанга дуугарав.

	— Бодоорой доо! Та бол нөлөөтэй хүн, таныг улс хайрладаг. Находка та хоёр энд хамгийн чухал хэрэгтэй хоёр, энэ ажилчны хороонд байх юм бол хэчнээн их ажил хийх вэ дээ. Бодоорой л доо! Энэ хэргийн төлөө таныг бүр алс хол нутагт их удаан хугацаагаар цөлөх болно шүү дээ...

	Бүсгүйн ингэж ярих аялгуунд эхийн хэдийн амсаж мэдсэн мөнөөхөн гуниг, эмээл хоёр сонсогдох шиг санагджээ. Сашагийн ярьсан үгс мөстэй хүйтэн усны том том дусал адил эхийн зүрхэн дээр дуслан иржээ.

	— Би тэгж шийдсэн юм! Нэгэнт шийдсэн шийдвэрээсээ би яасан ч буцахгүй гэж Павелын өгүүлэхэд хүүхэн

	— Намайг гуйлаа ч буцахгүй юу? гэв.

	Павелын яриа гэнэт нэг л бачим, нэг л онц ширүүн болж

	— Та ингэж ярих учиргүй, та яаж байна? Ингэж ярих учиргүй дээ гэв,

	— Би хүн шүү дээ!

	— Та сайн хүн. Миний хувьд бол эрхэм хүн юм. Тийм учраас... тийм учраас та тэгж ярих хэрэггүй гэж Павел хэдий аяархан авч бахардаж байгаа мэт нэг ч онцгой дуугарахад өнөө хүүхэн

	— Тэгвэл баяртай! гээд яваад өгөх шиг болжээ.

	Сашагийн гутлын өсгий тог тог гишгэх чимээг дуулбал их хурдан бараг гүйгээд явчхав. Павел хойноос нь гадагш гарав.

	Эхийн сэтгэл палхийж, цээж дотор нь бачуураад явчхав. Тэд юун тухай үг ярилцсаныг мэдсэнгүй авч бас нэг гай зовлон ирэх нь гэж бодогдоод явчихжээ.

	«Павел юү хийх гээд байгаа юм бол?»

	Павел Андрей хоёр цуг орж ирэв. Хохоол толгой сэгсэрч

	— Ай даа, Исай гэж хачин хүн юм аа! Түүнийг одоо яах вэ? гэхэд Павел

	— Тэр санаагаа орхи гэж өөрт нь хэлэх л хэрэгтэй болж дээ гэж их л хүйтнээр өгүүлэв. Эх уруу харж

	— Паша чи юү яах гээд байгаа юм бэ? гэв.

	— Хэзээ? Одоо юу?

	— Үгүй, Майн нэгнээр?

	— Аан! Би манай улаан тугийг барьж бүх жагсаалын түрүүнд явах гэж байгаа юм. Тэглээ гэж намайг дахиад л шоронд хийх байх даа!

	Эхийн нүд халуу оргиж, ам нь аягүй хатаж заваарав. Павел эхийн ч гарыг барьж илээд

	— Тэгэх учиртай юм! Та учрыг ойлгож үз гэв. Эх тэргүүнээ өргөж

	— Би юу ч хэлэхгүй ээ! гээд өөдөө хартал хүүгийн хэзээний зөрүүд харцтай тулгаран дахин уруу харав.

	Павел эхийн гарыг тавьж, санаа алдаад баахан зэмлэнгүй янзтайгаар

	— Та энэ үгийг дуулаад сэтгэл гутрах биш, харин баярлаж баймаар юм сан. Үр хүүхдээ үхэлтэй тулгарахад баярладаг эхчүүл хэдийд бий болно доо!.. гэв.

	— Хүүе, хүүе! Манай пан ноён сүүлээ сэрвээн дээр тавиад бүр гарч өглөө шүү гэж хохоолын янших дуу гарав. Гэтэл эх

	— Би чамд үг хэлсэн гэж үү? Би чамд саад хийхгүй! Харин чамайг өрөвдөж хайрладаг бол эх хүний сэтгэл юм... гэв. Павел гэдрэг болоод

	— Хүний аж төрөхөд садаа болдог хайр ч бас бий л дээ... гэж аягүй хатуу үг хэлсэнд эх цочиж, тэрнээс хатуу эрс үг хэлж юун магад гэж эмээхдээ яаран өрсөж

	— Боль доо, Паша минь! Би ойлгож байна! Нөхдийнхөө төлөөнөө тэгэхээс ондоо яаж болох... гэтэл Павел

	— Үгүй, энэ бол би өөрийнхөө төлөө явж байгаа юм гэв.

	Ингэж байтал хохоол хаалгаар шагайж байхыг үзвэл, тэр хаалганаас өндөр болохоор өрөөсөн мөрөөр хаалганы хатавч түшиж, нөгөө мөр, хүзүү, толгойгоо хаалгаар оруулан өлийж, өвдгөөрөө жигтэй нахийгаад байх нь жааз дотор байгаа мэт харагдана. Хохоол

	— Эрхэм минь, ингэж дэмий юм шал шал хийхээ боливол таарна байгаа гэж бүлтгэр нүдээрээ Павелыг гунигтай ширтэх нь хадны завсраар цухуйж буй гүрвэл лугаа туйлын адилхан харагджээ.

	Эх уйлмаар болсон ч хүүдээ нулимсаа харуулахыг түвдсэнгүй. Гэвч

	— Пээ, би гадаа нэг юм мартаж... гэж амандаа үглэсээр үүдний пинд ороод пингийн буланд толгойгоо шааж, гомдлынхоо нулимсыг дураар нь асгаруулж гарав. Тийнхүү чимээгүй мэгшин уйлж байхад нулимсны хажуугаар зүрхнээс нь цус урсан гарч байх шиг хамаг биеийн тэнхээ алдарч байжээ. Гэтэл Павел, хохоол хоёрын аанай маргалдах нь хаалганы завсраар бүдэгхэн дуулдана.

	— Чи эхийгээ зовоогоод сүрхий амьтан болж байгаа юм уу? гэв.

	— Чамд ингэж ярих эрх байхгүй шүү! гэж Павел зандрав.

	— Чиний сайн нөхөр болох гэж чамайг ийм тэнэг ямаан омог гаргаж байхыг хараад дуугай суух болж байгаа юм биз дээ! Чи юунд тэгж хэлэв. Чи ер юм ойлгож байна уу?

	— За юм уу, үгүй гэдэг энэ хоёр үгийг хэзээд эрс хэлэх хэрэгтэй юм!

	— Эхдээ юү?

	— Хүн бүхэнд! Хүний хөлөөс чангааж, саатуулах энэрэл хайр, найз нөхөрлөлийг би хүсэхгүй!

	— Сүрхий баатар эр гарах нь ! Чи урьдаар нусаа арч! Нусаа арччихаад энэ үгээ тэр Сашадаа очиж хэл. Энэ үгээ чи тэрүүнд л хэлэх хэрэгтэй байсан даа...

	— Би хэлсээн.

	— Тийм гэж үү? Худлаа! Чи тэрүүнд ингэж хэлээгүй, их ялдам зөөлөн хэлсэн биз. Би дуулаагүй, гэсэн ч мэдэж байна! Эхдээ болохоор нэг их сүрхий баатарладаг чинь юү вэ! Ямаа чи, чиний энэ баатарлаг зан сохор зоосны ч үнэ хүрэхгүй гэдгийг мэдэж ав!

	Власова авгай хацрынхаа нулимсыг шалавхан арчив. Хохоол Павелыг нь гомтгочих вий гэж айхдаа гал тогооныхоо өрөөнд шалавхан ороод гаслах айх хоёрт хамаг бие нь чичрэн

	— Тий тий! Яасан хүйтэн юм бэ! Гэтэл хавар болж... гэж зориуд чанга дуугарав. Нөгөө том тасалгаанд үг хэлэлцэн буй хоёрын аяархан яриаг чагнахгүйг хичээн гал тогооны өрөөний юм хумыг ямар ч бодлогогүй ийш тийш нь болгож янзлан байхдаа

	— Одоо чинь юм бүхэн ондоо болчихжээ! Хүний нь сэтгэл халуун, тэнгэр нь хүйтэн жихүүн болчихсон юм. Урьд бол өдийд дулаарчихсан, тэнгэр цэлмэг, нартай сайхан байдаг сан гэв.

	Том тасалгаанд чимээгүй болов. Эх гал тогооны өрөөний тэг дунд зогсоод тэдний орж ирэхийг хүлээж байв. Гэтэл

	— За дуулав уу? Хүн юү гэж хэлж байна, үүнийг ойлгох хэрэгтэй шүү, золиг оо! Чамаас илүү сэтгэлээр баян... гэх хохоолын дуу гарна.

	— Та хоёр цай ууна уу? гэж чичирхийлсэн хоолойгоор асуугаад тийнхүү чичрэн буйгаа далдлах гэж хариу ч хүлээлгүйгээр

	— Би яагаад ингэж даарч орхив оо! гэв.

	Павел айвуу тайвуу орж ирээд духаараа харж инээмсэглэн, гэмээ мэдсэн мэт уруулаа өмөлзүүлэн

	— Ээж ээ, намайгаа уучил даа! Би шал хүүхдээрээ, тэнэг... гэтэл эх

	— Миний сэтгэлийг бүү хөдөлгө! гэж хэдий гунигтай авч ширүүхэн дуугарч, хүүгийн толгойг элгэндээ наалдуулан, — Юу ч бүү өгүүл. Чиний аж амьдрал, ажил үйлсийг чинь тэнгэр тэтгэг! Харин миний зүрхийг бүү хөнд! Эх хүн хайрлахгүй байж болдог юм уу? Болохгүй байх аа... Би бол та нарыг цөмийг өрөвддөг? Та нар бүгдээрээ энхрий санагддаг, бүгдээрээ хүндтэй санагддаг. Надаас ондоо та нарыг хэн өрөвдөж байна? Чамайг явахад бусад чинь дагаж, бүгдээрээ ухасхийн хөдлөх болно, Паша минь! гэв.

	Эхийн цээжинд гаргаж хэлмээр халуун сайхан санаа бодол оргилон, уйтгартай, зовлонтой баярын сэтгэлээр урам зориг сэргэвч түүнийгээ гаргаж хэлэх үг олдсонгүй. Тэр зовлонгоо дуугайхан эдлэн, гараа дэлгээд илэрхий сэтгэлийн зовлон хурсан нүдээр хүүгээ харав. Павел

	— Яах вэ, яах вэ ээж ээ! Та уучил, би учрыг мэдэж л байна гэж амандаа аяархан өгүүлж, инээмсэглэн, эхийгээ гэтэн харснаа ичингүйрэн буруу харсан боловч жавхлантайгаар, — Энэ явдлыг би хэзээ ч мартахгүй шүү! гэв.

	Эх хүүгийнхээ толгойг тавьж, тасалгааны дотуур тойруулан хараад өнөө хохоолд хандаж

	— Андрюша, та энийг битгий загнаж үз. Та бол насаар арай ах... гэтэл хохоол буруу харж зогсоод, хөдөлсөн ч үгүй,

	— Хэ-э! Загнах нь байтугай зодно шүү! гэж хачин инээд хүрэм, архирч байх шиг дуугарав. Эх хажууд нь очиж гар сарвайн

	— Миний хайртай хүн дээ... гэв.

	Хохоол эргэж толгойгоо бух адил духайлгаад гараа ардаа зангидан эхийн хажуугаар гараад гал тогооны өрөөнд оров. Чингээд тэндээс

	— Павел чи надад толгойгоо мулт цохиулахаасаа өмнө зайлаарай! гэж хачин ёжтой өгүүлээд, — Би наадаж байна аа буурай ижий минь, та битгий үнэмшээрэй. Би цай чанах гэж халуун тогоо галлаж байна. Манай нүүрс... чөтгөр авмар, шал нойтон юм гэх нь сонстов.

	Эхийг хойноос нь ороход хохоол шалан дээр суугаад халуун тогооны ам руу үлээж байв. Чингээд эргэж харсан ч үгүй

	— Би Павелд хаанаас гар хүрэх вэ, та бүү ай! Би бол жигнэсэн лууван шиг нялцгар хүн. Би ч гэсэн... хүүе баатар, чи битгий хүний үг чагнаад бай. Би ч гэсэн Павелд хайртай. Харин хантаазанд нь л дургүй хүрээд байгаа юм. Шинэ хантааз олж өмсөөд тэр нь санаанд нь онц таардаг бололтой. Тэрийгээ өмсөөд гэдсээ цондойлгочхоод «Хүүе чи миний хантаазыг харж байна уу?!» гэж хүн болгоныг түлхлэн явахыг яана! Уг нь ч сайхан л эд дээ! Гэхдээ тэртэй тэргүй зайгүй давчуу байхад хүн түлхэлдэг нь юу вэ? гэхэд Павел мушилзан инээж

	— Чи яншихаа зогсох болоогүй байна уу? Тэрэнд орвол нэг сайн дэлсээд авбал дээр юм даа! гэв.

	Хохоол шалан дээр сууж, халуун тогооны хоёр талаар хөлөө жийгээд Павелыг харав. Павелын эх үүдэнд зогсоод Андрейн гөлийсөн урт бөөрөнхий шилэн хүзүү рүү ширтэн байв. Хохоол гэдрэг налж хоёр гараар газар тулж эх хүү хоёрыг хараад үл ялих улаавтар нүдээ анивчин ирмэж

	— Та нар сайн улс шүү! гэв.

	Павел тонгойж гараас нь шүүрэн автал

	— Татаж хэрэггүй! Чи намайг даахгүй алдчихна... гэв.

	— Ичээд байгаа юм уу даа. Та хоёр чанга гэгч тэврэлдээд үнсэлцдэг болоосой! гэж эх гунигтай өгүүлэв.

	— Тэгэх үү? гэж Павел асуув.

	— Болно оо! гээд хохоол ч босов.

	Чингээд хоёулаа чанга тэврэлдэж, найзын халуун сэтгэлээр бадран буй хоёр бие, нэг сэтгэл тийнхүү хормын төдий чив чимээгүй наалдах нь тэр!

	Эхийн хацар дээгүүр бас л нулимс урсав. Энэ бол баярын нулимс байлаа. Нулимсаа шалавхан арчиж, нүүр улайсхийн

	— Бидний эмс уйлах дуртай шүү. Гомдохдоо уйлна, баярлахдаа уйлна... гэв.

	Хохоол Павелыг аяархан түлхэж, мөн нүдээ арчаад

	— Одоо болно! Үг олдлоо, үхэр холдлоо! Харин энэ хогийн нүүрс асдаггүй. Үлээсээр байтал нүдэнд хог орж нулимс гоожчихлоо... гэв.

	Павел цонхны дэргэд очиж суугаад

	— Тийм нулимснаас ичих явдалгүй гэв.

	Эх Павелын хажууд очиж зэрэгцэн суув. Эхийн сэтгэл сэргэж, дотор уужран аятай болжээ. Хэдий гунигтай авч их л аятай тайван байв.

	Хохоол том өрөө рүү орохдоо

	— Би аяга таваг хураая, та эндээ суугаад амарч бай! Таныг бүр залхаачихлаа... гээд том өрөөнд орсон хойно

	— Хүний амьдрал гэж чухам ямаршуу байдгийг бид сая жинхэнэ ёсоор нь үзлээ шүү! гэж хангинатал дуугарахад Павел

	— Тэглээ! гэж эх рүү харан хэлэв.

	— Одоо юм бүхэн ондоо болжээ! Зовлон ч ондоо, баяр жаргал ч ондоо... гэж эхийн хэлэхэд хохоол

	— Тэр тэгэх ёстой юм аа! Яагаад гэвэл одоо аж амьдралд шинэ зүрх ургаж байна шүү дээ, буурай ижий минь! Хэн нэгэн «Хүүе, орон бүхний ард та нар минь ээ, нэгэн гэр бүлд нэгдэгтүн!» гэж уриалан дуудаад байна шүү дээ. Тэр уриалгаар бүхний сэтгэл зүрх тус тусын эрүүл хэсгээр нийлэн нэгэн асар том, мөнгөн хонх адил чадалтай, уянгатай зүрх бий болж байгаа нь тэр... гэж ярив.

	Власова авгай уруулаа өмөлзүүлэхгүй гэж чанга жимийж, нулимс унагахгүй гэж нүдээ тас аниад суув. Павел нэг юм хэлэх гэж гараа өргөөд бостол эх нь нөгөө гараас нь татаж суулгаад

	— Битгий саад хий... гэж шивгэнэв. Хохоол тасалгааны үүдэнд зогсоод

	— Хүний эдлэх зовлон бас их бий, улаан цусаа бас ихээр асгаруулах болно... Гэвч тэр бүх миний зовлон зүдүүр, цус нулимс миний цээжин дотор, миний тархин дотор нэгэнт байгаа зүйл болохоор гарз багатай юмаа! Миний бие тэнгэрийн од адил гэрэл туяагаар ч элбэг юм. Би бол бүхнийг дааж, бүхнийг тэсвэрлэж чадна. Яагаад гэвэл, миний дотор хэн ч юу ч, хэзээ ч арилгаж үл чадах баяр бий. Тэр баяр баясгалангийн дотор миний хүчин чадал оршино гэж ярив.

	Тэд шөнө дүл болтол ширээ тойрон сууж, цай ууцгаан, амьдралын тухай, хүмүүсийн тухай, ирээдүйн тухай сэтгэлийнхээ үгийг ярилцав.

	Чингээд ямар нэг бодол санаа тод болж ирэхээр Власова авгай санаа алдан, өнгөрсөн явдлаасаа аль нэгэн хэзээд хүнд хатуу явдлыг дурсан санаж, зүрхнийхээ тэр хатуу чулуу шиг дуртгалаар мөнөөхөн бодол санаагаа улам бататгаж байв.

	Тийнхүү халуун сайхан яриа үүдэхээр айх гайхах ч алга болж, нэгэн цагт эцгийн хатуу үг хэлсэн тэр өдөр ямар байсан тэрүүн шиг санагдаж байжээ. Тэгэхэд эцэг нь

	— Чи бүү маягла! Тэнэг гэдэг нь тэсгэлгүй амьтан!. Эр нөхөр л олдох юм бол чи минь явж үз. Хүүхэн бүхэн эрд очдог, эхнэр болгон үр хүүхэд төрүүлдэг. Эцэг эх бүгдэд үр хүүхэд зовлон юм! Чи ч гэсэн хүн шүү дээ? гэж билээ.

	Тэр үгийг дуулснаас хойш зайлахын аргагүй нэгэн балар зөрөг зам байгааг олж харсан билээ. Тэр зөрөг бол эзгүй хоосон, балар харанхуйн дундуур гарсан зам байлаа. Тэр зөргөөр зайлшгүй явах болоод ирэхээр сэтгэл санаа нь зүг таамгаар амрах шиг болж байжээ. Гэтэл одоо яг л тийм байдалтай байв. Гэвч одоо бас л шинээр зовлон ирэх нь дээ гэж бодохдоо хэн нэгэнд сэтгэлээрээ хандаж

	— «Намайг ав л даа!» гэж дотроо өгүүлэн өгүүлэн суужээ.

	Сэтгэлээ ингэж хуурахад нь цээжин дотор нь хуурын чанга татсан утас адил жингэнэн байсан мөнөөхөн зүрхний нь хөндүүр гайгүй болох шиг болжээ.

	Ирээгүй юмыг битүү хүлээхийг гуниглалаар долгиолох сэтгэлийн гүнд миний тэрхүү эдлэх зовлонг цөмийг хуу татан амраахгүй, ямар нэг хувь үлдэх болов уу даа гэсэн битүү бодол хэдий тийм ч хүчтэй эс боловч унтрах ч үгүй төөнөсөөр байжээ.


XXIV

	Өглөө эрт Павел, Андрей хоёрыг дөнгөж гарсан дор Корсунова тэдний цонхыг тогшин

	— Исайг хүн алчхаж! Очиж үзье... гэж мэгдэн өгүүлжээ.

	Эх давхийн цочив. Тэр алсан хүн санаанд нь зурсхийн оров.

	— Хэн алчихаа вэ? гэж асуугаад том алчуураа нөмрөв.

	— Алсан хүн ямар дэргэд нь сууж байх биш. Тоншчихоод л яваад өгөө биз.

	Гадаа гартал Марья

	— Гэмтэй хүнийг эрж одоо дахиад л айл айлыг нэгжиж онгичих болно доо. Танайхан урьд шөнө гэртээ байсан нь сайн болж. Үүнийг би гэрчилнэ. Юү гэвэл шөнө дундын алдад би үүгээр явж байгаад танайхыг гэрэлтэй болохоор шагайсан чинь та нар цөм ширээгээ тойроод сууж байсан гэж ярив. Власова авгай мэгдэж

	— Юү гэсэн үг вэ, Марья? Чи эднийг гэж бодож байна гэж үү? гэхэд Корсунова

	— Ондоо хэн алав гэж? Лав танайхны нэг дэлссэн биз. Юү гэвэл, Исай тэдний улыг шагайдаг байсан нь хүн бүхэнд ил шүү дээ гэж итгэл төгс өгүүлэв.

	Эх элгээ тэврээд амьсгаадан зогстол

	— Чи яав? Бүү ай. Муу санаа эзнээ отно гэдэг тэр шүү дээ. Бушуу очъё, аягүй бол аваад явчихна... гэв.

	Эх өнөө Весовщиковыг бодохоос өөрийн эрхгүй найгаж

	«Ийм хэрэг болдог байжээ!» гэж бодов.

	Үйлдвэрийн хэрмийн дэргэд сая шатсан байшингийн суурин дээр баахан хүн цуглаад үхэр хэдгэнийн үүр хөндсөн мэт дүнгэнэтэл шуугилдаж байв. Тэд нүүрсний хог дэвслэн бөөн үнс бужигнуулна. Тэнд баахан эхнэр хүүхэн, бүүр ч олон хүүхэд багачууд мухлагийн худалдагч, гуанзны хоол зөөгч, цагдаа нар зөндөө хүн цуглажээ. Бас харгис цагдаа Петлин гэгч энгэртээ медаль тэмдэг зүүсэн, бавгар мөнгөн буурал сахалтай өндөр өвгөн ирсэн байв.

	Исай шатсан гуалин налаад толгойгоо баруун мөрөн дээрээ санжуулаад газар хэвтэж байв. Өрөөсөн гараа өмдний халаасанд хийж, нөгөө гараар зөөлөн шороо самардан үхжээ.

	Исайн өрөөсөн нүд хоёр хөлийн хооронд уясан малгайгаа ёлтойн харж байх шиг харагдана. Ам нь онгойгоод хонгор шар сахал нь хажуу тийш гозойжээ. Шомбон толгойтой бие нь, сэвхтэй янхир нүүр нь үхээд бүр жижигхэн болсон мэт харагдана. Власова авгай загалмайлан наманчлаад санаа алдав. Амьдад нь баахан жигшин үздэг байсан атал үхсэн хойно нь өрөвдөх сэтгэл төрж байв.

	— Цус гараагүйг бодоход нударгалчхаж дээ гэж хэн нэгэн дуугарав...

	— Хов зөөгчийн амыг нь таглаж орхиж дээ... гэж бас нэг хүн их л хортойгоор өгүүлэх нь сонстов.

	Өнөө харгис цагдаа эмэгтэйчүүдийг түлхлэн зайлуулж

	— Хэн ингэж үг ярилцаад байна? гэж сүртэй гэгч дуугарав.

	Түүний тийнхүү түлхлэхэд олон бүгд ярагдаж, зарим нь ум хумгүй зайлан одов. Нэг хүн бах нь ханасан мэт тас тас хөхөрч байв.

	Власова авгай харьж явахдаа, «Хөөрхий нэг ч хүн өрөвдөхгүй байна шүү!» гэж бодов.

	Гэтэл Николайн овор том бие нүдний өмнө сүүдэр адил тусах шиг болж, зургар нүдээрээ их л хүйтэн, ширүүн харж, өрөөсөн гар нь гэмтсэн бололтой санжиж байх шиг санагджээ.

	Павел, Андрей хоёр өдөр хоолоо идэхээр харихад эх хамгийн түрүүн

	— За юу болж байна. Исайн төлөөнөөс хүн баривчлагдав уу? гэсэнд Хохоол

	— Юм дуулдсангүй гэв.

	Тэр хоёр их л бодол болон сууна.

	— Николайг юу ч ярилцахгүй байна уу? гэж эхийн аяархан асуухад Павел аягүй ширүүн харж

	— Юм ярилцахгүй байна. Тэрийг гэж бодох болов уу даа. Николай одоо энд байх ч үгүй, өчигдөр үдийн алдад гол ороод одоо ч буцаж ирээгүй байна. Би хүнээс сурагласан... гэв.

	— Тэгвэл яамай даа, тэнгэр минь! гэж эх санаа амарсан мэт шүүрс алдсанд хохоол зэрвэс хараад уруу харчхав.

	— Исай гайхаж хоцорсон юм шиг царайтай хэвтэж л байна. Нэг ч хүн өрөвдөхгүй, нэг ч хүн сайн ам гарахгүй юм. Харагдамгүй жижигхэн болчихсон хэвтэж байна билээ. Нэг юмны хэсэг хэлтэрхий ойчсон юм шиг юм харагдлаа шүү дээ гэж эх их л санаашрангуй ярив.

	Павел хоол идэж сууснаа халбагаа тавьж

	— Энийг л би ойлгохгүй юм! гэж гэнэт хэлэв.

	— Юуг?

	— Хүн махыг нь идэх л гэж ан амьтан алдаг. Энэ ч гэсэн муухай юм. Зэрлэг араатныг алах ч яах вэ, ойлгомжтой юм. Хүн амьтанд зэрлэг араатан адил болсон хүнийг би ч нударч орхино. Гэтэл тийм хөөрхий амьтныг алах гэж, яаж гар далайж чадна вэ?

	Хохоол дал мөрөө өргөснөө

	— Исай ч араатнаас дутуугүй хортой этгээд байсан л даа. Шумуул бидний өчүүхэн цусыг соров гэж бид нудраад авдаг шүү дээ гэхэд Павел

	— Мөн дөө! Би бол тийм юм яриагүй байна... Ер нь жигшмээр муухай юм гэж хэлж байна шүү дээ гэв.

	— Одоо яая гэх вэ? гэж Андрей бас л дал мөрөө өргөв.

	Павел их л удаан дуугай сууснаа

	— Тийм хүнийг чи бол алж чадах уу? гэж бодлогошронгуй асуув.

	Хохоол дугариг нүд гарган Павелын нүүр өөд хараад мөн эхийг гэтэн харж, хэдийгээр гунигтай боловч эрс чанд дуугаар.

	— Нөхдийн төлөө, ажил хэргийн төлөө би юу ч хийж чадна. Хүн алж ч чадна, хүүгээ ч хамаагүй... гэсэнд эх

	— Пээ, Андрюша минь, яана аа гэж дуу алдав. Хохоол инээж

	— Ондоо мөр байхгүй! Амьдрал гэдэг тийм байдаг юм даа гэсэнд

	— Тийм ээ, үнэн. Амьдрал гэдэг тийм юм гэж Павел мөн зөвшөөрөв.

	Андрей гэнэт сэргэж, дотроос нь юм түлхээд авсан шиг босон харайж, гараа дэлгэж байгаад

	— Та нар бол яах вэ дээ? Хүнийг гагцхүү бахдан үзэх цагийг түргэн үзэхийн тул зарим хүнийг үзэн ядах л хэрэгтэй болно доо. Аж амьдралын явдалд садаа болж, хүнийг мөнгө зоосоор худалдан, тэр мөнгөөрөө биеийн жаргал хүндийг олж авдаг хүнийг бол устгах л хэрэгтэй. Хэрэв үнэнч шударга хүмүүсийн зам мөр дээр урвагч Иуда адил зогсоод бусдыг худалдахаар хүлээж байхад би тэр урвагчийг устгахгүй юм бол би өөрөө Иуда адил урвагч болно шүү дээ. Надад тийм эрх байхгүй юу? Тэгвэл бидний эзэд өөрсдийнхөө амар жаргал, ямба тохио хадгалж байх гэж цэрэг цагдаа, алуурчин зандалчин, янхны газар, шорон гяндан энэ бүх бузар булай юмыг байлгах эрхтэй юу? Тэдний барьдаг тэр бороохой шийдмийг хааяа би ч барих болно доо. Өөр яах юм бэ? Би үгүй гэхгүй, барих л болно. Тэд биднийг хэдэн зуугаар нь алж байхад би гар далайж, тэр дайсан этгээдээс нэгийг ч болов тоншчихож болно шүү дээ. Над руу бусдаас илүү халдан ирж, миний амьдралын үйл хэрэгт бусдаас илүү хор хүргэгч дайсныг тонших л болно. Амьдрал гэдэг тийм байдаг. Тийм амьдралыг би ч сөрнө, тийм амьдралыг би ч хүсэхгүй, Тэдний цусаар юу ч бүтээж болохгүй гэдгийг би мэдэж байна. Яагаад гэвэл тэдний цус үржил шим байхгүй. Харин бидний цусаар газрыг бороо адил шүршвэл мөнөөхөн үнэн мөн гэдэг сайн ургана! Тэгэх юм бол нөгөөдүүлийн өмхий муу цус оргүй алга болно, үүнийг би мэдэж байна. Гэвч би хэрэгтэй гэж үзвэл хүн алж нүгэл үйлдэхээс буцахгүй ээ! Би зөвхөн өөрийн биеийг ярьж байна. Миний үйлдсэн нүгэл надтай хамт алга болохоос биш, хожим хойно халтар толбо болж үлдэхгүй. Миний нүгэл надаас ондоо хэнд ч наалдахгүй гэв.

	Хохоол тасалгаа дотуур алхлан хийд ямар нэг юм тас тас цавчин, биеэсээ зайлуулан хаяж байх шиг нүүрнийхээ өмнүүр гараар дохиж байв. Эх энэний маань дотор сэв оржээ, тэгээд ийм сэтгэл зовуурьтай байгаа ажээ гэж бодоод их л гунигтай, сэтгэл түгшин харж суув. Өнөө хүн амины хэрэг гарсан тухай учир битүүлэг, аюултай бодол санаа нь ч мартагдав. «Исайг Весовщиков л алаагүй бол Павелын нөхөд дотроос ондоо алах хүн байхгүй» гэж эх бодов. Павел толгойгоо унжуулаад хохоолын ярихыг чагнан суув. Өнөө хохоол цааш нь улам ч шаргуу, — Хүн өөрийн биеийг гаргуунд нь гаргаж, гагцхүү урагшаа тэмүүлэн замнах хэрэгтэй болдог ч бий. Ер нь зорьсон үйл хэрэгт бүх зүрх сэтгэлээ зориулж чаддаг байх хэрэгтэй юм. Амиа ч зориулан чаддаг байх хэрэгтэй. Их үйлсийн төлөө амь алдана гэдэг бол тийм ч аймшигтай юм биш. Өөрийн амьдралын аль нандин эрхэм бүхнээ зориулан чадвал хамгийн эрхэм үйлс чинь болох чиний үнэн хэрэг улам хүчтэй өрнөн бадрах болно гэв.

	Царай нь цайсан хохоол тасалгааны төв дунд зогсоод нүдээ аньсхийн, гараа өргөж байгаад нэн ч жавхлантайгаар, — Хүн бүхэн бие биеийгээ бахдан үзэж, нэг нь нөгөөгийн өмнө од мэт гялалзан явах тийм сайхан цаг ирнэ! Үүнийг би «мэдэж байна. Хүн агуу их эрх чөлөөг эдлэн, газар дэлхий дээгүүр өөрийн дураар явдаг болох юм. Тэр үед атаа хорсол гэж байхгүй болохоор хүн бүрийн сэтгэл зүрх агуу дэлгэрэнгүй, ариун тунгалаг болохоор гэм хор, уур хилэн гэж байхгүй болох юм. Тэр үед амьдрал гэдэг хүн хүний төлөө зүтгэхийн нэр болж, хүний дүрийг өндөрт өргөх юм. Хүн эрх чөлөөтэй болохоор хүрэхгүй өндөр гэж байхгүй болох юм. Тэр үед үзэсгэлэн сайхны тулд эрх чөлөөтэй, үнэн мөнөөр аж төрөн, ертөнцийг зүрх сэтгэлээрээ хамгийн өргөн дэлгэр ухааран, түүнийг гүнээ хайрлан явдаг хүн бол эрхэм дээд хүн гэж тооцогдох юм. Хамгийн шилдэг сайн юм бол төгс эрх чөлөө түүний дотор үлэмжийн үзэсгэлэн сайхан гэдэг л байх юм. Тэгж аж төрөхөөр хүн бол агуу их болох юм... гэж яриад биеэ цэх болгоод хэсэг дуугай болсноо бүр цаанаас хүнгэнэсэн дуу гаргаж, — Тэгэхлээр би бол тийм амьдрал бий болгохын төлөө юу ч хийхээс буцахгүй... гэхдээ нүүр ам нь татвалзан, том том нулимс нүднээс нь бөмбөрөн ирэх нь тэр.

	Павел толгойгоо өндийлгөж, нүдээ том болгоод хохоолын нүүр өөд харав. Эх хар түгшүүр нөмрөн ирж байгааг мэдрээд өндөсхийв.

	— Андрей чи яаж байна? гэж Павел аяархан асуув.

	Хохоол толгой сэгсрэн, хамаг биеэ хуурын утас адил хөвчлөн чангалаад Власова авгайг харж

	— Би харсан юм... Би мэдэж байна! гэв.

	Власова авгай босож, яаран дэргэд нь очиж хоёр гараас нь шүүрэв. Андрей өрөөсөн гараа тавиулах гэсэн боловч эх чанга зуурч, халуун дотноор

	— Хонгор минь, аяар аяар! Миний энхрий... гэтэл хохоол

	— Хүлээж бай! Тэр явдал ямаршуу болсныг би танд ярья... гэв.

	Эх аанай нулимс мэлмэрүүлж, хохоолын нүүр өөд харж

	— Хэрэггүй яах нь вэ. Хэрэггүй, Андрюша! гэв.

	Павел ч босож аяархан дэргэд нь очоод найз нөхрийгөө харж байхыг үзвэл мөн нүдэндээ нулимстай харагдав. Павелын царай мөн цайж, жигтэй мушилзан инээвхийлэн

	— Ээж айгаад байна шүү дээ. Чи яаж... гэтэл Павелын эх

	— Би айгаагүй ээ! Харин итгэхгүй байна. Би нүдээрээ харсан ч итгэхгүй дээ! гэв.

	Хохоол тэр хоёрын өөдөөс харсан ч үгүй хүзүүгээ гүлдийлгэн, гараа тавиулаад

	— Хүлээж бай! Би биш! Гэхдээ би... гэтэл Павел,

	— Боль, Андрей! гэв.

	Хохоолын хамаг бие салганан чичрэхийг болиулах гэсэн шиг Павел өрөөсөн гараар Андрейн гарыг атгаж, нөгөө гараа мөрөн дээр нь тавив. Хохоол Павелын өмнө толгойгоо гудайлгаад, тасалданги дуугаар аяархан

	— Би тэгэх гэж ер бодоогүй, үүнийг Павел чи сайн мэднэ. Нэг ийм явдал болсон км. Павел чамайг түрүүлээд явчихлаар Драгунов бид хоёр буланд зогстол булангийн цаанаас Исай гараад ирлээ. Тэгснээ жаахан хажуу тийш болж зогсоод биднийг харж мушилзаж байна. Драгунов хэллээ, «Харав уу? Исай намайг шөнөжин мөрдөж мөшгөж явааг нь. Би нэг сайн дэлсье». Тэгээд яваад өгөхөөр нь би гэртээ харих нь л гэж бодлоо. Тэгтэл Исай над дээр хүрээд ирлээ гээд Андрей санаа алдан, — Намайг тэр муу нохой шиг муухай доромжилсон хүн ер байхгүй гэв.

	Эх хохоолын гараас дуугай чангааж ширээнээ аваачин сандал дээр суулгав. Чингээд өөрөө мөн хажууд нь зэрэгцэн суув. Павел урд нь зогсоод гунигтайяа сахлаа чимхэлнэ.

	— «Исай хэллээ, та нарыг бүгдийг мэдэж байгаа, та нар бол цөм харгис цагдаагийн газар данстай улс юм байна, Та нарыг бүгдийг чинь Майн нэгний наана баривчилна вий гэнэ. Би үг дуугарсангүй, чанга инээлээ. Гэвч дотор уур хүрч буй гэдэг жигтэйхэн! Тэгсэн чинь намайг их ухаантай сайн залуу, чи ийм замаар орох хэрэггүй, харин..., гэж байна шүү гээд хохоол ярьж чадахгүй болж, өрөөсөн гараар нүүрээ арчихыг үзвэл, нүд нь хув хуурай цахилж байв.

	— Би ойлгож байна гэж Павел хэлэв.

	— Харин тэгсэнд орвол хуулийн газар албанд орвол дээр гэж байхгүй юү гэж Андрей нударга зангидан занаж, — Хуулийн газар гэнэ шүү, муу сүнсээ алдсан золиг! Тэрэнд орвол намайг нэг сайн алгадаад авсан бол дээр байхгүй юу... надад ч амар, магадгүй тэрүүнд өөрт нь ч амар. Тэр золиг тэгж миний зүрхэнд муухай өмхий шүлсээрээ нулимахад би тэссэнгүй гээд Андрей гараа суга татан тавиулаад учиргүй муухай жигшсэн янзтайгаар, — Тэгэхлээр нь би шанаа руу нь нэг сайн, дэлсээд яваад өглөө. Тэгсэн чинь ард нэг хүний дуу гарч, Драгунов «оносон уу?» гэлээ. Тэр булангийн цаана зогсож байсан юм байж л дээ. Би мэдсэн ч гэсэн эргэж ч харалгүй яваад өглөө... Намайг цохиход нэг аягүй чимээ гарах нь гарсан... Тэгсэн ч би нэг бах мэлхий өшиглөсөн төдий санаанд орсонгүй чичив ч хийсэнгүй яваад өгсөн юм. Тэгсэн чинь ажилдаа ортол «Исайг хүн алчхаж!» гэж хашхиралдлаа шүү. Би үнэмшсэнгүй. Гэвч өрөөсөн гар янгинаад байж болдоггүй шүү. Өвдөж байгаа ч биш юм, харин богинохон болчихсон юм шиг санагдаад... гэж гараа хялайн харж, — Энэ гарын бузрыг ч би насаараа угаагаад барахгүй байх аа... гэхэд нь эх

	— Зүрх сэтгэл чинь л ариун байвал болох нь тэр... гэж намуухан дуугарав.

	— Гэвч би өөрийгөө буруутгахгүй байна гэж хохоол эрс дуугарч, — Ганцхан ой гутмаар бөөдий юм! Миний хувьд бол илүү дэмий юм гэв.

	Павел дал мөрөө өргөж

	— Би чиний энэ ярьсныг нэг л сайн ойлгохгүй байна. Чи алсан биш юм, ер нь яалаа ч... гэтэл хохоол

	— Нөхөр минь, алах нь гэдгийг мэдсээр байж саад хийхгүй байна гэдэг... гэтэл Павел

	— Энэ үгийг чинь бүр ч ойлгохгүй байна гээд бодолхийлснээ, — Өөрөөр хэлбэл ойлгож ч болох юм, харин сэтгэлд яагаад ч буухгүй юм гэжээ.

	Яндан дуугарав. Хохоол яндангийн захирангуй орилох дууг толгойгоо гилжийлгэн чагнаад сэргэж

	— Би ажилд очихгүй гэсэнд Павел

	— Би ч бас очихгүй гэжээ.

	— Би харин халуун усанд очиж орох минь гэж хохоол мушилзан инээвхийлж шалавхан юм хумаа зэхэж аваад их л уруу царайтай гарч одов. Эх их л шаналсан янзтай хойноос нь хараад хүүдээ

	— Паша, чи юү гэж бодвол бод! Хүн ална гэдэг нүгэл юм, гэвч би энэ хэрэгт хэн ч буруутай гэж үзэхгүй байна. Хөөрхий Исай тахир хадаас шиг хариугүй атийсан юм хэвтэж байна билээ. Биеийг нь хартал чамайг дүүжилнэ энэ тэр гэж далайлгаж байсан явдал санаанд орсон шүү. Түүнийг үхэв гээд надад хорсох ч юм алга, баярлах ч юм алга. Зүгээр л өрөвдөж байлаа. Тэгсэн чинь одоо бодоход өрөвдөх ч юм алга даа гээд дуугай болж, нэг юм гайхсан мэт инээмсэглэн юм бодсоноо

	— Есүс тэнгэр! Паша чи миний ярьж байгааг дуулж байна уу? гэв.

	Павел дуулсангүй бололтой. Тасалгааны дотуур яаралгүй алхлан их л бодлого болж байснаа

	— Амьдрал гэдэг ийм л байгаа юм даа! Хүнийг нэг нэгнийх нь өөдөөс яаж харгалдуулдгийг харж байна уу? Дургүй ч бай хамаагүй зод гэсэн үг болж байна шүү дээ. Гэтэл хэнийг тэр бил ээ? Ямар ч эрх мэдэлгүй нэг хүнийг: Тэр нь тэнэг болохоор бас муу заяатай байдаг. Цэрэг цагдаа, тагнуул энэ бүхэн бол бидний дайсан юм. Гэтэл тэд бол бидний нэгэн адил хүн юм. Гэтэл тэдний цусыг мөн адил сорж, тэднийг мөн адил хүн гэж үздэггүй. Уг нь хүн болгон адил юм! Гэтэл нэгийг нь нөгөөгийн эсрэг хандуулан, айлган мунхруулж, цөмийг гар хөлөөр нь оосорлон атгадаа авч шүүсийг сорж, хавчиж байгаад нэгийг нь нөгөөгөөр жанчуулдаг юм. Хүнийг буу зэвсэг, бороохой шийдэм, мод чулуугаар зэвсэглээд түүнийгээ «энэ бол төр улс!» гэж нэрлэдэг юм! гэж яриад эхийн хажууд очиж, — Энэ бүхэн бол гэмт, ялт хэрэг мөн, эх минь! Хүнийг олон саяар нь, сэтгэлийг нь алах гэдэг бол хамгийн бузар жигшүүртэй хэрэг мөн. Хүний сэтгэл зоригийг шүү! Ажилчин бид, дээдсийн хооронд их ялгаа байна. Бид бол хүн зодохыг дур гутмаар, элэг эмтэрмээр ичгэвтэр явдал гэж үздэг. Хамгийн гол нь ой гутмаар юм! Гэтэл тэр дээдчүүл хүнийг өрөвдөх ч үгүй, зүрх чичрэх ч үгүй, харин бахдалтайгаар олон мянгаар нь алж хядаж байхдаа юу ч тоодоггүй. Тэд бол хүн бүхнийг, юм бүхнийг үхтэл нь дарлаж, зөвхөн алт мөнгө, ялих шалихгүй бичиг цаас мэтийн элдэв муусайн новшоо хамгаалж, түүнийхээ хүчээр бусдыг захирч байхын тулд хүн бүхнийг, юм бүхнийг үхтэл нь дарж дарладаг юм. Хүмүүс өөрсдийгөө хамгаалж чадахгүй байна. Тэгэхлээр цаадуул ард түмнийг алж хядах нь зөв гэж хүмүүсийн сэтгэл санааг гуйвуулахдаа бас өөрсдийн биеийн төлөө биш, гагцхүү өөрсдийн эд хөрөнгөний төлөө тэгж байгаа юм. Тэд бол өөрсдийн дотор талыг биш гадна талыг арчлан сэргийлж суудаг... гээд эхийн гарыг барьж мэхийн тонгойж

	— Хэрэв та энэ бүх бузар булай явдал, өмхий хог байдаг юм байна гэж ухаж мэдвэл бидний үнэн хэргийг ойлгож, тэр үнэн мөний үйлс хэчнээн агуу, хэчнээн саруул сайхан болохыг мэдэх сэн дээ гэв.

	Эх өөрийн зүрхийг хүүгийн зүрхний хамт нэгэн галд нийлүүлэн нэгтгэх хүсэл төгс сэтгэл булгилан хөдлөөд өндийж.

	— Хүлээж бай, Паша! Би ч бас тэрийг чинь муухан мэдэх болоод байгаа шүү! гэлээ.


XXV

	Үүдний пинд хүн орж ирэх чимээгээр эх хүү хоёр цочиж дэмий л хоёр биеэ харав.

	Гэтэл хаалга алгуурхан онгойж, Рыбин багтаж ядан орж ирээд

	— Мfн биз! гэж инээмсэглэн, — Цагаачин болоод цай хоол горьдож явна даа! гэв.

	Рыбин давирхай наалдсан оготор дээл өмсөж, хөлдөө өвсөн шаахай углаж, хоёр тас хар бээлий бүсэндээ хавчуулжээ. Бас сэгсгэр хар малгай тавьжээ.

	— За мэнд сайн байцгаана уу? Павел чамайг тавиа юу? Ниловна сонин юу байна даа? гэж дун цагаан шүд ил гаргаж дарвайтал инээв. Дуу шуу нь урьдынхаараа арай нам, харин сахал үс нь бүр ч их ургажээ.

	Эх баярлан, Рыбиныг тосон том хар гарыг нь атгав. Түүнээс модны давирхайн эрүүл, сайхан үнэр анхилж байв.

	— Хэ чи... ороод ирдэг нь сайн байна! гэж эх дуу алдан өгүүлэв.

	Павел инээмсэглэн Рыбиныг сүрхий ажиглан харж

	— Хөдөөгийн сайхан эр болжээ! гэв.

	Рыбин яаралгүй гадуур хувцсаа тайлах зуур

	Би дахиад хөдөөгийн хүн болсоон. Та минь жаахан жаахан эрхэм ноёдын янзтай болж, би сөөргөө тариачин болж байна. Мөн биз! гэв.

	... Рыбин цоохор даавуу цамцаа татаж засан гол өрөөнд орж тойруулан хараад

	— Танайх эд хогшил нэмсэнгүй шиг вэ, харин ном л ихтэй болж дээ. Тийм биз! За ажил ямар вэ, яриад бай даа гэв.

	Рыбин хөлөө ихээр алцайж, өвдгөө тулж суугаад сайхан нь аргагүй инээвхийлэн хархан нүдээр Павелыг ширтэн хариу хэлэхийг хүлээн суув.

	— Ажил овоо сайн гэж Павелыг хэлэхэд Рыбин

	— Газар хагалаад л тариа тариад л, сайрхаж ч чаддаггүй, намар тариагаа хурааж аваад л бараашиг эсгээд л хэвтээд байх нь тэр! Тийм биз? гэв.

	Павел өөдөөс нь харж суугаад

	— Михайл Иванович, хөдөө хэр сууж байна даа? гэв.

	— Зүгээр, аятайхан л байна. Егильдеев тосгонд суудаг даа. Егильдеев гэж суурин дуулсан уу? Сайхан тосгон. Жилд хоёр ч удаа яармаг зах гарах юм, хоёр мянга гаруй хүн амтай юм байна. Улс нь харин хэдэр. Газар байхгүй, дандаа түрээслэх юм даа. Тэр газар нь ч олиггүй муу. Би нэг нударган баяныд зарцлагдаж байна. Зарц нар ялаа батгана шиг олон юм! Давирхай нэрж, нүүрс шатааж байна даа. Энд байснаасаа хоёр дахин их хүч гаргаж, дөрөв дахин бага ацаг авдаг даа. Тэр нударган баяных долоон зарцтай юм. Надаас бусад нь тэр нутгийн, дандаа залуучууд. Цөмөөрөө бичиг үсэгтэй юм. Ефим гэж нэг айхавтар залуу байдаг юм. Хэцүү амьтан! гэж ярив.

	— Та тэдэнтэйгээ их юм ярьдаг уу?

	— Дуугай суудаггүй дээ. Эндээс явахдаа эндхийн бүх гучин дөрвөн ухуулах хуудас аваачсан. Гэвч би библийн судар илүү ашиглаж байна. Тэр судраас авах юм бий шүү. Тэр чинь албаны их зузаан ном, үнэн алдартны шашны дээд газраас хэвлэсэн болохоор итгэж болох ном юм гэж Павел рүү нүд ирмэн инээвхийлж, — Ганц тэрүүгээр яах вэ, цөөдөөд байна. Жаал зугаа ном авах гэж чам дээр ирлээ. Уг нь Ефим бид хоёр хоёулаа давирхай тээж ирсэн юм. Тэгээд жаахан зам гажаад танайд хүрээд ирлээ, Чи Ефимыг ирэхээс урьд надад хэдэн ном аль, түүнд нэг их юм мэдүүлэхийн хэрэггүй гэв.

	Эх Рыбиныг ажиглан харвал гадуур цамцны хамт биеэсээ бас ондоо юм тайлсан шиг санагджээ. Урьдынх шигээ тийм ч буурьтай биш харагдах агаад нүдний нь харц урьдынхтайгаа адил тийм ил задгай биш, нэлээдгүй зальтай янзтай ажээ.

	— Ээж та яваад хэдэн ном аваад ир. Ямар ном өгөхийгөө тэд мэднэ. Хөдөө явуулах юм гэж хэлээрэй хэмээн Павел өгүүлэв.

	— Тэгье, цай буцлахтай зэрэг би яваад ирье.

	— Чи бас иймэрхүү хэргээр явдаг болсон уу, Ниловна? гэж Рыбин инээвхийлээд, — Манай тэнд номд дуртай хүн зөндөө. Нэг багш их дуртай, уг нь шашны мяндагтай боловч сайн залуу гэлцдэг юм. Бас манай тэндээс долоон мод газар нэг хүүхэн багш бий. Тэд хориотой ном уншдаггүй, албаны улс болоод айдаг биз. Харин надад бол хамгийн хурц ёворгон, хориотой ном хэрэгтэй байна. Би тэдний гарт сэмхэн шургуулж орхино... Хэрэв тэр хориотой номыг тосгоны занги юм уу хар лам нар олж үзвэл түүнийг багш нар тарааж байгаа юм байна гэж бодох болно. Тэгэхлээр би нэг хэсэгтээ ар хударгаар нь сугараад үлдчихгүй юү гээд мэргэн арга олов гэж сэтгэл дүүрэн ярзайтал инээв.

	«Хараач тэр! Баавгай шиг хардаг мөртөө үнэг шиг зальтай эд байх нь !» гэж эх бодов.

	— Та юу гэж бодож байна, тэр багш нарыг хориотой ном тараадаг юм байна гэж сэжиглэвэл шоронд хийх үү? гэж Павел асуув.

	— Хийнэ, тэгээд юү гэж?

	— Тэр номыг та тарааснаас биш, тэд тараагаагүй шүү дээ. Тэгэхлээр та бас шоронд... гэтэл Рыбин инээж, өвдгөө алгадаад,

	— Гайхал чи! Намайг гэж хэн бодох юм бэ? Энгүүн нэг тариачин ард тийм юмаар оролдох гэж байдаг юм уу? Ном судар гэдэг бол тэр эрхэм ноёдын хэрэг, тэгэхлээр тэд л уг явдлыг хариуцах ёстой доо...

	Рыбины үгний учрыг Павел ойлгохгүй байна гэж эх бодов. Харвал Павел нүдээ жартайлган байхад, энэ маань одоо л уурлах нь гэж санаад

	— Михайл Иванович бол хэргийг өөрөө үүсгээд ялыг нь бусдад эдлүүлэх санаатай юм байна шүү дээ гэж их л болгоомжтой дуугарав.

	— Мөн биз! гэж Рыбин сахлаа илээд, — Нэг хэсэгтээ шүү гэв.

	Павел их л хүйтэн царай гаргаж

	— Ээж ээ, хэрэв манайхны хэн нэгэн, жишээ нь Андрей миний нэрээр ямар нэг хэрэг түйвээсний төлөө намайг аваачиж шоронд хийвэл та юу гэх вэ дээ? гэсэнд эх давхийн цочиж учрыг ойлгосонгүй янзтай хүүгээ харж, толгой сэгсрэн

	— Нөхрийнхөө эсрэг тийм хэрэг үйлдэж болдог юм уу? гэв.

	Гэтэл Рыбин

	— Уухайс даа! Павелын үгний учрыг би одоо ойлголоо гээд нүдээ ёжтой нь аргагүй ирмэн эх өөд харж

	— Авгай, энэ явдал их нарийн учиртай юм гээд дахин Павелд хандаж сурган өгүүлсэн нь, — Дүү минь чи юмыг тун балчирхан бодож байна. Нууц хэрэгт шударга зан гэж байдаггүй юм. Чи бод л доо. Нэгд, ямар хүнээс тийм ном гарав, тэр хүнийг шоронд хийхээс биш, тэр багшийг хийхгүй, нэг. Хоёрт, тэд багш нар зөвшөөрөгдсөн ном тараадаг ч гэсэн тэр дотор нь ялгаагүй өнөө хориотой номд байдаг юм гардаг, гагцхүү үг нь ондоо, үнэн юмаар хомс байдаг юм. Хоёр. Тэгэхлээр тэд мөн л миний нэгэн адил юм бодож явдаг боловч тэд хөдөө замаар, би бол их замаар явдаг байна. Тэгээд дээдсийн өмнө очоод бид ялгаагүй адилхан зэмлэл хүртэнэ, энэ үнэн үү? Гуравдугаарт, миний хувьд бол тэдний тухай бодох ч юм алга, юу гэвэл явган хүн морьтой хүнд хань болохгүй шүү дээ. Хөдөөгийн тариачдад муу юм хийхийг би хүсэхгүй байж болно. Тэд бол зарим нь хар ламын хүү, зарим нь газрын эзний охин, тэгэхлээр ардыг босгох хэрэг тэдэнд юу байна, үүнийг би мэдэхгүй. Эрхэм ноёд юу бодож суудгийг тариачин би мэдэхгүй шүү дээ. Би бол юу хийхийгээ өөрөө мэднэ, гэтэл тэд юү хүсэж байдгийг би яаж мэдэх вэ. Хүмүүс мянган жил ноёд баядтай эвтэйхэн сууж, тариачин ардын турсагыг хуулж айсан атал гэв гэнэт нойрноос сэрж, аль вэ, тариачдын нүдийг онгойлго гэж байх шиг вэ. Дүү минь, би бол үлгэр домогт дургүй хүн, гэтэл энэ явдал үлгэртэй адилхан санагддаг. Элдвийн тэр эрхэм ноёд бол эндээс хаа хамаагүй алс хол суудаг байна. Өвөл хээр талд явж. байхад тэртээ хол нэг амьтан бөртөлзөх шиг болдог, гэтэл тэр амьтан үнэг, чоно юм уу зүгээр нохой яваа юм уу харагддаггүй. Тэр ноёд бол тэрэнтэй адилхан хол юм.

	Эх Павелыг харвал их л гунигтай үзэгдэв. Гэтэл Рыбин бол хархан нүдээ гялбалзуулан, биеэ тоосон янзтай Павелыг харж, эрүүнийхээ сахлыг гараараа самнан самнан

	— Найрсаг аашилж байх цаг зав алга. Амьдрал гэдэг ширүүн болж байна шүү. Нохойн хороо хонины хашаа биш шүү. Олон чонын сүрэг онд ондоогоор ульдаг юм гэтэл эхийн санаанд нэг таньдаг хүн нь орж

	— Ардын төлөө биеэ хөнөөдөг, ардын төлөө насаараа шорон гянданд тарчлан суудаг ноёд ч бас бий гэв.

	— Тэд чинь тусгай тооцоотой, өмнөө өргөмжтэй улс. Тариачин хүн баяжвал эзэнд дөхдөг, эзэн ядуурвал тариачин айлд гуйж очдог юм. Хэтэвч хоосон бол өөрийн эрхгүй сэтгэл ариун явдаг юм. Хэн яаж амьдардаг бол мөн бодол нь адилхан байдаг. Хэрэв ажилчин тийм гэвэл эзэн үгүй гэж хэлдэг ёстой, харин ажилчин тийм гэвэл эзэн заавал үгүй гэж зандарна гэж учир тайлбарласнаа санаж байна уу? Тэгэхлээр тариачин эзэн хоёр бас ялгаагүй! Тариачин гэдэс цатгалан байвал эзний нойр хүрдэггүй юм. Олон хүн сайнтай муутай, би бол тариачин хүн толгойтой болгоныг өмөөрөхийг зөвшөөрөхгүй... гээд Рыбин хөл дээрээ босохыг үзвэл царай ихэд барайж, их л зоригтой болж, шүдээ чимээгүй хавирч байх шиг эрүү нь дагжиж, дуугаа нам болгоод, — Би энэ үйлдвэрийн газраар таван жил дэмий тэнэж яваад хөдөөгийн байдлаас төсөөрчээ. Мөн биз! Тэгээд хөдөө очоод үзвэл, тэдэн шиг ч амьдарч чадахгүй нь ээ! Тун ч чадахгүй санагдаж байлаа. Та нарыг бол энд доромжлох гомдоох юм алга. Хөдөө бол наад зах нь өлсгөлөн гачаал хүнийг сүүдэр мэт дагаад салахгүй юм. Гэтэл талх олж идэх найдлага байхгүй! Өлсгөлөн гачаал гэдэг хүний сэтгэлийг гуд залгиж, хүн гэх тэмдэггүй болгодог эд юм. Хөдөө газар хүн аж төрж байгаа биш гаталшгүй гачигдал дотор ялзарч хэвтэнэ шүү дээ. Хэнд зүсэм талх илүү байна гэж хөдөөгийн захирагч нар хэрээ адил харуулдаж, олж харчихвал хуу булааж аваад эзний нь намалдгийг нээж орхино шүү... гээд Павел өөд харж, хоёр гараараа ширээ тулан тонгойж, — Би тийм аж амьдралыг дахин олж харахдаа дотор аягүй болсон шүү. Хараад л би хөдөө сууж чадахгүй юм байна гэж бодсон! Гэвч би биеэ барьж, би л аальгүйтэж байх шиг байна гэж бодсон юм. Тэгээд л хөдөө суухаар боллоо. Би та нарт талх олж өгч чадахгүй ч гэсэн холион бантан хутгаж чадна даа, дүү минь! Хүний төлөө хүнд гомдол хорсол өвөрлөн явна шүү би. Энэ нь миний зүрхэнд шаасан хутга шиг чичгэнэн байдаг юм гэв.

	Рыбины духны хөлс бурзайж, Павелын дэргэд яаралгүй дөхөж очоод дал мөрөн дээр нь гараа тавин

	— Аль вэ, чи надад тусал! Хүн уншаад зүгээр суухын аргагүй тийм сайхан ном аль. Өргөстэй зараа гавал дотор нь хийх хэрэгтэй байна. Та нарын тухай юм бичдэг тэр хотынхондоо хөдөөгийн тухай бас бичмээр байна гэж хэл. Ард түмнийг үхлээс ч буцахгүй болгохын тулд хөдөө тосгоныг шалз болговол ч болгог! гээд гараа өргөөд, — Үхэлд үхэл нэмэр! Тэгэхлээр хүмүүсийг дахин амилуулахын төлөө өөрснөө үхэх хэрэгтэй. Мянган хүн үхэхэд энэ газар дэлхий дээр шороон түмэн хүн амилна. Мөн биз! Үхэх гэдэг хялбархан. Харин хүмүүс л амилаасай билээ, босоосой билээ гэв.

	Эх халуун тогоотой цай авчирч Рыбиныг хялайн харав. Түүний ухаж ойлгоход бэрх айхтар үгс эхийн сэтгэлийг нэрмэв. Зарим талаар талийгаач эр нөхрийг нь санагдуулав. Түүний нөхөр бас энэ хүн адил шүдээ ярзайлгаад ханцуй шамлан гар зангаж, уур хорслоор тэсэн ядан буцалж байдаг билээ. Харин тэр тэсэшгүй уур хорслоо дотроо дуугай бариад байдаг байв. Гэтэл Рыбин бол түүнийгээ үг яриагаар гарган хэлэх ажээ. Энэ нь тийм ч аймшигтай биш байв.

	— Тэр хэрэгтэй шүү! Та нар бичих юмаа аль, бид та нарт зориулан сонин бичиг гаргаад өгье гэж Павелын хэлэхэд Рыбин

	— Тэг! Бид бүгдийг олж өгнө. Харин ямар ч хүн уншаад ухахаар энгүүн юм бичнэ шүү гэж бараг хашхиран өгүүлэв.

	Байшингийн үүд онгойж нэг хүн орж ирсэнд Рыбин

	— Ефим ирлээ! гэж гал тогооны өрөө тийш шагайгаад, — Наашаа ороод ир! Ефим гэдэг чинь энэ залуу даа. Энэ хүнийг Павел гэдэг юм. Би чамд ярьж байсан даа гэв.

	Өргөн нүүртэй, ширүүн үстэй залуу малгайгаа бариад толгойгоо духайлгаад бор нүдээр харж байв. Оготор дээл өмссөн нь нуруу туруутай харагдах агаад бодвол их бяртай бололтой.

	— Амар сайн байна уу! гэж паржигнан, Павелын гарыг атгав. Шулуун үсээ хоёр гараар илж, тасалгааны дотуур тойруулан харснаа номын тавиур тийш гэтэх мэт аяархан очив.

	— Харав уу? гэж Рыбин Павелд нүд ирмэв. Ефим эргэж харснаа мөнөөх олон номыг сонирхон үзэх зуур

	— Та яасан их номтой юм бэ? Бодвол унших зав байдаггүй биз дээ. Хөдөө бол ном унших зав их гарна шүү гэв.

	— Гэвч ном унших тийм ч дуртай биш биз дээ? гэж Павелын асуухад нөгөө залуу

	— Яалаа гэж? Дуртай шүү! Хөдөөгийн ардууд тархи толгойгоо гэгээрүүлэх гэдэг болсоон гээд эрүүгээ маажиж, — Энэ «Геология» гэдэг чинь юу вэ? гэв.

	Павел учрыг тайлбарлан өгсөнд

	— Тэгвэл бидэнд хэрэг болохгүй ном байна гэж цааш нь тавив.

	Рыбин шуугьтал амьсгаа авч

	— Тариачин хүнд бол газар хаанаас тогтсон нь сонин биш, харин газрыг хүн хүн яагаад хувааж авсан, ардын гишгэж байсан газрыг ноёд яагаад хөл доороос нь суга татаад авчихсан нь сонин байгаа юм. Газар дэлхий нэг дороо зогсож байна уу, эргэж байна уу тэр онц биш, хүнд идэх юм л өгч байвал газрыг дээр өлгөж орхисон ч хамаагүй, хүнийг л тэжээж байвал барав тэнгэрт хадаж орхисон ч хамаагүй юм шүү дээ гэж ярив. Ефим бас нэг ном

	— «Боолчлолын түүх» гэж гарчиглаад, — Энэ бидний тухай ном уу? гэж Павелаас асуув.

	— Хамжлагын ёсны тухай дурдсан зүйл ч бас бий шүү гээд Павел ондоо нэг ном авч өгсөнд Ефим эргүүлэн тойруулан үзээд

	— Энэ өнгөрсөн юм байна гэж цааш тавив.

	— Та нар өөрсдөдөө хувь газартай юу?

	— Бид үү? Газартай! Бид ах дүү гурвуул дөрвөн десятин газартай. Гэвч дан элс. Тийм газар бол зэс өнгөлөхөд л сайн байх, тариа будаа тарихад даан ч шимгүй юм... гэж яриад хэсэг дуугай болсноо, — Би бол газраас чөлөөлөгдсөн, газар юу юм? Амин тэжээлд хүрэхгүй, тэгсэн мөртөө хүнийг газарт яг хүлж орхиод ер холдуулахгүй шүү! Би дөрвөн жил айлын зарц хийж явна. Ирэх намар цэрэгт явах байх. Михайл гуай намайг цэрэгт яваад хэрэггүй, одоо чинь ардыг дарах гэж цэрэг явуулдаг юм гэдэг юм. Би бол явна л гэж бодож байна. Степан Разины үед ч цэргүүд ардыг жанчдаг байсан. Пугачевын үед ч ялгаагүй. Одоо тэрийг зогсоох цаг болжээ. Та бол юу гэж бодож байна? гэж Ефим Павелыг сүрхий харав. Павел инээж

	— Цаг нь болсон... Гэвч тэр бэрх ажил, цэргүүдэд юу гэж хэлэх, яаж хэлэхийгээ мэдэх хэрэгтэй... гэв.

	— Сураад ирэхээр чадна даа гэж Ефим хэлэв.

	— Тэгж байгаад дарга нартаа баригдчихвал буудан алуулж мэднэ шүү дээ гээд Павел өнөө хархүүг сонирхон харав.

	— Тэгвэл ч өршөөхгүй л дээ! гэж Ефим их л тайван дуугарч тавиур дээр буй ном авч үзсээр байв.

	— Хөөе, Ефим цай уу, одоо явна шүү гэж Рыбиныг хэлэхэд цаадах нь

	— За за гээд Павелаас, — Хувьсгал гэдэг чинь үймээн самуун гэсэн үг үү? гэж бас л асууна.

	Андрей орж ирэв. Халуун усанд орж биеэ хөлслөөд улайчихсан, их л уруу царайтай харагдав. Андрей үг дуугарсан ч үгүй өнөө Ефимтэй гар барьж, Рыбины хажууд ширээнээ суугаад нүүр өөд нь зэрвэсхэн харж инээмсэглэв.

	— Чи яагаад ийм уруу царайтай байх юм бэ? гэж Рыбин түүний өвдгийг алгадав.

	— Зүгээр...

	Ефим Андрей руу дохиж

	Энэ хүн бас ажилчин хүн үү? гэв. Андрей

	— Тийм ээ, юу гэж? гэв. Рыбин орноос нь

	— Энэ хархүү үйлдвэрийн ажилчин хүнийг анх удаа харж байгаа юм. Тэд бол онцгой улс гэж ярьдаг юм... гэж учирлав.

	— Юугаараа онцгой гэж? хэмээн Павелыг асуухад Ефим Андрейг их ажиглан харж

	— Та нарын яс хурц ёнтгор юм, хөдөөгийн тариачных бөөрөнхий байдаг гэв. Рыбин нэмж хэлсэн нь

	— Хөдөөгийн тариачид хөл дээрээ бат тайван зогсдог юм. Юү гэвэл түүний хөлийн доор газар бий гэдгийг мэдэрдэг юм. Тэр газар нь өөрийн биш ч ялгаагүй, ер нь л миний хөлийн доор газар бий гэдгийг мэдэрдэг юм. Үйлдвэрийн ажилчин нүүдлийн шувуу хоёр адилхан. Төрсөн нутаг, орон гэр гэж байхгүй, өнөө энд маргааш тэнд явж байдаг. Эхнэр хүүхнүүд ч тэднийг аргамжиж чаддаггүй, нэг л юм болбол хонгор минь сайн сууж байгаарай гээд, амь зуухад аль дээр ондоо газар эрээд яваад өгдөг. Тариачин хүн бол нэг нутгаасаа холдохгүй, тэр хавийгаа л жаал дээр болгох юм сан гэж бодоод байдаг улс! За эх ч ирлээ. Ефим Павелын дэргэд очиж

	— Та надад ямар нэг ном өгөхгүй юү? гэсэнд

	Павел

	— Тэр болно гэж дуртайяа зөвшөөрсөнд өнөө хархүүгийн царай шуналтайяа гялбалзаж,

	— Би намыг тань буцааж өгнө. Манайхан энүүхэнд ойрхон давирхай тээж байгаа, тэднээр өгчилгөмз! гэж яаран өгүүлэв.

	Рыбин хэдийн дээлээ өмсөж, бүсээ чанга гэгч бүслээд

	— За явъя! гэв. Ефим хэдэн ном авч дарвайтал инээмсэглэн

	— Эднийг ч уншина даа! гэв.

	Тэднийг гарч явсан хойно Павел ихэд сэргэж, Андрейд

	— Энэ чөтгөрийг харав уу? гэв.

	— Харлаа, Ёстой борооны үүл шиг... гэж аажуухан ярьж эхэлтэл, эх мөн оролцож

	— Михайл уу? Энд хар ажил хийж байгаагүй юм шиг бүр хөдөөгийн эр болчхож! Ямар аймшигтай юм ярьдаг юм бэ! гэв.

	Андрей ширээнээ сууж, хөмсөг зангидан аягатай цай руугаа ширтэнэ. Павел

	— Тоогүй, чи байсангүй! Тэрнээс биш, чи дандаа сэтгэл гэж ярьдаг хүн. Рыбины хүний сэтгэлээр хэрхэн тоглодгийг чагнах байсан юм. Бүр бурсаар байгаад намайг бүр онхолдуулан, няц дарж орхилоо шүү! Би урдаас нь эсэргүүцэж ч чадсангүй. Хүнд яасан итгэдэггүй, хүнийг яасан доор үздэг хүн бэ! Ээжийн хэлдэг зөв, энэ хүний дотор аймшигтай лут хүч байна гэв.

	— Би чагнасан юм! Хүмүүсийг бүр хордуулж гүйцжээ! Эд босвол бүхнийг хөмрүүлж орхино шүү! Тэдэнд чинь цулгүй нүцгэн газар л хэрэгтэй юм. Тэгэхлээр газар дээр буй бүхнийг хуу татаж нүцгэн газар л үлдээх улс... гэж хохоол үг ярихыг үзвэл ондоо юм бодож суугаа бололтой их л алгуур удаан ярьж байв. Эх биед нь аяархан хүрч

	— Андрюша минь, чи сэтгэлээ нэг онгойлгох сон доо! гэсэнд

	— Миний хайртай, буурай ижий минь, хүлээж бай! гэж их л ялдамхан өгүүлээд гэнэт сэргэж, ширээ дэлдэж байгаад

	— Павел, тэгнэ шүү! Тариачид нэг л хөл дээрээ босох юм бол газар дэлхийг нүцгэлж орхино. Мөнөөхөн бүхий л хорсол гомдлоо үнс чандруутай хамт хийсгэхийн тулд тахал гарсан юм шиг бүхнийг түймэрдэж орхино... гэв.

	— Тэгээд бидний зам дээр хөндөлдөөд зогсчихно доо гэж Павел аяархан өгүүлсэнд

	— Тэгүүлэхгүй байх бол бидний хэрэг! Павел, бидний хэрэг бол тэднийг барьж тогтоож байх явдал мөн. Хүн бүхэн бидэнд итгэдэг, бидэнтэй ойр дотно болохоор биднийг л дагана даа...

	— Рыбин тосгонд зориулан сонин бичиг хэвлэж өгөөч гэж байна.

	— Тэр ч хэрэгтэй л юм!

	Павел мушилзан инээж

	— Рыбинтэй жаал маргадаггүй муу юм боллоо! гэсэнд Андрей

	— Маргах цаг ирнэ! Тэр үед чи өнөө цоор хөгжмөө үлээж орхи! Тэгэхлээр газартай холбоогүй улс дагаад л бүжиглэж орхино. Биднийг хөл доороо газар бийг мэдэрдэггүй гэж Рыбин зөв хэлсэн. Гэхдээ бид заавал мэдрэх ч албагүй, яагаад гэвэл бид тэр газар дэлхийг ганхуулах учиртай улс юм. Нэг ганхуулахаар дээр нь буй хүмүүс салаад ирнэ дахиад ганхуулахаар бүр ч салаад ирнэ шүү дээ!

	Эх инээж

	— Андрюша, чамд ер юм бүхэн амархан санагдах юм аа даа! гэв.

	— Тэгэлгүй яах вэ! Амархан даа! Амьдралтай л адилхан юм! гэжээ.

	Чингээд нэг хэдий болоод

	— Би хээр гарч жаахан салхинд явах минь гэхэд эх

	— Халуун усанд ороод уу? Салхи сэнгэнэх юм биш үү! гэж сануулан хэлсэнд

	— Харин сайхан сэнгэнэсэн салхинд явах хэрэгтэй байна гэжээ.

	Тэгэхэд нь Павел

	— Салхинд цохиулав даа мэдээрэй. Гэртээ хэвтсэн нь дээргүй юү? гэхэд

	— Үгүй ээ, явна гэж хувцаслаад дуугай гарч оджээ.

	Павелын эх санаа алдаж

	— Санаа сэтгэл нь их л хүнд байна даа! гэв.

	Харин та энэ явдлаас хойш Андрейг «чи» гэж дотно хэлэх болсон тань их сайн байна гэж Павелыг ярихад эх хүүгээ гайхсан мэт харж

	— Яагаад тэгж дуудах болсноо би өөрөө ч мэдэхгүй байна. Ер надад тун ойр дотно санагдах болсон юм шүү, хөөрхий. Юу гэж хэлэхийгээ би мэдэхгүй байна гэв.

	— Ээж, та их сайхан дотортой хүн юм аа! гэж Павелыг хэлэхэд

	— Ганц чамд ч биш, та нарт бүгдэд чинь тус болох юм сан л гэж бодох юм! Даан ч чадал хүрэхгүй байна даа!

	— Зоволтгүй, та чадна!

	Эх аяархан инээж

	— Харин би юмнаас айхгүй, зүрхтэй байж чадахгүй юм! гэв.

	— Тэр яах вэ, ээж минь. Хоёулаа дуугай л байя. Би танд туйлын ихээр баярлан явдаг шүү!

	Эх бас л нулимс асгаруулан хүүгээ зовоохгүйн тулд гал тогооны өрөө рүү оров.,

	Хохоол үдэш орой болсон хойно ихэд ядарч ирээд даруй унтахаар хэвтэхдээ

	— Би лав арван мод газар явган явлаа шүү... гэжээ.

	— Тэгээд бие чинь дээр болов уу? гэж Павелыг асуусанд

	— Битгий саад хийгээд бай, би одоо унтлаа гээд үхсэн мэт таг чиг болов.

	Нэг хэдий болсон хойно бас Весовщиков орж ирэв. Тэр бээр аанай уранхай бохир хувцастай, аанай л сэтгэл дундуур харагдана.

	— Исайг хэн алчихсан юм бол, дуулаагүй биз? гэхэд нь Павел

	— Дуулаагүй шүү! гэвэл тасалгааны дотуур их л болхи дорой алхлан

	— Тэрнээс сэжиглэхгүй хүн бас байдаг байжээ. Уг нь би л багалзуурыг нь тас базаж орхиё гэж бодоод явсан км. Надад л таарах хэрэг байсан юм даа...

	— Николай чи, ийм дэмий юм донгосож явахаа болиоч! гэж Павел найрсаг хэлэв. Гэтэл эх ярианд оролцож

	— Үнэндээ юү гэсэн үг вэ! Чи өр нимгэн байж өөрөө орилж давхиад байдаг! Юунд тэгдэг юм бэ? гэв.

	Энэхэн мөчид Николай эхэд их л аятайхан харагдаж, өнөө цоохор нүүр нь хүртэл үзэмжтэй болсон мэт санагджээ. Николай дал мөрөө өргөж

	— Би тиймэрхүү л хэрэг удаж явахаас ондоо юү хийх вэ дээ? Амьдралд миний байр суурь хаана байна? гэж бодоод бодоод олохгүй юм! Улс амьтантай уг ярилцаж явмаар байдаг, гэтэл би чадахгүй юм. Хүний хорсол гомдлыг цугийг нь нүдээр харж яваа мөртөө ярьж хэлж чадахгүй юм! Хэлгүй л нэг амьтан юм даа би! гэв.

	Николай Павелын хажууд очиж уруу харж, ширээ маажлан шал ондоо жижигхэн хүүхэд адил дуугарч, — Ах дүүс минь, та нар надад ямар нэг хүндхэн ажил олгож өгөөч дээ. Би ингэж ямар ч утга учиргүй амьд явж чадахгүй нь ээ. Та нар бол цөм ажил үйл эрхэлж, хараад байхад тэр ажил үйлс чинь улам өсөж өрнөж байх юм. Гэтэл би л хөндий явах юм. Банз мод зөөхөөс ондоо юмгүй, ингэж амьд явж болдог юм уу? Хүндхэн ажил өгөөч гэж уйлагнан гуйв.

	Павел гараас нь барьж бие рүүгээ татаад

	— Ажил олгоно оо! гэтэл хөшигний цаанаас хохоолын дуу гарч

	— Николай, би чамд үсэг өрөхийг зааж өгье, чи манайд үсэг өрөгч бол, тэгэх үү? гэв. Николай дэргэд нь очиж

	— Хэрэв зааж өгвөл чинь би чамд энэ хутгаа бэлэглэнэ...

	— Чиний тэр хутгаар би яах юм, золиг! гэж хохоол хашхираад инээд алдав.

	— Энэ сайхан хутга шүү! гэж шалахад нь Павел ч мөн инээд алджээ.

	Николай тасалгааны голд зогсоод

	— Та нар намайг шоолж хөхрөлдөөд байгаа юм уу? гэхэд нь хохоол

	— Тэгэхгүй яадаг юм бэ? гээд орноосоо сугаран босож, — Та минь, хээр гарч салхинд явъя, сартай сайхан шөнө байна. Явах уу? гэв.

	— Явъя! гэж Павелыг дуугарахад Николай бас

	— Би ч хамт явъя. Хохоол чиний инээхэд би их дуртай юм гэв.

	— Би бол чамайг бэлэг барина гэж хэлэхэд чинь дуртай юм гэж хохоол инээмсэглэв.

	Хохоолыг гал тогооны өрөөнд орж хувцаслаж байхад эх

	— Дулаан л хувцаслаж яваарай даа... гэж үглэсээр байв.

	Тэр гурвыг чингээд гарахтай зэрэг цонхоор шагайж, зурмал шүтээн тийш гэнэт харж

	— Тэнгэр минь, эднийг тэтгэж үзээрэй гэж аяархан өгүүлэв.

	
XXVI

	Өдөр шөнө ээлжлэн харвасан сум адил өнгөрөн, Майн нэгний тухай бодож суух зав эхэд тэр бүрий олдохгүй болов. Гагцхүү долгилон үймэрсэн шуугиант өдөр өнгөрөхөд эх ихэд ядраад унтахаар орондоо ороход сэтгэл зүрх ихэд чилсэн байх тул «Майн нэгэн бушуухан болоосой... » гэж бодно.

	Үүр цүүрээр үйлдвэрийн яндан орилоход Павел, Андрей хоёр босож, яаран сандран цай ууж, юм идээд өдий төдий юм захиж даалгаад ажилдаа явдаг байв. Эх өнөө ухуулах хуудсанд хэрэглэх хөх будаг чанаж, цавуу буцалган, бас хоол хийх зэргээр өдөржин торонд орсон хэрэм адил эргэлдсээр өнждөг билээ. Бас улс амьтан ирж, Павелд өгөөрэй гэж бичиг зурвас орхин явахад эхийн сэтгэл мөн л долгилон хоцордог билээ.

	Майн нэгний өдрийг ёслон тэмдэглэхийг ажилчдад уриалvан тунхаг хуудас бараг шөнө бүр хашаа хороонд нааж орхисон байх бөгөөд тэр ч байтугай цагдаагийн газрын үүдэнд нааж орхисон байдаг билээ. Бас өдөр бүр тийм хуудас үйлдвэрийн газар тархдаг байв. Өглөө харгис цагдаа нар ажилчны хороогоор явж хашаа байшингийн туурганд наасан өнөө хөх будагтай ухуулах хуудсыг хараал тавьсаар хуулан хаях агаад үд болоход өнөө хуудас гудамжаар нэг тарж, явган хүний хөлд орооцолдон хийсэж явдаг байлаа. Хотоос ирдэг заншлан тагнагчид хашаа байшингийн өнцөг буланд зогсоод үдийнхээ унданд харьж хөгжилтэй шуугилдан буцаж яваа ажилчдыг ажиглан харна. Харгис цагдаагийн тэр арчаагүй байдлыг харахдаа хүн бүхэн дотроо дуртай байдаг билээ. Ахмад настай ажилчид хүртэл инээлдэн

	— Эд элэнцгээ хийж ингэж явдаг юм бэ, аан? гэж өвөр хоорондоо ярилцан байх нь үзэгдэнэ.

	Ажилчид энд тэндгүй бөөгнөн зогсоод өнөө сэтгэл догдлуулсан уриалах хуудсыг шүүмжлэн хэлэлцэж байдаг авай. Аж амьдрал оргилон буцалж, энэ хавар хүн бүхний хувьд их сонинтой, хүн бүхэнд ямар нэг шинэ юм дуулгаж байв. Тэр шинэ мэдээ чимээ дуулаад зарим нь унтууцаж, самуун гаргагчдыг хорсон харааж байв. Зарим нь сэтгэл битүү түгшиж, ямар нэг юманд битүүхэн горьдож найдаж байв. Цөөн хэдэн хүн энэ олныг хөдөлгөдөг хүч бол бид мөн гэж мэдэхдээ онцгой баяртай байлаа.

	Павел, Андрей хоёр шөнөжин бараг нойргүй хонох агаад өглөөний яндан дуугарахаас өмнөхөн гэртээ орж ирэхийг үзвэл ихэд ядраад, хоолой ам нь сөөж, царай зүс нь цайвар болсон байдаг билээ. Тэд ой модон дотор, намагт цуглан хуралддаг гэж эх мэдэж байв. Шөнийн цагаар ажилчны хороог тойрон морьтой цагдаа нар эргүүл хийж, мөнөөхөн заншлан тагнагчид сэм гэтэн, зарим ажилчдыг барьж нэгжиж, бөөгнөн цуглагсдыг хөөн тарааж, заримдаа хэн нэгнийг баривчлан явдаг болсныг ч эх мэдэж байв. Павел, Андрей хоёр ч нэгэн шөнө баригдаж болно гэж эх мэдэвч бараг баривчлагдаасай гэж бодно. Юү гэвэл, тэдний хувьд баригдсан нь дээр шулуун юм шиг эхэд санагдах бөлгөө,

	Мөнөөхөн тоо бүртгэгчийг алсан хэрэг жигтэй чимээ тасрав. Нутгийн цагдаа нар хоёр өдрийн турш энэ хэргийн талаар улсуудыг дуудаж асууж байцаав. Арваад хүн дуудаж байцаагаад мөнөөхөн хүн амины хэргийг сонирхох ч үгүй болжээ.

	Марья Корсунова эхтэй үг ярилцан суугаад өөрийн сайн танил нэг цагдаагийн хэлсэн үгийг цухас дурджээ. Марья

	— Гэмт этгээдийг яаж олох юм бэ? Тэр өглөө Исайг лав зуун хүн харсан байгаа. Тэр зуугийн наад зах нь ер нь Исайг дэлсээд авч чадах л байх. Исай бол долоон жилийн турш хүн бүхнийг хорлож явсан хүн шүү дээ гэжээ.

	Хохоолын байдал илэрхий ондоо болж байв. Тэр бээр ихэд царай алдаж, зовхи нь унжаад нүдийг нь бараг таглан алдана. Хамрын нь угалзнаас аваад завжийг хүртэл нарийхан нарийхан нугачаа суужээ. Ердийн хэрэг явдлын тухай ярих нь хомсодсон авч харин ирээдүйн тухай эрх чөлөө, оюун ухааны ялалтын гэгээн сайхан баярын тухай яривал сая царай гэрэлтэн, баяр хөөртөө согтож мансуурч байх шиг болдог авай.

	Исайн үхсэн тухай таг чимээгүй болоход хохоол аягүй ярвайж гунигтайяа инээвхийлэн

	— Исай бол ард олонд байтугай, бидэн рүү чоно нохой мэт дайрдаг цаадуулдаа ч үнэ хүндгүй амьтан байжээ. Цаадуул нь өөрсдийн үнэнч урвагч тэр Иудыгаа хайрлахгүй мөртөө мөнгө зоосоо хайрладаг... гэхэд Павел

	— Андрей, чи одоо тэр тухай ярихаа боль доо гэж эрс хэлсэнд эх

	— Тэр чинь өмхөрсөн мод адил түлхэхтэй зэрэг үйрээд ойччихжээ! гэв.

	— Энэ ч зөв шударга үг юм, гэхдээ сэтгэлийг илбэн засаж чадахгүй үг юм гэж хохоол гунигтайяа өгүүлэв.

	Находка энэ үгийг олонтоо хэлдэг бөгөөд тэр үг нь гашуун ёж ер бүхий л утга санааг багтаасан онцгой хурц сонсогддог билээ.

	... Майн нэгний өдөр ч боллоо.

	Үйлдвэрийн яндан аанай их л шаардангуй, захирангуй орилов. Хүний урамд нүд анилгүй хоносон эх орноос ухасхийн босож, урьд орой нь зэхэж хоносон ёсоор халуун тогоонд гал шургуулж, хүү, Андрей хоёрын унтаж буй өрөөний хаалгыг тогших гэснээ за яамай гэж бодоод цонхны ёроолд очиж, шүд нь өвдсөн хүн адил хоёр гараар хацраа дараад суув.

	Цайвар хөх тэнгэрт өдөн цагаан ягаан үүл хөвөлзөх нь үйлдвэрийн халуун ус уур шуугихад үргэсэн том том тураг шувууд нисэн яваа лугаа адилхан харагдмуй. Эх тэнгэрийн үүлийг ажин, биеэ чагнана. Шөнө нойргүй хоносноос толгой дүйрч нүд нь хуурай аргана... Дотор хачин амгалан, зүрх нь нэгэн жигд цохилон, дандаа жирийн юм бодол санаанд нь орно...

	«Халуун тогоогоо арай эрт галлажээ, цай ширгэчих вий дээ! За яах вэ, хоёр хүүхэд жаахан унтаг, хоёулаа их ядарчээ... » гэж бодов.

	Сая мандсан нарны туяа цонхоор шагайж, зугаатай гялбалзаж байхад эх нэг гараа наранд ээж, нөгөө гараар аяархан илбэж, юм бодон инээмсэглэн суув. Чингэснээ босож халуун тогооны янданг аваад чимээ гаргалгүй сэмээрхэн нүүр гараа угаагаад түргэн түргэн наманчилж, уруулаа чимээгүй хөдөлгөн өглөөний мөргөл залбирал үйлдэж байхад царай нь гэрэлтэн, баруун нүдний хөмсөг нэгэн үе алгуурхан өргөгдөж, нэгэн үе алгуурхан бууж байв.

	Үйлдвэрийн яндан хоёр дахь удаагаа хангинахыг үзвэл тийм ч чанга бус, чичирхийлсэн бүдүүн дуу гарах агаад харин өнөөдөр урьд урьдаас их л удаан хангинах шиг санагджээ.

	Нөгөө тасалгаанд хохоолын дүнгэр дүнгэр гэсэн тод дуу гарч

	— Павел аа, яндан дуулж байна уу? гэсэнд хэн нэгэн нь босож нүцгэн хөлөөр түг түг гишгэлэн амарсан янзтай эвшээлгэх нь сонсогдоно.

	— Цай бэлэн болсон шүү! гэж эхийн дуудахад Павел

	— Босож байна аа! гэв.

	— Нар гарчхаж, үүл нүүж байна. Өнөөдөр үүлний ч хэрэггүй юм даа... гэж хохоол ярьж байв.

	Гал тогооны өрөөнд орж ирэхийг үзвэл, үс толгой нь хэдий сэгсийж сагсайсан авч их л сэргэлэн харагдана.

	— Та сайхан нойрсов уу, буурай ижий! гэхэд нь эх дэргэд нь очиж

	— Андрюша, чи жагсаалд цаадахтайгаа зэрэгцээд. яваарай гэв.

	— Тэгэлгүй яах вэ. Бид хоёр нэг доор байсан цагт заавал хамт явна гэж та мэдээрэй!

	— Та нар юу шивгэнэлдээд байна вэ? гэж Павел асуув.

	— Юу ч яриагүй ээ, Паша

	— Намайг гар нүүрээ сайтар угаа, хүүхнүүд харна шүү гэж буурай ижий хэлж байна гээд хохоол гар нүүрээ угаахаар үүдний пинд оров.

	«Ажилчин ардууд босоцгоо, өндийцгөө!» гэж Павел амандаа дуу аялна.

	Салхи үүлийг хөөж, тэнгэр улам цэлмэв. Эх аяга халбага ширээнээ өрж байхдаа толгой сэгсрэн, юм ер явар жигтэй байдаг юм бэ? Манай хоёр өнөө өглөө инээдтэй хөөртэй, нэг нэгийгээ хошигнож тоглож байх юм. Гэтэл өдрийн хэрд эднийг яах ч юм, хэн мэдэх бил ээ? гэж бодов. Гэвч эх өөрөө яагаад ч юм бэ их л тайван, бараг баяртай байв.

	Тэд цаг нөхцөөх гэж өглөөнийхөө цай ууж их л удаан сууцгаав. Павел аанай аягатай цайндаа чихэр хийж халбагаар яаралгүй, сайтар хутгаад өөрийн дуртай нэг булан талхан дээр давс их л нямбай үрж суув. Хохоол ширээний доогуур хөлөө хөдөлгөж ядан хавьчиж сууна. Тэр хэзээд хөлөө эвтэйхэн тавих газар олж ядан тэгж дандаа хавьчиж суудаг хүн билээ. Аягатай цайн дотор туссан нарны туяа байшингийн адар, туурганд ойхыг хараад

	— Би бага, арваад настай байхдаа хананд ойсон нарны туяаг барих гэж нэг шилэн аяга аваад сэмхэн мярааж очоод дараад авлаа гэсэн чинь шилэн аяга хага дарж, гараа исгэчхээд эцэг эхдээ зодуулав аа. Зодуулчхаад гадаа гарсан чинь нар шалбаагийн усан дотор байна. Очоод дэвсээд авах гэтэл хамаг хувцсаа шавар шавхай болгож бас зодуулав аа... Одоо яах вэ? Тэгэхлээр нь нар өөд харж, «Ай муу улаан зээрд чөтгөр чамайг даа, би өвдөөгүй л дээ, өвдөөгүй л дээ!» гэж хашхирч, нар өөд хэлээ гаргаж сая санаа амарч билээ гэж ярив.

	Павел инээж

	— Чамд нар яагаад тийм улаан зээрд харагдсан юм бол? гэхэд

	— Манай хажууд нэг улбар царайтай, тийм улаан зээрд сахалтай төмрийн дархан суудаг байлаа. Тэр их алиа, сайн хүн байсан юм. Миний бодоход нар тэрүүнтэй адилхан харагдсан байх...

	Эх тэссэнгүй

	— Та нар өнөөдөр жагсаалд яаж явахыгаа ярьдаг ч болоосой гэв...

	— Нэгэнт шийдсэн юмыг дахиж яриад будилахын нэмэр! Хэрэв бид цөмөөрөө баригдаад явах юм гэлээ гэхэд тан дээр Егор Иванович ирж, таны яах ийхийг хэлж өгнө гэж хохоол намуухан ярив.

	— За за гэж эх санаа алдав.

	— Гадуур явж үзэх юм сан! гэж Павел нэн ч санаашрангуй хэлсэнд Хохоол

	— Одоохондоо гэртээ сууж байвал дээр! Цагдаа нарын нүдийг дэмий хорсгоод ямар хэрэг байна. Чи бол тэдэнд нэлээдгүй содон болсон хүн шүү гэв.

	Гэтэл Федя Мазин гүйж ирэв. Царай нь гялалзаад хацарт нь улаан улаан сэвх тодорчээ. Федя учиргүй хөөр хөөрцөг болж байхад нөгөө юм хүлээж уйтгарлан суусан улс сэргэв.

	— Эхэлсэн шүү! Ардууд хөдөлсөн. Хүн бүхний царайг харвал туйлын зоригтой байна! Весовщиков, Гусевын Вася, Самойлов гурав үйлдвэрийн хашааны хаалган дээр зогсоод ажилчдад үг хэлцгээж байна. Олон хүн буцаад харьчихлаа. Одоо явъя. Арван цаг болчхоод байна шүү дээ!

	— Би очлоо! гэж Павел шийдэмгий хэлэв.

	— Одоо очоод хар даа! Үдээс хойш үйлдвэрийн бүх ажилчид босно доо! гэж Федя хэлээд гарч одов.

	Эх хойноос нь харж

	— Салхинд тавьсан дэн шиг дэрвэж явааг нь ! гээд гал тогооны өрөөнд орж хувцаслаж гарахад, хохоол

	— Буурай ижий, та бас хайчих нь вэ? гэв.

	— Та нартай явна!

	Андрей гайхан Павел өөд харж сахлаа. зулгааж байв. Павел ихэд яарч сандран үсээ самнаад эхийн дэргэд очиж

	— Ээж ээ, би танд үг дуугарахгүй, та ч надад бүү үг дуугараарай! Болно биз? гэв.

	— За за! Христос тэнгэр чамайг тэтгэх болтугай! гэж эх амандаа үглэв.

	
XXVII

	Гадаа гудамжнаа гарваас хөөрсөн, хүлээсэн хүн олон шуугилдаж, энд тэндгүй байшингийн цонх, үүдэнд бөөгнөн, Павел, Андрей хоёрыг сонирхон харцгааж байхыг үзээд эхийн нүд бүрэлзэн нэгэн үе тод ногоон, нэгэн үе бүдэг бор юмс эрээлжлэн харагдаж байв.

	Павел, Андрей хоёртой хүмүүс мэндлэх нь хүртэл нэг л онцгой сонсогдоно. Бас

	— Толгойлогчид нь гараад ирлээ...

	— Хэн нь толгойлохыг бид мэдэх болоогүй байна шүү...

	— Би хортой муу юм хэлээгүй шүү... гэх зэргээр хүмүүс өвөр хоорондоо ярилцах тасархай бүдэг үгс дуулдана.

	Хашааны нөгөө булангаас нэг хүн

	— Эд харгис цагдаад баригдаж балрах нь дээ! гэж эгдүүцэн хашхирахад

	— Баригддагаа баригдсан юм аа! гэх нь бас дуулдав.

	Нэг хүүхэн цонхоор

	— Ухаантай байгаач! Чи чинь эхнэргүй ганцаар амьтан юм уу? гэж уйлагнан бархирах нь гудамжнаа илхэн дуулдаж байв.

	Тахир татуу болоод үйлдвэрээс сар бүр тэтгэвэр авдаг хөлгүй Зосимовын байшингийн хажуугаар өнгөртөл Зосимов цонхоор цухуйж

	— Пашка, өөдөлшгүй амьтан! Чамайг энэ хэргийн чинь төлөө хүзүүг чинь хуга мушгина даа! Гайгүй! гэж хашхирав.

	Эх цочиж зог тусав. Тэгж бархирахад нь аягүй муухай хорсов. Эрэмдэг зэрэмдэг Зосимовын хавагнасан, цэлцгэр нүүр өөд хартал цаадах нь хараал тавьсаар далд оров. Эх хурдан хурдан алхлан Павелыг гүйцэж очоод хоцрохгүйг хичээн дагаад явав.

	Хүмүүсийн тийнхүү хашхиралдаж байхад Павел, Андрей хоёр огт дуулаагүй юм шиг яаралгүй тайван алхална. Гэтэл Миронов тааралдав. Энэ хүн бол ухаантай, ариун цагаан амьдралаараа бүхний хүндэтгэлийг хүлээсэн ахмад настай, даруухан хүн билээ.

	— Данило Иванович та бас ажилдаа яваагүй юм уу? гэж Павелыг асуухад

	— Манай эхнэр бие давхар хэзээ язаагүй болоод байна. Тэгээд ч энэ өдөр нэг үймэрсэн өдөр юм шив гэж учир яриад Павел, Андрей хоёрыг сүрхий нарийн харж

	— Та нар үйлдвэрийн даргад хэрүүл шуугиан гаргаж, цонхыг нь хага цохих гэж байна гэв үү? гэж аяархан асуув. Павел

	— Бид ямар согтуу хөлчүү улс юм уу? гэж хачирхав. Гэтэл хохоол

	— Бид зүгээр улаан туг бариад дуу дуулж гудамжаар жагсан явах юм. Бидний дуу дуулахыг та сонсоорой. Бидний итгэл бишрэл тэр дуунд байдаг юм гэв.

	— Та нарын юунд итгэж биширдгийг би мэднэ! Тэр ухуулах хуудас гэгчийг олж уншсан гэж Миронов их л санаашрангуй өгүүлээд, — Пээ Ниловна явж байна! Чи бас самуун гаргах нь уу? гэж ухаалаг янзаар харж инээв.

	— Үхэхийн өмнө үнэн зөв ёсны хамт нэг алхаад үзье л дээ!

	— Хараач хөөе! Чамайг хориотой ном бичиг үйлдвэрийн дотор зөөж оруулдаг гэж ярилцдаг нь үнэн байх нь ээ!

	— Хэн тэгж ярьж байна? гэж Павел асуув.

	— Хэн хүнгүй л ярьдаг юм. За баяртай! Тохитой томоотой яваарай!

	Эх сэмхэн инээв. Энэ үгийг дуулахад түүнд их л аятайхан байжээ. Павел мөн мушилзан инээвхийлж

	— Ээж та шоронд орох юм байна даа! гэв.

	Нар улам өндөрт хөөрч, хаврын сэргэлэн сайхан дулаан өдөр болов. Тэнгэрт үүл алгуурхан хөвөлзөөд үүлэн сүүдэр улам бүр сиймийж, хашаа байшин, хүмүүсийн дээгүүр дайран, байшин хашааны дээвэр туурганаас тоос шороог, хүний нүүр царайнаас гуниг уйтгарыг арчин, ажилчны хороог ариутган цэвэрлэж байх шиг санагдах ажгуу. Олон бүгд улам хөгжилдөн, дуу шуу чангарч, тэртээ үйлдвэрийн хашаанд нижиннэн буй машины дууг дарна.

	Айлын цонхноос, хашаа хүрээнээс энд тэндгүй сэтгэл түгшсэн уцаар дуу, бодлогошронги баясгалант үгс дахин эхийн сонорт дуулдаж байв. Эх энэ удаа тэдгээр үг яриаг эсэргүүцэхийг нь эсэргүүцэж, талархахыг нь талархаж, тайлбарлахыг нь тайлбарлан, ер тэр өдрийн жигтэй эрээн бараан амьдралд хутгалдан оролцмоор санагдаж байжээ.

	Нэгэн өргөн гудамжны цаад нарийхан гудамжинд зуугаад улс бөөгнөн зогсож дунд нь Весовщиковын дуу хадаж

	— Бидний цусыг цангисын шүүс сорох адил сорж байна! гэхчлэн болхи үгс сонсогдож байв. Хэдэн хүн нэгэн зэрэг

	— Зөв хэлж байна! гэх нь дуулдана.

	— Хөөрхий манай нөхөр хичээж л байна даа! Аль вэ би очоод туслаад өгье! гэж хохоол год үсрэн, Павелыг хорьж зогсоохын завгүй өндөр, уяхан биеэрээ архины бөглөө авдаг өрөм адил олны дундуур эрэгдэн орж явчхав. Удалгүй дуу хоолой нь хангинаж

	— Нөхөд өө! Газар дэлхий дээр еврей, герман, англи, татар янз янзын ард оршдог гэж ярьдаг. Би бол үүнийг үнэмшихгүй. Дэлхий дээр ердөө баян хоосон энэ хоёр эвлэршгүй хэсэг хүн, хоёр овог байгаа юм, Хүмүүс янз бүрээр хувцаслаж, өөр өөр хэлээр ярьдаг боловч франц, герман, английн баячуул ажилчин ардтай яаж харилцдагийг харж үзэх юм бол тэд ажилчин хүний хувьд хоолойдоо яс тээглүүлсэн бирд болохыг олж мэдэж болно... гэтэл олны дотор нэг хүн чанга гэгч инээв.

	— Нөгөө талаас нь харвал франц, татаар туркийн ажилчид манай оросын ажилчин ардын нэгэн адил морь нохой шиг аж төрж буйг мөн олж харж болно!

	Гудамж талаас улс улам нэмэгдэж, мөнөөхөн нарийн гудамжинд чихэлдэн, хүзүүгээ гүрдийлгээд өлмий дээрээ өндийн Андрейн үгийг чагнана. Андрей дуугаа улам өндөр болгоод, — Гадаадын ажилчид энэ жирийн үнэнийг хэдий нь ойлгож, өнөөдөр Майн нэгний гэгээн өдөр... гэтэл

	— Цагдаа ирлээ! гэж нэг хүн бархирав.

	Гудамжнаас дөрвөн морьтой цагдаа ташуур далайсаар мөнөөхөн бөөн улс руу чиглэн ирж

	— Тарцгаа! гэж хашхирав.

	Хүмүүс хөмсөг буулган, дуртай дургүй зам тавьж өгөв. Зарим нь хашаан дээр авиран гарав.

	— Морь унасан гахайнууд бас бид жанжин гэж хүр хүр дуугарах нь ээ! гэж нэг хангинасан цовоо дуутай хүн орилов.

	Хохоол мөнөөхөн нарийн гудамжны тэхий дунд ганцаараа хоцорчээ. Хоёр морьтой цагдаа морины ам татсаар ойртон очмогц арга буюу хажуу тийш болтол эх гараас нь шүүрэн чирч

	— Чиний өнөө Пашатай хамт явна гэсэн чинь яасан бэ! Голио азаа үзэх гэж байгаа шиг ганцаар дайраад байдаг... гэж яншив.

	— Миний буруу болжээ! гэж Андрей инээмсэглэв. Ниловнагийн хамаг бие гэнэт сулхайн алжааж, дотор хөөрөөд толгой эргэж иржээ. Сэтгэлд нь гуниг баяр хоёр жигтэй ээлжлэн уймарч ирэхэд үдийн яндан бушуухан дуугараасай гэж бодож байв.

	Олон бүгд явсаар сүмийн тушаа талбайд гарч ирэв. Сүмийн хашаан дотор баахан улс, зогсох нь зогсож суух нь сууж харагдав. Тэнд лав таван зуугаад сэргэлэн залуус, хүүхэд байв. Олон бүгдээр хөдлөн, хүмүүс тус бүрдээ өлийлдөн зүг зүг алсыг ширтэн тэсэн ядан хүлээж байв. Тэдний сэтгэл санаа нэг л өндөр, зарим хүн ихэд мэгдсэн сандарсан янзтай, зарим нь хоосон эрэмгий зоригтой хүн болж зогсоно. Эхнэр хүүхнүүд уруу царайлан өвөр хоорондоо аяархан үг ярилцаж байхад эрцүүл нь төвөгшөөн тэднээс холдон зогсож байв. Заримдаа хараалын үгс ч бас дуулдана. Мөнөөхөн олон бүгдээр бие биедээ хавиргалан маргалдаж гарав.

	— Митька, чи биеэ бодооч! гэж нэг эхнэр хоолойгоо шахаж бархирахад

	— Чи үлд! гэж хариу хангинасан дуу гарав.

	Харин Сизов өвгөний намбатай гэгч дуу сонстон

	— Бид залуучуудыгаа орхиж болохгүй ээ! Эд чинь биднээс ухаантай биднээс илүү зоригтой аж төрөх болсон шүү. Өнөө намгийн торгуул авах гэхэд биднийг хэн хамгаалсан бил ээ? Эд хамгаалсан! Үүнийг санах хэрэгтэй. Тэглээ гэж эднийг барьж шоронд хийсэн боловч харин эд цөм хожиж гарсан шүү дээ! гэж нэн ч тайван, хүн үнэмшмээр ярьж байлаа.

	Гэтэл үйлдвэрийн яндан хангинаж өнөө олон улсын үг яриаг нам дарав. Олон бүгд цочих шиг болж, сууж байсан улс ч босож, нэг хэдий чив чимээгүй болов. Олон хүн царайгаа цайлалзуулан, чих тавин чагнана.

	— Нөхөд өө! гэж Павелын уянгатай чанга дуу хадав. Эхийн нүд хуурай халуу оргин бүрэлзэж ирэхэд гэнэт тэнхээ орж, ганцхан ухасхийн хүүгийнхээ ард гарч зогсов. Хүн бүгд Павелыг эргэн харж, төмрийн үртэс соронзон гүрд татагдах адил Павелыг тойрон шавав.

	Эх хүүгээ харвал хүү нь их л бардам, эрэлхэг, чанга харж байв.

	— Нөхөд өө! Бид хэн болохоо өнөөдөр илтэд тунхаглахаар шийдвэрлэлээ! Бид өнөөдөр манай туг, оюун ухаан, үнэн зөв, эрх чөлөөний тугийг өргөн мандуулна аа!

	Тугийн урт цагаан модон иш цухалзаж байснаа мөнөөхөн хурсан олны дунд дахин үзэгдэхгүй болов. Нэг хэдэн хормын төдий болмогц мөнөөхөн өлийлдөн буй олны толгой дээр ажилчин ардын том гэгчийн улаан туг шувуу дэвж байгаа мэт дэвэн дэвэн намирав.

	Павел өнөө тугийг дээр өргөтөл тугийн иш ганхалзахын төдий олон арван гар сарвайж тугийн ишнээс шүүрэн барив. Тэдний дотор Павелын эх ч мөн байлцав.

	— Ажилчин ард түмэн мандтугай! гэж Павел хашхиртал олон зуун хүн нижигнэтэл даган бархиралдав.

	— Ажилчны социал-демократ нам, манай нам, нөхөд, манай оюун санааны эх орон мандтугай!

	Олон бүгд бужигналдан, энэхүү уриа лоозонгийн утга учрыг ухаж ойлгосон Мазин, Самойлов, ах дүү Гусев нар олны дундуур чихэлдэн Павелын хажууд очиж зэрэгцэн зогсов. Николай бас толгойгоо бөхийлгөөд олны дундуур зүтгэнэ. Бас эхийн үл таних хэд хэдэн залуу нүдээ цогтойёо гялбалзуулан мөн тийш зүтгэж байв...

	— Орон бүхний ажилчин хүн бүхэн мандтугай! гэж Павел хашхирав. Олон мянган хүн сэтгэл донсолтол хариу хашхиралдаж, хүчин чадал, баяр жавхланг улам их болгов.

	Эх мөнөөхөн Николайн гараас бас нэг хүний гараас шүүрэн барьж амьсгаа нь ихэд дээр гарч ирсэн авч уйлсан нь үгүй. Харин хөл нь чичирч уруулаа өмөлзүүлэн

	— Миний хүүхдүүд... гэв.

	Николайн цоохор нүүрэнд сайхан инээмсэглэл тодорч, өнөө улаан туг өөд харж ямар нэгэн үг хэлж гараа сарвалзуулан байснаа гэнэт эхийн хүзүүгээр тэврэн авч үнсээд чанга гэгч инээв.

	— Нөхөд өө! гэж хохоолын намуухан сайхан дуу хадаж олон бүгдийн шуугианыг дарав. Хохоолын хэлсэн нь

	— Бид одоо шинэ цагийн тэнгэр, гэрэл ба үнэний тэнгэр, оюун ухаан, сайн сайхны тэнгэрийн төлөө загалмайтны аянд хөдлөх гэж байна аа. Бид зорилгодоо хүрэх хол байна! Харин үүргэнийн титэм зүүхэд тун ойрхон байна! Үнэний хүчинд итгэдэггүй, түүний төлөө үхтлээ тэмцэх зориггүй, өөрийн биед итгэдэггүй, зовж зүдрэхээс айдаг хүн бол биднээс холдогтун. Манай ялалтад итгэдэг хүнийг бид биднийг дагаад яв гэж уриалж байна. Бидний зорилгыг олж үзэхгүй байгаа хүн заавал бидэнтэй явах албагүй! Нөхөд өө, жагсацгаа! Эрх чөлөөт ардын баяр мандтугай! Майн нэгэн мандтугай!

	Олон бүгд улам нягтран зогсов. Павел тугаа дээр өргөтөл агаарт дэлгэгдэн, нарны туяанд том гэгчийн сайхан улаан туг намиран урагш хөвөх адил намилзав.

	 

	Өгөрсөн ертөнцөөс ангижирна

	 

	гэж Федя Мазин хангинатал дуу гаргасанд

	 

	Үнс чандрууг хөлөөсөө хийсгэнэ...

	 

	гэж олон арван хүн хэдий доогуур боловч их л хүчтэй залган авч дуулцгаав.

	Эхийн уруулд халуун инээмсэглэл тодорч, Федя Мазиныг дагаад түүний толгой дээгүүр Павел, улаан туг хоёрыг харан харан алхалж байв. Өнгө өнгийн нүдтэй, баясгалант царайтай хүмүүс нүдэнд нь тусаж тэд бүгдийн өмнө Павел, Андрей хоёр алхана. Андрейн намуухан эвлэг хоолой Павелын өтгөн бүдүүн дуу хоолойтой нэгэн хөг аялгуу нийлж жигтэй сайхан дуулж явахыг эх сонссоор байв.

	 

	Үйлдвэрчин ардууд өндийж босоцгоо

	Өлсгөлөн хүмүүс тэмцэлд босоцгоо!

	 

	Олон хүн хашхиралдсаар мөнөөхөн улаан тугийн урдаас гүйцгээн даруй олон бүгдтэй нийлээд эргээд алхалж байв. Тэдний бархиралдах чимээ мөнөөхөн сүрлэг дуунд даруй дарагдана. Энэ дуу бол Павелын нөхдийн гэртээ байхдаа бусдаас аяархан дуулдаг дуу нь байв. Гэтэл гадаа гудамжнаа аймшигтай хүчтэй жигд, шууд сонстох ажгуу. Энэ дуунд төмөр мэт хатуу эрэлхэг зориг цуурайтан, алс ирээдүйн урт замд хүмүүсийг уриалан дуудаж, тэрхүү замын хүнд бэрх болохыг үнэн шударгаар илэрхийлжээ... Тэр дууны тайван, цогтой гал дөлөнд улирсан баларсан харанхуй шаараг, хүний сэтгэлд зуршсан хүнд шаналал хайлан урсаж, шинэ юмнаас айдаг муу өвчин үнс болон шатаж байв.

	Эхийн хажууд явсан нэгэн эмээсэн, баярласан царайтай хүн хоолой зангирч, уруулаа өмөлзүүлэн

	— Митя, чи хаачих гээд байгаа юм бэ? гэхэд эх явуут

	— Яваг л дээ, та бүү санаа зов! Би ч мөн их айдаг байсан, миний хүү бүгдийн түрүүнд явж байна! Тэр туг бариад явдаг чинь миний хүү шүү дээ гэв.

	— Дээрэмчид ээ! Та нар хаана очих нь вэ? Цаана чинь цэрэг байна!

	Нэг өндөр туранхай эхнэр ясан хэдрэг гараар эхийн гараас шүүрэн авч

	— Хөөрхийс минь! Сайхан дуулж байна шүү! Митя ч дуулж байна гэв.

	— Та битгий уймар! Энэ бол ариун үйлс юм. Та бод л доо, олон хүн Христосын төлөө амь насаа хөнөөгөөгүй бол өдийд Христос ч байхгүй байх байсан шүү дээ гэж эх хэлэв.

	Ийм нэг санаа бодол эхийн толгойд гэнэт орж, энэ бодол юутай тод, юутай энгүүн үнэн санаа вэ гэж гайхаж явав. Эл учир эх өнөө гараас нь зууран яваа эхнэрийн нүүр өөд харж, хачирхсан мэт инээмсэглэн

	— Хүмүүс эзэн тэнгэрийн төлөө амиа өгөөгүй бол өдийд Христос тэнгэр байхгүй байх байсан шүү дээ гэж өнөө үгээ давтан хэлэв.

	Сизов өвгөн эхийн хажууд зэрэгцэн ирэв. Тэр малгайгаа бариад мөнөөхөн дууны аяар даллан даллан

	— Шуудхан алхаж байна шүү, аан? Дуу зохиочхож. Сайхан дуу яа авгай, аан? гэв.

	 

	Хүн хэрэгтэй шүү хааны цэрэгт,

	Хөвгүүдээ өгцгөө, та нар түүнд...

	 

	— Огт айхгүй юм аа! Гэтэл миний хүү булшинд хэвтэж байдаг... гэж Сизов өгүүлэв.

	Эхийн зүрх бүр ихээр дэлсэж, олны алхааг гүйцэхгүй болов. Олон хүнд түлхэгдсээр хашааны ёроол руу шахагдав. Учиргүй олон хүн хажуугаар нь усны долгион адил үелзэн өнгөрч байхад эх дотроо их л баяртай байв.

	 

	Үйлдвэрчин ардууд өндийн босоцгоо!

	 

	гэж дуулах нь агаарт нэгэн асар том зэс бүрээ хангинаж байгаа мэт санагдана. Тэр бүрээ нэгнийх нь дотор тулалдаанд бэлхэн байхыг уриалан дуудаж нөгөөгийнх нь дотор хүний сонирхлыг хурцаар татах ямар нэг шинэ юм бий болох болов уу гэсэн тодгүй баяр баясгаланг төрүүлнэ. Тэр бүрээн дуу энд ямар нэгэн битүү далд найдлага горьдлого төрүүлэн, тэнд олон жилээр хүний дотор хуралдсан гашуун хорслыг гаргах үүд хаалгыг нээгдүүлж байв. Хүн бүхэн агаарт намилзан хийсэх улаан тугийн зүг урагшаа ширтэн явна.

	— Алхаад бай! Сайхан байна шүү, та минь! гэж нэг хүн сэтгэл догдлон орилж байв.

	Жирийн үгээр илэрхийлэн гаргаж боломгүй тийм их сайхан сэтгэл төрөхөд хүн аргаа баран олхио муутай үгээр хараадаг бололтой байв. Гэвч боолын харанхуй сохор хорсол хилэн нь, бие дээр нь гэрэл тусахад цочсон могой адил мөнөөхөн хорт үгсийн дундуур мурилзаж байх шиг санагдана.

	Нэг хүн цонхоор нударга зангидан занаж

	— Тэрс номтнууд! гэж хашхирч байв.

	— Хаан төрийн эсрэг, эрхэмсэг дээд эзэн хааны эсрэг самуун дэгдээх гэж үү? хэмээн нэг хүн аягүй муухай чарлах дуу эхийн чихэнд улиг болон хадна.

	Эхийн дэргэдүүр үрчийж арчийсан царайтай хүмүүс зэрвэсхийн өнгөрч, эрэгтэй, эмэгтэйчүүл гүйлдэн харайлдаж, мөнөөхөн сүрлэг сайхан дуунд сэтгэл татагдан, хайлмаг лав адил жагсаалд нийлж байв. Жагсагчдын дуулах дуу өмнө тааралдсан бүхнийг хөмрүүлэн, замаа цэвэрлэн явах шиг санагдана. Эх тэртээ өмнө намирах улаан тугийг ширтэн явахдаа хүүгээ олж харахгүй авч түүний хүрэн бор дух, итгэлийн гал бадарсан нүдийг нь сэтгэлдээ харж явав.

	Эх жагсаалын бөгсөнд хоцроод зүгээр юм сонирхон үзэж яваа мэт урагш тоомжиргүй ширтэн яаралгүй алхлан яваа хэсэг хүний дунд явав. Тэд үзэх юмныхаа төгсгөлийг хэдий нь олж мэдсэн мэт харагдана. Тэр хэсэг хүн

	— Сургуулийн тэнд нэг суман цэрэг, үйлдвэрийн дэргэд бас нэг суман цэрэг байна...

	— Мужийн сайд иржээ...

	— Нээрэн үү?

	— Ирсэн байна, би нүдээрээ харсан гэх мэтээр явуут аяархан итгэлтэй ярилцан явав.

	Нэг хүн баярласандаа хараал тавьж

	— Цэргүүд ч ялгаагүй, мужийн сайд ч ялгаагүй ямар ч гэсэн манайхнаас айдаг болсон шүү! гэж ярьж явав. Эх энэ үгийг дуулаад дотроо «Хөөрхийс минь» гэж бодов.

	Гэвч тэдний яриа нэг л хүйтэн, бүтэлгүй сонстож байхад эх тэднээс холдох гэж хурдан хурдан алхлав. Тэдгээр залхуутайяа сажлан яваа улсаас түрүүлэхэд тийм ч бэрх биш байжээ.

	Гэтэл жагсаалын толгой ямар нэг юм мөргөсөн мэт олон бүгд зог тусан дайвалзаж, хүн бүхэн өвөр хоорондоо чанга чанга үг ярилцаж, жагсаалын дуу ч тасалдан ирснээ дахин түргэн чанга цуурайтав. Гэвч тэнгис далайн долгион мэт өтгөн сайхан аялгуу нь буураад нийтээр дуулах хүний тоо үзтэл цөөрөн, зарим нь уг дууны аялгууг түрүүчийн адил дээгүүр болгох гэж хичээн

	 

	Үйлдвэрчин ардууд өндийн босоцгоо!

	Өлсгөлөн хүмүүс дайсны өөдөөс явцгаа...

	 

	хэмээн улам түрж байв. Гэвч уг дууг нийтээрээ итгэл дүүрэн өргөөд авсангүй, харин ч бүр саланги сарнинги дуу цуурай болов.

	Эх тэрхүү олон бүгдийн толгойд юу болж буйг харсан ч үгүй, мэдсэн ч үгүй мөртөө олны дундуур чихэлдэн урагш түргэн түргэн тэмүүлэв. Гэтэл харин урдаас нь улс гэдрэгээ зүтгэж байхыг үзвэл зарим нь толгойгоо гудайлгаад хөмсгөө буулгажээ. Зарим нь ичингүйрсэн мэт царайгаа улайлгаад инээмсэглэн, зарим нь их л ёжтой исгэрч байлаа. Эх тэдний царайг гунигтайяа харж, дуугай асууж, гуйж, дуудаж байв. Гэтэл Павелын дуу хоолой цуурайтан

	— Нөхөд өө! Цэрэг гэдэг бол бидний нэгэн адил хүн. Тэд биднийг зодохгүй ээ! Ер нь яалаа гэж зодох юм бэ? Хүн бүхэнд хэрэгтэй үнэний туг өргөж явна гэж зодох гэж үү? Энэ үнэн зөв ёс бол тэдэнд ч нэгэн адил хэрэгтэй ёс мөн! Энэ учрыг цэргүүд хараахан ухаж ойлгоогүй байна. Гэвч тэд бидэнтэй хамт зэрэгцэн жагсах тийм цаг удахгүй ирнэ! Тэд дээрэм, яргаллын тугийн доор биш, бидний эрх чөлөөний тугийн доор жагсан явах цаг ирнэ! Манай үнэн хэргийн учрыг цэргүүдэд үтэр түргэн таниулахын тулд бид урагшаа давших ёстой! Урагшаа нөхөд өө! Хэзээд урагш тэмүүлэгтүн! гэв.

	Павелын дуу хоолой хангинан, хэлсэн үг нь агаарт нэн ч тов тодорхой дуулдав ч олон бүгд бутран, ганц нэгээрээ жагсаалаас баруун зүүн тийш сугаран гарч хашаа байшингийн ёроолоор хоцорсоор байв. Жагсаал зэв хэлбэртэй болж, тэр зэвийн торгон үзүүрт Павел тэргүүлэн, түүний дээр ажилчин ардын улаан туг улалзан хийсэж байв. Энэ байдал нь юмны чимээ авч нисэн одоход бэлдээд жигүүрээ дэлгээд байгаа том хар шувуу адил үзэгдэх бөгөөд Павел тэр том хар шувууны хошуу нь юм шиг харагдаж байвай.

	
XXVIII

	Гудамжны адагт нүүр нь харагдахгүй, нэгэн ижил орог саарал хувцастай хүмүүс талбайд орох замыг хааж хана хэрэм адил зогсжээ. Хүн болгоны мөрөн дээр бууны хурц хавтгай жад их л зэвүүн гялалзана. Тэрхүү үл хөдлөх дүнсгэр хана хэрэм адил жагссан хүмүүсийн тэндээс ажилчдын зүг хүйтэн салхи үлээж, эхийн хэнхдэгийг мөргөж зүрхэнд нь нэвтрэн орж байх шиг санагджээ.

	Эх олны дундуур чихэлдэн, тэртээ өмнө тугийн дэргэд зогсож буй танил хүмүүс нэг хэсэг танихгүй улсыг түшиглэх мэт тэдэнтэй нийлэн буй тэр зүг тэмүүлэв. Эх явсаар сахал үсээ хуссан, нэгэн өндөр хүнтэй чихцэлдэн зогсов. Тэр хүн өрөөсөн нүдгүй хүн байжээ. Эхийг харах гэж толгойгоо жигтэй эгц эргүүлж

	— Чи яаж байна? Хэний хүн бэ? гэв.

	— Би Павел Власовын эх байна гэж хэлэхдээ эхийн хөл өвдгөөрөө чичрэн, доод уруул нь өөрийн эрхгүй унжив.

	— Уухай! гэж тэр өрөөсөн нүдгүй хүн хэлэв. Гэтэл Павелын дуу гарч

	— Нөхөд өө! Бүх амьдрал бидний өмнө бий, бидэнд ондоо зам байхгүй гэсэнд жигтэй чив чимээгүй болов. Улаан туг өргөгдөж хүмүүсийн толгой дээгүүр үл мэдэг намиран, мөнөөхөн бор саарал хана хэрэм мэт жагсаал цэргүүдийн зүг алгуурхан хөдлөв. Нэг мэдвэл Павел, Андрей, Самойлов, Мазин дөрвүүлхнээ олон бүгдээс тасран цааш алхан явахыг эх олж хараад сүнсгүй аймсан нүдээ аниад дуу алдав.

	Гэтэл агаарт Федя Мазины тунгалаг хоолой алгуурхан доргилж

	 

	Гарцаагүй.. тэмцлийн дунд...

	 

	гэж нэг дуу гаргасанд,

	 

	Гарзадсан, та нар амиа!

	 

	гэж хоёр бүдүүн хоолой их л нам доогуур залган авч дууллаа. Чингээд тэд нижигнэтэл гишгэлэн цааш алхлахад бас нэгэн шинэ дуу их л эрс шийдэмгий цуурайтав.

	 

	Эрх чөлөөний төлөө та нар

	 

	гэж Федя яруу сайхан нугалаатайгаар уянгалуулан дуулахад

	 

	Эрхэм бүхнийгээ зориулсан...

	 

	гэж нөхөд нь нэгэн зэрэг өлгөн дуулав.

	Гэтэл хажуу талаас нэг хүн.

	— Уухай! Мондиуд, оршуулгын дуу дуулах нь гэж тавлан хашхирсанд бас

	— Наадхыгаа нүд! гэх нэн ч ууртай ширүүн дуу хадав.

	Эх элгээ тэврээд ийш тийш харвал өнөө гудамжаар багтаж ядан явсан олон бүгд тээнэгэлзэн зогсоод туг бариад онцгойрон явагсдыг харж байв. Туг баригсдын хойноос хэдхэн арван хүн алхах авч алхам бүрийд аль нэг нь хажуу тийш огло үсрэн бултаж улайсмал газар гишгэж улнаасаа хайруулсан мэт сугаран хоцорно.

	Федя мөн л

	 

	Зоргоороо аашлагчид унана...

	 

	гэж зөн билгийн дуу гаргахад

	 

	Зон ард босно...

	 

	гэж нөгөөдүүл нь их л эрэмгий хоолойгоор итгэл дүүрэн, сүрлэг хангинуулж байв.

	Гэтэл тэр жигд сайхан эгшиг дууны дундуур

	— Хамаанд өгч байна... гэж аяархан ярилцах үгс сонстов. Үнэхээр

	— Буу аваад! гэсэн эрс чанга командлах дуу тэдний өмнөөс хадав.

	Олон жад мурилзан бууж, тугтай улсыг яг чиглэтэл

	— Алхаад марш! гэсэн хамаанд сонстов. Нөгөө өрөөсөн нүдгүй хүн

	— За ирлээ! гээд хармаандаа гар шургуулж том том алхсаар хажуу тийш арилав.

	Эх энэ бүгдийг нүд цавчилгүй харж байв. Мөнөөхөн орог саарал шинельтэй цэргүүд гудамжны энгээр тэлж, өмнөө арзгар төмөр самны тан шүдийг нь мөнгө адил гялбалзуулсаар явах мэт нэгэн жигд, зэвүүтэй нь аргагүй наашаа чиглэн хөдлөв. Власова авгай том том алхсаар хүүдээ дөтлөн очтол Андрей бүр Павелын өмнө гарч, урт биеэрээ түүнийг халхлан алхаж явав. Павел

	— Эгнээд яв! гэж эрс чанга хэлэв. Гэвч Андрей тэргүүнээ алс дээгүүр өргөөд нуруугаа үүрэн дуу дуулан алхална. Павел түүнийг дал мөрөөрөө нудран

	— Эгнээд яваач! Тугийн түрүүнд гарах эрх чамд байхгүй! гэж дахин зандрав.

	Гэтэл нэг атигар жижигхэн офицер гялгар цагаан сэлэм далайж

	— Тарцгаа! гэж жингэнэсэн муухай дуугаар орилов. Тэр офицер хөлөө дээр дээр өргөж, өвдгөөр нугалалгүй, улаараа тэв тэв газар нүдэж явна. Түүний гялалзтал арчсан савхин гутал эхийн нүднээ тусав.

	Тэр офицерын хажууд арай сүүлдэн, улаан дотортой урт саарал шинельтэй, шар өнгийн хавчаар бүхий өргөн өмдтэй, хацар нүүрээ хуссан, бавгар буурал сахалтай өндөр хүн их л хүнд маягаар алхалж байлаа. Тэр том хүн мөн Андрейн нэгэн адил нуруугаа үүрээд өтгөн буурал хөмсгөө ихээр өргөөд Павелыг харж байв.

	Эх энэ өдөр хязгааргүй их юм олж харснаас хамаг дуу шуу дотор нь түгжигдээд амьсгаа авах бүрий чанга орилмоор санагдавч элгээ тэврээд биеэ барьсаар явав. Бусдад тээр болж түлхэгдэн хоёр хөл дээрээ гуйвлан бодох санах ч юмгүй, бараг ухаан мэдээгүй явав. Ард нь улс улам цөөрсөөр байх шиг санагдана. Мөнөөхөн хүйтэн цэвдэг долгио угтан ирж тэднийг хөөн тарааж байв.

	Улаан тугтай хүмүүс, мөнөөхөн хоорондоо нягт хэлхэлдсэн саарал шинельтэй цэргүүдийн хоорондын зай улам ойрхон болоход цэргүүдийн нүүр царай хүртэл тодхон харагдаад ирэв. Тэдний нүүр царай тус тусдаа ялгарахгүй гудамжны нэг талаас нөгөө талыг хүртэл муухай шар зураас шиг үргэлжлээд, тэрхүү зураасан дотор дээр доор олон энгийн нүд шигтгэсэн мэт харагдаж байжээ. Тэдний өмнө бууны жадны хурц шовх үзүүр догшин сүртэй гялалзаж, урдаас нь очиж яваа хүмүүсийн яг өвчүүг чиглээд тэдний биед хүрээгүй атал нэг нэгээр нь эмтлэн, сарниулсаар авай.

	Эхийн ард хүмүүс тэв тэв гүйлдэх чимээ гарав. Олон хүний гутарсан, сандарсан дуу гарч

	— Нөхөд өө, тараарай,...

	— Власов аа,. зугт!

	— Гэдрэгээ Павлуха! гэж хашхиралдав.

	Гэтэл Весовщиков

	— Павел тугаа орхи! Аль нааш нь өгөөд орхи, би хямгадъя! гэж тугийн ишнээс шүүрэн авав. Туг гэдрэгээ бөхөсхийтэл Павел

	— Тавь! гэж чанга хашхирав.

	Николай халуун юманд хайрагдсан адил гараа татан авав. Дуу дуулах ч зогсов. Хүмүүс Павелыг нягт тойрон хүрээлтэл цаадах нь урагшаа цоройлон гараад явчхав. Хүн болгон чив чимээгүй болов. Гэтэл гэнэт тэнгэрээс буусан мэт баахан цэрэг нөгөө хүмүүсийг сиймхий үүл адил тойроод авав.

	Тугийн дэргэд хориод хүн үлдсэн боловч тэд бат зогсож байв. Эх тэдний төлөө сүнсгүй айж, тэдэнд ямар нэгэн үг хашхиран хэлэх гэсэн боловч чадсангүй...

	Нөгөө өндөр өвгөний жигд сүрхий дуу хадаж

	— Хүүе дэслэгч, тэр юмыг нь ав! гэж тугийг заав.

	Өнөө атигар офицер Павелын дэргэд гүйж очоод тугийн ишнээс шүүрэн авч

	— Хая наадхыгаа! гэж аягүй муухай чарлав.

	— Хойшоо бай! гэж Павел мөн чанга хашхирах нь сонсогдов.

	Улаан туг агаарт баруун, зүүн тийш бөхөлзөн байснаа эгц дээш болохыг үзвэл өнөө атигар офицер тэртээ хол газар суучихсан харагдав. Николай нударга зангидан гар далайсаар эхийн хажуугаар жигтэй хурдан шурдхийн өнгөрөв. Буурал өвгөн газар дэвсэлж

	— Эднийг баривчил! гэж хуцах мэт дуугарав.

	Баахан цэрэг ухасхийн дайрав. Нэг нь бууны бөгсөөр цохих гэж далайж харагдав. Улаан туг чичгэнэн бөхөлзсөөр баахан саарал шинельтэй цэргүүдийн дунд далд орж харагдахгүй болов.

	— Ай харла! гэж нэг хүн гунигтайяа дуу алдав.

	Эх зэрлэг араатан ульж байгаа мэт учиргүй муухай орилов. Гэтэл мөнөөхөн бөөн цэргийн дундаас Павелын тунгалаг сайхан дуу хангинаж

	— Ээж ээ, дараа баяртай! Дараа баяртай, хайрт... гэх нь сонсогдов.

	«Амьд л юм байна, намайг дурсаж л байгаа юм байна!» гэсэн хоёр үг эхийн зүрхийг хатгав.

	— Буурай ижий, дараа баяртай! гэх хохоолын дуу сонстов.

	Эх тэднийг олж харах гэж өлмий дээрээ өндийн даллав. Цэргүүдийн толгой дээгүүр Андрейн дугариг царай үзэгдэн, Андрей толгой дохин инээмсэглэж байв.

	— Миний хайртай Андрюша... Павел аа! гэж эх хашхирав.

	Бөөн цэргийн дундаас

	— Нөхөд өө, дараа баяртай! гэх дуу сонстов.

	Хариуд нь айлын цонхоор, байшингийн дээвэр дээрээс хүртэл олон хүн баяртай баяртай гэж хариу хашхиралдах тасархай дуун сонстож байлаа.


XXIX

	Эхийн хэнхдэг рүү нэг хүн түлхээд авав. Эх нулимстай нүдээр харвал өнөө атигар офицер байв. Офицерын нүүр байдгаараа чинэрэн улайж

	— Зайл, муу эм! гэж зандрав.,

	Эх өнөө офицерыг толгойноос хөлийг хүртэл ажиглан хартал газарт мөнөөхөн тугийн иш хуга үсрээд хэвтэж байв. Нэг хугархайд нь улаан даавууны тасархай уяастай хоцорчээ. Эх тугийн тасархайг шүүрэн автал офицер шувт татан аваад хол чулуудав. Чингээд газар дэвсэлж

	— Зайл гэж байна шүү! гэж бархирав.

	Гэтэл мөнөөхөн орог саарал цэргүүдийн дундаас

	 

	Үйлдвэрчин ордууд өндийн босоцгоо!

	 

	гэж түрүүчийн сүрлэг дуу дахин цуурайтав.

	Эхийн нүднээ хамаг юм эргэлдэн, дайвалзан, доргилон ирэв. Агаарт төмөр утасны шугам дүнгэнэж байх шиг хүнгэнэсэн сайхан дуу хадахад өнөө офицер учиргүй уурлан огло үсэрч

	— Дуу дуулахыг нь болиул! Бага дарга Крайнов... гэж чарлаж байв.

	Эх гуйвсаар өнөө офицерын чулуудаж орхисон тугийн хугархайг бас л очиж авав.

	— Наадуулынхаа амыг нь барьчих! гэсэн дуу гарав.

	Гэтэл мөнөөхөн сүрлэг дуу сулран, чичрэн тасалдсаар замхрав. Нэг хүн эхийн мөрөн дээрээс шүүрэн эргүүлж, хойноос нь түлхлэн

	— Яв, яв... гэв.

	— Гудамж цэвэрлэ! гэж сайх офицер хашхирч байв.

	Эх буцаж явтал ердөө арваад алхмын зайтай бөөн улс явж байхыг олж харав. Тэд гудамж уруудан урхиралдан, исгэрэлдэн айлын хашаа руу орцгоож харагдав.

	Нэг залуухан, сахалтай цэрэг эхийн хойноос гүйцэн ирж

	— Яваач, шулам! гэж эхийн чихэн дээр чанга гэгч хашхиран явган зам дээр түлхэн гаргав.

	Эхийн хөл чилж, тугийн хугархай иш тулж арайхийн гэлдэрч, гудамжнаа ойчихгүйн эрхээр хашаа, байшингийн туурга түшээд явав. Эхийн өмнө талд энгүүн улс бүртэлзэн, араас нь. цэргүүд тууж

	— Яв, яв... гэж хөөсөөр байв.

	Цэргүүд араас нь гүйцэн ирэхэд эх зогсоод эргэж харав. Гудамжны адагт аанай хэд гурван цэрэг талбайд орох замыг хааж зогсжээ. Талбайд нэг ч хүн эс үзэгдэнэ. Орог саарал хувцастай цэргүүд эхийн хажуугаар өнгөрөн мөнөөхөн тархан яваа улсын хойноос яаралгүй алхална.

	Эх буцаад явахыг бодсон боловч өөрөө мэдэлгүй чигээрээ явсаар нэгэн эзгүй явцуу гудамж руу оров. Тэнд зогсоод хүндээр амьсгаадан чимээ загнаж хэсэг зогсов. Гэтэл хаана нэгтээ улс шуугилдан байв.

	Өнөө модоо тулж, хөмсгөө хөдөлгөсөөр цааш явтал гэнэт уруулаа өмөлзүүлэн, гараа алдлан дэлгэв. Юү гэвэл цээжинд нь ямар нэг үг оч адил бадраад дотор бачимдан, тэр үгээ гаргаж хэлэх, хашхиран хэлэх хүсэл нь байж ядан оргилов.

	Мөнөөхөн нарийн гудамжийг дагаж явсаар зүүн тийш эргэтэл булангийн цаана баахан хүн зогсож байв. Хэн нэг нь

	— Хэдий томоогүйтлээ гэхэд бууны жадны өөдөөс явдаггүй байх аа! гэж чанга хэлэхэд бусад нь

	— Тэд яаж байна гэж үү? Цэргүүд урдаас нь очиход зогсоод байх юм. Огт айх ч үгүй зогсоод байх юм...

	— Власовын Павелыг харав уу!

	— Өнөө хохоол нь яаж байна?

	— Золиг чинь нуруугаа үүрээд хэнэггүй инээмсэглэн байна билээ гэж шуугилдан ярилцаж байв.

	Эх тэр олны дотор шахалдан орж

	— Хонгорууд минь ээ! Хүмүүс ээ! гэж орилоход олон бүгдээр хүндэтгэн зам тавьж өгөв. Гэтэл нэг хүн инээд алдаж

	— Хүүе хараач, туг барьчихаж! Гарт нь жижигхэн туг явна! Гэтэл бас нэг хүн.

	— Дуугай бай гэж зандрах нь сонсогджээ.

	Эх хоёр гараа дэлгээд

	— Христосыг бодож миний үгийг дуулагтун! Энхрий дотно, та бүгдээрээ чин сэтгэлийн хайртай улс аа! Айх явдалгүй сая юу болов, харагтун! Бидний мах цусны тасархай бидний үр хүүхэд хүн бүхний тусын тулд үнэн хэргийн төлөө эвтэй найртай явж байна шүү дээ! Та бүхний төлөө, та нарын үр нялхсын төлөө загалмайтны зам мөрд биеэ зориулж байгаа юм... гэгээн сайхан өдрийг эрж байгаа юм шүү! Тэд бол ондоогоор, үнэн, зөв, үнэнч шударгаар аж төрөхийг хүсэж байгаа юм... Та бүхэнд л сайн буяныг хүсэж байгаа юм шүү дээ гэв.

	Эхийн зүрх шархиран, дотор бачуураад хоолой нь хатаж халуу оргиж байвч цээжинд нь хамаг бүхнийг хамарсан хайрын үгс орж, хэл ам нь улам ч чөлөөтэй, улам ч чадалтай болж байв.

	Хүн бүхэн чимээгүй болж, үгийг нь чагнаж хүн бүхэн нягт тойрон хүрээлээд юм бодон зогсов. Тэгэхлээр эхийн дотор хүүгийнхээ хойноос, Андрейн хойноос, ер тэр цэргүүдийн гарт орж, тэнд хоцорсон бүх хүний хойноос тэр олон хүнийг аврахаар тэднийг явуулах хүсэл нь оргилоод иржээ. Түүнийг тойрон зогсогсод цөм хөмсгөө буулгаад их л хянамжтай байхыг эх хараад

	— Бидний үр хүүхэд баярт сайхан амьдрал өөд эвтэй найртай явж байна. Биднийг ууртай хортой, засдаг хуурамч, хомголзох сэтгэлтэй болгож, хүлж, дарж буй бүхний эсрэг, хүн бүхний төлөө, Христосын үнэний төлөө тэд яваад өглөө! Энэ чинь манай залуу үе бүх ард түмний төлөө босож хөдөлж байгаа юм шүү дээ! Тэд бүх амгалангийн төлөө, бүх ажилчин хүний төлөө яваад өглөө! Тэднээсээ бүү холдож хөндийрөөч, тэднийгээ бүү орхиоч дээ! Тэднийгээ бүү огооръё! Өөрийн биесийг хайрла... Үр хүүхдийнхээ сэтгэл зүрхэнд итгээч!. Тэд үнэн ёсыг бий болгох гэж үхэж үрэгдэж байна шүү. Тэдэндээ итгэгтүн! гэв.

	Эхийн хоолой гарахгүй болж, хамаг тэнхээ тасраад найгалзан унах шахтал нэг хүн гараас нь түшиж авав...

	— Бурхны ном ярьж байна! Сайн санаат хүмүүс ээ, бурхны ном ярихыг чагна! гэж нэг хүн сэтгэл хөөрөн орилоход ондоо хүн

	— Хөөрхий зайлуул, яасан ч их гутарч гасалдаг юм бэ дээ! гэв.

	Гэтэл бас нэг хүн шууд эсэргүүцэж

	— Гасалж байгаа биш, тэнэг бидэнд дохио сургамж өгч байгаа юм! гэв. Гэтэл олны дотроос нэг догдлонгуй чанга дуу гарч

	— Үнэн алдрын сүсэгтэн нар аа! Миний Митя бол сэтгэл ариун хүн шүү. Тэр юү хийсэн юм бэ? Тэр минь нөхдийнхөө хойноос, хайртай улсынхаа хойноос яваад өглөө! Энэ эхнэр маш зөв ярьж байна. Бид яалаа гэж үр хүүхдээ орхих юм бэ? Тэд бидэнд ямар муу юм хийсэн юм бэ? гэв.

	Энэ үгийг дуулаад эхийн бие дагжиж, сэмхэн нулимс асгаруулав.

	— Ниловна, гэртээ харь! Харь, харь! Бүр ядарч хоцорч, хөөрхий гэж Сизов чанга дуугарав.

	Сизовын царай цонхийж, сахал үс нь сэгсийгээд гэнэт хөмсөг атируулан, хүн бүхнийг айхтар ширүүн харснаа биеэ цэх болгоод

	— Миний хүү үйлдвэр дээр дарагдаж үхсэн. Матвейг та нар мэднэ. Хэрэв Матвей амьд байсан бол би өөрөө саяын эдэнтэй хамт явуулах байсан юм. «Матвей, чи яв, яв! Энэ бол үнэнч, энэ бол шударга үйлс мөн!» гэж би өөрөө хэлэх байсан юм гээд үг нь тасарч дуугай болов. Хүмүүс ч дуугай болцгоов. Сизов гараа өргөөд

	— Би өвгөн хүн ярьж байна. Та нар намайг мэднэ! Би энд гучин есөн жил ажил хийж байна, газар дэлхий дээр тавин гурван жил амьд явлаа! Миний ач хүү ариун сэтгэлтэй, их ухаантай хүүхэд ээ! Тэрийг минь өнөөдөр бариад явчихлаа. Миний ач мөн тэргүүн эгнээнд, Власовын хамт улаан тугийн дэргэд явж байсаан... гээд хамаг биеэ хурааж, эхийн гараас хөтлөн

	— Энэ эхнэр зөв ярьж байна. Бидний үр хүүхэд үнэнч шударгаар, ухаантай аж төрөхийг бодож байна. Гэтэл бид тэднийгээ орхичхоод ирлээ шүү дээ! Ниловна, харь даа гэв.

	Эх нулимстай нүдээр бүхнийг ширвэн харж

	— Хайрт та нар минь ээ! Бидний үр хүүхдийн тулд амьдрал бий, тэдний тулд газар дэлхий бий юм шүү! гэв.

	Сизов мөнөөхөн тугийн хугархай ишийг авч өгөөд

	— Май, Ниловна, үүнийгээ ав. Тэгээд яв лаа гэв.

	Эхийг хүн бүхэн хүндлэн, хүн бүхэн гунигтайгаар харж, хүн бүхэн хөөрхийлсөөр хоцров. Сизовыг явахад хүмүүс зам тавьж өгөв. Хүмүүс ч эхийн хойноос сэтгэл татах ямар нэгэн тодгүй хүчинд дийлдэн мөн дуугай хөдлөөд хааяа ганц нэг үг аяархан ярилцан явав.

	Эх хашааныхаа гадаа ирээд эргэн харж мөнөөхөн тугийн хугархай ишийг тулж тонгойн ёсолж

	— Та нарт баярлалаа!. гэж тал өгөв.

	Чингэснээ мөнөөхөн өөрийн нь бодож олсон санаа бодол сэтгэлд нь орж

	— Хэрэв хүн ард бид бүхний тэнгэр Христосын төлөө амиа зориулаагүй бол өдийд Есүс Христос байхгүй байх сан даа... гэв.

	Энэ шинэ санаа бодол түүний зүрхнээс үүдэн гарсан шиг түүнд санагдаж байжээ.

	Олон бүгдээр эхийг дув дуугай ширтэн харж байв. Эх тэдэнд дахин мэхийн ёслоод гэртээ оров. Сизов мөн тонгосхийгээд эхийн хамт дотогш оров.

	Хүмүүс хашааны хаалган дээр үг ярилцаж байгаад яаралгүй тарж одвой.

	 

	ЭХ-2 (e-nom.mn)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

Заметки

		[←1]
	 Хохоол гэж украин хүнийг хэлнэ (Орч. )




	[←2]
	 Буржуа — хөрөнгөтөн.




cover.jpeg





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






